
    UMAR XAYYOM


    


    (O R A L I Q)


    


    (Ro‘mon)


    


    Bir qo‘lda Qur’onu bittasida jom,


    Ba’zida halolmiz, ba’zida harom.


    Firuza gumbazli osmon tagida


    Na chin musulmonmiz, na kofir tamom1.


    


    Umar XAYYOM


    


    


    I b t i d o


    


    Bismillahir rohmanir rohiym.


    Jumla olamni, bu hadsiz koinotni o‘z qudrati va mehri ila bino etib, unda insonni mukarram qilgan Rahimu Rahmonga, bandasiga Aql atalmish mo‘‘jizani berib, fikrlatib qo‘ygan, qalb otlig‘ sirli hilqatni ato qilib, uni Ishq va Haqiqat nasiymlari ila muattar etgan karamli Zotga beadad hamdu sanolar bo‘lsin.


    Ummatiga shafoatlar tilagan, zaminga boqiy saodatning ilk mujdalarini yetkazgan sarvari olam, Sayyidul Koinot Muhammad Mustafo sallallohu alayhi vasallamga salotu salomlar bo‘lsin. Va ul Zotning ahli bayti va sahobalariga ham salotu salomlar bo‘lsin.


    Ammo ba’d, bu miskin bir tarixi muborakni bayon etmoqni niyat qildiki, Olloh rozi va madadkor bo‘lg‘ay.


    


    * * *


    


    U yo‘l izlaguvchi edi. Kunu tun, tushu xush yo‘l izlardi. Bu hatto bir kecha suratan ayon bo‘ldi: u sarosar kezardi, joni halqumida, ko‘ngli tug‘yonda, butun vujudi lov-lov yonardi. Bu yo‘l boshida g‘ala-g‘ovur ila turgan odamlarning qoshiga yetdi. Jigar-bag‘ri xun, qovrilib yetdi.


    -Bu yo‘l qay ma’voga olib boradi?-deya so‘radi yonib.


    Odamlar parvo qilmadilar.


    -Ey, odamlar, bu yo‘l qayga boradi axir?!


    Yana hamma jim. Ba’zilari ajab jilmayib, yelka qisdilar.


    U yana chopa ketdi. Tovonidan, bag‘ridan o‘t chiqa chopdi. Alhol tag‘in bir yo‘l boshidagi odamlar qoshiga yetdi.


    -Bu yo‘l qay go‘shaga eltadi?-dedi ularga butun vujudidan ter quyilib.


    Odamlar jim turaverdilar.


    -Ey, odamlar, ayting axir, bu yo‘l qay ma’voga olib boradi?!


    Javob yo‘q.


    Yana chopa ketdi.


    Yana yo‘l.


    Yana savol.


    Yana javob yo‘q.


    Bu hol qaytarilaverdi.


    Axiyri holdan toyib, yiqilar paytida ko‘zlari oldidagi xira parda yo‘qolib, soqoli-yu kiyim-boshi oppoq nuroniy zot paydo bo‘ldi. Uning yuzidagi haliym va yoqimli tabassumni ta’riflamoqqa til ojiz edi. U yana «Yo‘l!..» dedi ovozi bazo‘r chiqib.


    -Yo‘l?!..


    -Axir har bir yo‘lning avvali ko‘ngilda-ku. Yo‘lning boshini ko‘nglingdan izla!


    Endi uning vujudiga unga notanish halovat ina boshladi va shuurini ajib bir oydinlik qamramoqqa tushdi. Ko‘nglidagi boyagina olamni zeru zabar etmoqqa qodirdek tuyulgan to‘fonlar tin olib, endi to‘lg‘oqli savollarga doya bo‘ldilar.


    -Men... men... Tavrotni o‘qidim, Injilni o‘qidim... Qur’onni mutolaa etdim, yo Hazrat. Biroq yo‘l?!..


    -Umringni sarhisob et, bolam. Dunyoda ikki mingdan ziyod ilohiy atalmish kitoblar bor. Keragini o‘qi va avvalo ko‘nglingda ixlosni bino et. So‘ng bu olamdagi vazifangni anglab yet-da, o‘sha vazifani ado ayla. Murodingning qolganlari o‘zi keladi. Yo‘l ham, najot ham ixlos hamda vazifada.


    -Endi esa yo‘llarimni, yo‘limni anglayotgandekman. Yurtimga qaytib, ulkan cherkovni buzaman-da, uning o‘rnida muhtasham masjid barpo etaman.


    -Yo‘lni xato tanlama, bo‘tam, haddingni bil. Ul cherkovning ham o‘z sohiblari, ul dinning ham o‘z avliyolari bor. Ularning ruhini chirqiratma. Masjidni boshqa yerga qur.


    Savollar nihoyasiz edi. Nuroniy zot bo‘lsa javobdan charchamasdi. Ovozida ozgina bo‘lsin malol yoxud zarda sezilmasdi.


    -Boshimizda turgan koinot cheksiz-chegarasiz. Uning oxir haddini O’zidan o‘zga kimsa bilmaydi. Shul kabi bu cheksizlik qa’rida behisob yo‘llar, yulduzu sayyoralar bor. Ammo ularning barchalarining adog‘i Mehvari Muazzamda tutashgusidir. Bu nimarsalarni biron-bir din ta’rifida turib anglab bo‘lmiaydi. Ularning har biri va Mehvari Muazzam oralig‘dagi sirli ma’voni izlamoq hamda ilg‘amoq zarur. Haqiqat ana o‘sha yerda.


    O’zi tuzgan bu borliqda O’zi bor va Iblis bor. Ya’ni Ezgulik hamda Yovuzlik mavjud va ularning oralig‘i mavjud.


    Bani bashar bu olamda qo‘nim topgandan buyon ne-ne mukarram zotlar yashab o‘tmadilar. Ularning har birlari bir sayyora, bir yulduz bo‘la oladilar. Dinlari turfa, millatlari turfa, lekin maslagu murodlari bir- ezgulik edi. Ularning qalblarida O’zi yashardi. Illo bu zotlarga ham biron bir din yoxud milliy tamoyillar tarafida turib haq bahoni bermoq dushvor va ularni anglamoq mushkul. Shunday ekan, Haqiqat barqaror bo‘lgan oraliqni-sirli ma’voni izla!..


    Uning shuuri oydin-oydin edi. Nuroniy zot so‘zlagani sari vujudi huzurbaxsh jimirlab, o‘zga bir olamga singib borayotgandek bo‘lardi. U ro‘baro‘sidagi kishining so‘zdan to‘xtamog‘ini sira-sira istamasdi.


    Nuroniy zot esa mudom so‘zlar, hikoya qilardi. Uning ovozi o‘zga bir olamdan, sirli bir ma’vodan eshitilayotgandek tuyulardi...


    


    


    
      
        1 Ruboiylar Shoislom Shomuhammedov tarjimasida berildi.

      

    

  


  
    BIRINCHI QISM

  


  
    Birinchi bob


    


    Hijriy 455 (melodiy 1076) yilning bahori. Isfahonda tong otmoqda. Qadim shaharning muhtasham devorlari osha, ularning ortida qorayib ko‘ringan haybatli tog‘larning viqorli yelkalari uzra tongning ilk mujdalari seziladi. Osmonning sharqiy burjidagi hov anovi ulkan cho‘qqining keti ko‘zning oqi yanglig‘ oqarib bormoqda. Go‘yo tun to‘nining bir peshi ximarilib, qo‘ynidagi oppoq tongning yelkasi ko‘rinib kelayotgandek.


    Bu azim shaharga olamga hukmronlik da’vosini qilgan Iskandar Zulqarnayn asos solgan bo‘lib, uni vodiy shahar desa ham bo‘ladi. Chunki shahar qal’asining uch tomoni qir-adirlaru ularga tutashib ketgan baland tog‘lar bilan o‘ralgan, atrofi esa keng yaylovlardan iborat edi. Faqatgina janubiy-sharq tomonigina ochiq, ya’ni tekislik bo‘lib, cho‘lu sahrolar bilan ulanib ketgandi. Shahar qal’asining asosiy darvozasi ham ayni shu tarafda edi.


    Qal’a devorlari ancha baland va mustahkam edi. Ularning osti chuqur handaqlar bilan ixotalangan, ustida esa qorovul va soqchilar yurishi hamda atrofni kuzatishi uchun maxsus yo‘laklar, tuynuklar qilingan, yov bos-qini payti kamonchilarning yoy otishlariga mo‘ljallangan supachali kungurador sangandozlar (o‘q otish uchun qoldiriladigan tuynuk) ham qurilgandi. Bularning barchasi, xususan qal’a devori ham tunda, ayniqsa, mahobatli va hatto vahimali ko‘rinar, dunyoning katta bir qismini egallab turgan Suljuqiylar dorussaltanatining butun ulug‘ligi hamda salobatini namoyish etayotgandek tuyulardi.


    Isfahon arablar hukmronligi davrida ancha obod bo‘ldi. Shaharning bosh maydonida (xalq tili bilan aytsak, shohmaydonida) qad rostlab turgan anovi jom’e masjidi, Nizomiya madrasasi binosi, asosiy bozor va hatto sulton saroyi ham arablar zamonida qurilgan. Masjidu madrasaning hozir qorayib ko‘rinayotgan aslida moviy gumbazlari ko‘plab shuhrattalab hukmdorlarning ko‘zlarini qamashtirganligi ham rost. Isfahon shuhratiga shuhrat qo‘shmish jom’e masjidi minorasining balandligi yetmish arshin bo‘lib, ancha uzoqlardan ko‘rinib turadi...


    Odatda Umar Xayyom bomdod namozini o‘z hujrasida o‘qirdi. Ammo bugun muhim bir yumushni rejalab, ertaroq uyg‘ondi. Tahorat olgach, sunnat nomozini o‘qidi-da, jundan to‘qilgan xirqasimon odmi chakmonini kiyib, tashqariga chiqdi. Maqsadi namoz farzini jom’e masjidida o‘qish edi. Tong osmonining oqish-ko‘kimtir rangi olamga xiyol oydinlik baxsh etayotgan bo‘lsa-da, hali atrof nimqorong‘ulik og‘ushida edi. Shahar tashqarisining shimol tomonidan oqib o‘tguvchi daryoning muzdek bahoriy suvini xo‘plagan shabada kishining badanini junjiktirar darajada sovuq. Havoning tozaligidan nafas olganda kishining tomog‘i, burni achishib ketgudek bo‘lardi. Shoir chakmoniga yaxshiroq burkanib, bir-ikki tomoq qirib qo‘yarkan, biroz enkaygan ko‘yi masjid tomon odimladi. Shu payt muazzinning minora ustidan eshitilgan butun olamlar Egasini sharaflovchi jarangdor ovozi butun atrofni tutdi:


    -Ollohu Akbar! Ollohu Akbar!..


    Namoz nihoyalangach, masjiddan avvalroq chiqqan Umar Xayyom o‘zini bir chetga olib, ulug‘ vazir Nizom ul-Mulk janoblarining chiqishini kuta boshladi... Olam mudom osuda, havo musaffo, illo bu go‘zal va fayzli xilqatlar kishi umriga barokot berayotganday tuyuladi. Tabiatdagi bu tiniqlik odamlar shuuriga ham ko‘chgan va ular shuurlaridagi tiniqligu tonggi ibodatning ilohiy ta’siri hamda subhidam tarovatidan o‘zlarini o‘zgacha, balki yengilroq his etadilar. Namozdan turgan va masjidning naqshinkor hashamatli eshiklaridan chiqayotgan ahli taqvoning yo‘talishlari va hatto tomoq qirishlari ham bomdodiy sokinlik qo‘ynida misoli temirchi bolg‘asining tovushiday quloqqa yoqimsiz eshitiladi. Odamlarning labidan uchgan ojiz shipshishlar yohud bir og‘iz so‘z ham chor atrofga aks sadoday sochiladi... Mana, nihoyat maqsurada (mehrob yonidagi arkoni davlat namoz o‘qiydigan joy) bo‘lgani uchun kechroq chiqqan vaziri a’zam ham ko‘rindi. U xonaki va odmi bo‘lsa-da, ozoda hamda ohorli libosda bo‘lib, ko‘rinishdan bu libosini faqatgina namoz uchun kiyishini sezish mumkin edi. Aslida ham shavkatli Saljuqlar davlatining tayanchlaridan biri bo‘lmish, shuhrati butun Sharqqa yoyilgan bu inson judayam sarishta va poklikni suyguvchi edi. Uning egniga tushgan anchayin uringan mato yoxud libos ham ohorli ko‘rinar, moy surtilganday yaltirab turguvchi yuzi, doimo qirtishlangan ixcham mosh-guruch soqol-mo‘ylovi, na kichigu na katta bo‘lmagan, biroq o‘ziga o‘ta yarashgan oppoq sallasi shu qadar fayzli ediki, kishining zavqini keltirardi. Zotan uning qaddi-qomati ham o‘rtadan quyiroq bo‘lib, pakanalikka xiyol moyil edi.


    Vaziri a’zamning ham shoirga ko‘zi tushdi-da, uning masjid eshigida peshvoz turishi bejiz emasligini sezib hamda u bilan ko‘rishmoq niyatida o‘sha tarafga mayl qildi.


    -Assalomu alaykum, ey, miskinlar xaloskori, fozillar g‘amxo‘ri ulug‘ vazir janoblari!-Shoir aslan bundayin jimjimador so‘zlardan iborat hamdu sanolarni yoqtirmasdi. Ehtimol shuning uchunmi har safar shu kabi so‘zlarni aytganda ko‘nglida ajib bir holat paydo bo‘lar va bu bilan o‘zini o‘zi masxaralayotganday tuyulardi-da, ichida g‘ashlik tug‘ilardi. Uning bu fe’lini, balki kayfiyatini Nizom ul Mulk ham to‘la bo‘lmasa-da, bir qadar bilardi. Qolaversa, bundayin maqtovlar shodasini Xayyom ham har kimga-da, hamisha-da aytavermas, ayni damda esa bu hamdlar vaziri a’zam uchun quruq xushomadgina emas, balki unga berilgan to‘g‘ri baho edi. U haqiqatan ham miskinlar xaloskori, olimu fozillar posboni edi. Shu vajhdan ham shoir ul zotni benihoya hurmatlardi.


    Ular qo‘shqo‘llab ko‘rishdilar. Vaziri a’zam shoirning tavozesiga mag‘rur tavoze ila javob berdi. Ikkovlon yonma-yon vaziri a’zamning qasri tomon yo‘l oldilar. Darvoqe, ul zotning qasri sulton saroyiga tutash bo‘lib, ixcham bog‘ va tosh yotqizilgan tekis yo‘lakchalardan iborat edi. Qalamga oshno fozillar ahlidan bo‘lgan ulug‘ vazir odatda subhi sodiqdan to nonushta mahaligacha mazkur bog‘da sayr etib, xayol surguvchi, rejalar tuzguvchi edi. Xayyom uning bu oshiyonida bir necha bor bo‘lgan va hatto tonggi sayrlarini ham ko‘rgandi. Yodida, u bilan ilk uchrashuvlari ham mana shu qasrda kechgan edi...


    Ikki yil oldin, o‘shanda ham ayni ko‘klam mahali edi. Hzining Buxorodagi hayotidan, balki Movarounnahr hukmdori Shams ul Mulk munosabatidan qoniqmay qolgan Umar Xayyom o‘z valine’mati qozikalon Abu Tohirga ro‘baro‘ bo‘ldi. Qozikalon bu ko‘hna va jafokash dunyoda ancha yashab qo‘ygan, shul bois odamning ichidagini yuz-ko‘zidan bila oyamoqlik qurbiga ega inson edi. U yosh shoirning ahvoli ruhiyasiga qalb ko‘zini tutarkan, inchunun zohiridagi ijod zahmatini, o‘zidan qoniqmaslik, halovatsizlik sifatlarini ham payqadi. O’shanda ziyrak qozikalon ham undagi bedorlik ortida yashiringan bo‘ronlarni, to‘fonlarni to‘laligicha ilg‘ay olmagandi. Vujudida kechayotgan bu g‘alayonlarni hatto uning o‘zi ham butun boricha hali tushunmas, idrok etolmasdi.


    -Endi ne manzilni ixtiyor etmoq istarsen?-deya so‘radi Abu Tohir Umarga sinovchan tikilarkan.


    Shoirning o‘z muddaosi, ko‘zlagan maqsadi bor edi. Movarounnahr hoqonining unga bo‘lgan munosabati anchayin sovuqligi shunda ham aks etardiki, unga tayin etilgan maosh nafaqat qadr-qimmatini, balki tirikchiligini me’yoriga solmoqqa-da izn bermasdi. Ammo Xayyom qozikalonga buni arz etmaydi, bu borada avvalo uning o‘zi so‘z aytmog‘ini kutadi. Uning fe’li shunday-birovga hasrat qilish, yukinish, o‘tinib yordam so‘rash mag‘rur yuragini jarohatlaydi. Qolaversa, Abu Tohir ham uning bu fe’lini yaxshi biladi va qadrlaydi.


    -Sizning maslahatingizni kutmoqdamen.-dedi Xayyom tavoze ila.


    -Buxoroni tark etmoqchi ekanligingni sezib turibmen. -Qozikalon mudom mulohazakor bir ohangda so‘zlardi. -Mening fikrimcha, hozir sening joying Isfahonda. Chunki Saljuqiylar sultoni Jaloliddin Malikshoh va uning ulug‘ vaziri Nizom ul-Mulk janoblari o‘z dorussaltanatlariga ko‘plab olimu fozillarni ja’m etmoqdalar. Illo Sulton hazratlari xo‘p ilmparast va Islomparast ermish. Agar istasang, do‘stim Nizom ul-Mulk janoblariga noma bitib berurmen. Inshoolloh, ul zot seni benasib etmagay.


    Xayyom uchun bu ayni muddo edi, ayni shu narsa u ko‘zlagan maqsadning ibtidosini tashkil etardi. Chunki shoir Isfahondagi ulkan kutubxonaning shuhratini eshitgan va o‘shal bebaho xazinaga tezroq yetishmoq orzusida edi. Shuningdek, ko‘hna Isfahonda o‘zining g‘oyibona ustozi, Shayx ur-rais Abu Ali ibn Sino ham yashab, ijod etganligidan boxabar ediki, illo uning bitiklarini zo‘r bir tashnalik ila mutolaa qilardi. Uning ba’zi muxtasar asarlarini yoddan bilar, «Al-Qonun»ini esa yonidan qo‘ymasdi. Ayni damda Shayx ur-raisday ulug‘ olimning yangi asarlari bilan tanishmoq ishtiyoqidan shodlanmoqda edi. Zero uni Buxoroi sharifga yetaklab kelgan asosiy sabablardan biri ham jannatmakon Ibn Sino dohosining zavqu sururi bo‘lgandi.


    -Marhamatingizdan minnatdormen, muhtaram qozikalon hazratlari! -Shoir xiyol bosh egib, ta’zim qildi.


    Shunday qilib, Umar Xayyom qozikalonning ulug‘ vazirga bitilgan nomasiga erishgach, Buxorodan Isfahon sari yo‘l tutgan karvonga qo‘shildi. U karvonda uch tuyaga ega bo‘lib, biriga o‘zi mingan, qolgan ikkitasiga esa kitob va bitiklari ortilgan edi. Karvondagi boshqa tuya va otlarga Movarounnahr hukmdori Shams ul Mulkning chor atrofni bosib kelayotgan Saljuqiylar sultoni Malikshohga yo‘llagan sovg‘a-salomlari yuklangandi. Shams ul-Mulk shu yo‘l ila jon saqlamoqqa urinardi...


    Bahorning o‘rtalarida dorussaltanatga yetib kelgach, bir-ikki kun yuvinib-taranib, hordiq oldi va ulug‘ vazirning qabuliga oshiqdi. Hshanda ham Nizom ul Mulk shoirni o‘z qasrida qabul qilgan edi. Yoshi ellikdan oshgan xush chehrali ulug‘ vazir Umar Xayyom haqida avvaldan eshitgan, uning hech bir bitikka qiyoslab bo‘lmaydigan ruboiylaridan ham boxabar edi. Shuning uchun ham ko‘p ilmlar borasida bahs etmoqqa qodir bo‘lgan donishmand vazir yosh shoirni iliqlik ila kutib oldi. Uning istiqboliga peshvoz chiqib, quchoqlashib ko‘rishdi. Xayyom bundayin muomalani kutmaganligi bois biroz esankiradi va ehtimol ulug‘ vazirning salobati ham bosdi.


    Vazirning taklifi bilan naqshinkor xontaxta yoniga yuzma-yuz o‘tirdilar. Olloh taolodan yaxshilik tilab, yuzlarga fotiha tortilgach, shoir Abu Tohirning maktubini tavoze ila ulug‘ vazirga uzatdi.


    Umar Xayyom shuhrati uzoq-uzoqlarga ketgan Nizom ul Mulkday inson bilan bu yanglig‘ yuzma-yuz o‘ltirib hamsuhbat bo‘lmoq har kimga ham nasib etavermasligini yaxshi tushunar va shul vajhdan-da imkon qadar ul muborak zotning e’tiborini qozonmoq istagida odob saqlardi. Vazir to maktubni o‘qib bo‘lgunicha boshini quyi solib, jim o‘ltirdi. Vanihoyat ulug‘ vazir ochiq chehra ila yana shoirga yuzlandi.


    -Qalay, safar toliqtirmadimi? Olloh taoloning panohida eson-omon yetib keldingizmi? (vaziri a’zam uchrashuvlarining dastlabki vaqtlarida shoirni «siz»lab gapirardi.) Birodarim Qozikalon Abu Tohir janoblari ham omonda yuribdilarmi?-deya bir muddat hol-ahvol so‘ramoq ila band bo‘ldi.


    -Shukr.-dedi Xayyom ilkini (qo‘lini) ko‘ksiga qo‘yib, -ul zoti bobarokot Olloh taoloning panohida sog‘-omon yashab yuribdilar. Mazlumlar panohi, olimu fozillar homiysi bo‘lmish siz vaziri a’zam janobi oliylariga ko‘pdan-ko‘p duoi salom yo‘lladilar.


    -Ul zotdan Olloh rozi bo‘lg‘ay. Filhaqiqat, Abu Tohir janoblari o‘z nomasida bitganlaridek, ulug‘ sultonimiz Malikshoh janobi oliylarining farmonlari hamda istaklariga binoan Islom olamining bilimdon olimu fozillarini, otashzabon shoirlarini dorussaltanatga ja’m etmoqdamiz. Inshoolloh, Isfahon jumlai jahonning bosh kentiga aylangay. -Ulug‘ vazir bir muddat sukutga toldi-da, so‘ng yana so‘zida davom etdi. -ma’lumingiz bo‘lg‘aykim, dorussaltanatda rasadxona bunyod etilmish. Lekin uning ulug‘vorligi sultonimizning shonu shavkatlariga monand va arzirli emasdur. Rasadxona qurilishini nihoyalamoq, ayniqsa, uning yuqori qismini takomilga yetkazmoq ilmi handasa va ilmi nujumdin boxabar bo‘lgan siz kabi olimga lozimdur.


    -Qulluq, hazratim!-dedi ilki mudom ko‘ksida bo‘lgan shoir xokisorlik ila.-Banda ham ulug‘ sultonimizning shonu shavkatlari soyasinda ilm ila mashg‘ul bo‘lmoq orzusida yonmoqdamen. Illo Isfahon rasadxonasi-yu kutubxonasi haqida ko‘p bor eshitganmen. Olloh taologa hamdlar bo‘lg‘aykim, ul mo‘‘tabar dargohlar ostonasini ko‘zga surtmoq baxtiga musharraf etayotir.


    -Borokollo, ayo shoir! -Ulug‘ vazir shoirga mehr va samimiyat ila boqib dedi,- Qaerga qo‘ndingiz?


    -Karvonsaroydamen, janobi oliylari.


    -Bu kech ham o‘sha yerda tunamoqqa sabr etursiz. Ertaga huzuri muborakdin so‘ngra rasadxonaga ko‘chib o‘tgaysiz. Ulug‘ Sultonimizga shu bugunoq siz haqingizda yetkazurmen.


    Shu bilan suhbatlari nihoyalanib, Xayyom karvonsaroyga qaytdi. Ertasi kuni Nizom ul Mulkning chorlovi ila Sulton huzuriga kirdi va saljuqiylar saltanatining yosh hukmdori nazaridan o‘tdi. Sulton ham unga oliy mulozamat ko‘rsatdi, shoirning tashrifidan ilhomlanibmi, o‘zi orzulagan yumushlar xususida-da muxtasar so‘zlab o‘tdi. Qabul nihoyasida shoirning rejalari borasida ham qiziqdi. Hsha ilk uchrashuvdayoq Umar Xayyom yosh Sultonning bilimiga, o‘zini tuta bilish salohiyatiga qoyil qolgandi. Zero yaqindagina taxtga o‘ltirgan o‘n yetti yoshli Malikshoh o‘zini xuddi kattalarday va hatto ancha-muncha yillarni yashab qo‘ygan donishmadlarday tutar, kelishgan qaddi-basti ham unga yanada salobat baxsh etardi. Shoir asli ko‘chmanchi turk-o‘g‘izlardan bo‘lmish Sultondan bundayin qobiliyat va yuksak madaniyatni kutmagandi. O’sha uchrashuvdan so‘ng uning qalbida tug‘ilgan Sultonga bo‘lgan hurmati vaqt o‘tgani sayin tobora mustahkamlanib, sobitlashib bordi...


    Ular ulug‘ vazirning bog‘idagi tosh yotqizilgan tekis yo‘lak bo‘ylab borardilar. Vaziri a’zam erta bahorning etni junjiktirguday salqin havosini go‘yo pisand qilmayotganday o‘zini mag‘rur va viqorli tutar, u kishidan biroz tikroq bo‘lgan, yuz suyaklari bo‘rtib chiqqan, qisqa qora soqoli o‘ziga yarashgan basavlat shoir esa boshini xiyol eggancha qadam tashlaydi.


    Vanihoyat ulug‘ vazir tilga kirdi:


    -Shoirlar shoirini saharmardonda bizning huzurimizga ne yumush boshlab keldi?


    -Avvalo uzrimni qabul etgaysiz, janobi oliylari.-Shoir subhiy bir tiniq va o‘ktam ovozda so‘zlardi. -Rasadxonamiz tabboxiga (oshpaziga) bir-ikki bor qutlug‘ nazaringiz tushgan bo‘lsa kerak.


    -Xo‘sh-xo‘sh?..-deya vaziri a’zam diqqatini jamlab, shoirga qaradi.


    -O’sha odamning yolg‘iz qizi mana bir necha kundirki g‘oyib bo‘lgan. Nazarimda, Sabbohnig tarrorlari o‘g‘irlab ketishgan shekilli...


    Xayyomning maqsadiga tushunolmayotgan vazir mudom unga tikilib turardi.


    Buni payqagan shoir darrov gapiga oydinlik kiritishga o‘tdi:


    -Agar boshqa bir tashvish tug‘ilmaganda sizning qimmatli vaqtingizni olishga jazm etmagan bo‘lur erdik.


    -Tortinmay so‘zlayver.-deya dalda berdi vazir.


    -Eng yaxshi sangtaroshimiz bo‘lmish yigit o‘sha qizga ko‘ngil qo‘ygan ekan. Hozir u juda bezovta. Qizni izlab ketib qoladimi degan hadikdamen..


    -Agar yo‘qolganiga shuncha kun bo‘lgan bo‘lsa, o‘g‘irlashgani aniq. -Vazir biroz xayolga tolgach, dedi,-Biroq senga yordam bermoqqa ojizmen. Boisi ulug‘ Sultonimiz tez kunlarda ulkan yurish rejasini tuzganlar. Illo bir ojizani deb bu rejaga dahl etolmaymen.


    Umar Xayyom shu bilan suhbatga yakun yasalganini tushundi. Ulug‘ vazirning bu oshkora tushuntirishidan so‘ngra biron narsa deyish odobsizlik sanalishi aniq edi. U Nizom ul-Mulk bilan xayrlashib, rasadxona sari qaytarkan, Mahmudni o‘ylardi. Bechora yigit shu bir hafta ichida xarob bir ahvolga tushdi qoldi. Na bir tuzukroq ovqat yeydi, na bir ishida unum bo‘ladi. Shoir yigitga dil-dildan achinarkan, uni ilk bor uchratgan paytini esladi...


    

  


  
    Ikkinchi bob


    


    Buxorodan Isfahon sari borayotgan karvonning yo‘lga chiqqaniga ikki haftadan oshgandi. Bir maromda yo‘rg‘alab borguvchi karvon Buxoro saltanatidan chiqib, allaqachon azim Jayhundan kechib, Xuroson bag‘ridagi qumloq dashtlar oralab o‘tar, mudom davom etayotgan cho‘lu dashtlar nigohlarni toliqtirar darajada adog‘siz ko‘rinardi. Bu adog‘sizlik shundayin tamsilga munosib keladiki-go‘yo ulkan ajdahoning qiya ochilgan og‘zi asta-sekin baralla ochilayotgandek va mana-mana borliqni yutib yuboradigandek tuyulardi. Odamzotning ibtidosi kabi qadim va shuningdek, asrorga yo‘g‘rilgan hamda faylasufning o‘yi misol cho‘zilgandan-cho‘zilgan cho‘llar ham bahorda jonlana boshlaydi. Qibla yoqdan muntazam esib turguvchi, hali peshini yig‘ishtirib ulgurmagan qishning qaqshagan tunlarida bisyor yaxlagan va buning ustiga tap-taqir cho‘lda o‘zini qaerga qo‘yishni bilmay gir-gir aylanib, sho‘xlangan shamol tanlarga muz kabi uriladi. Ammo ilk ko‘klamning bu sovuq shamolida ham yoqimli bir bo‘y borki, u dimoqlarni huzurbaxsh siypalaydi. Ehtimol shamoldagi bu xushbo‘ylik cho‘lning u yer-bu yerida nish urayotgan sahroyi giyohlar va yoxud endi-endi jonlana boshlagan cho‘li malikning bahoriy nafasidandir. Balki sarkash shamollar bu yoqimli islarni tog‘u toshlardagi ertaroq uyg‘ongan gulu chechaklar yoxud obod kentlarning gulzoru bo‘stonlaridan olib qochib kelgandirlar. Ne bo‘lganda ham odamzot nazdida yovuzlik, balo-yu ofat timsoliga aylanib qolgan bu cho‘llar ayni damda hayotga tashna bir mavjudotni eslatardi. Balki bu yoz jaziramasiga asos solib, borki jonzotu nabobotni o‘z otash qozonida qovurgan bobo Quyoshning zaminga ajib iliqlik bilan boqayotganligidandir.


    Dashtning bag‘ridan o‘tib, hov uzoqlarda qum barxanlar yelkasiga opichgan ilonizi yo‘lning tusi cho‘lning boshqa yerlaridagi rangdan xiyol o‘zgachaligi bilan ajralib turadi. Bu yo‘ldan asta-asta yo‘rtayotgan karvon yuqoridan qaragan ko‘zga o‘z o‘ljasini poylab sudralayotgan ulkan ilondek ko‘rinadi. Karvon asosan yuzlab tuyalardan iborat, lekin tuyoqlari yo‘g‘on bir necha o‘nlab otlar ham borki, ularda qurollangan sarbozlar -karvon soqchilari boradilar. Tuyalar aksari qo‘sh o‘rkachli bo‘lib, o‘rkachlari orasidan ikki yonboshiga osilgan zil-zambil yuklar ularning odimlariga monand lo‘killaydi. Ot va tuyalarning goho-goho pishqirishi, sarbozlarning bir-birlariga baland ovozda gapirishlari, kimlarningdir xirgoyilari, qurol-yarog‘larning shaqir-shuqurlari karvon qo‘ng‘iroqlarining umidbaxsh tovushlariga qo‘shilib, karvonga xos ko‘xna umum bir sasni vujudga keltiradi. Qo‘ng‘iroq ovozini yopingan bu sas uzoq-uzoqlardan ham eshitiladi va karvon kelayotganidan olis-olislarga ishonchli xabar beradi.


    Xayyomning ikki tuyasi va bir (o‘zi mingan ot bilan ikkita) oti karvonning boshrog‘ida-karvonboshining tuyalariga baqamti joylashgandi. Buxoro qozikalonining nomidan karvonga qo‘shilgan shoirni karvonboshi o‘ziga yaqinroq joylashtirishni lozim topdi. Har holda Buxoro qozikalonidan Isfahondagi vaziri a’zam dargohiga borayotgan bu zot sag‘ir odam bo‘lmasa kerak, degan andishaga bordi. Qolaversa, hordiq paytlari tilla-yu kumush va molu matohdan boshqa gapni bilmaydigan karvonning asosini tashkil etgan savdogarlardan ko‘ra kitob ko‘rgan, aytishlaricha, zaminu samo ilmini bilguvchi olim zot bilan suhbat qurmoqni afzal bildi. Har tugul uzundan-uzoq safarni zerikmayroq qaritmoqni umid qildi. Shul bois, yotish-turishi-yu yemoq-ichmog‘i ham Xayyom bilan birga bo‘lib qoldi. Karvonboshining xizmatkorlari xojasining istagiga binoan Xayyomga ham xizmat qila boshladilar. Ayniqsa, olov yoqib, ovqat pishirish, tuya va otlarga yem-xashak berish, nihoyat karvonboshining issiq-sovug‘idan xabardor bo‘lib turishda sidqidil zahmat chekayotgan savlatli yigit shoirning e’tiborini tortdi. U juda gavdali edi. Jag‘ suyaklari keng, turtib chiqqan, bo‘z choponi yashirgan yelkalari ulug‘vor, bilaklari yo‘g‘on edi. Bundan bir-ikki kun burun bo‘lib o‘tgan voqea bu yigitning nihoyatda baquvvat ekanligini ham namoyish etdi. Hshanda kech kirib, karvon istirohat uchun to‘xtadi. Bunday paytda taomilga binoan tuyalar cho‘ktirilib, ularning ustidagi yuklar ham tushirib qo‘yilar va jonivorlar shu tariqa dam oldiriladi. Xayyomning zil-zambil kitoblari ortilgan tuyalari ham cho‘ktirildi va u yuklarni tushirish niyatida harakat qilayotgan bir paytda haligi yigit paydo bo‘ldi. Ikki-uch odam bazo‘r ko‘targuvchi yukni dast ko‘tardi-da, yerga qo‘ydi. Uning bu ishidan hayratlanganday bo‘lgan tuyalar ham pishqirib yuborganday tuyuldi. Ana o‘shanda Xayyom bu yigitga e’tibor berdi va mavridi bilan uni savolga tutdi.


    Bu yigit asli Keshning turkiy urug‘laridan bo‘lib, ismi Mahmud ekan. Buxoroda ilm olmasa-da, kasb-hunar o‘rganibdi. Nihoyat Buxoro mulkidan fayzu barokat ko‘tarilayotganini sezib, ham ahli hunarmand qudratli Saljuqiylarning bosh kenti Isfahon sari intilayotganini eshitib, o‘sha yoqqa bormoqni ixtiyor etibdi. Buxoroda hunarmandlarning tirikchiligi tang bir ahvolga kelgan, boisi hech qanday qurilish-bunyodkorlik ishlari olib borilmasdi. Ehtimol bu ko‘hna zamin hukmdorlari shundoqqina yonboshlarida dunyoni larzaga solib turgan saljuqlar xavfidan hadiksirab, yoyinki jonlari ko‘zlariga ko‘rinib, bundayin ezgu ishlarga xafsalalari kelmayotgandir. Nima bo‘lganda ham qadim Buxorodan qo‘r-qut ko‘tarilib ulgurgan va bu shaharda hunarmandlarning kamayib borayotganida ham ko‘rinardi.


    Isfahon esa buyuk saljuqiylar saltanatining dorulsaltanati, ulug‘ Sulton Malikshoh orzusiga ko‘ra jumlai olam poytaxtiga aylangulik shahar. U yerda ko‘pdan-ko‘p binolar, masjidu madrasalar barpo etilmoqda. Demak, u yoqlarda mehnatkash har qanday qo‘l quruq qolmasligi, tishga botgulik yemish topmog‘i tayin. Buxoroda sangtashlikni o‘rganib, ustasining duosini olgan yigit ana shunday o‘y-xayollar bilan mablag‘i yo‘qligi sababli karvon egasiga xizmatga yollanib, Isfahon sari borardi.


    Xayyom o‘z baxtini izlagan bu zahmatkash yigitga boqarkan, dunyoning ajab savdolarini o‘ylay ketdi. Rizqining bilaklari kuchi ila topib, bir navi kun ko‘rayotgan, o‘zi omi ersa-da, shoirning nazdida, go‘zal qalbning sohibi bo‘lmish bu yigit ham Mahmud va dunyoni zir titratib, ne-ne tillo boshlarni chopib, qancha-qancha javohir kitoblarni yoqqan sulton Faznaviy ham Mahmud. Ul johil podshoh behisob odamlarning rizqini qiyib, ularning umrlariga zomin bo‘lib yashadi, go‘yo ko‘k toqiga ustun bo‘lguday tutdi o‘zini. Yaratganning adolatini qarangki, o‘shal sohibi qudrat ham tuproqqa qorishdi. Bu Mahmud esa oddiy bir kambag‘al, rizqidan ortig‘ini da’vo qilmaguvchi oqko‘ngil hunarmand. Kun kelib u ham barcha qatori tuproqning bag‘riga qaytadi. Va’da qilingan hisob-kitob esa barcha uchun barobar. Shoirning boshida yangi satrlar g‘imirlay boshladi:


    


    Kulol do‘koniga kirdim bir safar,


    Dastgohda ishlardi usta ko‘zagar,


    Gado qo‘lidanu shohning boshidan


    Ko‘zaning bo‘yni-yu dastasin yasar.


    


    Vo darig‘! Olam oqib borar odamni oqizib. Agar shu osmon yoxud tun va kun bo‘lmasa, umr ham xuddi mana shu cho‘lu dashtlar yanglig‘ cheksiz-chegarasiz tuyuladi. Balki Ollohning hikmati ham shundadirki- u odamga o‘z umrini o‘zi hisob-kitob qilishligini amr etgandir. Mana umr, uni xohla kunga yoz, xohla tunga...


    Xayyom atrofga o‘ychan boqarkan, umri mana shunday safarlarda, odamlarning hikoyalariga qaraganda sarson-sargardonlikda o‘tgan g‘oyibona ustozi Abu Ali ibn Sinoni esladi. U bu ulug‘ olimni o‘zgacha bir mehr, o‘zgacha bir ehtirom ila yod etardi. Chunki Xayyom dong‘i yetti iqlimga ketgan ana o‘sha olimning kitoblari ta’sirida ulg‘aygandi, voyaga yetgandi. Hatto uning ba’zi asarlarini yoddan bilar, quvvai hofizasining kuchliligidan qaysi bob qaysi sahifada joylashganigacha aytib bera olardi. Ayniqsa, tabobatga oid asarlarining mutolaasiga o‘smirlik yillarining katta bir qismini sarflagandiki, dardlarni davolashda tuzukkina mohirligi ham bor edi. Giyohlar va jonivorlarning a’zolaridan doru tayyorlab, dard quvmoq, jarohatlarni shifolamoq san’atiga ega edi. Bu xislatlarga g‘oyibona peshini tutmish ustozi Ibn Sinoning kitoblari orqali erishgandi. Lekin u o‘zining bu hunarini ko‘pda oshkor qilavermas, zaruriy holat paydo bo‘lsagina qo‘llardi. Xayyom, shuningdek, Ibn Sinoning falsafiy qarashlarini o‘ziga yaqin olardi...


    Bu karvon odatdagidan ancha katta edi. Boisi buyuk saljuqlarning hujumidan titragan Buxoro hoqoni Shamsul Mulkning joni ko‘ziga ko‘rinib qolgandi. U maxsus karvon yollab yuzlab tuyalarga oltinu javohir, qorako‘lu shoyilar to‘la sandiqlarni yuklab, o‘z elchilari bilan Malikshoh huzuriga yo‘llagandi. Ajabmaski shu bilan bir necha yil jon saqlab olsa.


    Shoir miyasida aylangan haligi satrlar ta’sirida ko‘ksini to‘ldirib bir nafas oldi-da, keskin qaytarib chiqardi. Ko‘zlarini xiyol qisib, atrofga nazar soldi. Shom yaqinlashmoqda edi. Karvonboshi mana-mana buyruq berib karvonni to‘xtatadi, so‘ng namozni jamoa bo‘lib o‘qiydilar. Aftidan shu yerda tunab ham qolishsa kerak, boisi oyoqqa tura boshlagan shamol kuchayib ketishi va tunda yurishni mushkullashtirmog‘i mumkin.


    Muazzin azonni aytib, karvondagilar shom namozini o‘qimoqqa yig‘ilganlarida, soqchilar boshlig‘i tungi qo‘riqlash joylarini belgilay boshladi. Xizmatkorlar esa o‘z xo‘jayinlarining yuklariga yaqin joylarga olov yoqishib, kechki ovqatni hozirlamoqqa tushdilar...


    Namozni tugatgach, har kim o‘z olovi atrofida tanavvul qildilar. Taomdan keyin karvonboshi soqchilar boshlig‘ini alohida chorlab, topshiriqlar berdi. Qorovullar xushyor turishligini, imkon qadar olovlarni o‘chirmaslikni tayinladi. Chunki mish-mishlarga qaraganda, bu yerlarda sher to‘dalari izg‘ib qolganmish va karvonlarga hujum qilayotganmish. Karvonboshi hali biron marta hech yo‘q bironta sherni ko‘rmagan bo‘lsa-da, ehtiyot bo‘lishlikni lozim topdi. Haytovur o‘sha uzun quloq gaplar haqiqat bo‘lsa, g‘aflat balosidan Ollohning o‘zi asrasin. Uning ustiga bu maxsus karvon. Unda Buxoro hukmdorining jon rishtasi, to‘g‘rirog‘i, raddi balosi, Malikshoh Saljuqiyning esa ko‘rinmas nazari bor. Bu nazar ayni kunlarda dunyoning to‘rt burjini ko‘rmoqqa qodir. Karvonboshi ana shularni ham e’tiborga olib xizmatga zo‘r bermoqda edi. Umrining asosiy qismi mana shu sahroyi yo‘llarda kechgan karvonboshi uchun har bir nimarsaning, har bir hodisotning zarradin kabiri qadar hisob-kitob etmoq odat edi. Ehtimol shuning uchundirki, savdogarlar va umuman safarni ixtiyor etganlar orasida uning obro‘si baland edi... U o‘z vazifalarini bajarib bo‘lgach, ertaroq uyquga yotdi.


    Xayyom mudom boyagi o‘y-xayollar ta’sirida bo‘lganligi uchunmi, olov qoshida ancha o‘tirdi. Idish-ayog‘u dasturxonni yig‘ishtirib qaytgan Mahmud ham olovni kovlash va kuchaytirish bahonasida unga hamroh bo‘ldi. Andishada biroz o‘tirgach, jur’at qilib shoirni savolga tutdi:


    -Hazratim vaziri a’zamning qanotiga borayotgan emishlar?-dedi iloji boricha ovozini ko‘tarmaslikka urinib.


    Xayyom olovga tikilib o‘tirardi va Mahmudning so‘rovidan keyin ham holatini o‘zgartirmadi. Olovga termularkan, ehtimol ro‘parasidagi sodda yigitning samimiyatga yo‘g‘rilgan ovozi ta’siridanmi, balki boshqa sababdanmi, butun vujudi jimirlab, go‘yo ichidan nimadir chiqayotganday, o‘zini ikkiga ajralayotganday his qildi.


    -Men senga hazrat bo‘ldimmi? -dedi beozor ta’na ila va shu gapi ortidan haligi holatidan mosuvo bo‘ldi.


    Mahmud beodoblik qilib qo‘ydim shekilli deya o‘ylab, bezovtalandi, o‘zining avbosh (bebosh) komi (istagi)dan taassuf qildi.


    Biroq hali uning xafsalasi pir bo‘lib ulgurmay, o‘z hazilining noxush oqibatini bartaraf etishga shoshilgan Xayyomning taskinlovchi ovozi eshitildi:


    -Hg‘izlarda o‘zidan yoshi ulug‘larni ne deb e’zoz etadilar?


    Mahmud shoirning olov shu’lasida yaltiragan ko‘zlariga maqsadi ne ekan, degandek hadiksirab boqarkan, xiyol cho‘zib dedi:


    -Og‘oyi derlar.


    -Unda meni shunday atay qol.


    Soddadil o‘g‘iz yigiti Xayyomning murodini dabdurustdan anglayolmay tek qotdi, so‘ng ko‘zlari chaqnab, baquvvat yirik tishlarini ko‘rsatib, jilmayarkan, o‘ng qo‘lini ko‘ksiga qo‘yib, bosh egdi.


    Xayyom ham bosh silkib, uning haligi savoliga qaytdi:


    -Filhaqiqat, vaziri a’zam Nizom ul-Mulk janoblarining dargohlariga bormoqdamen.


    -Meni ham o‘z xizmatingizga olsangiz, har ne yumush bo‘lsa bo‘yin tovlamasdim.


    Shoir «inshoolloh» deb qo‘ydi-da, hordiq olmoqqa shaylandi. Karvonboshining o‘ng yonboshidagi bistar (to‘shak) ustiga cho‘zilib, jundan to‘qilgan yopinchig‘iga burkandi...


    Olamni buzguday faryoddan cho‘chib uyg‘onib ketdi. Ko‘zlarini ochdi-yu yonboshida to‘lg‘onayotgan karvonboshini ko‘rdi. U chap qo‘lini bag‘riga bosgancha «Ilon! Ilon!» deya dodlardi. Xayyom irg‘ib o‘rnidan turdi-da, bir siltanib karvonboshiga yetdi va uning so‘l bilagidan tutarkan, olov boshida nima qilishini bilmay garangsib turgan Mahmudga hayqirdi:


    -Yorug‘ keltir!..


    Mahmud olov ichidagi eng baralla yonayotgan saksovul shoxini sug‘urib olib, bir irg‘ib Xayyom ustiga keldi-da, karvonboshining bilagiga yorug‘ tutdi. Uning bilagidagi qon sizgan jarohatni ko‘rgan shoir tabobatdan boxabarligi bois sarosimaga tushmadi, nihoyatda tezlikda karvonboshining belbog‘ini yechib, tirsagining yuqorisidan qisib bog‘ladi. So‘ng hamon talvasaga tushayotgan karvonboshining bilagini ikki qo‘llab mahkam tutib, jarohatiga lab bosdi. Uni qattiq-qattiq so‘rib, yonboshiga tuflayverdi. Oxirgi so‘rishlarida karvonboshi kuchliroq ingradi. Xayyom o‘z nazdida jarohatdagi zaharni so‘rib tashlagach, bir-ikki tomoq qirib, ketma-ket tufladi-da, Mahmudning qo‘lidagi miltirab yonayotgan saksovul shoxini shitob tortib oldi va unga buyurdi:


    -Bos!..


    Mahmud uning gapini tushungan bo‘lsa-da xo‘jayinini bosishga haddi sig‘madimi yoki qaerini bosishni o‘yladimi, tek turib qoldi.


    -Yelkasidan bos deyman!.. -deya do‘q urdi Xayyom betoqatlanib.


    Mahmud xo‘jayinining ko‘kragiga o‘ng tizzasini qo‘yib, ikki qo‘li ila ikki oyog‘ini bosdi. Xayyom esa karvonboshining o‘ng qo‘lini tizzasi ostiga olib, chap ilki ila jarohatli qo‘lini mahkam yerga tirab, qip-qizil cho‘g‘ni ilon chaqqan joyga bosdi. Karvonboshining tanasi jizillab kuydi, atrofga qo‘lansa hid taraldi. U og‘riq dahshatida bir-ikki kuchanib siltandi, oh urdi, biroq zabardast Mahmudning changalidan xalos bo‘lolmadi. Ana o‘sha zo‘riqishlar asnosida xushidan ayrilib, jimib qoldi.


    Xayyom xurjunidan turli giyoh va jonivorlarning a’zolaridan tayyorlangan malhamni olib, xushsiz karvonboshining jarohatiga surdi-da, bog‘lab qo‘ydi. So‘ng joyiga yaxshilab yotqizarkan, uning yuzidagi terlarni artib, ustini yopdi va Mahmudga dedi:


    -Ertalabgacha istimalaydi. Ora-sira ichirgali xapdoru tayyorlab berurmen. Inshoolloh, tuzalib ketgay?!


    Xayyom shundagina atrofiga e’tibor qildi-ularni karvonboshining faryodidan uyg‘onib ketgan odamlar o‘rab turishardi.


    -Bu bahoriy ayozda ilon inidan chiqmasligi joiz erdi. Fikrimcha, oxirgi tunagan karvonsaroyimizda yuklarning ichiga kirib olgan bo‘lsami.-deb qo‘ydi shoir o‘ziga o‘zi gapirayotganday va Mahmudga qayrildi. -Ertalab jamiki yuklarni bir bor ko‘zdan kechirmoq lozim. Ul mori gazanda uzoqqa ketmagan chiqar.


    

  


  
    Uchinchi bob


    


    Mahmudning g‘oyib bo‘lganidan xabar topgach, Xayyom uning ortga qaytmasligiga, rasadxona esa bir mohir sangtaroshdan judo bo‘lganligiga ishondi. Chunki u Mahmudning fe’lini juda yaxshi bilardi. U qaysar va jasur edi, do‘stu yor uchun jonu tanidan kechmoqqa qodir edi. Suyuklisi go‘zal Rayhona uchun esa o‘shal jonu tandan ortig‘ini ham baxshida qilmog‘i mumkin edi. Uning fe’li shunday edi, fe’l esa Ollohdan. Mag‘rib Mashriqqa og‘ib, Jayhun Sayhunga quyilishi mumkindir, vale Odam alayhissalom farzandlarining fe’li evrilibdi desalar, shoir aslo ishonmag‘ay. Demakki, Mahmud sangtarosh ham o‘z yorining hech qursa izini, joizki, o‘lik yoxud tirigini ko‘rmaguncha qo‘ymas. Xayyom undan butkul umidini uzdi. Shul bois panjshanba subhida bosh bozorga bormoqni, rasadxona uchun asbob-anjom va turfa xil bo‘yoqlar xarid qilmoqni ixtiyor etdi. Bahonada yo‘liqsa, qurilish uchun bir-ikki xizmatgar hamda bilgichroq sangtarosh yollamoq ham niyati bor edi.


    Ertalab Xayyom, yosh munajjim Abul Muzaffar al Isfazariy, rasadxona korfarmosi (ishboshisi) otda va ikki chuhra (xizmatkor, g‘ulom) arobada bozor sari yo‘l oldilar.


    Isfahonda bir necha bozorlar mavjud edi-katta-kichik, hatto ba’zilari ma’lum biron nimarsa nomi bilan ham atalguvchi edi. Eng katta bozor esa shaharning rasadxonaga qarama- qarshi tomonida joylashgandi. Unga yetmoq uchun masjidu madrasa, Sulton saroyi va shohmaydonni yonlab o‘tmoq joiz edi. Shahristonning ko‘chalariga tekis qilib tosh yotqizilgan, ikki yonida esa ajib bir did va reja ila ikki qavatli do‘konlar bino etilgandi. Ularning pastki qavati savdo-sotiq uchun bo‘lsa, yuqori qismi mol saqlamoq, ba’zilarga hatto yotib-turmoq hayot kechirmoq uchun xizmat qilardi. Do‘konlar oldidan kichikroq ariq o‘tgan bo‘lib, uning ikki chetiga sarv va sapidor (terak)lar oralatib o‘tqazilgan, ularning ostiga esa turli gullar ekilgandi. Shahar ahli koriz (er osti quvur)lardan oqib kirguvchi ana o‘sha ariqlardan suv ichardi. Isfahon tarix sahifalarida bejiz «Yashil shahar», «Gul shahar» deya nom qoldirmagandi. Ayni damda daraxtlar barg chiqarmagan. Yalang‘och, gullar ham hali g‘unchalamagan bo‘lsa-da, shaharning bir oy o‘tgandan keyingi husnu jamolini tasavvurga keltirish qiyin emasdi.


    Darhaqiqat, shahri azim Isfahon buyuk saltanatning dorulsaltanati o‘laroq bisyor orasta, pokiza va muhtasham edi. Shuningdek, shaharda bahoriy bir uyg‘onish kezmoqda ediki, goho-goho ko‘klamga xos yumushlar ila band bo‘lgan kishilar ham ko‘zga tashlanardi. Boz ustiga undagi sahargi osudalik qulog‘u ko‘ngillarga xush yoqsa, bir maromda «taq-tuq» qilayotgan ot tuyoqlari bo‘lmasa-da, arobaning g‘iytillashi va g‘ildiraklarining tosh yo‘lda aylanishidan chiqqan ovoz kishiga xiyol noxush tuyulardi. Bu ayniqsa, ayni damda ko‘ngli sabuhiy na-siymlar yanglig‘ musaffo va jazbali bo‘lgan Xayyomga o‘zgacha ta’sir etar, yanaki bu mutaassirlik ortidan «balki bozorga bormaganim durustmidi», deya nadomat ham qilib qo‘yardi. U o‘z mavqei va xizmat burchiga binoan bozorga bormasa ham, xarid xususida korfarmoga amr etsa ham bo‘lardi. Vale o‘zi xo‘p va ko‘p mehr baxsh etgan rasadxonaga sangtarosh yoki oddiy bo‘yoqchi qiyofasida qandayin odam kelishidan tashvishga tushardik. Shoir bu andisha ila avvalo o‘z ko‘nglini ehtiyot qilsa, shu kabi, rasadxona ahli orasida ftina-yu noahillik paydo bo‘lmog‘idan ham saqlanardi. Bundan tashqari, u savdo-sotiqni, to‘g‘rirog‘i, bozorni mutlaqo xush ko‘rmas, unga kirdi nafasi bo‘g‘ilib, ko‘ksida og‘ir bir tosh bino bo‘lgandek tuyulaverardi. Bozor ahliga boqib, biron so‘z demoqqa mayli ham, xohishi ham qolmasdi. Bu mol bozoridagi oldi-sotti avjiga mingan bir paytda ahli bozorga qarata she’r aytmoq bilan barobar edi. Illo shu fe’li ila ham uning bozorga bormoqdan tiyilmaganligi muddaosining chandon muhimligidan dalolat edi.


    Bozor qoshida ot-ulovlarni qoldirish uchun maxsus manzil mavjud edi. Ular ham aroba va otlarni o‘sha yerda omonat qildilar.


    Bozorning bosh darvozasidan so‘l tarafga yurilsa, meva-cheva, sabzavot va kappon rastalariga o‘tilardi. To‘g‘riga borilsa, bazzozlik do‘konlari bo‘lib, turfa rangdagi matolar yoyib tashlangandi. Filhaqiqat, Isfahon o‘zining shoyi va paxtadan tayyorlangan gazlamalari bilan mashhur edi. Bu borada poytaxt hunarmandlari ancha nomdor edilar. Shuningdek, matolarga gul bosish san’ati ham bu yerda o‘zgacha darajotga yetgan ediki, Isfahon gazlamalari guli hamda bo‘yoqlarining tiniqligi va turfaligi bilan ajralib turardi. Dorulsaltanatda bo‘yoq tayyorlash, teri oshlash, kitobotchilik hunarlari ham bisyor rivoj topgan edi. Hsha bozzozlik rastalarining adog‘ida bo‘yoq tayyorlovchilar, ko‘nchilar va kitobdor ustolarning do‘konlari qatorasiga qurilgandi. Bozorning bu qismlari ham juda gavjum edi.


    Hng tomonda esa eshiksozlik, beshiksozlik, kulolchilik, temirchilik, naddoflik (ip yigirish) kabi rastalar joylashgandi. Bu qism xiyla shovqin-suron, yanada aniqrog‘i, taqir-tuqirdan iborat tovushlarga makon edi. Mazkur rastalarning oxiridagi maydonda ish izlagan hunarmandlar, mardikorlar va hatto darveshu gadoylar joy olishardi. Bu yerda ham baqir-chaqir yetarli edi.


    Shoir hamrohlarini o‘ng tarafga boshladi. Niyati-eng avvalo usta bir sangtaroshni yollamoq edi. Rastalar yonlab borarkanlar, yosh Isfazariy shoirning yuzida iztirobmi, ma’sum ko‘nglidan oqqan ozormi aks etganini ko‘rib, uni biroz andarmon etgisi keldi. Yaqinginada Isfahon Nizomiyasini xatm qilib, ustozlari tavsiyasiga binoan rasadxonaga, Xayyom huzuriga kelgan bu olim yigit ilmi nujum hamda ilmi riyozatda bilgich edi. Shu bois tez orada Xayyomning hurmatiga, e’tiboriga musharraf bo‘ldi. Shu bilan birga, Isfazariyning biroz shumligi, sho‘xligi ham mavjud bo‘lib, vaqti-vaqti bilan kishini mutoyibaga chorlamoq oyini (odati) bor edi. Xuddi shu fe’li goho shoirga xush kelar va aksariyat hollarda uning beozor sho‘xliklari g‘ashnok qalbini tarabnok (xursand) etardi.


    -Ustoz,-dedi Isfazariy ovoziga sho‘xlik bag‘ishlab,-Olloh taboraka taologa hunarmandlar yovuqroqmi yoxud olimlar?


    Xayyomning tundlashgan yuzida tabassumga moyillik paydo bo‘ldi. Isfazariyga ko‘z qirini tashlarkan,


    -Ko‘ngil yovuqroq. Illo banda o‘z egasini qalbida kashf etmay turib, unga yaqinlasholmaydi.-dedi shunchaki so‘zlayotganday. Bir muddat jim borgach, qo‘shib qo‘ydi:


    Olloh bu dunyoi bozorga boqib, bandalarining nafs junbushidan yoqa tutgan chiqar. Bir-ikkisining orasinda biz shunchalikmiz, barchasidin ogoh zot ne ko‘yda ekan?


    Isfazariy mamnun jilmaydi- mana, endi haqiqiy ustoziga o‘xshadi, uning mutoyibali so‘ziga mos so‘z aytdi.


    Xayyom hali yosh, yanaki boshkentga kelganiga endigina ikki yil bo‘lgandi. Shul bois uni hali ko‘pchilik tanib ulgurmagan, xalq orasida unchalar shuhrat topmagandi. Hozir ular rastalar yoqalab borar ekanlar, ora-sira berilgan salomlarga alik olardilar. Shoirni tanigan kishilar esa yonidagilarga ma’noli qarab qo‘yishar yoki unga tavoze ila salom bergach, «sizni tanib qoldim», deganday bosh qimirlatishardi. Yoshroq, ilmpesharoqlari esa bir-birlariga «Xayyom hazratlari, Xayyom hazratlari», deya shivirlashardi. Lekin bu kabi siylov-so‘rashuvlar sezilmas darajada siyrak bo‘lib o‘tardi.


    Rastalar adog‘idagi maydonga chiqdilar. Bu yer yanada g‘ala-g‘ovurga to‘la edi. Ayniqsa, maydonning so‘l yonidagi janda kiygan darveshlarning ovozi boshqa tovushlarni bosib ketadi...


    O’ng tomonda, maydonning chetida o‘tirgancha nimalarnidir ming‘irlayotgan odam Xayyomning e’tiborini tortdi. U bir paytlar kulrang bo‘lgan, lekin hozir o‘ngib ketganidan tusini ham anglab bo‘lmas holatda kirlagan choponi ustidan eski belbog‘ bog‘lab, unga mul (may) uchun ayoq (idish, xumcha) ilib olgandi. Boshida quloh, sochi, mosh-guruch soqoli o‘siq, kirlagan edi. Bo‘y-basti pakanaga monand, yuzi dumaloq, ko‘zlari suzilib boqadi.


    Shoir unga yovuq keldi. Bozor shovqinidan uning ming‘irlashini ajratmoqqa urinib, diqqatini jamladi. Nafaqat olatasir bozorni, balki butun olamni unutgan bu odam she’r o‘qirdi. Bir payt u Xayyomning nigohini sezdimi yoxud boshqa vajhdanmi, shahd boshini ko‘tardi-da, darvishlar tomonga qarab she’r o‘qiy ketdi. Uning ovozi biroz xirqirab chiqar, biroq devona bir kayfiyatga yo‘g‘rilgani bois yoqimli eshitilardi:


    


    Mug‘ona bodadin mast bo‘lsam bordur,


    Oshiqu rind, budparast bo‘lsam bordur.


    Har kim meni har xil gumon qiladi,


    Qandayligim faqat menga oshkordur.


    


    Darvishlarning ba’zi g‘ofilroqlari, unga ola qarash qilib, «astag‘furilloh!» deya na’ra tortdilar.


    Xayyom g‘alati bo‘lib ketdi. Avvallari bo‘lganidek butun vujudi titrab, ichidan bir narsa sidirilib chiqayotgandek tuyuldi. Shundayin bir jazba ila yoqasin chok, jismini pora etib, faryod urmoq istadi. U go‘yo ikkiga ayrilmoqda edi. Biroq ro‘baro‘sidagi odamning ko‘zlariga yo‘liqqan birinchi bo‘lagi uni faryoddan to‘xtatdi. Hqilgan ruboiy Xayyomniki edi.


    -Kimsiz?-so‘rdi u ovozi titrab.


    -Bir mulparastmen?-dedi haligi odam yelkalarini silkitib. Uning oqshaygan yelkalariga boqib hammolligini fahmlagan shoir yana so‘roqqa tutdi:


    -Qaerdansiz?


    -Ollohdin!..


    Bu javobni eshitgan Xayyom har doim berilguvchi savolning ikkinchi qismini tiliga chiqarmoqdan tiyildi. Chunki hammolning javobi qandoq bo‘lishini anglab yetdi. Shuning uchun ismini so‘rab qo‘ya qoldi.


    -Yusuf derlar meni.-dedi u hirqiroq ovoz ila.


    -Rasadxonaga chorlasam borurmisiz?


    Yusuf shoirga qattiqroq tikildi.


    -Vo-oh!-deb yubordi u oh urib, -Xayyom hazratlarining diydorig‘a musharraf bo‘ldimmu, yo, Olloh!.. Axir endigina sizning o‘tlig‘ satrlaringizni o‘qimagan edimmi! - Tavoze ila kelib, mehnatdan qadoqlangan, egri-bugri barmoqli qo‘llarini shoirga uzatdi.


    -Assalomu alaykum, yo, zoti sharif!..


    Shoir ham qo‘sh qo‘llab ko‘rishdi.


    -Bir umr oshiyoningiz gardin aritsam shodmen.-deya bosh egdi Yusuf ehtiros ila.


    Shoir uning so‘zlaridan va ayniqsa, ulardagi ehtirosdan mutaassir bo‘ldi.


    Ular Yusufni ergashtirib so‘l yoqqa yurdilar. Darvishlar yonidan o‘tib, ayiq o‘ynatayotgan odamga ro‘baro‘ keldilar.


    Ayiq o‘ynatuvchi juda basavlat bo‘lib, qalin soqol-mo‘ylovi malla tusli, ko‘zlari moviy edi. U musulmoncha kiyinib olgan bo‘lsa-da, aft-angori muslimga o‘xshamasdi. Biroq belida zunnori (musulmon bo‘lmaganlar bog‘lab yuruvchi chilvir) yo‘q, demak, muslim. U chap ilkida ayiq bog‘langan zanjirni tutib, o‘ng ilki ila turli harakatlar qilar va ayiqqa shunga monand har xil buyruqlar berib, uni idora etardi. Aslida qo‘ng‘ir tusli bo‘lgan ayiq ayni damda kir-chirligidan to‘q kulrang holga kelgan, junlari gadoning juldur choponi yanglig‘ ko‘rinardi. U ozib-to‘zib ketgan, biroq aslida bahaybat bo‘lganidan yirik ustixonlari turtib chiqqan va shul boismi, vajohatli tuyulardi. Lekin egasining buyruqlarini ikki oyoqlab turgancha itoatkorona bajarishidan birovga ozor yetkazmasligini anglash mumkin edi. U maymoqligi yetmaganday yana ajabtovur qiliqlar qilib, atrofdagi tomoshabinlarning zavqini keltirib, kulgusini qistatardi.


    Xayyom ham zavq ila unga tikilib qoldi. Uning zavqini anglagan Yusuf o‘zgalarga eshittirmaslikka urinib, asta so‘z qotdi:


    -U olis shimol yurtidan bo‘lur, nomini o‘rus derlar. Isfahonda yaqinda paydo bo‘lmish. Ilkidin kelmay-durg‘on yumush yo‘q ko‘rinadur.


    Surishtirgach, bildilarki, uning oti asli Mixail ekan, Islom dinini qabul qilgach, Mikoil deb o‘zgartiribdi. Turkiy va forsiyda zahmatsiz so‘zlashmoqqa qodir, Yusuf aytmoqchi, ko‘p hunarlar sohibi, jumladan, sangtaroshlik, naqqoshlik borasida ham ustoligi bor ekan. Shoir uni ham ishga yolladi...


    

  


  
    To‘rtinchi bob


    


    Rasadxona hovlisi xiyla keng edi. Sahniga tosh yotqizilib, ixotalangan aylanalar ichiga mevali daraxtlar va gullar ekilgan. Ikki yondagi ikki qavatli g‘ishtin binolar turli hajmdagi oshyonalardan (xonalardan) iborat, barcha oshyonalarning eshiklari rasadxona hovlisiga qaragan. Hngdagi binoning ikkinchi qavatidagi bir necha xonalardan iborat eng katta oshyonaga Umar Xayyom joylashgan bo‘lib, unda sohib devon (bosh vazir) shoirga in’om etgan bir kanizak ham istiqomat qiladi. Xayyomning ikki yonida hamda so‘ldagi binoning ikkinchi qavatidagi kichikroq oshyonalarda esa munajjimlar-Abul Muzaffar al Isfazariy, Maymun ibn Najib al Vositiy va boshqa olimu tolibi ilmlar qo‘nim topmishlar. Pastdagi hujralarda bo‘lsa, rasadxonaning korfarmo boshliq xizmatchilari, qurilishda mehnat qilayotgan hunarmandlar, chuhra va boshqalar yashaydilar. Htinxona, qozonu o‘choq va omborxona ham o‘sha yerda joylashgan.


    har ikki tarafdagi bu binolar ro‘paradagi bosh binoga ulanib ketgan. Rasadxonaning asosiy binosi ham ikki qavatli bo‘lib, tog‘ toshlaridan bunyod etilmoqda edi. Uning birinchi qavati bitkazilib, ish ikkinchi qavatda davom etardi. Bu bino Xayyomning tarxi asosida bunyod etilar, uning ikkinchi qavatida ulkan bir xosxona barpo etmoqqa kirishilgandi. Bu xosxonadagi ishlar nihoyasiga yetgach, unda Xayyomning rejasiga asosan ilmga xizmat qiluvchi mo‘‘jizalar tiklanishi mo‘ljallanmoqda edi. Rasadxona binosining har ikki qavatidagi boshqa xonalarda buyuk saljuqiylar saltanatiga dunyoning ko‘plab mamlakatlaridan olib kelingan, taklif etilgan olimlar ilm ila mashg‘ul bo‘lishib, kuzatishlar olib borishar, hisob-kitoblar o‘tkazishar, turfa tarxlar chizishib, koinot sarhadlariga yetmoqqa intilishardi. Bu ishlarning bari shaxsan Sulton Jaloliddin Malikshoh ibn Ali Arslon Saljuqiy va vaziri a’zam Abu Ali hasan ibn Ali at Tusiy-Nizom ul Mulk homiyligida, Abul Fath Umar ibn Ibrohim Xayyom-Nishopuriy boshchiligida olib borilardi. Shuning uchun ham jamiki yumushlar pishiq-puxta, tartib-qoida bilan bajarilar va hamisha rasadxona uzra yorqin bir nur suzib yurganday, ehtimolki, bu nur undagi kishilarning qalblariga tutashday tuyulardi. Rasadxonadagi olimlar, ilmi tolib va xizmatchilar, ayniqsa, unda olib borilayotgan yumushlar aslo moddiy taqchilikka yo‘liqmasdilar. Ayonki, bu rasadxona buyuk Saljuqlar saltanatining, xususan, Sulton Malikshohning faxru iftixoriga aylanmoqda edi.


    Yusuf va Mikoil o‘ng tomondagi binoning birinchi qavatida-Mahmud yashagan hujraga joylashdilar. Ayiq esa Xayyomning ijozatiga binoan o‘tinxonadan makon topdi.


    Xayyom shom namozini o‘qigach, taomlandi. Taomdan so‘ngra esa kanizagi keltirgan iliq suvda qo‘lini yuvib, og‘zini chayqadi. Ayni paytda u ajib bir ishtiyoq ila anchadan buyon yozayotgani riyozatga, xususan, jabrga oid asarini davom ettirmoqqa o‘zida rag‘bat seza boshlagandi. Hychan qiyofada xontaxta yoniga o‘tirib, davotni ochdi va ilkiga xomani (qamishdan tayyorlangan ruchka, qalam) oldi. Biroq xomani qog‘ozga tekkizar-tekkizmas xayoli chalg‘idi, haligina ko‘nglida jo‘sh urgan ilhom baxsh ehtiros endi uni olis xotiralar girdobiga tortdi. Ona shahri Nishopur bag‘rida o‘tgan bolaligi, ilmga havo yanglig‘ tashna bo‘lgan damlari yodiga tushdi. Hshanda o‘n yoshdamidi... Foyibona ustozi bo‘lmish Ibn Sinoning kitoblaridan bosh ko‘tarmasdi, na kun, na tunning farqiga borardi. Ilmi hisobga oid asarlarini go‘yo go‘zal bir doston misol o‘qir, ayniqsa, bu ilm bilan endi-endi shug‘ullana boshlaganligidan sehrli raqamlar o‘yini uni hayratga solardi. Raqamlarning mo‘‘jizakor bu o‘yinlarini Ibn Sino ajib sodda, shuningdek, maftunkor bir yo‘sinda tasvirlab bergandiki, birozgina kirishib qolgan odamni asir etardi qo‘yardi.


    Dunyoda faqatgina mo‘‘zijalar kutib, unga hayrat ila boquvchi bolakay Umar uchun Shayxurraisning «Al hisob» asari ulug‘ bir olamga olib kirguvchi qutlug‘ bob (eshik) vazifasini o‘tagan bo‘lsa ajabmas... Xayyom asarning raqamlar xossalari haqidagi birinchi faslini esladi. Hamon ilkida turgan xoma bilan o‘zga niyatda ochgan qog‘ozga beixtiyor raqamlarni yoza boshladi. Mana, uni ilk bolalik chog‘laridanoq asir etgan oddiygina raqamlar: 1, 2, 3, 4, 5... Raqamlarning bu turishini Ibn Sino «raqamlarning tabiiy qatori» deb belgilagandi. Ha, Xayyom biladi-sonlar bashariyat kashf etgan eng buyuk mo‘‘zijadir. Balki olamning asosini ham shu o‘ntagina raqam tashkil etar. Ularning kuch-qudrati nechog‘li ekanligi faqatgina Ollohga va ularning sehru jodusini anglagan zotlargagina ayon. «har bir son yonidagi kichigi bilan kattasi yig‘indisining yarmiga teng hamda o‘zidan shunday teng uzoqlikdagi sonlar yig‘indisining yarmiga teng». Bu Ibn Sinoning Xayyom uchun yod bo‘lib ketgan so‘zlari edi. Masalan, «5»ni tanlasak, Xayyom shu xayol bilan qog‘ozga «5» sonini yozdi. Uning yonidagi kichigi- «4», kattasi -«6», ya’ni, 5=(4+6):2. Huddi shuningdek, 5 dan 3 va 7, 2 va 8 ham teng uzoqlikda joylashgan, ya’ni 5= (3+7):2... Bu esa dunyodagi hamma narsa hisob-kitobli, yanaki Buyuk Zotning hisob-kitobiga taalluqli ekanligini ko‘rsatmaydimi? Raqamlar ham xuddi so‘z kabi sehrga ega.


    Xayyomning lablari xiyol qayrilib, yuzida mamnunlik aks etdi. Yana «Al hisob»dagi so‘zlarni eslay boshladi. «har bir sonning ikki barobar uzoqlikda joylashgani o‘sha sonning o‘ziga teng bo‘ladi». U zavq bilan tez-tez yoza boshladi: masalan, 3 ning 2 barobari 6 bo‘lib, bu son 3 dan hisoblaganimizda uchinchi o‘rindadir. Ya’ni 3.2=6---3 ----4, 5, 6...


    Ibn Sino bu kitobini yozishda yunon olimi Uqlidus (Yevklid)ning «Ustuksot» asaridan foydalangan. Darvesh, Uqlidus yodiga tushdi. Bu olimning falsafiy qarashlari Xayyomni hamisha o‘yga toldiradi. Uning isbot talab qilmaydigan «qoida»lariga (postulatlariga) mudom isbotu dalil qidiradi...


    Tashqaridan kelgan g‘alati ovoz shoirning xayolini bo‘ldi. Uning ne sas ekanligini bilmoq ilinjida kanizakni chorladi:


    -Parmuda!


    -Labbay, hazratim. -Uning qarshisida nazokat ila bosh egdi kanizak.


    -Ne tovush keladir hovlidan?


    Parmuda o‘ziga yarashgan tabassum ila jilmaydi:


    -Siz keltirgan odamning haligi ulkan mahluqi na’ra tortadur, hazratim.-dedi u bosh egib.


    Xayyom kanizakning so‘zlaridan zavqlanib, unga g‘alati qarash qildi. Shu payt ko‘nglida allanuchuk sog‘inch paydo bo‘ldi-da, sim-sim oqayotganday teyuldi. Kipriklarining osti achishdi, o‘rtandi va ichidan nimadir sidirilib chiqayotganga o‘xshadi. U «yo Olloh!» deya o‘rnidan turdi. Kanizakning yonidan o‘tarkan, dedi:


    -Boqaychi, ul mahluq ne deyur!


    Parmuda yana jilmaydi.


    -Sen esa meni kutgil!-deya uni uyalishga majbur etgulik qarash qildi va tashqariga chiqib ketdi.


    Aslida Xayyom cho‘ri tutmasdi, erandan xizmatkor saqlasa saqlardiki, kanizakni ixtiyor etmasdi. Parmudani esa yaqinda vaziri a’zam in’om etdi. Shoirning uylanmaganligi, yolg‘iz istiqomat qilishi va baquvvat vujudi uni shunday ish tutmoqqa undadi. Xayyomga bir she’riy ayol lozimligini payqadi, lekin bu mulohazasini unga aytmadi-yu kanizakni izmiga topshirdi.


    Xayyom tashqariga chiqib, oshyonasining eshigi ro‘parasidagi naqishnkor panjara yoniga keldi. Ko‘ksini to‘latib nafas olarkan, cho‘zib chiqarish asnosida to‘lin oy ziyosida oqish ko‘ringan ko‘kka tikildi. Uzukning tillo ko‘ziday yaltirab, ko‘ngilga samoviy yengillik bag‘ishlaguvchi sochqin yulduzlarga intiq termuldi. U butun umr ana o‘sha samoga intilib, uni o‘rganishga urinib yashadi. Bu hadsiz kengliklar siru sinoatga to‘la ekanligini bilganligi uchun ham unga talpindi. Undagi mo‘‘jizakor borliq qalbini doimo rom etib keladi...


    Quyidan nayning kishi bag‘rini o‘rtaguvchi xazin nolasi eshitildi. Bu nola haybatli, ulug‘vor va shuningdek, asrorli tunga shu qadar qorishib borardiki, quloq yoxud qalb na uni eshitardi, na tunni his qilardi. Balki tun va kuy ajib sirlilikka yo‘g‘rilgan dil bilan uyg‘unlashib borardi. Samoviy xayollar xurujidan sarmast bo‘lgan shoirning butun jismu joni jimirlab, qa’ridan nimadir sidirilib chiqa boshladi. Bu uning vujudida yashayotgan ikkinchi Xayyom edi. U tashqariga chiqdi-da, kipriklarining osti achishib, qarog‘i olovlandi. Keng, suyakdor ko‘ksini uzun barmoqlari bilan libosi ustidan go‘yo timdalaganday siladi. Yuzi iztirobli tirishib, sog‘inchli bir intilish bilan so‘lga yurdi...


    U hovliga tushib, nay ovoziga intilgani sari kuy unga yovuq (yaqin) kelaverardi. Jon olg‘uvchi musiqor Yusuf va Mikoil joylashgan hujradan eshitilardi. Shoir pastak eshik qoshida bir muddat turib qoldi, chunki u eshik ochilishi bilan nay ovozi tanishini his etar va shu bois uning to‘xtashini istamasdi. Kuy avjiga kelib, nay eng yuqori pardada ingraganda ixtiyorsiz shiddat bilan eshikni turtib yubordi. Eshik taraqlab ochildi, zanjiri shaqirladi. Kuy uzildi. Cho‘chib tushgan hamxonalar baqraygancha bir lahza qotdilar. So‘ng birinchi bo‘lib o‘ziga kelgan Mikoil irg‘ib o‘rnidan turdi, qo‘lida nay tutgan Yusuf sarmast bir alpozda unga ergashdi. Shoshib salom berdilar. Shoir alik olgulik holatda emasdi. Uning ko‘zlari olovday yonar va o‘choqda xonani ham isitib, ham yoritib yonayotgan olov bu ko‘zlarga nisbatda anchayin ojizday tuyulardi. Yuzi qizarib, bo‘g‘riqib ketgan, qosh, ko‘z ham haligi olovga qo‘shilib yonardi go‘yo.


    -To‘xtamangiz!-dedi shoir iltijoli titroq ovozda ilki ila Yusufga ishora qilib.


    Uning ahvolini Mikoil anglamagan bo‘lsa-da, Yusuf darhol fahmladi va shoirni to‘rga- ixcham xontaxta yonidagi bo‘yraga o‘tqazib, nayni labiga bosdi. Yor labiga qovushgan oshiq oh urdi go‘yo. Shoir ko‘zlarini yumib, kuyga monand tebrana boshladi. Hozir u hech narsani ko‘rmasdi. O’choqdagi olovdan qoraygan bu tor hujra, undagi g‘aribona ashyolar, haligina bozor changiga qorishib, tirikchilik ilinjida har ko‘yga tushgan mana bu odamlar uning uchun farqsiz. U bularning bari bilan birga edi. U dunyoda yolg‘iz edi. Bag‘rida o‘zi ham anglamagan ulug‘ bir kom to‘lg‘onardi...


    Mikoil qoraygan sopol piyolaga ayoqdan achimsiq hidli, arpadan tayyorlangan arzon bo‘zani quyib, Xayyomga uzatdi. Shoir ko‘zlari yumuq bo‘lsa-da, buni payqadi, piyolani olib, bir zarbda sipqordi. Yuzi bujmayib, o‘z tebranishi ila musiqaga jadalroq jo‘r bo‘ldi. U kuydan, yashashdan, bo‘zadan, mana bu davradan va umuman dunyodan maxmur (mast) edi.


    Rosa o‘rtanib ingrangan kuy nihoyat tindi. Uning ortidan Yusufning xirqiroq, lekin yoqimli ovozi eshitildi. U she’r o‘qirdi:


    


    Mehrobga sajdadan nima ham foyda,


    Dilda Buxoro-yu Taroz jononi.


    Namozni yoqtirmas mening xudoyim,


    Unga maqbul tushar ishq g‘alayoni...


    


    -«Odami shuaro»! (Abu Abdullo Rudakiyning laqabi. Uni birinchi shoir ma’nosida Odam alayhissalomga nisbat berishib, shunday atashgan)-dedi Xayyom past ovozda va o‘zi ham o‘rtanib Radukiyning baytidan o‘qidi:


    


    To‘lin oydek nigor birlan aqiq may, cholg‘u bo‘lsa, voh,


    Farishta ham tushar ko‘kdan, tushar joy bo‘lsa hamki choh.


    


    Nechuk uzgum nazar undan, zarar topsa imonim gar,


    Mozorimdan chiqar hattoki nargis, qovjirab giyoh.


    


    Uning ishq lazzati jannatda ham aslo topilmas shahd,


    Kechar o‘z holidan kimki agar bir bor bo‘lur ogoh.


    


    Ko‘zingda kuppa-kunduz gar xari bo‘lsa ko‘rolmaysen,


    Ko‘rursen qop-qora tun o‘zga ko‘zi ichra cho‘p nogoh.


    


    So‘ng Yusufga yuzlanib, dedi:


    


    -Kimsiz? Bu fano dahrida ne sho‘rishlar yog‘ilmish boshingizga?!


    Yusuf yutoqib ko‘ksini silarkan, yana boyagidek xazin, biroq yoqimli ovozda she’r o‘qishga tushdi:


    


    -Men ul rindmenki, nomimdir qalandar,


    Na xonumon, na uy ko‘rdim, na langar.


    Ko‘chang kezdim, chiqib qolsang mabodo


    Fido etmoqqa boshimni muqarrar.


    (Bobo Tohirning ruboiysi)


    


    U she’rni tugatib, biroz tin oldi-da, o‘z kechmishini muxtasar hikoya qilib berdi.


    Yusuf asli Buxorolik edi. Otasi mohir xattot bo‘lish bilan birga usta kitobatchi, ya’ni kitob muqovalovchi ham edi. U kishi juda ilmparvar va shuning orqasidan fozil zotlarni qadrlar, ularni dunyoning ustunlari deb bilardi. Hzi Islomiy ilmlarni puxta bilguvchi mullo zot ersa-da, kishilar bilan bo‘lguvchi muomalotda irq, din tanlamasdi, barcha «Ollohning quli» degan aqidaga tayangan holda qaraguvchi edi. Shul sababli ham yolg‘iz o‘g‘li bo‘lmish Yusufni boshidanoq ilm shikoriga soldi. Yusuf avvaliga o‘z mahallasidagi domullodan xarf o‘rganib, ibtidoiy bilimlarni olgan bo‘lsa, keyinroq Buxorodagi katta madrasada tahsilni davom etdirdi. U juda ilmga chanqoq edi. Falsafa, fikh kabi ilmlardan tashqari, she’riyat hamda musiqiyga ham o‘ch edi. Mana shu ixlosu intilishlari o‘laroq ulug‘ orzular iskanjasida yashardi. Biroq uning baxtiyor va osuda damlari qisqa ekan. Illo o‘sha yillari Buxoroni Mahmud Faznaviy lashkarlari ishg‘ol etdi. Ular shaharni vayron qildilar, Buxoroning ulkan kutubxonasidagi durdona kitoblarni, ya’niki diniy bo‘lmagan risolalarni olovga otdilar, o‘zga dinga mansub odamlarni qatl om etdilar. Qadim Buxoroda qad rostlagan kalisa-yu kunishlar (nosaro va otashparastlarning ibodatxonalar) buzib tashlandi. Faznalik Mahmud o‘zini islomparast qilib ko‘rsatgani bilan o‘ta zolim edi va shu ahvoli bilan kitoblarda bashorat qilingan lashkarboshi bo‘lishga, butun musulmon dunyosiga hukmdorlik qilishga da’vogar edi.


    Hsha qqirg‘in bo‘layotgan kunlari Yusufning otasi bir yahudoning jonini saqlab qolish uchun yashiradi. Biroq bu gap chaquv tufayli bosqinchilarning yuzboshilaridan birining qulog‘iga yetib boradi. Alhol Yusufning otasini ham yahudoga qo‘shib qo‘lga oladilar. Hsha yerning o‘zida yahudoni o‘tda kuydiradilar, Yusufning otasini esa dorga tortadilar. Yosh yigitcha bo‘lmish Yusuf bu dahshatlarning borini o‘z ko‘zi bilan ko‘rib turadi va o‘sha kundan boshlab mullabachchalikni tashlaydi, namozni tarki odat qiladi. Kichkinagina sallasini boshidan olib, uloqtiradi va qalandarga o‘xshamagan qalandarga aylanadi. Mayga oshno tutinib, faqirlikda dunyo kezadi. Faqirlik, tanholik va sayohat ko‘ngil ko‘zini ravshanlashtirib, devonavash hamda dilbar bir zotga mengzaydi. Keza-keza nihoyat Isfahonda qo‘nim topadi.


    Xayyom sarxush bir alfozda uning hikoyasini tinglarkan, ayni damda mana shu devona insonga juda-juda o‘xshagisi kelib ketdi. Uning kabi jamiki nimarsalardan yuz burmoqni, faqatgina ilm va she’r ishqida yashamoqni istaguvchi bir ishtiyoq bag‘rida jo‘sh urdi. Yusufga havas ila boqarkan, dedi:


    -Siz bizning nozik fe’lli, ya’nikim o‘zingiz lutf qilganingizdek, rindiy bir mahramimiz bo‘lg‘aysiz. Va rizoligingiz ila bugundan e’tiboran Rindoniy tahallusi sizningdir.


    Yusuf sarxush ko‘zlarini suzib, jilmaydi va shoirga minnatdorona ta’zim qildi.


    Yusufning yodnomalarini eshitgandayoq Xayyomning qalbida ham shirin va shuningdek, ezg‘in xotiralar bosh ko‘tara boshlagandi. U ham ona shahri Nishopurni, ota-onasi va olis bolaligini eslamoqqa tushgandi. Shoir Mikoilning umr hikoyasini uzuq-yuluq eshitdi. Ya’ni u olis Hrusiya zaminidan teri savdosi ilinjida mashriq sari yo‘l olganini va savdosi yuorishmay, vatandoshi bo‘lmish ayiq bilan shu tomonlarda qolib ketganligini elas-elas ilg‘adi. Uning hkioyasi asnosida shoir Nishopurda-bundan o‘n olti yil narida, ota xonadonida ro‘y bergan voqeotlar og‘ushiga singib ketdi...


    

  


  
    Beshinchi bob


    


    1


    


    Buyuk olim Aburayhon Beruniy sulton Mahmudning Faznadagi zindonida umrining intihosini kutib yotgan kunlarda, ya’ni hijriy 441 (melodiy 1048) yilning ko‘klami adog‘ida, javzo eshik qoqib turgan bir kezda, samoning jamiki xos yulduzlari, sayyoralari zaminga xayrixoh yonguvchi kunda, qadim Nishopurda bir go‘dak dunyoga keldi. Uning otasi Ibrohim chodirdo‘z (Xayyom chodir tikuvchi degan ma’noni beradi) oddiy hunarmand bo‘lsa-da, ilmli kishilarga ixlosi baland va qalban Islom nuridan bahramand inson edi. Shul sababli o‘g‘lining ismini xalifai roshidinlarning biri bo‘lmish hazrati Umar nomi bilan Abul Fath Umar deb atadi.


    Chodirdo‘z Ibrohim o‘g‘li Umar tug‘ilganida bir muncha kambag‘al edi. Kasbi kori bo‘lsa-da, ilki kaltalik qilib, hali biron mustaqil ish boshlamagan, birovlarga yollanib topgan puliga bazo‘r ro‘zg‘or tebratardi. Oxir oqibat qashshoqlik uning joniga tegdi va Olloh yarlaqab daromad topish ilinjida Sulton Mahmud lashkariga sarbozlikka yollandi. Baxtiga Sulton o‘sha yili hind mamlakatiga yurish qilishga tadorik ko‘rayotgan edi. Omadi kulib Ibrohim ham ana shu fathda ishtirok etdi, Mahmud Faznaviy ko‘shiniga qo‘shilib, hind mulkini taroj qildi. Hsha yili Sulton olam-jahon o‘ljalar-oltinu kumush, duru javohirlar ila ortga qaytdi. Tabiiyki, qo‘shinidagi sarbozlar ham uning ijozati tufayli ancha-muncha boylikka sazovor bo‘ldilar. Ular orasida Nishopurlik Ibrohim chodirdo‘z ham bor edi. U ana o‘sha boylik bilan ona shahriga qaytdi va chog‘rog‘ bog‘i bo‘lgan ko‘p xonali uy sotib oldi. Havlining bir yoniga katta ustaxona qurib, bir necha ayolu erkakni yolladi va chodirdo‘zlikni yo‘lga qo‘ydi..


    Umarning shirin bolaligi ana o‘sha bog‘da, goho esa xotin-xalajning gap-so‘zlariga to‘lgan ustaxonada o‘tdi. Mehribon ota-onasining haroratli quchog‘i uning uchun naqadar aziz bo‘lganligini keyinroq anglab yetadi. Hozir esa dardu tashvishi kitob, fikru yodi ilm olmoq ila band.


    Hshanda ham qish intiholab, ko‘klamning iliq kunlari boshlangan kunlar edi. Hn yoshli Umar butun qish ichi Qur’on mutolaasi ila mashg‘ul bo‘ldi. Ollohning kitobini xatm qilib, bir yuz o‘n to‘rtta muborak surani yod oldi va qiroatni o‘rgandi. Qish oxirida bir necha kun mobaynida ustozining huzurida bo‘lib, ulug‘ Kitobni boshidan oxirigacha qiroat bilan yod o‘qib, ul zotning tahsiniga sazovor bo‘ldi. Zero ustozi uni alohida bir mehr ila sevar, quvvai hofizasining tiniq hamda kuchli ekanligidan iftixor etardi. Shunday qilib, Abul Fath Umar o‘n yoshida hofizi Qur’on murattab qoriga aylandi.


    U ustozining tabarruk fatvosini olib qaytgan kechasi tush ko‘rdi. Bu unga butun umr hamroh bo‘lguvchi, samoviy o‘y-xayollarga solib inson qurbining benihoyaligini anglatuvchi sirli, ehtimolki ishoratli tush edi. Tushida go‘zal bir manzarali ma’voda sayr etib yurgan emish. Tuyqus qalbida yugurmoq istagi junbushga kelibdi-yu jon jahdi ila chopa ketibdi. Chopgani sari qadamlari tobora kattalashaveribdi, kattalashaveribdi, nihoyat oyoqlari yerdan uzilibdi-da, osmoni falakka ko‘tarilibdi. Ilkini misoli qanoat yanglig‘ ikki tomonga yoyib, parvoz etarkan, zamindan uzoqlashib, yulduzlarga yaqinlashaveribdi. Mana endi yulduzlar shundoq yonboshida nur socha boshlaganida samo toqida betimsol ziyoga chulg‘angan siymo paydo bo‘libdi-da, unga ma’noli bir nigoh tashlab, yana tezlikda g‘oyib bo‘libdi. U esa endi pastlay-pastlay nihoyat zaminga kelib qo‘nibdi. Ko‘kka parvoz etganidagi betakror tuyg‘u, yurakni ko‘krak qafasini yormoqqa qodir qilguvchi ehtiros shu-shu bag‘rida makon tutdi.


    Umar shirin entikish bilan uyg‘ondi. Bomdod namozini o‘qigach, ota-onasiga qo‘shilib, nonushta qildi. Har kungidek Qur’on yoxud boshqa biron kitob mutolaasi ila mashg‘ul bo‘lmadi. Boisi Ummul Kitobni xatm etgach, ilmu kitobga oid her ne mashg‘ulotdan «ozod» olgandi. Endi ma’lum muddat emin-erkin bo‘lmog‘i, barcha bolalardek turli o‘yinlarni o‘ynamog‘i mumkin edi.


    Hsha kuni choshgohdan so‘ng yomg‘ir yog‘a boshladi. Bog‘ning hali yaproq yozib ulgurmagan yalang‘och daraxtlari oralab kezingan Umar, ko‘klam yomg‘irini har nechuk xushlamasin o‘zini panaga olmoqqa majbur bo‘ldi. U butun qish bo‘yi xonanishin o‘ltirib, mutolaa zahmatini totganligi uchunmi, bir muncha nosog‘lom ko‘rinardi. Yuzi rangpar, bu rangparlikda ojiz bir oydinlik mujassamdek. Oyoq-qo‘llari uzun, noziklashgandek tuyuladi, ko‘zlari ichiga botgan, biroq tubidagi qoracho‘g‘lari mardona chaqnaydi. Ayni damda qadam tashlarkan, oyoqlari yerdan uzilib, parvozga intilayotganga o‘xshaydi...


    g‘ochib, yana uyga kirmoqni ko‘ngli istamadi-da, ildam qadamlar ila ustaxonaga o‘zini urdi.


    Ustaxonaning eshigi ikkita edi-biri ko‘cha tomonda bo‘lsa, ikkinchisi hovliga qaragandi. Har ikki eshik ham katta, ikki tavaqali edi. Umar hovli tomondagi bir tavaqasi qiya ochiq eshikdan kirib bordi. Kirdi-yu taqqa to‘xtadi. Bu yerga avvallari ham ko‘p bora kirganiga qaramay, undagi manzarani, odamlarni huddi ilk bora ko‘rib turganday ko‘zlarini katta-katta ochib, serrayib qoldi.


    Ustaxonada asosan ayollar ishlashardi. Yuk ortish, yuk tushirish kabi og‘ir yumushlarni otasi yollagan bir-ikki erkaklar bajarsalar-da, chodir tikmoqlikning butun zahmati avvalo ayollarga tushardi. Hozir esa bironta erkak ko‘rinmas, ularning otasi bilan birga shahar tashqarisidagi yerlarini ekishga tayyorlash uchun ketganligidan Umar boxabar edi. Ustaxonadagi yumushlarga onasi korfarmolik qilmoqda edi.


    Olloh taollo ayol zotiga jumla ne’matlaridan eng avvalo zabonni ato etganligi ma’lum. Ayni damda keng so‘rilarning to‘rt tomoniga o‘tirib olgan ayollar ham chodir tikmoq hamda so‘zlamoq ila band edilar. Umarning kirib kelganligini birovi payqadi, birovi payqamadi.


    -Voy, mullo Umar ham bor ekanlar-ku! -deya shodon so‘z qotdi uni birinchi bo‘lib ko‘rgan yoshgina juvon.


    hammalarining nigohlari bolakayga qadaldi. Rostdan ham ular Umarni qish bo‘yi ko‘rmagandilar. Shuning uchun barchalari ishlarini qo‘yib, necha bor eshitib, guvohi bo‘lganlari favqulodda iste’dod sohibi deb atalmish yigitcha bilan ko‘rishmoqqa tutindilar.


    Shu payt ko‘cha tomondagi eshikdan ajib bir na’ra eshitildi. Ehtimol bu ovozni na’ra deya atamoqlik xatodir, zero u darvishlarning jahriy zikrlarini yodga soluvchi bag‘rning tub-tubidan otilib chiqayotgan haroratli o‘rtanish edi. Hamma o‘sha yoqqa qaradi. Eshikdan qaddi xiyol bukilgan bir pirazan (kampir) kirib kelardi. Uning ust-boshi juldur va shunga monand ravishda kir-chir edi. Butkul oqargan, biroq kirligidan kulrang tusga kirgan sochlari parishon to‘zg‘igan, ne fursatlardan buyon taralmagani bois qo‘yning po‘stagiga qiyos qilgulik ahvolga kelgandi. Boshida ko‘xna kuloq, o‘ng ilkida egri-bugri aso, so‘lida esa muxtasar ko‘za-may uchun ayoq. Qo‘llari ozg‘in, qop-qora, barmoqlari uzun-uzun, ustixonlari baralla namoyon turadilar. Yuzi ham qop-qora, to‘g‘rirog‘i, ko‘kimtir qora, unga ko‘zi tushgan odamning bir seskanib qo‘ymog‘i tayin. Faqatgina ko‘zlari, nigohi... Uning ana o‘sha ko‘zlari va boyagi xazin, shuningdek, mardona na’rasi, o‘rtanishi chor atrofni yoritib yuborayotgandek tuyuladi. U o‘z sasiga monand tebranib, pahlaviy tilida bayt o‘qimoqda, balki kuylamoqda:


    


    Diling zulmga hech to‘ymaydi, yo rab,


    Ko‘zingga yosh kelmas holimga qarab.


    g‘izig‘i-seni men jondan do‘st tutsam,


    Yuz ming yovdan battar sen ajal talab.


    


    Ayollar «Bibi Mastona! Bibi Mastona!» deya chug‘urlab qo‘ydilar.


    Pirazan-Bibi mastonaning ovozi sehridan Umarning vujudi jimirlab ketdi.


    -Avliyo xotin-da bu Bibi mastona!-dedi kimdir ayollar ichidan.


    Ayollar Bibi Mastonani oldinlari ham bir necha marotaba ko‘rishgan, ammo Umar unga ilk bor yo‘liqib turgandi.


    Ikki nigoh to‘qnashdi. Ikkala nigohda ham hayrat zohir edi. Inkori tan pirazan ro‘parasidagi bolakayning harirday vujudi hamda nigohidagi ma’nodan hayratlanayotgan ersa, azimush sha’n kitob xatmidan ham zohiran va ham botinan poklangan o‘smir Bibi Mastonaning shiddati hamda ko‘zlaridagi nurdan hayratga tushmoqda edi.


    Pirazan uni o‘zi tomon imladi. Umar beixtiyor unga yaqinlashdi. Nigohlar esa mudom bir-birlariga qadalgandi. Bibi Mastona aso tutgan o‘ng ilki ila bolaning bo‘ynidan quchib, bag‘riga oldi. Umarning yuzi uning ko‘ksiga ko‘mildi. Bu bag‘r shu qadar otashli ediki, Umar yuzini olovga tekkizib olganday his qildi o‘zini va nafasi bo‘g‘ilib, yuz-ko‘zlari kuyayotgandek tuyuldi. Ammo kampir uning bo‘ynidan qisgancha turaverdi. Umar butunlay bo‘g‘ilib qoldi, jon xalpida nozik qo‘llari ila olov bag‘ridan xalos bo‘lmoqqa urindi. Urinishlari bekor ketdi. Nihoyat ojiz bir siltanish ortidan jim qoldi. Huddi shu payt Bibi Mastona uni bag‘ridan ozod etdi. Bolaning ko‘zlari qinidan chiqquday turar, bo‘g‘zidagi so‘nggi havoni yutishga urinib siltanar, yuzi qip-qizarib ketgandi. Pirazan shaqirlab kulib yubordi.


    -Vo-oh!.. Kuyib qoldingmi, bo‘tam?!- dedi do‘rildoq ovoz ila va so‘l ilkidagi ayoqni bolaning og‘ziga tutdi. Tirsagi bilan uning boshini xiyol ko‘tardi-da, ochiq og‘ziga may quyib yubordi.


    Bolaning ko‘zlari battar olayib ketdi. Siltanib-siltanib, yutoqib-yutoqib bir necha qultum may yutdi. Pirazan uni qo‘yib yuborgach, bir-ikki qadam gandirakladi-da, huzurli bir xo‘rsinibmi, oh uribmi, yerga quladi.


    Bo‘lib o‘tgan voqeni hayratu qo‘rquv ila kuzatib turgan ayollar shundagina o‘zlariga keldilar va uv tortib, Umar sari intildilar. Barcha u bilan andarmon qolganligi bois Bibi Mastonaning qachon, qanday g‘oyib bo‘lganini birov sezmay qoldi.


    Umar ko‘zini ochib, boshi uzra aftodahol o‘ltirgan padari-yu volidasiga ko‘zi tushdi. Ha, shunday bo‘ldi, biroq ularning qiyofasi ko‘z o‘ngida bir bora yilt etdi-yu g‘oyib bo‘ldilar. So‘ng uning nigohi oppoq nurga to‘ldi va boshi ul nurga qo‘shilib gir-gir aylanaverdi. U tomog‘iga qadalib turgan nimarsani yutmoqqa sa’y qildi va shuning uchun yuzi tirishib ketdi. «Bolam!» degan yig‘i aralash sas keldi uzoqdan-bu volidasining nolasi edi. Kimdir boshini siladi-bu kaftning og‘ir va kattaligidan otasiniki ekanligini payqadi.


    -Qo‘rqma, onasi, issig‘i tushibdi.-dedi tanish ovoz, bu otasining ovozi ekanligini keyinroq fahmladi.


    Demak, istimalabdi-da. U asta-sekin o‘ziga kela boshladi. Ko‘zi ravshanlashib borarkan, xonani xira yoritayotgan moychiroqni ilg‘ab, allaqachon kech kirib ulgurganini angladi.


    U hamma narsani to‘la idrok eta boshlagach, shuurida nechukdir evrilish ro‘y berganligini tushunganday bo‘lardi. Bu evrilish shundan iborat edikim, har nimarsaning cheti, chegarasi aniq-tiniq ko‘rinar, oq ila qora, nur ila savod (zulmat) yaqqol namoyon bo‘layotgandek tuyulardi. Hatto mehribon ota-onasining xavotirli nigohlaridagi benazir mehr ham balqib, bo‘rtib ko‘rinardi.


    -Tuzukmisan, bolam?-deya so‘radi otasi mudom uning yuz-ko‘zlarini silarkan.


    -Menga ne bo‘ldi, ota?-dedi Umar savolga savol ila, ko‘zlarini pirpiratib.


    -Ollohga shukr!-deb qo‘ydi onasi yig‘lamsirab.


    -Ko‘klamda ob-havo ilg‘ab oladi-da, o‘g‘lim.-dedi otasi jilmayishga urinib.


    Bibi Mastona hozir Umarning yodida yo‘q edi va ne bo‘lganini rostdan ham anglab yetmayotgandi. Biroq padaru volidasi ham ul g‘alat pirazanni na eslamadilar, na qarg‘amadilar. Ehtimolki uni yod etib, bolani taqi qo‘rqitib qo‘yishlari mumkinligi xayolida shunday qilayotgan bo‘lsalar ham ajab emas.


    Onasi piyolada giyohlardan tayyorlangan doru keltirdi. Otasi uning boshini yostiqdan uzib, doruni ichirdi. Biroq endi bola o‘zini kuchsiz, holsiz sezmasdi, tabora quvvatga kirayotganini his qilmoqda edi.


    -Onajon, g‘amnok bo‘lmangiz!-dedi Umar shodon tovushda, dadillik ila bir qo‘zg‘olish olib. -Sihatim soz. Faqat yegu (taom) istaydurmen, onajon.


    Onasi xursandligidan qalqib ketdi. Ko‘zlari yoshga to‘lib, jilmayarkan, shoshib qoldi:


    -Yegu? Voy, yegu degan tillaringga jonim sadog‘a, bolam! hozir... -U o‘rnidan turib, tashqariga chiqib ketdi. Hech qancha muddat o‘tmay bir kosa suyuq taom va mis patnisda bir juft non olib kirdi. Xontaxta ustiga dasturxon yozib, yegularni qo‘yayotganda, Umar otasining ko‘magida o‘rnidan turib o‘tirdi. Uning o‘z qo‘liga qarab qo‘yganini sezgan otasi, muddaosini anglab, onasiga ishora qildi. Biroq Umar volidasinin urintirmoqlikdan istihola qilib, o‘rnidan qo‘pmoqqa sa’y etganida otasi yelkasidan tutdi:


    -Xijolat tortma, o‘g‘lim! Andak quvvatga kirguncha qo‘zg‘almaganing ma’qul.-dedi muloyimlik ila.


    Umar otasining istagiga rizolik bildirgan kabi itoatkorona tin oldi.


    Onasi keltirgan chilobchin va obdastada yuz, qo‘lini yuvib, og‘zini chayqadi. So‘ngra shoshilmay yengil taomlandi va padarining so‘ziga binoan yana bolishga yonboshladi.


    Ibrohim chodirdo‘z o‘g‘lining keng peshonasini silarkan, haybatu hayrat balqigan ko‘zlariga termulardi.


    -Tuzukmisan ishqilib, bolam? Ko‘nglingda biron mushkullik bo‘lsa aytaqol, o‘g‘lim!-dedi u bolasining bezovta nigohidan tashvish chekib.


    Umar otasiga chuqur bir xayoldan chalg‘iyotgandek tikildi.


    -Sog‘ligim yaxshi. Aslo qayg‘urmangiz, otajon.-U tokchada miltirayotgan moychiroqqa o‘grildi.-Faqat boshim bo‘m-bo‘shdek. Olloh taoloning buyuk ijodi bo‘lmish bu olam, bu koinotga boqib, qalbimda ulug‘ bir hayrat va hatto vahm tug‘yonga keladir.


    Otasi uning so‘zlarini anglamadi, biroq «nechuk, o‘g‘lim?» dedi beixtiyor.


    Umar yana otasiga qayrildi.


    -So‘zlarimdan o‘zgacha o‘yga bormangiz, ota, aqlu xushim joyida. Bu ko‘hna olam binosini anglamoq istaydurmen, bas... -U o‘ychan bir qiyofada so‘zini davom ettirdi.-Ustoz Arastu deydiki-zamin bu kurra shaklida va u koinotning markazidir. Arximedus esa yerning dumaloqligini, biroq u olovli bulut, ya’ni Quyosh atrofida aylanguvchi kichikroq sayyora ekanligini tasdiqlaydi. So‘ng... -Umarning qoshlari chimirildi.-Anovi tokchada turgan Batlimus (Ptolemey)ning «Almajastiy» degan kitobi. Uni biz madrasada o‘rganamiz. Unda aytilishicha ham zamin dumaloq, lekin harakatsiz. Yer atrofida nurafshon bir jismlar aylanadilar. Ulardan Yerga eng yovug‘i Oy muhiti. Undan so‘ng Atorud (Merkuriy), so‘ng Zuhro (Venera), undan so‘ngra quyosh, Mirrih (Mars) va boshqa muhitlar mujassam. Sakkizinchi muhitda esa yulduzlar joylashgan. Nihoyat to‘qqizinchi muhitda birlamchi ong, ya’ni ularning barchasini, butun koinotni harakatlantiruvchi Mehvari Muazzam barqaror. Bu endi Batlimusning fikrlari.


    Ulug‘ Beruniy esa qadim hindlarning ilmi donishlariga asoslanib, «Yer harakatda, samolar ham halovatsiz» deydi..


    Ibrohim chodirdo‘z o‘g‘liga hayrat va qo‘rquv ila tikilib turardi.


    -Bizning zamin koinot kahkashonida bir zarradayin zaif vujuddir. Ehtimol o‘shal olis muhitlarda biz kabi jonzotlar bordur. Aql ko‘zi bilan bir boqing, otajon, Yaratuvchi aylantirayotgan charxdagi Oy, Mirrix yoki boshqa sayyoralar emas, nega endi aynan Yer bag‘ri muhitning o‘zagi hisoblanadi? Nega?!..


    -Olloh bilguvchidir, bolam. Har neda Ollohning irodasi mujassam.


    -Rost aytdingiz, ota!..


    Umarning ko‘zlari kengayib, chaqnadilar. U yana gapini davom ettirmoqqa chog‘langanda, otasi uni chalg‘itmoqqa urindi, chunki omiy chodirdo‘zning ko‘nglida o‘g‘lining ahvolidan xavotir paydo bo‘lgandi.


    O’shanda yoshgina Umar o‘zidan avval o‘tgan ustozlari -Arastu (Aristotel), Aflotun (Platon), Batlimus, Jolinus (Galen), Beruniy, Ibn Sino, Farobiy, Ibn haysan, Ar Roziy, Al Xorazmiy, Xarroniy, Battoniy va nihoyat keyinchalik bir umr asarlaridan ilhomlangan g‘oyibona ustozi Uqlidus (Yevklid) haqida, ularning asarlari, bahri muhitni anglash borasidagi fikrlari xususida gapirmoqchi, gapirganda ham uzoq-uzoq, butun vujudi ila gapirmoqchi bo‘lgandi. Lekin unga avvalo otasi, so‘ngra o‘zidagi andisha monelik qildi. O’sha holatini, vujudini qamragan ehtiros, otashni hali hanuz qo‘msaydi va o‘sha kungi voqeani takror-takror eslaydi. Kim edi ul pirazan? Jonu jahonini mudom yondirguvchi olovni solgan ul mastona zot qay karomat sohibi edi?! Shu kundan boshlab u ham qalban, ham jisman ulg‘ayib bordi. Boshi aqlga, bilagi quvvatga to‘laverdi...


    


    2


    


    Xayyom Mikoil uzatgan mayli piyolani olarkan, uzoq-uzoqlardan kelayotgandek eshitilguvchi sas ila ayni damda tug‘ilgan ruboiyni o‘qidi:


    


    Xushyor bo‘lsam, mendan xursandlik yiroq,


    Mast bo‘lsam, aqlimdan ajraymen biroq.


    Mastligu xushyorlik oralig‘i bor,


    Hayot shu, unga qul bo‘lsam yaxshiroq.


    


    U yuziga fotiha tortdi-da, shahd o‘rnidan turdi. Rindoniy va Mikoil o‘rinlaridan qo‘pishib, kuzatmoqqa shaylanib edilar, bir ishora ila izn bermadi. Hujra eshigidan chiqib, endi o‘ng yoqqa qayrildi. Bir-ikki qadam bosgach, rasadxonaning qorayib ko‘ringan ulkan gumbazi ustida-oydin osmonda jimirlayotgan yulduzlarga tikilib qoldi. Nigohi ortidan shuuri ham o‘shal yuksakliklarga intildi. Intilarkan, vujudi nimadandir forig‘ bo‘lib borayotgandek tuyuldi va shu yengillashish asnosida ohista odimlar bilan o‘z oshyoni sari yurdi...


    Bir siltandi-yu joynamoz ustida o‘ltirganini, ilkida tasbeh va tilu dili zikrulloh ila mashg‘ulligini payqadi. Butun vujudi, qalbi xil-xil erib bormoqda edi. Ashkli ko‘zlari bir nuqtaga qadalgan, ho‘l lablari titraydi.


    -La ilaha illalloh, la ilaha illalloh, la ilaha illalloh!..- Bu go‘zal so‘zlar adog‘siz edi.


    Bir zamon o‘ziga qaytib, yuziga fotiha tortdi va o‘rnidan turarkan, «Odami shuaro»ning ushbu she’rini esladi:


    


    Shu oddiy ko‘z bilan boqmagil, balki


    Bilim ko‘zi ila boqgil jahonga.


    Jahon daryo erur, yaxshi ishingdan


    Kema yasab o‘tgil nari tomonga.


    


    Xobgoh sari o‘tdi. Ayni damda kanizak Parmudaga aytgan so‘zini eslab, xijolatli jilmaydi.


    -Intiq bo‘lgandir sho‘rlik!..


    Biroq endi vujudidagi boyagi otash susaymoqda edi.


    

  


  
    Oltinchi bob

    Tongga yaqin tush ko‘ribdi: go‘yo yettinchi osmonga ko‘tarilganmish. U yerdagi go‘zal bir maskanda bashar ahlining jamiki ulug‘lari yig‘ilganmish. Xayyom ularning o‘rtasida turar, bir yonida Ibn Sino, ikkinchi yonida Uqlidus joy olgan bo‘lsa, atrofida Arastu, Jolinus, Farobiy, Al Xorazmiy, Beruniy va boshqa u tanigan-tanimagan zotlar qator-qator saf tortganmish. Barchalari xushnud qiyofada emish. Bir payt qibla yoqda ulkan oltin ko‘shk paydo bo‘libdi. Ustida boshi faqatgina nurdan iborat kishi o‘ltirar, uning yuziga boqmoqlikka hech bir nigoh dosh berolmasmish. Hshal zotning ishorasi ila Ibn Sino Xayyomning yelkasiga zarrin chopon tashlabdi. Barcha «Muborak! Muborak!» deya olqishlabdi. U mislsiz bir ichki tug‘yonli orziqish bilan ko‘shk sari oshiqibdi. Ne bo‘libdi-yu ko‘shk tuyqus siltanib ketib, nurli to‘lqin uning ko‘ziga urilibdi...


    Shoir allanechuk kayfiyatda, ruhiy zo‘riqish og‘ushida uyg‘ondi. Hamon tush ta’siridan chiqolmay shiftga termulib yotarkan, namozi bomdodga chorlayotgan muazzin ovozi olis-olislardan eshitilayotgandek tuyuldi. U shuurining tub-tubida ko‘shkda o‘ltirgan uz zoti mukarram Rasulilloh sallalohu alayhi vasallam ekanligini anglar, lekin muborak yuzini ko‘rolmaganligidan o‘zicha ma’no chiqarib, iztiroblanardi...


    Nonushtadan so‘ng vaziri a’zam Nizom ul Mulkdan chopar kelib, choshgoh mahali huzuri muborakda bo‘lmog‘i lozimligini yetkazdi. Ulug‘ Sulton mashvarat o‘tkazmoqlikni ixtiyor etibdi.


    Choshgohda Xayyom Sulton saroyining jamiki a’yonlari ila xosxona bo‘sag‘asida hozir turardi. Barcha Sulton diydoriga intiq edi. Ayniqsa, amirul shuaro Shamsiddin Qazviniy bezovta turar, ko‘zlarining olazarak boqishidan, qo‘llarini qaerga qo‘yishini bilmaganday tez-tez qimirlatib qo‘yayotganidan hukmdor ila bo‘ladigan bu uchrashuvga oshiqayotganligi va ul zotning shohona muruvvatidan umidvorligi sezilmoqda edi. U Xayyomga qayta-qayta qarab qo‘yar, uni ilk bor ko‘rganida bosh silkib salomlashgan bo‘lsa-da, endi o‘zini mag‘rur tutishga urinardi. Xayyomning xotirjam nigohi har safar unga tushganida u ko‘ksini tobora kerib, boshini ham tik tutib, mag‘rur ko‘rinishga intilardi. Biroq buning uhdasidan chiqolmas, chunki uning viqorli, salobatli ko‘rinmog‘i uchun hamisha o‘ynab turguvchi dum-dumaloq mitti ko‘zlari monelik qilardi. Qolaversa, uning jussasi anchayin kichik ediki, egnidagi liboslari shalvirab ko‘rinardi. Yuzi kichkina, tag‘inki bir zuvala xamirni bir mushtlab turib, o‘rtasini chimdib qo‘ygandek pachoq edi va bularning bari uning kibor ko‘rinmog‘i uchun xalaqit berardi.


    Nihoyat huzuri muborakka ijozat bo‘ldi. Arkoni davlat o‘z mavqelariga qarab birin-sarin xosxonaga kira boshladilar. Ular eshikdan kiriboq ulkan taxtda mag‘rur o‘ltirgan Sultonga ta’zim bajo aylashar va so‘ngra ikki tarafga tizilishardi. Sulton Malikshohning o‘ng yonida vaziri a’zam Nizom ul Mulk turardi. Xayyom o‘z mavqeiga ko‘ra vaziri a’zamning o‘ng yonidan joy oldi. Sultonning so‘l yonida esa sohibi fatvo, Saljuqiylar saltanatining bosh imomi, muhtasib (shariat nazoratchisi) Sayyid Muhammad Badriy, sultonning inisi Muhammad Takash, so‘ngra shoirlar amiri Qazviniy va boshqa a’yonlar saf tortdilar. Saljuqiylar saltanatining davlat boshqaruvi tizimidan boxabar kishi a’yonlarning joylashuviga qarab ularning qay biri ne mansabda ekanligini darrov payqamog‘i mumkin edi. Xo‘sh, dunyoning katta bir qismini egallagan bu mamlakatning idora tizimi qanday edi?


    Saljuqiylar saltanatining hukumat idorasi ikki ulkan devonga-devoni xos va devoni oliyga bo‘lingan edi. Devoni xos- bu sultonning shaxsiy devoni bo‘lib, u sultonlar sulolasining urug‘-aymog‘i, qo‘yingki, sultonning nomi ila bog‘liq barcha merosiy nimarsalarni tasarruf qilardi. Unga sultonning jamiki mol-mulklari, yerlari kirardi. Butun-butun viloyatlar ham unga bo‘ysunib, soliqlar to‘lardi va bu soliqlar devoni xosga kelib tushardi. Davlat g‘aznasi ham bevosita mazkur devonga kirar va unda sultonning borki oltin-kumushlari, javohirlari hamda qimmatbaho buyumlari saqlanardi.


    Devoni oliy esa o‘z navbatida to‘rtta yirik devondan tashkil topgandi. Ular devoni tug‘ri, devoni istifo, devoni ishrof va devoni arz deb nomlanardi.


    Devoni tug‘ro sultonning farmonlarini, turli nomalarini va umuman davlat ishlarini boshqarishdagi topshiriqlarini tasarruf etardi. Bu idoraning boshlig‘i tug‘royi deb atalar va u hukumat ishiga oid barcha hujjatlarni hukmdorga olib kirish hamda uning muhrini shaxsan bostirish huquqiga ega edi. Tug‘royi davlat boshqaruviga kelib tushadigan va undan chiqadigan barcha hujjatlarni, xabarlarni, elchilik faoliyatiga oid xalqaro ish qog‘ozlarini qat’iy bir tarzda tekshirar, shuningdek, yorliq hamda farmonlar, barcha rasmiy qog‘ozlarning to‘g‘ri yuritilishini, berilishini nazorat qilmoqqa, nihoyat davlat sirlarini saqlamoqqa burchli edi.


    Saljuqiylar saltanatida rasmiy ish yuritish asosan forsiy tilda, xalqaro yozishmalar esa ko‘proq arab tilida olib borilardi. Biroq jamiki saljuqlar sulolasining el aro muomalatida va hatto shaxsan olampanohning goho sezilguvchi ixtiyorida ham turkiy tilning go‘yo kamsitilishidan og‘rinish sezilib turardi. shul bois Sulton Malikshoh turkiyda so‘zlaguvchi amaldorlarga, shu tilda lutf etgan fuzalolarga goho rag‘bat ham etguvchi edi. Lekin azaliy rasmiy til forsiy va arabiy ekan, tug‘royidan har ikki tilning nozik jihatlarini, istioralarini puxta bilishlik talab etilardi. Bundan tashqari, u go‘zal husnihat sohibi bo‘lmog‘i, arabiy imloga xos barcha yozuv usullarida bemalol yoza olguvchi hattot bo‘lmog‘i zarur edi.


    Devoni istifo ham bu saltanat idora usulida katta o‘rin tutardi. Uning peshvosi mustoufiy deb nomlanardi va u o‘z martabasi bo‘yicha uchinchi odam hisoblanardi. Mustoufiy davlatning moliyaviy yumushlarini idora etardi. Devoni istifo davlatning kirim-chiqim mablag‘lari, soliq va boshqa tushumlarning, shuningdek, g‘aznadagi mol-mulklarning hisob-kitobini qilardi. Devoni xosning hisob-kitob ishlari ham ayni shu devon zimmasiga yuklatilgandi. Mamlakat miqyosidagi yerlarning, kimning mulki bo‘lishidan qat’i nazar, xatlab berilishi ham devoni istifo xasmi-haqqiga mansub edi.


    Devoni ishrof esa davlatning oliy nazorat idorasi hisoblanardi. Bu devon boshlig‘i, ya’ni mushrifning vazifasi moliyaviy va soliqqa oid hisob-kitoblarni nazorat qilmoq hamda taftish etmoqdan iborat edi. Hufiya xizmat ham mazkur devon tasarrufiga kirardi. Mahfiy xizmat va nazorat, u orqali mamlakatning ichki ahvolidan ogohlik qudratli saljuqlar davlatining asosiy tayanchlaridan biri edi. Buni vaziri a’zam juda yaxshi bilardi va shuning uchun ham Malikshoh hamda avvallari uning sohibqiron padari buzrukvori Alp Arslon hazratlariga mushriflik mansabiga eng ishonchli, sadoqatli kishilarni tayinlamoq lozimligini ta’kidlab kelardi. «hukmdor amaldorlar borasida hech qachon ehtiyotsizlik va beparvolikka yo‘l qo‘ymog‘i mumkin emas, hamisha ularning hayot tarzlaridan ogoh bo‘lmog‘i joiz. Toki mushrif yuqori masabdorlarni mahfiy ravishda nazorat qilib bormog‘i va u amaldorning ishlari xususida hukmdorga muntazam xabar yetkazib turmog‘i lozim.»-derdi. Nizom ul Mulk hamisha.


    Shuningdek, saljuqiylar hukumatida harbiy idora-devoni arz ham mavjud edi. Uning boshlig‘i «Ariz al joyish» deb atalardi.


    Davlatni idora etuvchi bu devonlarning barchasi mamlakatning hamma viloyat va shaharlarida o‘z bo‘limlariga ega edi.


    Bag‘oyat mukammal bo‘lmish mazkur idora usulini Nizom ul Mulk joriy etgandi. Ayni damda huzuri muborakda jamiki devonlarning boshliqlari ham hozir edilar. Biroq ular o‘z ishlari haqida vaziri a’zamga allaqachon hisob berib bo‘lganliklari bois xotirjam qo‘l qovushtirib turardilar. Sulton ularga u qadar nazar qilmas, o‘z navbatida vaziri a’zam ham devonlardagi ahvol va ishlar xususida olampanohga hisob berib bo‘lgandi. Mazkur mashvaratdan murod esa ko‘pchilikka ma’lum bo‘lgan ko‘klamgi yumushlarning va umummamlakat miqyosidagi boshqa zaruriy tadbirlarning rejasini tuzmoqdan iborat edi. Ya’nikim saltanatning asosiy hayotiy zarurati bo‘lmish ekin-tikin va zaminkorlik borasidagi muhim tashvishlar e’tibori oliyga molik edi. Bularning hisobini olmagan hukmdor bu kun ermasa-da, ertaga boshi berk manzilga ro‘baro‘ kelib, avomning norizoligiga va hatto nafratiga giriftor bo‘lmog‘i shubhasiz.


    Taxt nihoyatda ulug‘vor edi. Jimjimador naqshlar bilan bezatilgan, suyanchiqlari kungurador, sulton ilkining har ikki kafti o‘rnashadigan joyiga sher tasviri tushirilgan. Ulug‘ amakisi yasattirgan bu taxtda savlat to‘kib o‘ltirgan yosh sulton Malikshoh kishiga qattiq tikilguvchi edi. Uning yoshi endigina yigirma birga to‘layotgan bo‘lsa-da, shamoyili ulug‘ ko‘rinardi. Bu ehtimol shohlik salobatidan edi, ammo yuz so‘ngaklarining bo‘rtib turishi, iyakdor va yelkadorligi, nihoyat erta qalinlashgan qop-qora kalta soqoli ham uning qiyofasiga ulug‘lik baxsh etardi. Nasli turkiy qavmning sahroyi urug‘lariga borib taqalguvchi sulton chinakam baquvvat va mardona suvratli odam edi. Boshidagi sof oltindan ishlangan sultonlik tojiga tutashgan yo‘g‘on qoshlari ostidagi xiyol qisiq ko‘zlariga har nechuk insonning tik boqmog‘i mushkul edi. Hozir ham u a’yonlarining barchalarini bir-bir nazaridan o‘tkazdi. Ko‘zi tushganki odam bir bezovtalanar, nigohini yoxud qo‘llarini qaerga yashirishini bilmay qolardi.


    Taxtning ortida ikki zabardast zanji qo‘llarini ko‘kraklarida qovushtirib, haykaldek qotib turar, lekin sovuq nigohlari sergak edi. Ular sultonning xos soqchilari edi.


    Sultonning sezilar-sezilmas ishorasi ila vaziri a’zam asta tomoq qirib oldi-da, o‘ktam ovozda mashvarat muddaosini bayon etdi. Uning shahar tashqarisidagi iqtalarni (ma’lum xizmat evaziga turli mansabdorlarga tortiq qilingan yerlar) va ulardan olinadigan hosillarni tartibga solmoq, bahorgi ekin-tikin yumushlarini boshlamoq, yurtning urug‘likka bo‘lgan ehtiyojini qondirmoq, Navro‘z bayramini nishonlamoq, madrasa-yu rasadxona islohlari borasida aytgan umumiy so‘zlari unchalik uzoq cho‘zilmadi. Nihoyat sultonning bu zaruriy yumushlar xususidagi ixtiyorini ham oshkor etdi. Ayniqsa, Isfahondagi Nizomiya va boshqa madrasalarning bepul deb e’lon qilinishi hamda ularga sarflanadigan mablag‘larning davlat tomonidan qoplanishi haqidagi xush payg‘om ahli a’yonning olqishiga sazovor bo‘ldi. Ayni dam kazviniy ijozat ila oldinga chiqib, hukmdor sha’niga jimjimador so‘zlardan tuzilgan maqtovlarni yog‘dirdi va sultonga bag‘ishlangan necha kunlar avval bitib, o‘qimoq uchun mavrid kutgani ash’orini qo‘ynidan olib, kuyib-pishib o‘qimoqqa tushdi. Shoirlar amiri yanglishmagandi-uning ta’ma o‘qi nishonga tegdi, ya’ni sulton qasidadagi hamdu sanolardan mum kabi eridi. Kibr ila qoshlarini kerib devonbegini chorladi va Qazviniyning yelkasiga xil’at (zarrin chopon) yopmoqni amr etdi.


    Qazviniy sultonga boshi yerga tekkuday ta’zim qilarkan, payt topib Xayyomga g‘olibona nazar tashlab qo‘ydi. Xayyom shoirlar amirining bu xushnudligi-yu u erishgan tuhfaga ham bee’tibor turar, biroq madrasalarning bepul qilinganligidan dil-dilidan shodlanmoqda edi. U bu ezgu amallarning ijodkori vaziri a’zam ekanligini bilar va uningdayin donishmand zotning tadbirlarini qo‘llab-quvvatlaguvchi hukmdor borligidan mamnun turardi. Darhaqiqat, nomi butun musulmon dunyosiga tarannum bo‘lgan vaziri a’zam qudratli saljuqlar saltanatining ishongan ustunlaridan biri edi. Uni Malikshohning padari buzrukvori Sulton Alp Arslon saroyga keltirgan va ta’bir joiz bo‘lsa, undagi buyuk iste’dodni kashf etib, qadrini yuksakka ko‘targan edi. Shuning uchun valiahdining tarbiyasini unga ishongan va rixlat mahali o‘g‘lining hamda saltanat taqdirini unga topshirgan edi. El baxtiga, vaziri a’zam ta’siridami, yosh sulton ilmparvar, dinparvar, shuningdek, fuzaloparvar bo‘lib chiqdi. Ya’ni Nizom ul Mulkning takliflarini inobatga olib, jamiki olimu fuzalolarni Isfahonga yig‘moqqa tushdi. Buning ortidan boshkentning shuhrati yetti iqlimga taraldi.


    Vaziri a’zam Navro‘z bayramini nishonlamoq, unga tadorik ko‘rmoq va ketadigan sarf-xarajatlar xususida so‘zladi. So‘zini tugatarkan, sultonning xohishiga banoan ba’zi a’yonlarga topshiriqlar berdi. So‘ngra olampanohning yangi taqvim joriy etmoq haqidagi ixtiyorini bayon etdi. Aslida bu amalning boshida ham vaziri a’zam ila Xayyom turardilar. Shuning uchun vazir bu boradagi fikrini va mulohazalarini bilmoq istagida Xayyomga qaradi.


    Xayyom biroz oldinga chiqib, hukmdorga ta’zim bajo etarkan, mardona jarangdor ovozda so‘z aytmoqqa kirishdi:


    -Filhaqiqat, olampanoh ixtiyor etgan bu ulug‘ yumushda ulkan ma’ni bor. Barchaga ayonki, biz qo‘llayotgan hijratga molik qamariy yil shamsiy yildan o‘n bir kunga qisqadir. Bu farqlilik ersa bisyor mushkulotlarga ro‘baro‘ etmoqda. Shul bois yil hisobini isloh qilmoq va hukmdorimiz shonu shavkatiga munosib taqvim tadbiq etmoq maqsadi oliymiz erur.-Xayyom Sultonga yana ta’zim qildi.


    Sultonning bu so‘zlarga xayrixohligini bilib, barcha Xayyomning fikrini ovoz chiqarib tasdiqladi.


    haqiqatan ham saljuqiylar mamlakatida bir vaqtning o‘zida ikkita taqvimdan qamariy va shamsiy yil hisoblaridan foydalanardilar. Shamsiy taqvim asosida shamsiy yil yotadi, ya’ni zaminning Shams (quyosh) atrofida aylanish davri 365 kecha-kunduzi 5 soat, 48 daqiqa 46 soniyaga teng va mana shu muddat bir yil hisoblanadi. Qamariy taqvim asosida esa Qamar (Oy)ning zamin atrofida aylanish davri muddati mujassam. Bu muddat 29 kecha-kunduz 12 soat 44 daqiqa 3 soniyaga teng. Shunday qilib, o‘n ikki oydan iborat qamariy yil 354 kecha-kunduz 8 soatu 48 daqiqa 36 soniyaga to‘g‘ri keladi. Demak, shamsiy yildan o‘n bir kun qisqa bo‘lgan qamariy yil bahorgi ekin-tikin yumushlarida noqulayliklar tug‘diradi. Bu borada shamsiy yil hisobi juda qo‘l keladi. Natijada qamariy yil hisobidan diniy va hukumat hujjatlarini yuritishda, shamsiy taqvimdan esa dehqonchilik yumushlarida foydalaniladi.


    Xayyom yil hisob-kitoblariga oid taqvimlar tarixidan juda yaxshi boxabar edi. U qadimgi forslar sulolasining asoschisi shoh Gushtasp davrida dunyoga kelgan Zardo‘sht va uning dini haqida ko‘p fikr-o‘y qilgan. Hshanda shoh Zardo‘sht dinini qabul qilgan va yil hisobini isloh etib, Navro‘zga asos solgan. Uning taqvimi to Iskandar Zulqarnayn zamonasigacha umr ko‘rgan. Shundan keyin odamlar yana qadimgi an’analarga qaytishib, butunlay xatolikka yuz tutganlar. Bu kechmish sosoniylar sulolasining asoschisi shoh Ardasher davrigacha hukm surgan. U ham taqvimga isloh kiritib, ulkan bayram joriy etgan va uni Navro‘z deb nomlagan. Xayyom bularni juda yaxshi bilardi va hatto payti kelib Navro‘z haqida bir risola bitmoq orzusi ham bor edi. Nomi afsonaga aylangan, el og‘zida ko‘p hurmatga sazovor, sosoniylar sulolasining asoschisi No‘shiravoni Odil zamonasida Navro‘zning rivoj topishi, Abbosiylar xalifasi Ma’mun davrida Quyoshni kuzatishlar va u hamal burjiga kirganda Navro‘zni nishonlashning joriy etilishi-bularning bari Umar Xayyomga ma’lum edi. Ehhe-e, bu jafokash va lekin hamisha to‘lin qizdek tabassum ila kirib kelguvchi hamda ko‘ngullarni sarafroz etguvchi Navro‘z ne-ne zamonlarni-yu ne-ne hukmdorlarni ko‘rmagan. Hatto uni majusiylar bayrami deya ta’qiq etganlar ham bo‘lgan. Biroq hayotbaxsh Navro‘z mudom yashamoqda.


    O’sha o‘tgan zamonlardagi taqvim islohlarida yil hisobiga hammasi bo‘lib o‘n olti kun qo‘shilib qolgan edi. Ya’niki har bir isloh kiritgan hukmdor kabisa (har to‘rt yilda keladigan 29 fevrali bor yil) yil hisobiga bir kundan qo‘shavergan. Islom tayanchi, muslimlar homiysi buyuk Malikshoh hazratlari zamonasiga kelib, ya’ni ayni damda ana o‘sha xatoliklarni tuzatishga amr etilmoqda edi. Bu hukmi oliy yulduzlar oshnosi bo‘lmish Xayyomni behad xushnud etmoqda edi. Zero u hozir tungi-Rindoniy va Mikoilning hujrasida o‘ltirgan bag‘ri chok shoirga mutlaqo o‘xshamasdi. Sultonning qarshisida salobatli mudarra sallasini (mudarrislar o‘raydigan katta salla) o‘rab, zarbof chakmon kiygan adl qomatli, yuzida g‘urur aks etgan olim turardi.


    -Bizdin ne tilak etursiz?-deya so‘radi nihoyat ilk bora so‘z aytgan Sulton. -Rasadxona yumushlari baroridami? Xarajatlar nechuk?


    Xayyom tag‘in qo‘l qovushtirib, ta’zim qildi-da, jarangdor ovozda dedi:


    -Olampanohning buyuk davlatlari soyasida hamisha omondamiz. Rasadxona qurilishi jadal bormoqda, sarf-xarajatlardin mustarligimiz yo‘q. Olloh sultonimizning davlatlarini yana-da ziyoda qilg‘ay. Birgina mushkul bizni qiynaydur...


    -So‘ylangiz!-Sulton Xayyomga qattiqroq tikildi.


    Xayyom mulohazakor va andishali ohangda dedi:


    -Hazrati oliylari boxabardirlarki, rasadxonamizda ulkan usturlob (teleskop) bino etmoq yumushlari nihoyalanmoqda. Vale sag‘irni kabir etguvchi shishai olmos-zarrabinga ehtiyojimiz bordur. Bundayin olmos alkimyo ilmining ustolari bo‘lmish majusiylar dargohida mavjuddir...


    Sultonning ovozi keskinlashdi:


    -Nechuk so‘z? Aqchaga muhtojlig‘ing‘iz bormu? -Sulton turkiy so‘zlarni aralashtirib so‘zlardi. Bu, demak, uning hayajonlanayotganidan yoxud g‘azabga kelayotganidan darak berardi. (Va umuman sultonning lafzidan uchguvchi «ng» tovushi «ng‘» tarzida eshitilardiki, bu uning asli turk o‘g‘izlaridan ekanligini eslatib turardi.)


    Xayyom sultonning ovozidagi o‘zgarishni majusiylarni tilga olganidan g‘azablanayotganga yo‘yib, biroz sarosimalandi.


    -Mablag‘ga muhtojligimiz yo‘q. Xurshidi olamning himmati oliylari barcha yumushlarimizni bisyor ta’min etmish.


    -Unda ne sabab?


    -Men bu ishga ijozati oliyni olmoq istaginda so‘zlab erdim. Illo Islom tayanchi bo‘lmish sulton hazratlarining rasadxonasida majusiylarning buyumi...


    Sulton Xayyomning so‘zini bo‘ldi:


    -Xayyom hazratlari Rasuli Akram sallallohu alayhi vasallamning «Chindan bo‘lsa ham ilm o‘rganing», degan hadislaridin bizni bexabar deb xayol qildilar chog‘i.


    Xayyom o‘z fe’liga va ko‘ngil mayliga zid ish tutib, xato qilganini angladi, sultonga itoatkorona bosh egdi. Shu mahal nigohi beixtiyor shoirlar amiriga tushdi. U Xayyomning mot bo‘lganidan va uning sultonga malol so‘z so‘zlab, go‘yo uni ranjida etganidan mamnun bir qiyofada rohatlanib turardi. Lekin u yanglishayotgandi, chunki olampanoh Xayyomni o‘zgacha mehr ila yaxshi ko‘rar, uning fe’lidagi mag‘rurligu hamda to‘g‘riso‘zligida turkiylarga uyqashlik sezardi. Shul bois ham hozir Umar Xayyomni og‘ir ahvolga ro‘baro‘ qilganligini fahmladi-da, navbatdagi ixtiyorini vaziri a’zamga ishorat etdi. Vazir sultonning farmonini oshkor qildi:


    -Olampanohimiz fuzaloning peshvosi, osmon ilmining bilimdoni, shoir Umar Xayyom ibn Ibrohim janoblarini o‘zlariga nadim etib sayladilar va u kishining yillik maoshlarini o‘n ikki ming dinor qilib tayin etdilar.


    Barcha «ofarin, tasanno» deya sultonni olqishladi. Qazviniy ham bu olqishlarga til uchida qo‘shilsa-da, aslida Xayyomning toleidan adoyi tamom bo‘lgandi. Axir o‘n ikki ming-a! U bo‘lsa bor-yo‘g‘i uch ming dinor maosh oladi, tag‘in amirul shuaro degan nomi bor. Xayyomni esa Sulton o‘ziga nadim etib sayladi. Bu degani podshohning eng yaqin kishisi, suhbatdoshi demakdir. Yo Olloh, bundayin baxt nechukkim unga nasib etmasa?! ha, mana shu nishopurlik paydo bo‘ldi-yu shoirlar amirini o‘sha baxtga olib borguvchi yo‘llar to‘sildi. Endi bu yo‘llar Xayyom daf bo‘lgachgina ochiladi. Qazviniy ayanchli tirjayib turar, ammo ich-ichidan otilib kelayotgan bir faryod bo‘g‘zini yorguday bo‘lardi.


    Sultonning ishorasi ila Xayyomning yelkasiga ham xil’at yopdilar.


    Mashvarat yakun topgach, sulton vaziri a’zam va Xayyomga o‘z huzurida qolishlikni buyurib, boshqalarga ijozat berdi.


    Sultonning uni boshqalardan ayru ko‘rganlagi ma’nosini tushunib va hatto bu yaxshilik ekanligini bilib tursa ham Xayyom o‘zini qanday tutmoq lozimligini bilmasdi. Haligina mulohazasizlik ila aytgan gapi Xayyomni anchayin xijolatga solgan, shul bois ham mudom o‘shal tuyg‘u og‘ushida edi. Asli bu so‘zlarini vaziri a’zam janoblariga aytib, ruxsat olib, uni boxabar qilib qo‘ysa ham bo‘lardi. Ne la’in qavmi yo‘ldan urdi-yu shu gapni olampanohga arz etib turibdi. Yo ash’ori tufayli izzat-ikromga sazovor bo‘lgan amirul shuaroga hasadi kelib, o‘zining sulton hazratlariga nechog‘li yovuq ekanligini namoyish etmoqchi bo‘ldimi? ha, sultonning haligi so‘zidan so‘ng Qazviniy qanchalar huzur qilganligini sezdi...


    Xayyom hukmdorlarga boz yaqin yurmoqlik, ularning oshnoligiga erishmoqlik ofatlar asosi ekanligini yaxshi bilguvchi edi. Lekin zamona zayliga binoan va yoxud Xayyomniki kabi maqomga sazovor odam uchun ularning nazaridan uzoqlashmoq ham yaxshilik alomati emasdi. Chunki bul zamonada dabdabali umr surmoq, ulug‘lar, ya’ni ahli saroy, beku boyonlar ila oshnolik qilmoq, hamdavra bo‘lmoq rusum edi va barcha shundayin tutumlar ortidan obro‘ga erishmoq istardi. Mazkur taomili zamonadan kelib chiqib fikr etganda ham saroydan, ya’ni hukmdordan uzoqlashmoq aqlli odamning ishi emasdi. Nima bo‘lganda ham undan xatolik o‘tdi. Mana endi olampanohga ne muomalotda bo‘lishligini bilolmay halak.


    Sulton Malikshoh aqlli, ko‘pda adolatli va Islomparast hukmdor edi. Valekin barcha hukmdorlar kabi xudbinlik qusuridan ham xalos emasdi. Do‘stni qadrlash, siylash uning fe’liga xos ersa-da, vaqti-vaqti ila o‘sha do‘stning shoxiga bolta urib turmoq odati ham mavjud ediki, bu el aro hukmdorlik izzatini saqlamoq uchun qo‘l kelardi. Buyuk saljuqiylar fe’lida avomga nisbatan sahro samumi (garmseli) yanglig‘ ilig‘lik mavjud ersa-da, bu ilig‘likning muntazamligi har qandayin nabobotni qaqratib-qaqshatmog‘i tayin edi. Ha, ular islomparvar, ilmparvar, fuzaloparvar edilar, biroq bu oliy amallarning barchasi ularning shuhratparastliklari ila qorishib ketgandi. Ular, zotan sulton Malikshoh ham hokimi mutlaqlikka intilardilar va jami harakatlarida mana shu istak-xohish namoyon bo‘lib turardi. Shu istak ortidan saljuqlar sulolasiga dohil mamlakat taxtini egallaganki kimsa o‘z tevaragidagi taxtga da’vogar kishilarni qatliom etgan, hatto o‘z jigarlarini ham ayab o‘tirmagan.


    Hijriy 428 yili Muhammad To‘g‘rulbek otlig‘ hukmdor saljuqiy sultonlar sulolasiga asos soldi. Uni «Buyuk sulton, din va osoyishtalik tayanchi» deya atay boshlashdi. Filhaqiqat, bu qudratli saltanatning oliy hukmdorlari «Shahanshohi olam», «Mag‘rib va Mashriq sultoni» nomli unvonlar ila ulug‘lanardilar.


    Bog‘dod Islom xalifaligi butun dunyo musulmonlariga o‘z hukmini o‘tkazib kelayotgan bo‘lsa-da, aslan endi saljuqlar sulolasi Islom olamiga hukmronlik qila boshladi. Aynan ular xalifa bilan barobar turguvchi «Islom olami sultoni» deya atalguvchi oliy hukmdor lavozimini joriy etdilar. Biroq sultonlik huquqini el ko‘ziga rasman xalifadan olar edilar. Shunga qaramasdan, ularning hadlari chegara bilmas darajada keng edi. Ular islomiy xalqlar yashovchi barcha yerlarda hukmdorlik qilardilar. Bu hukmronlikni ushlab turmoq va rivoj toptirmoq uchun ayg‘oqchilikka asoslangan hufiya xizmatlarga alohida e’tibor qaratardilar. Shuningdek, «dushman-ichingda» degan hikmatga amal qilib, o‘z taxtlariga dahl qilguvchi har qanday jigaru qandoshning bahridan o‘tmoqqa tayyor edilar. Ta’bir joiz bo‘lsa, bu an’anaga ham Malikshohning amakisi sulton To‘g‘rulbek asos solgan edi. Ya’ni unga qarshi bosh ko‘targan o‘z tug‘ishgan inisi Innolbekning isyonini bostirgach, uni bo‘g‘ib o‘ldirishga amr etdi. Malikshohning otasi Alp Arslon taxtga o‘tirgach esa og‘asi To‘g‘rulbekning unga qarshi bosh ko‘targan amakilaridan biri Qutulmishbek ila savash qildi va shafqatsizlarcha bostirdi. So‘ng o‘z inisi, Karmon hokimi Kovurdbek ila so‘g‘ishdi. Biroq inisiga omonlik berdi. Hsha Kovurdbek o‘tgan yilning ko‘klamida Isfahon taxti orzusida Malikshohga qarshi bosh ko‘tardi. Hamadon bo‘sag‘asida bo‘lib o‘tgan uch kunlik savashdan so‘ng Kovurdbekning qo‘shini tor-mor etildi va o‘zi asir olindi. Ertasiga tunda Nizom ul Mulk maslahati ila u ham bo‘g‘ib o‘ldirildi. Bu saltanat yaxlitligini va osoyishtaligini ta’minlamoq niyatida qilindi. Bunday sho‘r qismatdan sultonning tug‘ishgan inisi Muhammad Takashgina hozircha omonda. Ammo uning oyoq olishidan vaziri a’zam hamisha ogoh turmoqqa urinadi. Chunki bir-ikki shubhalariga asos topa oldi. U ko‘chmanchi elga mansub bu sulolaning biroz soddaligini bilib, qadrlasa-da, ularning payti kelganda o‘ta shafqatsiz hamda tap tortmas bo‘lib ketishlarini ham tushunar va shundan saqlanishga urinardi.


    Sulton Malikshoh zamona zayliga nechog‘li sho‘ng‘imasin va vaziri a’zam ta’siriga qanchalar tushgan bo‘lmasin, o‘zining mustaqil fikrlari, orzu-o‘ylari ham bisyor edi. U anchayin savodxon, tafakkurga suyangan, ilmu ma’rifatga yon bosgan, obodonchilikni xush ko‘ruvchi, bunyod etmoqdan shodlanguvchi va shuningdek, kambag‘alparvar hukmdor edi. Xayyom uning aynan shu sifatlarini qadrlar va bu fazilatlaridan ilm yo‘lida naf olmoqqa sa’y etardi.


    Sulton hazratlarining avomparvarligi haqidagi bir voqeotni vaziri a’zam ajib ehtiros va iftixor ila so‘zlab bergandi: meva-yu sabzavot taqchillashgan bir kezda saroy xizmatchilaridan birovi bozorga tushibdi. U tarvuz sotayotgan dehqonning tarvuzidan bir dona olibdi-yu haqqini to‘lamay jo‘navoribdi. Jabrdiyda dehqon shu ondayoq saroyga yuguribdi, chunki u sultonning adolatipesha ekanligini va arz etguvchilar uchun saroy eshigi hamisha ochiqligidan boxabar ekan. Sulton dehqonning totini (arzini) diqqat bilan tinglabdi. So‘ngra


    -Ul yuzsizni taniysanmu?-deya suroq qilibdi.


    -Suratin faromush aylamishmen.-debdi afsus ila dehqon.


    Bu suhbatdan keyin sulton hazratlari dehqonni panaga olib, saroyning jamiki xizmatchi-g‘ulomlarini huzuriga chorlabdi.


    -Qaniydi bittagina tarvuz bo‘lsa, ko‘nglim ani tusaydur. Nadomatkim aning mavsumi o‘tmish.-debdi u sasini samimiyatga yo‘g‘irib.


    Shunda haligi xizmatchi oldga chiqibdi-da, olampanohga yoqmoq istagida xushomad ila xonasida tarvuz borligini oshkor etibdi. Sulton dehqonni chorlabdi va u talanchini tanibdi. Fulomi aybini bo‘yniga olgach, sulton uni dehqonga in’om etibdi va debdi:


    -Bu senga g‘ulom bo‘lg‘ay. Aning ixtiyori sendadur.


    Alqissa, g‘ulom o‘zini dehqondan uch yuz dinorga sotib olibdi-da, ozod bo‘libdi.


    Bu voqeot vaziri a’zamning sulton hazratlariga bo‘lgan ehtiromi mahsuli o‘laroq ul zotning taxayyulida tug‘ilib, mardumga taralganmi yoxud rostdan ham kechmishmi Xayyomga ravshan emas. Vale bundayin saxovatpeshaligu adolatni ulug‘lamoq olampanoh fe’liga xosligiga boz inonadi. Shunday ekan, uning sulton hazratlaridan yomonlik kutmog‘i asossiz edi.


    Sulton Malikshoh taxtdan qo‘zg‘olib, viqor ila quyiga tusharkan, vaziri a’zam va Xayyomni o‘ng yoqdagi xona sari boshladi. Ikkisi ham uning ortidan ergashdilar. Xayyom ikki sohibi davlat taqi buyuk saltanatning ustunlari izidan yurarkan, olampanohning boshi uzra yarqiragan, ayni damda o‘zlari tark etayotganlari xonai xosning naqshinkor usutunlari-yu shifti yanglig‘ va ko‘klamgi qirlardagi alvon chechaklarga mengzagan naqshin devorlari kabi ulug‘vor ko‘ringan sultonlik tojiga boqib, ko‘nglida ajib bir huzurni his etdi. Huzur uning vujudini bir necha lahzalar ishg‘ol etdi. U oddiy chodirdo‘zning o‘g‘li bo‘lmish faqir shoirning podshohlarga hamsuhbatlik sharafiga erishganligidan iftixoru g‘ururga o‘rangan insoniy qoniqishi, to‘g‘rirog‘i, kibr edikim, buni anglamoqqa hamma ham qurb topolmasdi. Bandalik Xayyomga ham xos edi. Buning ustiga zamonaning zayli ham shu edi, ya’nikim odamlar yuqori martabali kishilar ila yaqinlik qilmoqqa, ahli saroy ila qarindosh bo‘lmoqqa va ularning suhbatiga musharraflikka intilardilar. Ahli zamonning baxtiyorlik taqi sharaflilik o‘lchovi ana shundoq edi. Hozir Xayyomning borlig‘ini siypalab o‘tgan tuyg‘u ana o‘sha kechmishlarga yo‘g‘rilgan, biroq uning ruhiyatidan quvvatli bo‘lmagan nafsiy bir his edi.


    Hukmdor ularni tanavvul xonasiga yetakladi, demak, u vaziru nadimi ila tushlik qilmoqni ixtiyor etgan. Sulton ishorati ila anvoyi noz-ne’matlar to‘la keng naqshin xontaxta tevaragiga o‘lturdilar va Ollohga shukrona keltirib, yuzlariga fotiha tortdilar. Fulomlar xizmatga kirishdilar. Avvali harir libosga burkangan, qadamlari parvozga shay oqqushmonand go‘zal kanizak obdasta va chilobchin keltirib, barchalarini qo‘llariga suv tutdi.


    -Umar Xayyom janoblarining bizga hamroh bo‘lganliklaridan baxtiyormiz.-dedi sulton tabassum ila bosh silkib. Bu islomiy odob tamoyillaridan boxabar hukmdorning dasturxon hurmatidan qilgan mulozamati edi. Shuningdek, u bu bilan davraga iliqlik kiritmoqni ham istadi.


    -Qulluq, olampanoh.-dedi Xayyom ta’zim qilib.


    Taomdan so‘ng shoir va sulton shatranj surdilar. Hukmdor bu donishmandlar o‘yinini xush ko‘rguvchi edi. Shul bois Xayyomdek kuchli raqib unga ikki hissa zavq bag‘ishlardi...

    Bu yurtning ko‘klami o‘zgacha-uning husnu tarovati va fayzini ta’rif etmoqqa har ne til ojiz, qiyosiga biron munosib hilqat topilmas. Shahar atrofida yastangan yaylovlar, qirlar sabz uradi, qirlarning yelkasiga opichgan tog‘lar bag‘ridan oqib tushayotgan daryo to‘lib-toshadi. Havo on qadar g‘uborsiz va xushbo‘y bo‘ladiki, xalqumlar achishib ketadi. Hali gulu chechaklar ochilmagani bois butun vodiyga yashil gilam to‘shab qo‘yilganga mengzaydi, do‘mpaygan qirlarni esa gilam tusiga uyqash yostiqlar degulik...


    Xayyom bolaligidan fasli bahorni yaxshi ko‘radi, rutubatli qishning zulumotini quvib solguvchi ulkan chirog‘ni olib kelgan go‘zal pariyga qiyoslaydi uni. Filhaqiqat, ulkan charog‘-bu oftobki, u ko‘klamda naqadar charog‘on bo‘ladi. Ko‘z-ku bardosh etolmas, bardosh etganlari qamashur. Ko‘k esa mislsiz darajotda taniqlashadi, qor uyumlarini eslatguvchi oppoq abrlar, ko‘m-ko‘k ummondagi kemalar yanglig‘ bir maromda suzadilar. Ko‘ngullar bo‘lsa ularning ortidan parvoz etmoq istaydilar. Ayniqsa, nazmga oshno ko‘ngullar.


    Xayyomning ko‘klamni yaxshi ko‘rishi rost. Ehtimol uning bu go‘zal faslga bo‘lgan mehri avvali-hov o‘shal parvozlari chog‘ida samoda tug‘ilgandiru so‘ng zaminga qaytgandir.Chunki bahor-bu Navro‘z, Navro‘z esa oldin yulduzlar chamanida tavallud topgan va keyin bashar farzandlariga in’om etilgan. Navro‘zning qon tomirlari yulduzlarga tutashgan. Shuning uchun ham Xayyom esini tanibdiki yulduzlarga oshiq, Navro‘z va ko‘klamga maftun. U majusiylarning peshvosi bo‘lmish Zardo‘sht qoldirgan va ularning muqaddas kitobi sanalmish «Avasto»ni ham mutolaa qilib edi. Unda ham Navro‘z haqida ko‘p va xo‘p so‘z aytilmish. Zero majusiylar osmon ilmini juda puxta egallagan qavmdirlarki, yil va oylar hisobida, taqvim tabdili, yulduzlar hamda ularning joylashuvi, burjlar, umuman samoning zaminga, bashar taqdiriga ta’siri borasida ulardan ko‘p narsa o‘rganmoq mumkin. Bejiz mardum majusiylar dinini jodugarlar dini deb atamagan, chunki ular ilmda chuqur keta boshlaganlar. Xayyom bularni juda yaxshi bilardi, majusiylarning koinot ilmi, Navro‘z va yil hisoblari to‘g‘risidagi kitoblaridan boxabar edi.


    Majusiylarning hisoblari bo‘yicha, Quyosh hamal burjiga kirgan kun Navro‘z, deb atalardi, ya’ni o‘sha kundan yangi yil boshlanardi. Ular yulduzlar harakatiga qarab har bir kun yoxud oyning xislatlarini belgilay olardilar va o‘z turmushlariga joriy etardilar. Misol uchun ular hamal oyini farvardin deb nomlardilar va bu oyni jannatga qiyoslardilar. Chunki bu muddatda nabotot olamiga jon kiradi dov-daraxtu giyohlarda tiriklik barq ura boshlaydi. Oftobning zaminga mehri ziyodalanadi.


    Quyoshning savr burjida kechguvchi davrini ular urdbixshat oyi deb ataydilar. U ko‘klamning ayni o‘rtasidir, zamin yam-yashil libosga burkanadi. Undan so‘ng xurdad oyi, tir, murdod va hakozo oylari keladi. Xayyom bularni juda yaxshi biladi va ularga ehtirom ila qaraydi. Hatto u nujum ilmi borasida majusiylarning dunyoni idrok etmoqqa asoslangan har turli falsafiy fikrlarini ham o‘rgangan, ulardan foydalangan. Boisi shoir asrlar osha sobitlashib, bashar hofizasiga borayotgan ulug‘ bir hikmatga astoydil ishonardi. Bu «dunyodagi har bir ilm Yaratuvchiga eltadi», degan qadim va lekin oddiy fikr edi...


    £uyosh hamal burjiga kiradigan kuni erta tongdanoq shaharni va shahar tashqarisidagi ma’volarni nog‘ora-yu surlarning tantanavor saslari tutdi. Bu saslardan nafaqat ahli bashar, balki hayvonot va nabotat ham ko‘z ochdi. Dorussaltanat ahli-yoshu qari, erkagu ayol o‘zlarining yangi liboslariga burkanib, shahar tashqarisidagi yaylovlar sari otlandilar. Shahar tevaragidagi qishloqlarning ahli ham o‘shal keng yaylov sari oshiqdilar. Bu umum xush kayfiyat rasadxona joylashgan tog‘ yonbag‘ridagi Bo‘yra qishlog‘i kishilariga ham xos edi. Bo‘yraliklar ham subhi sodiqdan Navro‘z tomoshalari bo‘lib o‘tadigan joyga tomon ko‘chdilar.


    Oz fursatda butun vodiy bozormonand tomoshagoh tusini oldi. Avvaldan qazib qo‘yilgan o‘choqlarga ulkan qozonlar osildi va ularning ostida olovning qizg‘ish tili ko‘rina boshladi. Qozonlar atrofida gulgun yuzli suluv kanizaklar tizildilar. Ularning ilkida katta-katta yog‘och kaftgirlar bo‘lib, sumalak pishirmoq uchun tadorik ko‘rar edilar. Baayni Navro‘zning xush taomi bo‘lmish sumalakning sirru asroridan voqif sirli malaklar davra qurgandek.


    Bir tarafda qator qilib o‘rnatilgan dorlarga bo‘g‘izlangan qo‘y va mollar ilingan. Pichoq tutgan qassoblar ularning terisini shilib, etu ustixonlarini nimtalash ila band. Qassoblarning qo‘li-qo‘liga tegmas, chunki sulton hazratlarining amrlariga muvofiq bu yil Navro‘ziy ma’rakalar uchun juda mo‘l jonliq ajratilgandi. Nimatalangan etlar savatlarga solinib, maydon chetidagi turli taomlar uchun mo‘ljallangan qozonlar boshiga eltiladi. Tabboxlarda ham bir lahza tinim yo‘q, uni u yoqqa, buni buyoqqa yumush uchun yugurtirishib, har xil taomlarga moslab masalliqlar hozirlaydilar. Zero butun vodiy bo‘ylab solinayotgan qator-qator dasturxonlarga hademay ilk taomlarni tortmoq joiz bo‘lur.


    Maydonning eng markazida joylashgan qir ustiga sulton Muhammad Jaloliddin Malikshoh uchun taxtiravon o‘rnatildi. Taxtiravonning har ikki yoniga olampanohning ahli ayoli, ya’ni malikalar va farzandlari uchun yumshoq oromkursilar qo‘yildi. Bu oshyoni oliyning uch tarafi naqshinkor alvon gilamlar bilan to‘sildi. Ustiga oftob nuri baralla tushib, olampanoh maydonning har burjidan bemalol ko‘rinib tursin uchun oq harir mato yopildi.


    Bir tomondan mutriblar-sozanda-yu xonandalar joy oldilar-da, hozirdanoq go‘zal bir musiqiyni boshladilar. Bir yonga ulkan dor tikilib, uning ostida adl qomatli dorbozlar va qiyofalari kulgili alpozda bo‘yab-bejalgan masxarabozlar tomosha ko‘rsatmoqqa shay turardilar. Ulardan narida merganlik bahslari uchun maydon barpo etilib, bir necha turli-tuman hajmdagi qabaq yig‘ochlari (nishonlar o‘rnatilgan yog‘ochlar) o‘rnatilgan. U yerda kamonkashlar (yoy otuvchilar) yana boshqa mayda-chuyda tayyorgarlik ishlari ila ovoralar. Merganlar maydonining yonida esa butun saltanatning kentu qishloqlaridan yig‘ilgan muborizlarning (pahlavonlarning) kuch sinashmoqlari uchun bir necha qavat kigizlar solinib, tappa-taxt qilib qo‘yilgan kurash joylari ko‘rinadi. U yerda yurgan va turli tan mashqlari ila mashg‘ul bo‘lgan haybatli muborizlar har nechuk e’tiborni o‘ziga chorlab, ko‘ngillarda zavq uyg‘otadi. Bundan tashqari, odamlar ichra qora tanli hindiy morbozlar, olov yutib, olov purkovchi chiniy jodugarlar ham tomoshalar ko‘rsatmoqqa hozirlanardilar.


    Umummaydonning eng chetida turfa tusli va nasli turli otlar ko‘zga tashlanadi. Otlarning yonida ham odamlar g‘imirlaydilar -bular chavandozlar va ularning ko‘makchilari. Alohida qo‘rada turgan va tanalari lov-lov yonib, ko‘zni qamashtirguday ko‘ringan otlar esa sulton hazratlariga tegishli. Saljuqiy va aroabiy bu zotdor otlar shaxsan olampanohning nazoratida, e’tiborida turadi. Ota-bobolari asli sahroyi ko‘manchilardan bo‘lgan va jon rishtasining bir uchi otlar joniga tutashgan, chin eranga xos bu mardona ishq ila yongan sulton Malikshoh otlarni benihoya sevardi hamda o‘zi ham benazir chavandoz, otlar hikmatini bilguvchi edi. Shul bois ham uning otxonasida o‘z mamlakatining har chetidan jamlangan usta sayislar xizmat qilib, ularni otlarning chin bilgichlari bo‘lmish ziyrak sinchilar nazorat etardilar. Ayni damda otlarga aralashib, ularni artib, har yoqlarini ko‘zdan kechirib yurgan anovi otparast odamlar na shu sinchi-yu sayislar edilar.


    Alqissa, Isfahonning osmonu zamini bir malohatli bayramning, bir ta’rifsiz shukuhning og‘ushida edi...


    Bu tong ancha erta bosh ko‘targan oftob tezroq ko‘k toqiga yetmoqqa oshiqardi. Havo kechagidan iliq, yoqimli bir shaboda yelib turibdi. Tanlar har kungidek junjikmaydi va aksincha, zarrin-zarrin nurlar eltguvchi oftobiy harorat xush yoqib, etlarni jimirlatadi. Ahli rasadxona ham ko‘nglida Navro‘zga esh go‘zal bir zavq va junbush ila uyg‘ondi. Ular ham hademay rasadxonadan chiqib, tantanalar manzili sari oqdilar. Xayyom Isfazariy, Vositiy, rohib Artur va boshqa olimu tolibi ilmlarga bosh bo‘ldi. Ularning ortidan esa rasadxona qurilishida ishlovchi hunarmandlar, xizmatkoru ahli ayol hamda kanizaklar ergashdilar. Bayram boshlanayotgan maydonga yetishgach, barchalari o‘z to‘plariga qo‘shildilar. Xayyom va boshqa ahli ilmlar esa taxtiravon bo‘sag‘asida olampanoh tashrifiga muntazir bo‘lishib, qo‘l qovushtirdilar. U yerda vaziri a’zam mustasno ja’mi arkoni davlat ham hozir edi.


    Nihoyat shahar tomonda sur chalinib, qator-qator tizilgan yarog‘li sarboz va sipohiylar darvozadan chiqishib, chopgancha ikki yoqqa ayrila boshladilar. Ular ustlaridagi sovut va qurollarini shaqirlatishib, bir maromda yugurgancha, havasli tartib ila yaylov tevaragiga saflanib, xalqa hosil qildilar. Ayonki, bu harakatlar Sulton hazratlarining omonligini ta’min etmoq niyatida amalga oshirilardi. Raiyatning intiq nigohi o‘sha yoqqa qadaldi.


    Sarbozu sipohiylar maydonni o‘rab bo‘lishgach, shahar darvozasida yarim yalang‘och temirdek qop-qora tanlari moy surilganidan yaltiragan, yelka va bilak poylari bo‘rtgan zanjilar paydo bo‘ldilar. Yigirma-o‘ttiz chog‘li bu qullarning ortidan Sulton Malikshoh o‘ltirgan ko‘shk ko‘rindi. Ko‘shkni ham o‘n nafar habashiy qul ko‘tarib kelmoqda edi. Sulton ko‘shkidan so‘ng ko‘ringan malikalar Zubayda Xotun va Turkon Xotun joylashgan ko‘shklarni ham zanjilar yelkalab kelardilar. Ulardan keyin kelayotgan kichkintoy shahzodalar-Mahmud, Bekyoruq, Muhammad, Sanjar va sohib devon Nizom ul Mulk mingan otlarning har birini bittadan qul yetaklab olgandi. Oxirida yana yigirma-o‘ttiz nafar zanji ergashib kelardi.


    Xaloyiq ikkiga ayrilib, sultonga yo‘l berdi va bosh egib, ta’zimda qotdi. Taxtiravon tarafdan bir necha jarchilarning aks sado yanglig‘ bir-biriga ulangan baland ovozlari eshitildi:


    -Din va shariat tayanchi, fuqaroning suyanchi, olam musulmonlarining buyuk amiri, Iskandari soniy, xurshidi olam sulton Muhammad Jaloliddin Malikshoh ibn Alp Arslon hazratlari!..


    Sulton ko‘shkdan tushib, taxtiravon oldiga keldi va boshini xiyol qimirlatib, fuqaroga salom berdi hamda ularning olqishiga javoban o‘ng qo‘lini ko‘tarib, yengil silkindi. So‘ngra o‘ng yonidan joy olib, qo‘l qovushtirib turgan a’yonlarga ham bosh silkib o‘tdi. Malika va shahzodalar so‘l tarafdagi o‘rindiqlarga o‘ltirdilar.


    Oradan biroz muddat o‘tgach, suru nog‘oralar ovozi, olqishu hayqiriqlar tindi, hammayoqqa jimjitlik indi. Endi marosimning asosiy qismi boshlanmog‘i lozim edi. Filhaqiqat, sulton qoshida bir necha kishi paydo bo‘ldi. Ular oppoq bo‘z libosda edilar. Ulardan biri -oq soqoli ko‘ksini qoplagan basavlat chol qo‘lida patnis ila sulton qoshida tiz cho‘kdi. Patnis to‘la bug‘doy edi. Sulton o‘rnidan turib, «Bismillahir rohmanir rohiym», deya ilkiga bir siqim bug‘doy oldi. So‘ng shunday dedi:


    -Ilohi rizq-ro‘zimizni bisyor, iymonimizni basalomat, umrimizni barakotli qilsin, omin!


    Jarchilar sultonning lafzini baland ovozlar ila atrofga taratdilar. Xaloyiq «Omin! Omin!» deya ularga jo‘r bo‘lib hayqirdilar.


    Sulton qo‘lidagi bug‘doyni havolatib, atrofga sochdi va bu sa’yini uch bora takrorladi. U go‘yo yurt uzra xayru barakot urug‘ini sochdi. Jarchilar ertadan boshlab yerga urug‘ qadamoqqa ijozat bo‘lganligini xalqqa oshkor qildilar.


    Endi boyagi farishta misol chol ilkidagi patnisni so‘l yonidagi odamga berib, o‘ng yonidagi hamrohidan Kalomullohni oldi va o‘pib, ko‘zlariga surdi. U Ollohning Kitobini ikki qo‘llab Sulton tomon cho‘zdi va yana tiz cho‘kdi. Olampanoh «Bismilloh» ila Kitobni tutib, o‘pdi va ko‘zlariga surdi. So‘ng unn ilki ila bag‘riga bosdi. Xaloyiq «Ollohu Akbar» deya na’ra tortdi. Bu bilan hukmdor mamlakatni ilmu irfon va adolat ila boshqarmoqqa va’da bermoqda edi.


    Chol ikkinchi hamrohidan oltin sopli va qinli kattakon shamshirni olib, taqi tiz cho‘kkancha Sulton hazratlariga uzatdi. Malikshoh so‘l ilkida shamshirni tutib, boshi uzra ko‘tardi va «Ollohu Akbar» dedi. Barcha unga ergashdi. Bu uning yurtni, dinu iymonni hamisha mardona himoyat etmoqqa, g‘animga ayovsiz bo‘lmoqqa ahdu paymon qilganligidan nishona edi.


    Sulton o‘z o‘rniga o‘ltirgach, muhtasib Badriy go‘zal bir ovoz ila Qur’on tilovat qildi. Oftobning zarrin va iliq nurlariga, tog‘ning mayin shabodasiga Ollohning asrorli kalomi qorishib, mardum vujudini yoqimli jimirlatdi. Sura nihoyasiga yetgach, uning savobini hazrati Mustafo Muhammad sallallohu alayhi vasallam, jamiki anbiyoyu mursalin sahobai kirom, halifai roshidin, aziz avliyolar va sulton Malikshohning ota-bobolari ruhlariga baxshida etdilar.


    Shundan so‘ng nog‘ora-yu dovullar zarblanib, mardonavor va haybatli bir tovushlar majmui vujudga keldi. Bu sarboziy raqsga ishorat edi. Ikki tarafdan jangovar liboslarda, qo‘llarida hilolsimon shamshirlar tutib, ajib bir shiddatli harakatlar ila kirib kelgan eran davra qurib raqs eta boshladilar. Shuningdek, ular raqs asnosida shamshirlar ila bir-birlariga hamla qilib, baland ovozda hayqirib ham qo‘yardilarki, unda chinakam ulug‘ muhorabalardagi manzaralar namoyon bo‘lib, «yo hu, yo, hu!» degan na’ralar quloqlarga chalinganday tuyulardi. Ushbu ko‘chmanchi jangchi qavmning mardona raqsi edi.


    huzuri muborakda boshlangan raqs asnosida ijozati oliy ila butun maydon uzra bayram tantanalari boshlanib ketdi. Xayyom vaziri a’zamga bilinar-bilinmas ishorat etib, arkoni davlatning orqarog‘ida turgan ahli rasadxona orasiga keldi. Uni ko‘rib Isfazariy o‘z odaticha hazilomuz ohangda dedi:


    -Ustoz bu kun chavandozlikda o‘zlarini namoyon etadilarmi yoxud mardlar muhorabasidami? -U Xayyomning har subhida qilguvchi jismoniy mashqlarini va otlarga bo‘lgan mehru muhabbatini juda yaxshi bilardi. Shuning uchun ustozining ko‘nglini topib, erkalik qildi. -Balki nazm bahsini ixtiyor etarlar?


    Xayyom Isfazariyga mug‘ombirona jilmayib boqarkan, dedi:


    -Sezabon mashqi ila band bo‘lganda, biz chavgon o‘yiniga mayl bildirurmiz. Filhol, chavgonchilar maydonga tushsa, bizni boxabar etursen.


    Atrofda yengil kulgu ko‘tarildi.


    Shundan so‘ng Xayyom egniga qora rido kiyib, beliga zunnor bog‘lagan rohib Arturga bir maxfiy so‘z aytmoqchiday bo‘lib qayrilgan edi, yonidagilar odob yuzasidan ulardan e’tiborlarini olib, xiyol nari surildilar. Rohib Artur o‘rta bo‘yli, keng yelkali, cho‘ziq, katta yuziga qora pahmoq soqoli monand tushgan odam edi. Uning qoshlari yo‘g‘on, qop-qora, ko‘zlarining qorachiqlari ham tim siyoh va katta edi. U kishiga dastlabiga olaygandek boqar, chehrasi suhbat mazmunining og‘ishiga qarab, asta-sekin ochilib borardi. Yoshi elliklardan oshgan bu armani rohib ilmi nujum va ilmi handasa-yu tarrohlik bobida ancha mohir edi, boz ustiga nasroniy hamda majusiylarga xos sehr-jodudan ham boxabar edi. Ehtimol musulmonlikni qabul etmay, beliga zunnor bog‘lagani ham shundandir.


    Saljuqiy sultonlar qaysi yurtni fath etsalar, u yerdagi ahli ilm, shoiru hunarmandlarning eng zo‘rlarini o‘zlarining bosh kentlariga keltirardilar. Rohib Artur ham Malikshohning padari buzrukvori sulton Alp Arslonning Arman yurtiga qilgan yurishi chog‘ida Isfahonga olib kelingandi. Hshanda uning xotini va Maryam ismli qizalog‘i bor edi. Xotini Isfahonga kelish paytida bezgak hastaligidan vafot etdi, qizi Maryam esa hozir bo‘yiga yetib, mislsiz bir sohibjamolga aylangan.


    -Necha kunkim Maryam ko‘rinmaydur, sihati durustmi ishqilib? -so‘radi Xayyom chin dildan qayg‘urib.


    Artur uning samimiyatini juda yaxshi bilardi, shul bois qondoshlarcha qilgan muomalotiga monand javob berdi:


    -Rayhona qiz yo‘qolganidan buyon xonanishin bo‘lib qoldi. Bilasiz-ku ikkisi juda inoq edilar.


    Xayyom dom-daraksiz ketgan Rayhona va uning ishqida bir kechada g‘oyib bo‘lgan Mahmudni eslab, og‘ir bir xo‘rsinib qo‘ydi. Yaxshiki, uning qorong‘ilashib borayotgan ko‘nglini Arturning ovozi qayta yoritib yubordi:


    -Shukrki, u bu kun bayramga chiqdi. Hov, ana, quyida qizaloqlar ila o‘ltiradur.-deya Artur maydonning eng chetiga ishorat etdi.


    Xayyom nigohi ila Maryamni axtararkan, o‘ziga qadalib turgan o‘tkir bir nigohni his etdi-bu malika Turkon Xotunning nigohi edi. U xiyla uzoq bo‘lishiga qaramay, Xayyomga qattiq tikilib turardi. «Muddaosi nedur?» degan fikr o‘tdi shoirning xayolidan va o‘zini chalg‘itmoqqa urindi.


    -Abul Muzaffar!-deya chaqirdi Isfazariyni.


    -Labbay,ustoz.-dedi yosh olim unga yaqinlashib, qo‘l qovushtirarkan.


    -Chavgonchilar ne bo‘ldi?- hazilkash tarzda so‘radi Xayyom.


    -Nazarimda hozirlanmoqdalar.


    Xayyom sulton qarshisiga o‘tib, ta’zim qildi va ushbu tavozesi ila bir ishga jazm etganini bildirdi. Sulton jilmayib bilinar-bilinmas bosh silkib, ijozat ishorasini qildi. Shoir ayni damda ham Turkon Xotunning o‘yib yuborguday nigohini his etib turardi, biroq u tomonga qaramoqqa jazm qilolmadi. Chetroqqa chiqib, egnidagi jubbasini (kiyimlar ustidan kiyiladigan uzun gulli libos) va sallasini yechib, Isfaraziyga berdi-da, boshiga taqyasini kiygancha so‘l tarafdagi otliqlar davrasi tomon ketdi. Bosh sayis unga eng yaxshi otlardan birini keltirdi. Cho‘g‘ misol yaltirayotgan uzun yolli ot juvonmard bir holatga tushgan Xayyomning zavqini taqi oshirdi. U otlarga begona emasdi, bolaligidan ularning zotlarini bilar, u paytlar otasi ila dalada yurganida, so‘ngroq Buxoroda yashaganida ham chavandozlik mashqini olgandi. Bu borada unga chapdastligi, chayir ilki va oyoqlari ko‘mak berardi. Shuning uchun sakrab otga mindi-da, qo‘liga eman daraxtidan yasalgan chavgon tayog‘ini olib, bir hayqirib, o‘zini otliqlar davrasiga urdi...


    Chavgon o‘yini tinimsiz hayqiriq va na’ralar ila tomoshabinlarning olqishlari ostida ancha davom etdi. Nihoyat intihoga yetgach, Xayyom terga botgan ko‘yi taqi sultonga ro‘baro‘ bo‘lib, ta’zim bajo etdi. Hukmdor uni chin ixlos ila olqishladi va bir hamyon tillo hadya qildi.


    -Biz janobi Xayyom hazratlarini olimlarning olimi, shoirlarning shoiri, samo toqiga narvon qo‘ygan zot deb yursak, ul siddiqimiz chavandozlar chavandozi ham ekanlar?-dedi sulton o‘z hayratini yashirlmay.


    ham tinimsiz jismoniy harakat natijasida, ham oliy maqom olqishdan vujudi lov-lov yongan Xayyom boyagi nigohni tag‘in his etdi...


    Bu orada huzuri oliyda mushoira boshlanib, shoirlar navbatma-navbat ash’orlar aytdilar. Ash’orlar asosan sulton Malikshoh va saljuqiylar sulolasi madhida edi. Bu nazm bahsida amirul shuaro Qazviniy muzaffariyatga erishib, hukmdorning tuhfasiga sazovor bo‘ldi.


    Kurash maydonida bo‘lgan muborizlar muhorabasida Isfazariy va Rindoniyning qistovi ila Mikoil ham ishtirok etdi. U fuzalo va toliblarning olqishu rag‘batlari ostida bir necha pahlavonlarning yelkalarini tuban etdi. Biroq saroy muborizlaridan bo‘lmish bir filmonand turkmanga bel berib qo‘ydi. Shunga qaramay, vaziri a’zamning xos hadyasiga musharraf bo‘ldi.


    Namozi peshinga yaqin sulton o‘z ahli ayoli va arjumandlari ila vodiyni tark etib, shahar ichkarisiga yuzlandi. Namozdan so‘ng avomning bayram shodiyonalari taqi davom etdi.

    Xayyom o‘ychan va devona bir kayfitda tanho o‘zi daryo sari yurdi. Tog‘ irmoqlaridan hosil bo‘lib, kengaygan daryo vodiydan biroz quyida edi. Uning suvi bir qadar loyqalangan va shuningdek, ko‘payib, ikki sohilining qaboqlari ostiga bosh urib oqardi. Daryo suvi pasayganda ko‘rinib qolguvchi ikki qirg‘oqdagi toshloq hozir suv ostida qolgan, shuning uchun ham daryo bir qarashda g‘oyat vahimali tuyuladiki, bu uning rostdan-da ulug‘vorligini namoyon etadi.


    Umar Xayyom vodiydan ancha pastlab, daryoning tik sohilidagi yashil giyohlar ustiga cho‘nqayib, shitob oqayotgan suvga tikildi. Shovqin-suronli bayram og‘ushi do‘ng ortida qolgan, u o‘ltirgan joydan ko‘rinmasa-da, odamlarning ovozlari baralla eshitilib turardi.


    Daryo tog‘dan, ya’ni yuqoridan tushayotganligi bois juda tez oqardi. Ehtimol uning kishi ko‘ngliga vahm solmog‘i ham ana o‘sha tezligidan bo‘lsa-da ajabmas. Zero suvning shashti ko‘zni toldiqtirar darajada edi.


    Xayyom ana o‘sha tezob suvga tikilib o‘ltirarkan, qoshlari kerilib, ko‘z kosalari kattalashganday bo‘ldi-da, shuurida mahzun o‘ylar aylana boshladi. Odam umri ham xuddi shu suv kabi juda shitob oqib o‘tib ketarkan. Goho yon-veringga qayrilib qaragani ham ulgurmaysan. Hatto hayotingning eng totli onlarini yashayotganligingni ham o‘z vaqtida payqamaysan. Faqat fursat boy berilganidan so‘nggina... U ham yaqindagina bola edi, rahmatli qiblagohining panohida sho‘x-shodon umr kechirayotgan kitobsevar bolakay edi. Otasi oddiy hunarmand bo‘lgani bilan goho ko‘p hikmatli gaplarni topib gapirardiki, Abul Fath jon qulog‘i ila tinglardi. Balki chodirdo‘z Ibrohimning bundayin hikmatlarni topib so‘zlashi uning dunyo va yoxud ko‘pni ko‘rganligidan bo‘lsa ham ajabmas. Qolaversa, Nishopur juda qadim maskan ediki, uning kechmishi yuzlab hikmatli kitoblarga jo bo‘lardi.


    O’sha kuni ham ular shahar tashqarisiga zaminkorlikka chiqqandilar. Tuyqusdan otasi Ibrohim Adham g‘origa bormoqlikni istab qoldi. Naql qilishlaricha, Shayx Ibroxim Adham ibtidoda podshoh nufuzida bo‘lgan ekan. Kunlarning birida o‘z taxtida o‘ltirarkan, saroy tomidan g‘alati tovush eshitibdi.


    -Bu nening ovozi? -deya so‘rabdi u.


    -Tuyani qidirayapman.-degan ovoz kelibdi.


    -Tuyani tomning ustida qidiradimi?- debdi u hayrat og‘ushida.


    -Ey, g‘ofil, sen haqni toj-taxt va saroydan qidirmadingmi?! -debdi g‘oyibona ovoz.


    Ibrohim Adham qattiq mutaassir bo‘lib, yomon ahvolga tushibdi va podshohlikni a’yonlariga topshirib, puldor kiyimlar kiyibdi-da, sahroga bosh olib chiqib ketibdi. Bir joyda tavbai nasuh ( sof holda, qayta gunoh etmaslik ahdi ila qilinadigan tavba) qilibdi. O’shanda sahrolarni kezib Balxdan Nishopurga kelibdi va mana shu g‘orda to‘qqiz yil xilvat tutibdi. U har payshanba g‘ordan chiqib o‘tin terar va Nishopurga olib tushib sotarkan. Yarim pulini darvishlarga berib, yarmiga o‘zi uchun yemish olarkan. U sidq ila ko‘p ulug‘ maqomotlarga yetishgan valiylardan, mashoyihlardan edi. Otasi bormoqni ixtiyor etgan g‘or mudom shayx Ibrohim Adham nomi ila atalardi. Umuman Nishopur shahri va uning atrofida bunaqa ziyorat joylari, xonaqohlar bisyor bo‘lib, bu azim kentda juda ko‘p aziz avliyolar yashab o‘tgandi. Hshanda otasi g‘or ichida Umarni hamroh tutib, ikki rakat namoz o‘qidi. Ko‘p yaxshiliklar, o‘g‘liga ulug‘ martabalar tilab, duolar qildi. So‘ng uni g‘or yaqinidagi buloq boshiga olib bordi. Muzdek buloq suvidan qonib ichdilar va otasi buloqqa tikilib o‘tirib, mana shu rivoyatni so‘zlab berdi:


    -Qadimda bir savdogar yashagan ekan. U savdo sotiq bilan juda ko‘p yurtlarda bo‘libdi, katta boylik to‘plabdi. Kunlarning birida navbatdagi kent darvozasiga yaqinlasharkan, shundayin manzaraning guvohi bo‘libdi: bir zaminkor omochda yer haydar, lekin omochni ot emas, terga botgan qul tortib borardi. Savdogar yumshoq ko‘ngilli edi, shul bois qulga rahmi keldi. Qul va uning xojasini yoniga chorlab, qulni sotib olib, ozod qilish istagi bor ekanligini bildirdi. Biroq qul savdogarni hayratga qorib, avval minnatdorchilik bildirdi, so‘ng uning taklifini rad etdi va uni sotib olishida ma’no yo‘qligini aytdi. U savdogar va uning karvoniga xotirjam boqarkan, dedi:


    -O, muhtaram zot! hamma narsa o‘tkinchi, bu ham o‘tadi.


    Savdogar mulzam bo‘libdi-da, bir so‘z aytmasdan yo‘liga ravona bo‘libdi.


    Oradan bir necha yil o‘tib, ittifoqo savdogar taqi o‘sha shaharga kelib qolibdi. Biroq u haligi voqeani allaqachon xotiridan ayirgan ekan. Xullas, mollarini o‘z vaqtida sotib, katta foyda olibdi va taomilga ko‘ra barcha tujjorlar ila o‘sha yurt hukmdorining huzurida bo‘libdilar. Hukmdorga qimmatbaho sovg‘alar in’om etibdilar, u esa mehmonlar sharafiga katta bazm uyushtiribdi. Savdogar to‘kin dasturxon ustida o‘ltirarkan, banogoh o‘zi bir vaqtlar qullikdan ozod etmoqni istagan hov o‘sha odamni ko‘rib qolibdi. U qimmatbaho liboslarga burkanib, podshohning o‘ng yonida o‘ltirardi. Nihoyat uning, ya’ni sobiq qulning bosh vazir ekanligidan xabar topgach, lol bo‘lib qolibdi.


    Vazir ham eski tanishini eslabdi va bazmi oliydan so‘ng o‘z uyiga taklif etibdi. Mehmoniga qimmatbaho in’omlar berib, o‘z tarixini hikoya qilib beribdi: shahar behisob yog‘iy qurshovida qolib, podshoh chorasiz ahvolga tushibdi. Qul taqdir taqozosi ila hukmdorga ro‘baro‘ bo‘libdi va yog‘iy o‘rtasiga nizo solib, bir-biri bilan urishtirib qo‘yish tadbirini aytibdi. Hukmdor uning aytganini qilibdi va zafar qozonibdi.


    Vazirning bu g‘aroyib sarguzashtidan yanada hayratga tushgan savdogar so‘rabdi:


    -Bu ne? Boshingizdan kechirgan azob-uqubatlar evaziga taqdirning in’omimi yoki?..


    Vazir miyig‘ida kulib, xotirjam debdi:


    -Hammasi o‘tkinchi, bu ham o‘tadi!


    Savdogar lolu hayron holda shaharni tark etibdi.


    Taqi bir necha yil o‘tibdi. Savdogar o‘zining tijoriy yumushlari ila tag‘in o‘sha shaharga kelib qolibdi. Eski tanishi bo‘lmish vazirni yo‘qlagan ekan, yurt podshohining vafotidan so‘ng bosh vazir uning o‘rniga o‘ltirganini aytishibdi. U kechqurun podshoh qabuliga kiribdi. Yangi hukmdor uni iliq kutib olibdi va duru javohirlarga ko‘mibdi. Tun bo‘yi inson umri va unig boshiga tushguvchi turfa kechmishlar haqida suhbatlar qurishibdi. Nihoyat savdogar podshoh sha’niga hamdu sanolar aytib, bu bu martabaga chindan munosib ekanligini izhor etibdi. Shoh hech narsa demabdi. Faqat xayrlashuv oldidan muloyim ovoz ila o‘zining doimgi gapini aytibdi:


    -hammasi o‘tkinchi, bu ham o‘tadi!..


    Oradan yillar o‘tib, savdogarning yo‘li yana shu shaharga tushibdi. Shaharga kiribdi-yu sovuq xabar eshitibdi-uning qadrdoniga aylanib qolgan podshoh yaqinda qazo qilgan ekan. U chinakam qayg‘uga cho‘mib, do‘sti qo‘yilgan mozoristonga boribdi va uning qabri ustida o‘ltirib, qur’on tilovat qilib, unga Ollohdan ulug‘ ajrlar tilabdi. Ko‘z yoshlarini artib, sag‘ana toshiga bitilgan tanish so‘zlarga ko‘zi tushibdi: «Bu ham o‘tadi». Savdogar faryod uribdi, umrning bebaholigini eslab oh tortibdi va ushbu so‘zlarni aytibdi:


    -O, mening birodarim, bu safar sen yanglishding! Bunisi o‘tmaydi!


    Ma’lum muddat o‘tib, keksaygan, soch-soqoli oqargan savdogar yana o‘sha tanish shaharga kelibdi. Har safargidek o‘zining savdo-yostiq ishlarini yakunlagach, do‘stining qabrini ziyorat qilmoqchi bo‘libdi. Valekin har qancha izlamasin mozoristonni topolmabdi. Odamlardan so‘roqlabdi. Aytishlaricha, uch yil avval ko‘klam chog‘i shahar chetidagi daryo toshib, ko‘p ofatlar keltiribdi. Quturgan to‘lqin hatto mozoristonni ham tekislab ketibdi. Filhaqiqat, uning o‘rnida qaqragan biyobon yotardi.


    Savdogar biron so‘z aytmabdi-da, o‘sha kuniyoq shaharni tark etibdi...


    Otasi so‘zini tugatib, buloq suviga o‘ychan tikilib qoldi. U o‘z rivoyatini berilib hikoya qildi, bu bevafo dunyo uning o‘ziga ham vafo qilmasligini his etib, so‘zladi. Balki u bu rivoyatni biron bir darvishdan eshitgandir, chunki Nishopurda darvishu zohidlar mo‘l bo‘lguvchi edi. Ularning va’zlari, karomatu maqomatlari og‘izdan og‘izga ko‘chib yurardi. Biroq otasi bu rivoyatni go‘yo o‘z boshidan kechirgan misol hikoya qildi. Shuning uchunmi, Umar o‘zini o‘shanda juda g‘alati his qilib, ajab holga tushgandi. Hali bola bo‘lsa-da, bir necha kun halovatini yo‘qotib, na yemoq-ichmog‘ida va na uyqusida orom qolmagandi. Hozir ham huddi ana shunday ahvolga tushdi, shiddat bilan oqayotgan daryoga tikilarkan, yuragi orziqdi. Nimalarnidir istab, bag‘ri o‘rtandi, ko‘zlarining cheti jizilladi. Chuqur bir xo‘rsindi-da, «hammasi o‘tkinchi», dedi ovoz chiqarib. Ayni damda qalbida jo‘sh urgan tug‘yon ila miyasida uyg‘ongan fikr uyg‘unlashib, she’riy satrlarga aylandi:


    


    Loladek qadah tut Navro‘z ayyomi,


    Lolayuz yor ila xushdir dil komi.


    Shodlik ila may ich, firuza falak


    Tuproq qilur oxir, shul ish anjomi.


    


    U yutoqib bag‘rini siladi. Hozir unga na bahoriy salqinlik va na ayqirib oqayotgan daryoning etni junjiktiruvchi salqin shabadasi ta’sir qilmasdi...


    Ortidagi sharpani sezib, chap yelkasi osha o‘sha yoqqa qayrildi. Bir necha qadam narida peshonaband ila bostirilgan harir ro‘ymoli yel og‘ushida maftunkor hilpiragan Maryam hijolatli boqib turardi.


    -Fikru o‘yingizga zavol bo‘ldim, uzr ustod!- dedi u yuzi ollanib,-Assalomu alaykum.


    Xayyom fikrini jam etguncha bir muddat esankiradi va salomga alik olarkan, o‘rnidan turdi. U bu bemisl go‘zal hilqat ila ro‘baro‘ kelarkan, taqi ichidan bir narsa sug‘urilib chiqayotganini, o‘zining ikkiga ayrilayotganini sezdi.


    Filhaqiqat, Maryamning tim qora armani ko‘zlari jon olg‘uvchi edi. Bu ko‘zlarni asramoqqa shay turgan paykonlar qayrilma bo‘lib, tim qora qoshlarga tutashib ketgudek. Yuzi shu qadar pok va oqki, qaragan sari taqi qaramoq istagan ko‘zlar tez toliqadi. Lablari pushtiga moyil, chetlari yuz qismidan tiniq chiziq ila ajratilgan misol. Ular tez-tez qimtinib turar va qimtinganlari sarin labi ustidagi qop-qora xoli ham harakatga kelardiki, bu hari nechuk qalblarga o‘rtanish solmog‘i ayon edi. Xullas, kunduzi daryo bo‘yiga tushgan to‘lin oy ko‘klam quyoshidan ham oydin ko‘rinib, hammayoqni ko‘zlarni qamashtirguvchi, dillarni sim-sim oqizguvchi nurga chulg‘adi.


    Xayyom har safar Maryamga to‘qnash kelganda, allanechuk tug‘yon va tebranishlarga giriftor bo‘lar, goho qaerda turgani, mudaosiyu aytmoqchi bo‘lgan so‘zlarini ham faromush etardi. Vujudida olov yonib, qoni qiziy boshlaganini betakror huzur va sarxushlik ila yaqqol his qilardi. Balki bu ehtirosli kechmishlarga ayni kuchga to‘lgan yigit yoshidagi Xayyomning shoir qalbi boisdir va ehtimol Maryamning hurkak ohu kabi zohiri ostidagi bir qadar erkinu ozod fe’li, musulmon qizlariga aksil o‘laroq dadilligi yoxud erkalikka mengzagan sho‘xligi sababdir. Ne bo‘lganda ham Xayyom uning qoshida huzurbaxsh bir otashda qovrula boshlardi.


    -Zavol ne, shirin xayollarimga hayot baxsh etding, Maryam, marhabo! -Ayni damda Xayyom o‘zini idora etolmay, sarosimalanmoqda edi. -Nechuk tanhosen?


    Qizning kipriklari silkinib, shoirning bag‘riga taqi o‘q otdilar.


    -Rayhonani unutmoqqa o‘zimda kuch topolmasmen. Sho‘rlikkinaning holi ne kechdi ekan? -Maryam forsiyda bexato, lekin yoqimli bir talaffuz ila gapirardi.


    Ikkisi sohilda suvga tikilgancha mahzun turardilar. Xayyom Rayhona haqida Maryamning ko‘ngliga taskin berguvchi biron so‘z aytmoqqa ojiz edi.


    -U g‘oyib bo‘ldi-yu men uchun so‘zlashgulik hamroh, do‘st qolmadi. -Maryam hamon suvga tikilib so‘zlardi. -Rayhona ko‘p tafakkurli qiz edi, ko‘p kitob o‘qirdi. Qancha she’ru g‘azalni yod bilardi. -U so‘zlardi-yu ko‘zlaridan yosh oqardi va ularga yana-da qarolik baxsh etardi. -Uni esladimu yuragim siqildi, tanholikni istab qoldim. Bu tomon yursam, baxtimga siz turibsiz!


    Xayyom qizning rostmona yig‘lab, anduh chekayotganini ko‘rib, achinib ketdi.


    -O’zingni azoblama, Maryam, balki qizginani Mahmud topib kelar. Olloh xohlasa, hech gap emas. -U qizni chalg‘itishga urindi. -Hzing nechuksen? Padaring ila rasadxonada qiynalmayapsizlarmi?


    Maryam bir entikib, ilki ila ko‘z yoshlarini artdi.


    -Shukr qiynalganimiz yo‘q. Vatandin o‘zga hamma narsa muhayyo, ustod.


    Xayyomning bag‘ri o‘rtanib ketdi, chunki qizni kichik darddan olib, kattasiga otganini fahmladi.


    -Har kun mana bu tog‘larga boqib, Vatanimni, onajonimni eslaymen. Bu yerning tog‘lari arman tog‘lariga juda o‘xshash, lekin bu yerda tuproq, giyoh mo‘l, bizlarda esa tosh. Bu yerning havosi xushbo‘y, bizniki bo‘lsa yengil va musaffo!- Maryam chuqur bir sog‘inch ila gapirardi.


    Xayyom taqi so‘zsiz qoldi, tiliga keltirgulik taskinli so‘z topa olmadi.


    Qiz sezgir edi, Xayyomning ahvolini angladi.


    -Uzr, ustod, dilingizni xira torttirdim.


    Bir tomoni Maryamning Xayyomni o‘ziga yaqin olib, bu so‘zlarni gapirishi unga xush yoqardi ham.


    -Ha, aytganday, otam nechukdir keyingi kunlarda kamgap bo‘lib qoldi. Dilidan halovat arigan ko‘rinadi. U kishi sizning suhbatingizni xush ko‘radi, balki...


    Xayyom qizning muddaosini tushundi.


    -Albatta gaplashaman.-dedi qizni erkalovchi bir ohangda...


    

  


  
    Sakkizinchi bob


    


    Javzo kirib, koinot tiniqlashdi va shu vajhdan ham rasadxona yumushlari jadallashib qoldi. Samoparast olimlar kecha-yu kunduz osmon ila tillasha boshladilar. Rasadxonaning usturlob o‘rnatilgan keng xosxonasi olimu toliblar ila gavjumlashib, goho bahs-munozaralar yoxud ilmi nujumga oid va’zlar ham jonlanmoqqa tushdi. Osmon, xususan, yulduzlar siru sinoatga boy bo‘lganligi va ularning qisman inson taqdiriga tutashligi dunyoni anglash talabidagi boshlarni o‘zi sari chorlab, ularga kun sayin mo‘‘jizalar va’da qilaverardi.


    Rasadxona tog‘ yonbag‘rida joylashgandi va shul bois uning asosiy katta gumbazi ortidan tog‘ cho‘qqilari qorayib ko‘rinib turardi. Xayyom majusiylardan olib kelingan shisha zarrabinni usturlobga o‘rnatib, kuzatishlarini davom ettira boshladi va bu bilan go‘yo ko‘k toqiga nigohi yetadigan bo‘ldi, majozan unga narvon o‘rnatdi. U shogirdlari Isfazariy, Vositiy va boshqalar hamrohligida yulduzlarni o‘rganarkan, shu bilan birga ularning Mirrix, Mushtariy kabi sayyoralarga nisbatini, harakatu hajmlarini ham aniqlashga, kuzatmoqqa tushdi. U yangi taqvim yaratishga kirishganligi bois yulduzlarning o‘n ikki burjini o‘zida mujassam etgan Samon yo‘li (Zodiak) turkumini o‘rganmoqqa astoydil bel bog‘ladi. Zero sirli samoning bashariyat taqdiriga tutash manzillari ham aynan shu turkumda edi. Ehtimol samo mehvari, Arshi a’loga tutash ma’vo ham shunda bo‘lsa va cheksiz koinotning, ta’bir joiz ersa, markazi (nisbatan) mana shu oraliqda bo‘lsa ajabmas. Chunki Yer aylanadi, Oy, Quyyosh va boshqa xilqatlarning bari aylanadi, ya’ni butun koinot harakatda, aylanadi. Demak, aylanarkan...


    Bu osmonga dil bog‘lagan Xayyomning o‘ylari, fikrlari edi. U butun borliqni o‘z quvvai hofizasiga birvarakay jo etmoqni istardi...


    Xayyom hech vaqt fikrlashdan, izlanishdan to‘xtamasdi. U hamisha yangilik sari intilardi, umriga ma’no bo‘layotgan barcha ilmlarni qamrab olmoqqa va ularda o‘ziga xos biron kashfiyot yaratmoqqa harakat qilardi. Uning fe’li shunday edi, umrining ma’no-mazmuni harakatda edi. Shu kunlarda u yana bir yangi yumushga qo‘l urdi, ya’nikim osmon xilqatlarini va uning zaminga nisbatini o‘rganishni osonlashtiruvchi bir asbob bunyod etmoqqa kirishdi. Bundan sakson yillar muqaddam Ray shahrida yashab o‘tgan riyozatchi va munajjim Abu Mahmud Homid ibn Xidr al Xo‘jandiyning «Sudsi faxriysi» («Faxriy sekstanti») Xayyomni qiziqtirib kelardi. Mazkur suds yordamida Xo‘jandiy Quyosh bir yilda aylanib chiqadigan katta fazoviy doiraning (ekliptika) Yerning markaziy aylana chizig‘iga (Ekvatorga) og‘ish burchagini aniqlagan. Shuningdek, Rayning kenglama darjasini ham o‘lchagan. Xayyom ana shu sudsni bino etmoqchi bo‘ldi. Avvalo har tomonlama hisob-kitobli mukammal tarx chizdi. Mazkur tarxga asosan rasadxona yuqorisidagi tog‘ning to‘shida oralig‘idagi masofa yetti gaz keladigan ikkita o‘zaro yondosh tosh devor o‘rnatilmog‘i lozim. Ularning orasiga esa uchidagi tuynugi aylanasining ko‘ndalang kesimi (diametri) bir qarich keladigan gumbazsimon toqi biriktiriladi. Bu tuynukning markazini shu devorlar orasidagi tekislikka (meridianga) o‘rnatilgan va ko‘ndalang kesimi sakson gaz keladigan doira sudsining markazi ila ustma-ust tushadigan qilinadi. So‘ng sudsni yog‘och taxta ila o‘rab, uni mis ila qoplanadi va aylana darajalarining har birini uch yuz oltmishga bo‘linadi. Bu bo‘limlarning har biri esa o‘n soniya (sekund) keladi. Quyosh chiqayotganida uning nuri shu tuynukdan tekislik chizig‘iga tushmog‘i lozim.


    Xo‘jandiy tajribasiga binoan, tuynukdan yerga tushayotgan nurning hajmicha (miqdoricha) doira yasab, uning markazini o‘zaro kesishuvchi ikkita ko‘ndalang kesimi ila belgilab qo‘yiladi. Doiraning aylanasi yerdagi nur chegarasi ila mos keladi va uning markaziga binoan Quyosh bilan osmonning kuzatuvchi tepasidagi eng baland nuqtasi (zenit) oralig‘idagi masofa aniqlanadi.


    Shunday qilib, Xayyom mazkur tarx asosida sudsni qurishga kirishgandi. Kecha Mikoil boshliq sangtaroshlar yondosh devorlarni qurib bitkazdilar. Toqini o‘rnatishda esa Xayyomning o‘zi ishtirok etmog‘i shart, chunki bu yumush zargarlik kabi nozik va aniq harakatlarni, hisob-kitobni talab etadi. Ozgina xatoga yo‘l qo‘yilsa va nurning og‘ishi sezilmas darajada surilsa ham bir necha soniyalar tugul kunlar nisbatida adashuv kelib chiqmog‘i mumkin.


    Xayyom rasadxonaning xoshonasi markazidagi usturlob oldida qog‘ozdagi ikkita yondosh chiziqqa tikilgancha chuqur o‘yga cho‘mib turardi. Ayni damda u taqi ustod Uqlidusning besh qoidasi haqida bosh qotirayotgandi va shuningdek, hayrat og‘ushida edi. Bu mashhur besh qoida, isbot talab etmaguvchi shu besh haqiqat unga bolalikdan oshno. Go‘yo uning barcha ilmlarga oid jami fikrlari, qarashlari va hatto kashflari mana shu qoidalar ortidan yoxud ularning yetovida yaratilgandek...


    Korfarmo va Mikoilning kirib kelganligini uning yoniga yetib, salom berganlaridagina payqadi.


    -Vaalaykum assalom.-dedi u nigohi mudom tafakkur og‘ushidan chiqmay.


    -Xojam, agarki sudsning toqini bugun erta o‘rnatmoqqa kirishmas ekanmiz, biz rasadxona xonalari peshtoqlaridagi naqshlarga ishlov bera tursakmi, deb edik?- ruxsat so‘rash ma’nosida dedi korfarmo.


    Nihoyat Xayyom fikrini jamladi.


    -Toqini o‘rnatishga ertadan kirishurmiz. Unda o‘zim ishtirok etmasam bo‘lmas. Sizlar esa bugun hordiq oling, ijozat.


    -Xo‘p bo‘ladi, xojam.-dedi Korfarmo itoatkorona bosh egib.


    -Yaxshi bo‘ldi. Mikoilning qalin soqol-mo‘ylovi orasidan tishlari ko‘rinib, mamnun jilmayganligini oshkor etdi. -Polvon (ayig‘ining ismi shunday edi) ila vodiyni bir kezib qaytamiz!


    Xayyom kuldi:


    -Polvonning tirnoqlarini taroshlab qo‘ysang bo‘larkan, judayam o‘sib ketibdi. Olloh saqlasinu... -U so‘zini intiholamadi.


    -Xo‘p bo‘ladi, ustod...


    Tag‘in u ikki yondosh chiziq ila tanho qoldi. Qoshlari chimirilib, manglayi tirishib, ularga tikildi. So‘ng qo‘liga xomani olib, ikkala yondosh chiziqni ham davom ettirib, keskin xoma tortdi. Chiziqlar qog‘oz chetida yakun topdi. Mabodo ul qog‘ozga tutash taqi bir qog‘oz yoxud xoma chiziq tortmog‘i mumkin boshqa biron nimarsa bo‘lganda edi, ikki yondosh chiziq yana davom etaverardi, biroq tutashmasdi. Shunday qilib, bu chiziqlar Xayyomning nigohida cheksiz bir ma’voda g‘oyib bo‘lib, koinot qa’riga singib ketardilaru lekin tutashmasdilar, kesishmasdilar. Yo Qodiro! Nahotki bu juft had mangu shunday davom etaversalar?! Yo‘llarida qancha nigohlar, yuksakliklar, ko‘tarilishu tushishlar, ne-ne talotumlar bor. Bu itoatkor, mo‘min chiziqlar bir-birlariga ergashib, abadiy yo‘ldalar, na bir-birlariga yaqinlashadilar, na bir-birlaridan uzoq ketadilar. Ular qandaydir ko‘rinmas kuchga, to‘g‘rirog‘i, qonunga bo‘ysunadilar, itoat etadilar. Bu qonunni isbotlamoqqa hojat ham yo‘q, u abadul abad amalda. Yo parvardigoro! Bu abadiy qonunning, o‘zgarmas, isbot talab etmas qoidaning asoschisi, egasi o‘zingsan! Ustod Uqlidus ham buni anglab yetgan va o‘zining isbotga behojat qoidalarini yaratgan. Uning beshinchi qoidasi! Mana, o‘sha beshinchi qoidaga muqobil besh umumiy tushunchalar... Xayyomning ko‘zlari katta ochilib, chaqnardi. Hozir u butun vujudi ila ilm zavqining ummoniga sho‘ng‘ib borardi. U ilmi handasaning shoiriga aylanardi... Xo‘-o‘sh!.. Haqqi rost, mana o‘sha umumiy tushunchalar:


    «Bir-biriga teng bo‘lgan o‘zaro ham tengdir.»


    Naqadar sodda va jo‘n, biroq hech qachon o‘zgarmas qoida. Xayyom har bir tushunchani eslar ekan, o‘sha tushunchaga monand chiziqlarni qog‘ozga chizib borardi. Demak, ikkinchi tushuncha:


    «Agar tengga teng qo‘shilsa, unda butun ham teng bo‘ladi.»


    Uchinchisi:


    «Agar tengdan teng olib tashlansa, unda qoldiq ham teng bo‘ladi.»


    Va:


    «Bir biri bilan kesishuvchilar o‘zaro tengdir.»


    Yoki so‘nggisi:


    «Butun bo‘lakdan kattadir.»


    Bu borada bahsu munozaraga hojat yo‘q, hammasi to‘ppa-to‘g‘ri. Shuning uchun ham handasa va uning falsafasi buyukdir...


    Xayyom tanish ovozni eshitib, uzoq-uzoqlardan qaytdi va ovoz kelgan tomonga o‘girildi. Ko‘zlarida chaqnagan olov yorug‘ nurga aylandi va nur harir pardaga mengzab, nihoyat ma’lum fursat o‘tgach, parda ko‘tarilib, qarshisida turgan rohib Arturni ilg‘adi.


    -Xayolingizni bo‘lmadimmi ishqilib?-dedi rohib hijolatli ovozda.


    -Bu gapingiz g‘alat, Artur hazratlari.- Xayyom ochiq chehra ila quchoq kerib, rohibni xonaning darichalari ostiga qurilgan so‘richaga taklif etdi. -Marhabo! Marhabo!..


    Yuzma-yuz o‘ltirdilar.


    -Nechukdir hujramga ham, rasadxonaga ham sig‘masmen. -Artur nigohini qaerda to‘xtatishni bilmas, ko‘ksi hapqirib-hapqirib qo‘yardi. -Aslida tuni bilan kiprik qoqmadim.


    Xayyom otasi tengi bu g‘ayri din allomaning ahvolini tushunganday bo‘lar, biroq nahotki shu yoshda ham shunchalar tug‘yon, bu qadar bezovtalik nasib etsa, degan andishali o‘y fikrini xulosalashga monelik qilardi. Shuning uchun Arturning ko‘nglini ehtiyotlab gapirishga urindi:


    -Ne bois uxlamadingiz?


    -Rosti tun bo‘yi yulduzlarni tomosha qildim.


    -Axir umr bo‘yi tomosha qilib qonmadingizmi? -Kulib hazillashdi shoir.


    -Demak, qonmagan ekanmen.-rohib daricha orqali moviy osmonga tikildi. -Qiziq, yulduzlar hammaga bir xil ko‘rinadi - musulmonga ham, nasroniyu majusiyga ham!.. Ammo odamlar ularga bir xil qaramaydilar. Ularga boqib, turli ma’nolar chiqaradilar.


    -«Darhaqiqat, biz (erga) eng yaqin osmonga chirog‘lar (yulduzlar) ila ziynat berdik...» («Mulk» surasi, 5-oyat) -Xayyom bu oyatni go‘zal bir qiroat ila o‘qidi va davom etdi. -Bu Olloh taoloning qavli. «Sahihi Buxoriy»da esa bu borada shunday deyiladi: «Qatoda roziyallohu anhu dedilar: «Olloh taolo bul yulduzlarni uch maqsadda -osmonga ziynat, shaytonlarga otiladirgan tosh hamda bandalariga yo‘l ko‘rsatuvchi alomatlar bo‘lmog‘i uchun yaratdi. Kimki bu oyatni bundan bo‘lakcha talqin qilsa, yanglishgan, oxirat nasibasini boy bergan va o‘zi bilmagan (aqli yetmagan) narsa xususida o‘zboshimchalik birlan fikr yuritib, o‘zini-o‘zi kulfatga qoldirgan bo‘lur!»


    Avvali buyuk oyatning go‘zal qiroati ta’sir etdimi yoki «Sahih»dan keltirilgan so‘zlarmi, Artur Xayyomga tikilib turar va uning aslan xo‘mrayib boqguvchi ko‘zlari ayni damda katta ochilib, muloyimlashgandek edi. Hatto bu ko‘zlarning chetlarida ashkiy shodalar dumalar va nigohi «najot, najot» deyayotgandek tuyulardi. U hozir o‘zini shoirning poyiga tashlab, huddi yosh bola misol dod solmoqqa, o‘krab-o‘krab yig‘lamoqqa tayyordek edi go‘yo.


    Xayyom undagi bu holatni hov o‘shanda ham ko‘rgandi. Maryam daryo bo‘yida undan otasi ila bir gaplashib ko‘rishini so‘raganidan so‘ng, ertasi kuni payt poylab Arturning hujrasiga kirdi.


    Artur tom ma’nodagi kitob ko‘rgan odam edi. Yunon va lotin tillarini bilar, bu yerga kelib arabiy hamda forsiyni ham ancha o‘zlashtirib olgandi. U handasa, riyozat, nujum ilmlarini mukammal egallagan, alkimyodan boxabar va shuningdek, afsungarlik (mag‘iya) ila ham tuzukkina mashg‘ul bo‘lgan edi. O’z nazdida, u ham ruhiy kamolat sari intilardi.


    Xayyom hujraga kirganida Artur o‘choq yonida olovga tikilgancha tiz cho‘kib o‘ltirar, lablari nimalarnidir pichirlardi. U yolg‘iz edi. Xayyom unga xalaqit bermaslik uchun indamay beriroqqa o‘ltirdi va ham qiziqish, ham hayrat ila rohibning harakatlarini kuzatishga tushdi.


    Artur xiyol ovoz chiqarib, allanimalarni o‘qir va ma’lum bir fursat orasida ikki qo‘lini olov sari cho‘zib, yuqoriga asta siltasa, olov shiddatli ovoz chiqarar hamda alangasi ulkanlashib, misoli mor (ilon) yanglig‘ tepaga intilardi. Bu hol bir necha bor takrorlandi, har takrorlanganda, bunda shaytoniy g‘ayb borligini sezgan Xayyom ichida kalima keltirib o‘tirdi. Rohib nihoyat o‘z yumushini yakunlab, cho‘qindi va Xayyomga o‘girildi. O’girildi-yu shoshib o‘rnidan turmoqqa chog‘landi.


    -Keling, xojam, marhabo!


    Biroq shoir uni turmoqlikka qo‘ymadi:


    -Qo‘zg‘olmangiz, janob. Necha bor aytdim, meni «xojam» demangiz deb! -Xayyom rostmona ranjigan edi.


    -Afu etgaysiz, faromush qilibmen. -Artur mehrli bir tabassum ila yonidagi ayoqdan sopol piyolaga bahorda ichilguvchi giyohlar damlamasidan quyib, shoirga uzatdi. Bu iliq ichimlik avvaliga biroz taxir tuyulsa-da, oz fursat o‘tib, og‘izdagi bahorda bo‘lguvchi chuchmal ta’mni daf etib, yoqimli bir maza berguvchi edi.


    Xayyom ichimlikdan bir xo‘plab, rohibga gap aytmoqchiday ma’noda qaradi.


    -Kulbai vayronamizni ko‘p obod etdingiz.-Arturning bu mulozamati shoirni muddaoga undadi:


    -Ayb etmagaysizu, taqi jodu ila mashg‘ul edingiz chog‘i?


    Artur xiyol zardali jilmayib, dedi:


    -Ne qilay, buyam bir andarmonlikda.- Uning ko‘zlari yo‘lini yo‘qotgan odamning nigohi kabi toqat qilib bo‘lmas darajada munglig‘ va ta’nali boqardi.


    -Bandaning ziynati va andarmonligi ibodat ila deganlar.


    -Ibodatim bor, bilursiz.


    -Namozni nazarda tutib erdim...


    Artur Xayyomga yanada qattiqroq tikildi.


    -Namoz?.. -Neningdir andishasida biroz jim qoldi. -Axir namoz musulmonlar ziynati-ku?! Men ersam... -Endi uning nigohi sinovchan ma’noga yo‘g‘rildi.


    -Musulmon bo‘lmog‘ingizga ne to‘siq bor, janob? -Xayyom bu gapni yoqimli bir tarzda aytdi.


    -Dinim to‘sqinlik qiladur.-dedi Artur nigohini olovga qaratarkan, lekin uning ovozidagi qat’iyat ojizona edi.


    Jim qoldilar. So‘ng:


    -Musulmonlik deysiz! Afu etgaysiz, Xayyom janoblari, biroq... -Artur lablarini qimtib, u yoq-bu yoqqa betoqatlik ila alangladi, nenidir qidirdi go‘yo.


    Xayyom esa unga xotirjamlik ila muloyim boqib turardi.


    Artur so‘zida davom etdi:


    -Biroq musulmonlaringiz mana bu ishga qodirmi? -U shahd ila ilkini o‘choqdagi olovga tiqdi.


    Xayyom bir seskandi-yu «yo Olloh!» deb yubordi va lahzalik hayrati yana xotirjamlik ila almashdi. U shundagina Arturning nigohidagi ma’noni va harakatlaridagi bolalarcha zarda hamda qaysarlikni tushunib yetdi. Filhaqiqat, rohib ayni damda «Mening gapim to‘g‘ri» yoxud «Men zo‘rman» qabilida ish tutar va buni soddalarcha isbotlamoqqa urinarkan, ro‘baro‘sidagi aksil fikrli odamning ham o‘z fikrini unikidan zo‘r ekanligini isbotlab bermog‘ini istardi. To‘g‘rirog‘i, undagi insoniy bir xudbinlik, arosat dashtida sarsonlikda qolgan ahvolotini tan olmog‘iga monelik qilardi.


    -Bu yumush mening ilkimdan kelmas.- dedi Xayyom rahmi kelayotganini sezdirmaslikka urinib. -Biroq buni siz uhdalayotganingiz yo‘q -bunisini aniq bilurmen.


    -Unda kim? -so‘radi Artur hayratini yashirolmay.


    -Shayton. Ulug‘ dinimizda «Agar mo‘‘jiza ko‘rsangizu u iymondan bo‘lsa, rostdan ham mo‘‘jizadir va u rahmoniydir, mabodo mo‘‘jiza ko‘rsatayotgan zot iymonsiz bo‘lsa, u shaytoniydir, ya’ni jinlarning hunaridir», deyilgan. Siz esa iymondan!.. -Shoir «iymondan bebahrasiz» deyolmadi, suhbatdoshining dilini og‘ritib qo‘ymoqlikdan hadiksiradi.


    Keyin nimalar xususida gaplashdilar, yodida yo‘q. Lekin Xayyom u yerdan yelkasida og‘ir yuk ila chiqdi. Arturning ilki kuymaganidan yuragida ishtiboh paydo bo‘ldi, ya’ni nasroniy rohib ko‘rsatgan bu narsa mo‘‘jizami yoki yo‘qmi, deya o‘ylanib qoldi. Hatto o‘z oshyoniga qaytgach, ilkini olovning tiliga tikkizib ko‘rdi- tegar-tegmas jizilladi. «Yo, Olloh, nahotki bir nasroniy uhdalagan yumushni men evlolmasam?! Nahotki unga bergan mo‘‘jizangni menga bermasang?!»-deya o‘rtandi. Bu savoliga o‘sha kecha ko‘rgan tushida javob topdi. Tushida g‘oyibona bir ovoz eshitildi: «Ey, Abul Fath Umar!-dedi jarangdor ovoz,- Ul nasroniyning sidqi (o‘z e’tiqodiga sadoqati) shul darajada kuchli ediki, oqibat istadi, tani o‘tda ham kuymadi. Agar shundayin sidq musulmonda bo‘lsa, ne mo‘‘jizalar ro‘y berishini fikr et. Magar o‘zing Rahmoniy va Shaytoniy sifatlar xususida gapirib, so‘ng o‘zing unga inonmading?» Xayyom uyg‘onib, tavba niyatida ikki rakat namoz o‘qidi va o‘rtanib mag‘firat so‘radi...


    Endi esa Artur Xayyomning yulduzlar borasidagi so‘zlarini eshitib, hayratini yashirolmadi:


    -O’zingiz ham yulduzlar ila oshnosiz-ku. Unda sizning bir umr yulduzlar ahvolu sa’yidan ma’no izlaganingiz ne bo‘lur? Gunohkor bo‘lmasmisiz?


    Xayyom yana uning bolalarcha qaysarligidan, bahs etmoqqa ishtiyoqidan jilmaydi:


    -Men yulduzlar xaylidan yo‘l izlaydurmen, bas.-dedi boyagidek xotirjam boqib.


    -Mening xudoyim esa bu ilmga monelik qilmas. -dedi Artur mot etmoq ishtiyoqida.


    -Yaratuvchi yagona -meniki, seniki deyilmas, faqat adashgan bandalari bor.


    -Adashganlar, sizningcha, nasroniylarmi?


    -Ayb etmagaysiz, zero Buyuk Uchlik g‘oyasini, ya’ni Ota, O’g‘il va Muqaddas Ruhga e’tiqodni ilgari surgan aynan o‘sha nasroniylardir. Iyso alayhissalomni Xudoning o‘g‘li deydilar, axir Olloh tug‘maydi, tug‘ilmagan.


    Anchadan beri bag‘rini kemirayotgan ishtiboh zo‘r keldimi yoki Xayyomning gaplari haq ekanligiga tan berdimi, Artur jim qoldi.


    Xayyom esa bosiqlik ila davom etdi:


    -Iyso alayhissalomga tushgan haqiqiy Injil yo‘qolgan axir. Siz e’tiqod qilayotgan Ahdlar soxta ustozlarning uydirmalari ekanligi sir emas-ku!..


    -Bunchalar malomat etmang!-dedi rohib ko‘zlarini yerga olib, lekin endi ovozida boyagi qat’iyat, shiddat yo‘q edi.


    -Bu gaplarim aslo malomat emas, janob. Mana, bir isboti: nasroniylar Iyso alayhissalom Xudoning o‘g‘li ekanligini, astag‘furilloh, aytadilaru taqi ul zotning nasl-nasabi shajarasini ko‘rsatadilar. -Xayyom o‘z fe’liga zid o‘laroq ayni paytda mutlaqo qizishmas, o‘zining haq ekanligini bilganligi va suhbatdoshining yoshi ulug‘ligi unga shundayin bosiqlik baxsh etayotgandi go‘yo. -Eski Ahdda keltirilgan bashoratlarda aytilishicha, Bani Isroil kutayotgan Masih Dovud alayhissalom xonadonidan chiqishi va kim o‘zini Masih deya bildirsa, Dovud alayhissalomning podshohlik sulolasiga mansubligini isbot etmog‘i lozim edi. Hozir siz muqaddas sanab kelayotgan Injilda esa Iyso alayhissalomning nasl-nasabi Bani Isroilga qaratilgan va u Dovud alayhissalom sulolalarining davomchisi qilib ko‘rsatilgan.


    Artur ro‘baro‘sidagi musulmon shoirga hay rat ila tikilib qolgan ediki, chamasi, u Xayyomning Injilni bilishini xayoliga ham keltirmagandi.


    -Bu Adlarni bayon etmish Matto va Luqa kabi avliyolaringiz katta xatolig‘ yo‘lni tutganlar. E’tiqod va mantiqqa zid shajara to‘qimoq ila ovora bo‘lishib, Dovud alayhissalomning sulolasini Maryam onamizning zavji bo‘lmish Yusufga bog‘laydilar. Holbuki Yusuf Iyso alayhissalomning otasi emas edi. Bu to‘qima shajaralarga cherkov ruhoniylari aslo javob topolmaydilar. Iyso alayhissalomni Olloh taolo otasiz dunyoga keltirgan ekan, Matto va Luqa keltirgan Ahdlardagi shajaraga na hojat? Eh-he, mazkur Ahdlarda bu kabi chalkashliklar bisyor, qay birini aytay!.. Biz musulmonlar Iyso alayhissalomning payg‘ambarligiga iymon keltiramiz va ul zotning otasiz dunyoga kelganligiga shak-shubha ham qilmaymiz. Chunki bizga Olloh taoloning bir so‘zi kifoya: «Albatta, Iysoning (otasiz tug‘ilishining) misoli Olloh nazdida Odamning misoli kabidirki, uni tuproqdan yaratib, so‘ngra «Bo‘l?» dedi. Bas, u (jonli) odam bo‘ldi.» («Oli Imron» surasi, 59-oyat) Zero Hazrati Iyso alayhissalomni haqiqiy maqomlarida ulug‘lagan, ul zotning pok nomlarini har xil bo‘lmag‘ur tuhmatu bo‘htonlardan asragan ham Islomdir, buyuk Qur’oni karimdir! -Xayyom so‘zini tugatib, quyiga boqqancha sukutga toldi.


    Artur esa butunlay bo‘shashib, inon-ixtiyorini Xayyomning so‘zlaridagi haqiqatga va ehtimolki uning o‘ziga topshirgandek itoatkorona bosh egib o‘ltirardi. U ayni damda biron so‘z aytmoqqa qodir emasdi, Xayyomning so‘zlaridan so‘ng shunga amin bo‘ldiki, endi Qur’onni, shariatni astoydil o‘rganmog‘i lozim ekan. Hech yo‘q bahsda teng bo‘la olmoq uchun ham o‘rganmog‘i shart. Shul bois hozir u faqat va faqat tanho qolmoqni, shuurini qamrab borayotgan fikrlar taloshini filhol tindirmoqni istardi. Shul bois Xayyomga asta bosh irg‘ab «afu etgaysiz» dedi-da, ohista qadamlar ila hujrasi sari yo‘l oldi.


    Xayyom esa o‘rnidan turib, uning ortidan xijolat ila qarab qolarkan, «bechora rohibning diliga ozor yetkazdim», degan andisha yuragiga tig‘ yanglig‘ sanchilmoqda edi. U o‘zini bilag‘on fahmlab ko‘p gapirib qo‘yganligidan va bu ila yetuk bir olim zotning oldida odobsizlik qilibgina qolmay, va’zxonligi ila o‘z ko‘nglining tiniq oinasini ham xira torttirganligidan rostmonasiga afsuslanardi. «U senga o‘n-o‘n besh yashar bolamidiyki unga dars bersang, aql o‘rgatsang», deya o‘zini g‘adablardi. Bu ham yetmagandek, yolg‘on ham so‘zladi va bu ila o‘zini ko‘z-ko‘z etmoqni istadi. Yulduzlarni faqat «Sahih»da aytilganidek, ya’niki yo‘l ko‘rsatuvchi sifatidagina o‘rganar emish. Yolg‘on bo‘lsa shunchalar bo‘lar axir. Kunlarni tunlarga ulab, yulduzlarning inson taqdiriga, kunlaru oylar hisobiga va umuman zaminga ta’sirini o‘rganganini, ul osmon ziynatlarining siru asrorlarini bilishga uringanligini hamda mudom o‘z qismatini yulduzlar ila bog‘lab kelayotganligini nahot unutdi?! Unday paytlarda bu yumushining gunoh ekanligini va hatto gunoh va savob tushunchalari haqida mutlaqo o‘ylamas, faqat ilm ila mashg‘ul bo‘lar edi-ku! U son-sanoqsiz yulduzlar aro va umuman cheksiz bul koinot bag‘rida yaratganning bashar qismatiga dohil ne-ne sirlari, hikmatlari yashiringanligini juda yaxshi biladi. Shuning uchun ham yulduzlarga tobora yovuq kelmoqni tilaydi...


    Yulduzlar!.. Yulduzlar!..


    Yer aylanadi, Oy, Quyosh va boshqa barcha hilqatlar aylanadi. Ya’nikim butun koinot harakatda, aylanadi. Demak, aylanarkan... Ayonki, birvarakay charx urguvchi xilqatning o‘rtasida girdob, ya’ni tuynuk hosil bo‘ladi. Yo Parvardigoro! Tanho olim zot! Balki u parda ila bashar nazaridan pinhon etgan o‘zga olamiga ana o‘sha tuynuk orqali olib o‘tar? Ikki olamni bog‘lovchi uzv shu tuynuk bo‘lsa ajabmas...


    Xayyomning xayoli bo‘lindi-yu tag‘in rohib Arturni esladi. Bir musofir, mazlum ko‘ngilni ranjitdim, deya o‘yladi nadomat ila. Ul bechoraning oldida bilag‘onlik qilmoqqa ne hojat edi? Uning ikki otash orasinda jizg‘anak bo‘lib yurganligini bilardi-ku axir! Unga iymondan saboq bermoq istadi. Rost, iymon buyuk ne’mat, Olloh taoloning ulug‘ in’omi, u o‘zi suygan bandalargagina iymon ato etadi. Biroq u barcha uchun bitta, yagona emasmi? Faqat Unga eltuvchi yo‘llar turfa, ko‘p. Demakki, o‘sha yo‘llardan tanho Yaratguvchiga intilgan barcha-barchani tushunmoq, asramoq lozim. U goho devonavash ko‘yga tushib, xos yo‘l axtargan damlarida, boshqa birovning tushiga ham kirmaguvchi fikr- o‘ylarni boshidan o‘tkazadi. Qanday ibodat qilmoqning, deya osiyona fikrlarga beriladi u, ne ma’nosi bor-turibmi, o‘tiribmi? Maqsad-Olloh va uning rahmatiga umidvorlik ekan, ibodatning shakli muhim emas-ku! Pok ruh, pok tan bo‘lsa bas, axir! Yo Ollohim, men ijod qilganimda yoxud biron sevimli, nafli yumushimni bajarayotganimda bisyor ibodat qilayotgandek tuyulaveraman, nazdimda. Zero sidqidildan mehnat qilmoq ham ibodatku, yo Sohib Adolat!.. Ne ba’d o‘ylarni qiladurmen?! O’zing kechirgaysen, Ollohim!.. Muhtaram Arturni qattiq ranjitdim, men dilozor banda.


    Rindoniyning ijozat so‘rash ma’nosidagi tomoq qirishi uning xayolini bo‘ldi.


    -Malikamizning kanizaklari huzuringizga kirmoqni tilaydur, xojam. -dedi Rindoniy ta’zim ila.


    Xayyom yuz-ko‘zini kafti ila bir-ikki ishqaladi va sergak tortganday bo‘ldi. So‘ng,


    -Olib kiring.-deya amr etdi.


    Oradan hech qancha muddat o‘tmay, shoirning qoshida ta’zim ila go‘zal bir kanizak turardi. U kanizaklar libosi bo‘lmish yashil qaboda edi, boshidagi oq harir ro‘ymol ustidan peshonaband taqqandi.


    -Malikai oliyalari sizga noma yo‘llamish. -U dumaloqlangan qog‘ozni tavoze ila Xayyomga uzatdi.


    Xayyom nomaga bir qur ko‘z yugurtirib chiqdi-da, kanizakka «ma’qul» deganday bosh irg‘adi va shu ila uning ketmog‘iga ijozat ham berdi.


    Kanizak tez-tez yurib, pastga-rasadxona hovlisiga tushib, bo‘sag‘aga yetganda Polvonni yetaklab kelayotgan Mikoilga ro‘baro‘ bo‘ldi. Ulkan mahluqni ko‘rib, ham hayrat, ham qo‘rquv og‘ushida tosh yanglig‘ o‘rnida qotdi.


    -Qo‘rqmangiz!-dedi Mikoil ayiqni ortiga olib. -Polvon sohibi jamollarga xuruj etmagay. -U ma’nodor jilmayish ila shunday degani zamono Polvon bir irillab qo‘ydi. Bundan kanizak battar qo‘rquvga tushdi, ammo Mikoilning muloyim boqib turgan, otashli nigohiga ko‘zlari to‘qnash kelib, xiyol xotirjam tortdi.


    -Ismingizni so‘raydur.-dedi mudom jilmayib, Polvonga ishora qilarkan. -Buning oti Polvon, meniki esa Mikoil.


    Endi kanizak butunlay o‘ziga kelib olgandi. Shul bois yigitga har ne dilni o‘rtab yuborguvchi nozli nigoh ila bir qarash qildi-da, «Layli!» dedi va shahar tomon chopa ketdi...


    

  


  
    To‘qqizinchi bob


    


    Kanizak keltirgan noma Sulton Malikshohning suyukli zavjasi- Movarounnahr hukmdorlari Qoraxoniylar naslidan bo‘lmish Zuhra (Turkon) Xotundan edi. Malika maktubida Xayyomni bisyor mutavozelik ila o‘z saroyiga taklif etgandi. Nomani o‘qidi-yu shoirning yuragini xijillik qamradi, ruhiyati xira tortdi. Malikaning ma’noli qarashlarini eslab, eski gumonlari kuchaydi, shuuriga mahzun bir xavotir soya soldi. Biroq malika baribir Malika edi, u ham sohibi farmon bo‘lib, sultonniki kabi uning ham amri vojib edi. Shul bois aytilgan vaqtda uning huzurida qoyim bo‘lmog‘i shart.


    Ertasi kuni choshgohga yaqin Mikoilni ergashtirib Turkon Xotunning qasri sari yo‘l oldi. Mekoilni sherik qilmog‘iga sabab-bir yo‘la saroy kutubxonasiga kirib, anchadan buyon mutolaa etmoqni niyat qilgani kitoblarni olib qaytmoq ham edi. Qolaversa, Mikoilning busiz ham Xayyomga ergashmog‘i tayin edi. Chunki vaziri a’zam shoirning Mikoilga bo‘lgan mehrini va bu ayiqmonand ayiqbozning o‘z xojasiga nisbatan samimiy muhabbatini tuyib, uni pinhona Xayyomning joniga posbon etib tayinlagandi. Lekin bu yumushni o‘ta yashirin bajarmog‘i lozim ediki, aks holda shoirning ranjida bo‘lmog‘i va qarshi turmog‘i aniq edi.


    Malikaning qasri sulton saroyiga tutash edi. Ta’bir joiz bo‘lsa, Turkon Xotunning saroyi ham bezaklar borasida sultonning saroyidan qolishmasdi. Faqat malikaning saroyi bir qadar chog‘roq bo‘lib, chin saroyga muhtashamlikda yon berardi xolos. Biroq devoru shiftlardagi naqshlar beqiyos nafis bo‘lib, ko‘proq alvon ranglar ishlatilgandi va bu ko‘zlarni qamashtirardi. Ul naqshlarga duru javohirlar, yoqutlar ham qadalgandi. Shiftdagi qandillar ham nihoyatda naqshin va mahobatli edi. Ularga o‘rnatilgan shag‘amlar mazkur qandillar uchun maxsus tayyorlangandi.


    Malika saroyida ohista qadamlar ila yelib-yugurguvchi kanizaklar bisyor edilar. Xosxona bo‘sag‘asida ikki basavlat habash qul qo‘llarini ko‘ksida qovushtirib turardilar. Saroybeka Xayyom va Mikoilni kutib turmoqqa undab, o‘zi malikaning iznini so‘ramoq uchun ichkariga kirib ketdi. Oradan picha muddat o‘tib, saroybeka chiqib keldi-da, tavoze ila Xayyomni ichkariga taklif etdi. Shoir Mekoilni o‘sha yerda qoldirib, xosxonaga kirdi-yu xira alvoniy tusdan ko‘zlari qamashib, bir lahza o‘zini yo‘qotdi. Bu joy huddi go‘shangani eslatar, shuning uchun shoirning qalbi ham ilk bora o‘z kelinchagiga yovuq kelayotgan kuyov misol dukirlab ketdi. Shundagina u bu maliikaning chin farog‘atxonasi, ya’nikim ishratxonasi ekanligini fahmladi va shuning asnosida o‘zini tutib olishga urindi. Nigohi ravshanlashib, ro‘parasiga sinchkovroq razm soli: harir parda ortidagi taxtiravonda oppoq farqularga chulg‘anib, malika o‘ltirardi. Ikki yonidagi ikki kanizak yelpig‘ich yelpib turar va undan paydo bo‘lgan ojiz bir shaboda harir pardani bilinar-bilinmas to‘lqinlantirardi.


    Xayyom xiyol bosh egib, salom berdi.


    -Xush kelibsiz, ey, shoirlar sultoni!-dedi malika tantanavor va shuningdek, titroq ovozda. U bu xitobini aytarkan, halovatsiz bir ko‘yda siltanib ham qo‘ydi. Bu orada ikki yonida bosh egib turgan kanizaklarga ishorat qilgan edi, ular harir pardani ikki tomonga qayirib qo‘ydilar.


    Ana endi malika taxtiravonining butun hashamati va uning husnu jamoli bir varakay namoyon bo‘lib, shoirning ko‘zlari tindi. Qoraxoniylar naslidan bo‘lmish bu navjuvon chindan-da sohibjamol edi. Uning oq pushti yuzi, qora qayrilma qoshlari, kishiga qattiq tikilguvchi va qorcho‘g‘lari chuqur-chuqur ko‘ringan juhudiy ko‘zlari rostdan ham jon olg‘uvchi edi. Malika Buxoro-Movarounnahr hukmdori Shams ul Mulkning singlisi edi va shuning uchun ham uning butun jismu sa’yidan aslzoda xotinlarga xos kibru havo, g‘urur hamda takabburlik yog‘ilib turardi. Shul bois ham u o‘zini saljuqiy sultonning boshqa xotinlaridan anchayin yuqori ko‘rardi. Ayniqsa, saljuqiy malika Zubayda Xotunni orqavarotdan «zoti past» deya tahqir etardi. Uning sultonga nisbatan erkin muomalotda bo‘lmog‘ining sababi yana shunda ediki, ayni damda Movarounnahrning tasarrufini olib kelayotgan hoqon Shams ul Mulk sulton Malikshohning opasiga uylangan edi. Sultonning Buxoroga yurishi qoldirilganligi avvalo Bog‘dod shayxulislomining aralashuvi va vaziri a’zam Nizom ul Mulk janoblarining tadbiri tufayli bo‘lsa, shuningdek, malika Turkon Xotunning eriga ta’siriga ham bog‘liq edi. Illo qarindoshlik rishtalari har ishda o‘z hukmini imkon qadar o‘tkazib kelardi.


    Shoir malikaning ishorati ila ro‘baro‘dagi naqshin orom kursiga omonat o‘ltirdi. Kanizaklar oltin ayoqda salqin gulob tutdilar. Xayyom muzdek ayoqni tutgandan so‘nggina butun vujudi olov yanglig‘ yonayotganligini fahmladi. Nafas olishini yengillatmoq uchun ko‘ylagining yoqasini biroz bo‘shatdi. Gulobdan xo‘pladi. Yaxdek huzur bag‘rini yoqimli siypalab o‘tdi.


    Nigohi ila shoirni tinimsiz ta’qib etayotgan malika uning ahvolidan boxabar edi. Shuning uchun uni battar iskanjaga olmoqni ixtiyor etdi:


    -Nechukkim bizning holimizdin xabar olmoqdin qochadursiz, ey, yulduzlar hoqoni?-dedi malika ma’nodor tabassum ila.


    Xayyom o‘zini qo‘lga ola boshladi.


    -Malikam ixtiyor etsalar, biz kabi qullarini har daf’a oyoqlari ostida ko‘rurlar.


    Shoirning gapidan malika ayollarga xos yovvoyi bir huzurni his etdi, biroq bu kechmishini sir tutmoqqa urindi.


    -Sizni chorlamoqdin murodimiz, sitamgar ko‘ngullarimizni goho-goho she’r fayzi ila sarafroz etmog‘ingizni o‘tinmoqdir. Zero sizning hikmatu... -malika bir to‘xtalib, ma’nodor tomoq qirib qo‘ydi- ishq sehriga to‘la ruboiylaringizga oshiqlig‘imiz chindur. Nazmu musiqiy bazmlarimizga taklif etsak, raddingiz bo‘lmasmu?


    Shoir o‘ng qo‘li ko‘ksida xiyol bosh egib, dedi:


    -Malikamning ixtiyorlari biz uchun vojibdur, biroq buning uchun avvalo davlatpanohimizning farz ijozatlari joizdur. -Xayyom malikaning nozik joyidan tutdi va go‘yo g‘olib bo‘lgandek tuydi o‘zini.


    Ammo Turkon Xotun uni zohiran so‘zamolligi uchun tabassum ila olqishlagan bo‘lsa-da, botinan bag‘ridagi xusumatning qaro qasriga yana bir mustahkam tosh qo‘ymoqda edi...


    Bu mahal xosxonaning dahlizida xojasining chiqishiga intiq turgan Mikoil saroy yumushlari ila yelib-yugurayotgan kanizak Layliga ro‘baro‘ keldi. U Mikoilni ko‘rdi-yu ko‘zlari chaqnagancha to‘xtab qoldi. Ayni damda shodlikdanmi, qo‘rquvdanmi va yoki ishqdanmi, qattiqroq dukurlay boshlagan yuragi basavlat yigit o‘zining qismati ekanligini sezib turardi.


    -Xush kelibsiz! -dedi qiz ko‘zlarini olib qochib, bosh egarkan.


    -Ollohning karamini qarang... -dedi Mikoil quvonchdan yayrab, -Polvon tuni bilan ismingizni takrorlab chiqdi, Layli!


    Qiz gap ayiq haqida borayotganligini darrov fahmladi va yigitning haziligi huzurbaxsh bir erkalash ila javob berdi:


    -Sizchi? Siz eslamadingizmi ismimni?


    Yigit o‘rtandi:


    -Ismingizni jonimga naqsh etmishmen, Layli!.. Sizni ko‘rmoqqa imkon...


    Layli uning gapini bo‘ldi:


    -Sizning bu yerga kelmog‘ingiz xavfli. Imkon yetgach, o‘zim sizni topurmen!..


    Qiz uni tark etdi.


    Shu payt halloslagancha bir mulozim paydo bo‘ldi.


    -Umar Xayyom hazratlari shundamilar?-deya so‘radi u Mikoilga boqib. U Mikoilning Xayyomga dohil ekanligini bilarmidi yoki shoshib qolganidan unga murojaat etdimi, anglash mushkul edi.


    -Malikamizning huzuridalar. -taskinlovchi ohangda javob berdi Mikoil.


    Mulozim Xayyomning zudlik bilan Nizom ul Mulk huzuriga bormog‘i lozimligini xabar qilgani kelgandi. Yaxshiki, shoir malikaning huzurida uzoq qolmadi. U yerdan chiqdi-yu Mikoilni ergashtirib, vaziri a’zamning qasri sari yugurdi. Chunki sohib devonning chopari bir jiddiy hodisot ro‘y berganligiga ishorat etgan edi. Filhaqiqat, Xayyom vaziri a’zamning oshyoni sari kirib kelganida u rangpar bir ahvolda cho‘zilib yotar, tinmay ko‘ksini ishqalab, oh urar va o‘qchirdi. Yonida bir chuhrasi idish tutib, cho‘nqayib o‘ltirar, uch mulozim esa (tabiblar shekilli), vazir shunday amr etganidanmi, beriroqda yuzlarida xavotir ila tik turishardi.


    Xayyom shoshilinch bir shahd ila vaziri a’zamning yoniga cho‘nqayib, uning bilagidan tutib, tomiriga barmoq bosdi.


    -Ne bo‘ldi, hazratim?!-deya so‘radi titroq ovozda va uning rangi qochgan yuziga sarasof soldi.


    Vazirning ko‘zlari yumuq, mislsiz bir og‘riqmi yoxud otashdanmi manglayidagi tirishlar qalinlashgan, og‘zining ikki cheti ko‘piklashganday edi. U Xayyomning ovozini eshitib, ko‘zlarini qiya ochdi va unga umidvor nazar tashladi. «Xayriyat» dedi ojiz sas ila va og‘ir bir o‘rtanib, ko‘zlarini qayta yumdi. Chamasi, u Xayyomni intiq kutgan va yonidagilarga ishonchsizlik bildirgani bois ular boyagidek alpozda turardilar.


    Xayyom vazirning zaharlanganligini darrov fahmladi va o‘z egnidagi yengil chakmonini yechib tashlab, tezlikda muolajaga kirishdi. Yonidagilarga aniq-aniq buyruqlar berib, chor tarafga yugurtirdi. Bir pasda iliq suv, dorivor giyohlar va tayyor dorular keltirildi. Xayyom vazirni parda ortiga olib, tabiblardan birining ko‘magida uni xuqna qilishga kirishdi. Avvalo oshqozonni hamda ichaklarni yuvmoq lozim, so‘ngra qonni tozalashga kirishilsa ham bo‘ladi. Ollohning karami bois og‘u hali butun vujudga tarqab ulgurmagan ko‘rinadir, chunki vaziri a’zam hamma narsani idrok etib turardi. Biroq to‘lg‘ona-to‘lg‘ona o‘qchir, qon aralash ko‘kimtir nimarsa qusardi. Nihoyat huqna yakunlanganda uni sovuq ter bosdi, ko‘zlari ag‘darilib, dir-dir titray boshladi. Borki tabiblik hunarini shuuriga jamlagan Xayyom endi vazirga qonni tozalamoq uchun xapdori va ketidan raddiog‘u ichirdi. Shu asno uning yuz-ko‘zlaridagi terni ham artardi. Lekin vaziri a’zam zir qaqshab qaltirayotganidan bir muddat sarosimalanib, qo‘rqdi. Oradan vahmaga yo‘g‘rilgan ma’lum fursat o‘tgach, bemorning titrog‘i mayinlashib, nafas olishi tekislashdi.


    Xayyom o‘ziga kelib, qaddini rostladi va «Ollohga shukur!» dedi ho‘rsinib. Shundagina o‘zi ham jiqqa terga botganligini sezdi va yengi ila manglayini artdi. Chindan ham xavf chekinib, xastaning ahvoli umid baxsh eta boshlagandi. Xayyom o‘rnidan turib, yonidagi kishilarga yuzlandi.


    -Ne voqea ro‘y berdi?-deya so‘roqqa tutdi ularni.


    Tabiblar va keyinroq kirib kelgan vazirning nadimlari bir-birlariga boqib, ko‘z urishtirib oldilar.


    Ibn Bahmanyor janoblari kelib edi... -deya sas berdi vanihoyat ulardan biri.


    Ibn Bahmanyor deganlari devonning nufuzli mansabdorlaridan edi. Shundanmi, Xayyom fojeani fahmlaganday bo‘ldi-da, darhol sulton hazratlariga xabarchi yo‘lladi va soqchiboshiga Ibn Bahmanyorni tutib, hibsga olmoq haqida farmon berdi.


    Xayyom biroz tin olgach, peshin namozini hali o‘qimagani yodiga tushdi. Vaqt asrga yaqinlashib qolgan, namozni qazo qilmasdan ado etib olmoq lozim edi. Ro‘baro‘sida xizmatga shay turgan nadimlardan biriga vaziri a’zamni topshirdi-da, tahorat olmoqqa shoshildi.


    Nomi butun Xurosonu Movarounnahrga yoyilgan vaziri a’zam Abu Ali Hasan ibn Ali at Tusiy Nizom ul Mulk hazratlari hozir ojiz bir suratda chalqancha yotar, endi uning yuzidagi ayanch, aziyat izlari chekingan, xotirjam ko‘z yumib, orom olardi. Umr bo‘yi ilm-ma’rifatga, davlat ishlarini takomillashtirmoqqa intilib yashagan bu zot chinakam donishmand, sohibi hikmat odam edi. Bu uning yuz-ko‘zida shundoqqina zohir etib turar, unda kishilarni o‘ziga tortuvchi bir xislat, ilohiy in’om mujassam edi. U ellik besh yoshlarni qoralab, umr shomi sari borar, buning ustiga toat-ibodat va ilmning fayzidanmi yoxud qalbidagi nurning aksidanmi, ancha nuroniy ko‘rinardi. O’z zamonasi uchun ancha mukammal davlat idorasini yaratgan, «Siyosatnoma»dek tarixiy kitob yozgan, hatto Nizomiya madrasasida tolibi ilmlarga saboq bergan vazirning bolaligi anchayin muhtojlikda kechgandi...


    Vaziri a’zamning padari buzrukvori qadim Tusning oliynasab kishilaridan bo‘lib, taqdirning yozig‘i bois kambag‘allikka yuz tutgan edi. U uzoq yillar Xurosonning G’aznaviy hukmdori dargohida xizmat qilgandi. Saroyda o‘rta bo‘g‘indagi mansabdor bo‘lganligidan topgan-tutgani oilasini ta’min etmoqqa zo‘r-bazo‘r yetardi. Volidasi u hali sut emdi bo‘lgan paytdayoq olamdan o‘tgan, sho‘rlik bolakay faqatgina ota mehriga qanoat qilmoqqa mahkum edi. Biroq Olloh taoloning karami beqiyos, hikmati mo‘l, ya’ni u mehrga tashna bu norasidaga ilohiy bir iste’dod, nodir quvvai hofiza ato etgan edi. Shuning uchun u ilmga juda erta cheksiz mehr qo‘ydi. Arabu fors tilini mukammal o‘rgandi, eng nodir kitoblarni mutolaa qildi. Ayniqsa, fikh va hadis ilmlarida beqiyos bir darajotga musharraf bo‘ldi. Unga omad eshiklari ketma-ket ochilib, taqdiri tabassum ila boqa boshladi. Xuroson shaharlarini kezar ekan, ittifoqo G’aznaga kelib qoldi. Bu yerda bir zodagon ila tanishgach, u tufayli Balx hokimi Muhammad Dovudning dargohiga yetib, uning omili (oliq-soliq ishlari bilan shug‘ullanuvchi mansabdor) ixtiyorida xizmat qila boshladi. Muhammad Dovud keyinchalik caljuqiylar sultoniga aylangan Alp Arslonning padari edi. Bu dargohda u o‘z ilmu salohiyati ila nazarga tushdi, valine’matining ishonchini qozondi va moddiy ahvoli yaxshilana boshladi. Asli ilmu ma’rifatni suygan omil umr adog‘ida sadoqatli xodimini shahzoda Alp Arslon xizmatiga tavsiya qildi. Keksa omilning sadoqatiga inongan Alp Arslon o‘z yumushlarining tasarrufini Nizom ul Mulkka topshirdi. So‘ngroq esa uni o‘z vaziri etib tayinladi. Alp Arslonning amakisi sulton To‘g‘rulbek olamdan ko‘z yumgach, Alp Arslon taxtga o‘tirdi va sultonlik tojini kiydi. Nizom ul mulkni esa vaziri a’zam darajasiga ko‘tardi. Kun yetib, sulton Alp Arslonning ham qazosi yetgach, u o‘g‘li Malikshohga sultonlikni vasiyat qildi va o‘g‘lining taqdirini donishmand vaziriga topshirdi. Shu-shu saljuqiylar sulolasining ma’rifatparvarligi va keksa vazirning ilmu tadbirkorligi bois bu turkiy saltanat kun sayin yashnab, kuch-qudratga to‘lib bormoqda. Lekin...


    Mana, endi u ojizu notavon bir ahvolda to‘shakka mixlanib yotibdi. Bir necha soat davom etgan jon talvasasi uni toliqtirdi, yiqitdi. Avvalo Olloh taboraka taoloning mehribonchiligi va so‘ngra shoiru tabib Umar ibn Ibrohimning sidqidil tadbiri ila omon qoldi. Ayni damda u jon taloshida boy bergan tan quvvatini tiklaguvchi uyquda. Hozir hech narsani o‘ylamaydi va o‘ylamoqqa imkoni ham yo‘q. Lekin hali o‘ziga kelib, shuuri tiniqlashgach, iztirobli bir xayolga tushmog‘i anig‘: yo, alhazar! Bani bashar yovlashmoqdin, bir-biriga xusumat etmoqdin qachon tolarkin, tinarkin-a?! Butun umrini mana shu odamlarning tinch va to‘kin yashamog‘i, kentlarning obod bo‘lmog‘i uchun sarf etayotgan buningdek ezgulik talab bandaning ham shunchalikka borguvchi g‘animi bo‘lsa-ya! Ibn Bahmanyorning badniyat ekanligini hufiyalar orqali hur tugul bilardi. Biroq bunchalikka borar deb o‘ylamagandi. Sultonning inisi Muhammad Takash va shoirlar amiri Qazviniy ila bul kimsaning pinhona majlislari bo‘lib turmog‘idin ham boxabar edi. Lekin buni hasadning azaliy g‘imirlashlari, oddiy fisqu fujur-da, deb o‘ylardi. Endi esa yanglishganiga aqli yetib turibdi. -Ha, hammasiga sabab-sulton Malikshoh ila yaqinligi, olampanohning uning so‘ziga ko‘pda yon bosmog‘i. Bu odam bolasining fe’lida bor-ikki oqil birlashsa, chin ishonch ila bahamjihat ish olib bormoqqa kirishsa, ularga qarshi qora ko‘ngil kimsalarning bir necha jamoatlari paydo bo‘ladi. Shunday ekan, sulton ila vazirning samimiy do‘stligini ko‘rolmaganlar necha-nechalab bo‘lmoqlari mumkin axir! Vaziri a’zam qanchalar dono bo‘lmasin, baribir u ham oddiy banda edi va shuning uchun bu adovatlarga ikki vilyatdagi hokim o‘g‘illari ham bois ekanligini xayoliga keltirmasdi. Bandaga xos bo‘lgan bu xudbinlik uningdek dono zotni ham chalg‘itmog‘da edi. Filhaqiqat, uning jami o‘n ikki nafar o‘g‘li bo‘lib, ularning ikkisi ikki viloyatda hokim, qolganlari ham saroydagi nufuzli mansablarni egallagan edilar.


    Ibn Bahmanyor ertalab vaziri a’zamning huzuriga kirmoqqa ijozat so‘radi. Balxda hokimlik qilayotgan to‘ng‘ich o‘g‘liga dohil gapi borligini ro‘kach qildi. Ibn Bahmanyor huzuriga kirib, o‘ltirgach, sohib devon kun issiq bo‘lganidan muzdek sharbat keltirmoqni buyurdi. Endi bilsa, bu ishi Ibn Bahmanyor uchun ayni muddao bo‘lgan ekan. Aslida-ku og‘uni u solganligini ko‘rgani yo‘q, bu shunchaki qalb sezgisi, aniqrog‘i, gumon edi xolos. Ibn Bahmanyor chiqib ketgach... U o‘g‘li haqida nimalar dedi?! Biron narsa dedimi o‘zi?! Hech narsa aytgani yo‘q, muddaosi hosil bo‘lgach, qochib qoldi chog‘i. Keyin esa... Yo‘q, hali u battol chiqib ketmasidan avval vujudi olovlana boshladi. Yo falak! Bu g‘addor xusumat deganlari qachon charxing ostida qolib, yakson bo‘larkin?!..


    Xayyom namozni ado etib qaytganida vaziri a’zam mudom osoyishta uyquda edi.


    -Qo‘zg‘olmadilarmi?-so‘radi uni ko‘rib o‘rnidan qo‘pgan nadimdan va bemorning yoniga cho‘kib, manglayiga kaftini bosdi.


    Sulton Malikshoh oshkora xavotir ila shoshib kirib kelganida Xayyom hamon hasta vazirning yonida o‘ltirardi. Sultonning ortidan inisi Muhammad Takash ham ko‘zlarida sarosima ila ergashib kelgandi. Olampanohni ko‘rib Xayyom o‘rnidan qo‘pdi va o‘zini chetga olib, qo‘l qovushtirdi. Tashrifi muborakni sezgan vazir ham ko‘zini ochdi va o‘rnidan turmoqqa urindi. Sulton epchillik ila uning yoniga cho‘kib, yelkasidan asta bosdi.


    -Aziyat chekmangiz, ustoz!-Sultonning mehri tovlanganidan ovozi titrab ketdi. -Ahvolingiz durustmi?.. -dedi u beixtiyor donishmand vazirining rangi qochgan yuziga boqarkan, so‘zini yo‘qotib.


    Vazirning quruqshagan lablari tamshanib, ojiz va xorg‘in ovozi eshitildi:


    -Shukur, olampanoh!.. -U so‘zini davom ettirolmadi-da, yuzi ayanchli tirishib, tabassum yasashga urindi.


    Sulton savolli nazar ila Xayyomga boqdi.


    -Vaziri a’zam janoblarini og‘ulashibdi, olampanoh. Kelganim hamono zarur tadbirlarni qo‘lladik. Inshoolloh, xavf chekindi. Og‘uning asli nabototdin ekani boismi, xavf osonroq daf bo‘ldi. Chunki giyohdin olingan og‘u zaif bo‘lur. Xudo xohlasa, bir-ikki kunda oyoqqa turg‘aylar... -Xayyom bor gapni sultonga tezroq yetkazmoq uchun muxtasar so‘zladi.


    Olampanoh ko‘zlarini yumib olgan vazirga yana bir bor nazar tashladi-da, otilmoqqa shaylangan g‘azab o‘tini bosmoq uchun tishlari orasidan dedi:


    -Kim?!.. Og‘uni kim solibdur?!..


    Xayyom Sultonning so‘rog‘iga uning ovoziga aksil o‘laroq vazminlik ila javob qildi:


    -Ozgina fursat burun huzurlariga Ibn Bahmanyor kirgan ekan...


    -Tutdilarmu?!.. -sulton shoirning gapini bo‘lib.


    Xayyom bunga tayyor edi, shul bois esankiramadi:


    -Soqchiboshiga tutmoqqa farmon berdim.


    Sulton vaziri a’zamning ustidagi guldor choyshabni mehribonlik ila tuzatgan bo‘lib, shahd o‘rnidan turdi. Yosh saljuqiyzoda sultonning qoni chinakamiga ko‘pirmoqda ediki, ko‘zlari g‘azabdan yonib, tishlari g‘ijirlab ketdi. Filhaqiqat, ayni damda navjuvon hukmdorga yoshlik o‘z hukmini o‘tkazar va u vazminlikni faromush etmoqda edi. G’azabdan hayqirmog‘iga hasta vazirning oromini buzmaslik istagi monelik qilardi xolos.


    -Zudlikda bosh tabibni bunga chorlang‘iz! U boshliq barcha tabiblar shunda ogoh tursinlar. Vaziri a’zamning sihatidagi har ne o‘zgarishdin meni xabardor etsinlar!-deya amr etdi sulton.


    Shu payt shahdam sarboziy odimlar ila soqchiboshi kirib keldi va sulton qoshida tiz cho‘kib, bosh egdi .


    -So‘yla!-dedi sulton shoshib, uning ijozatsiz bir so‘z aytmasligini bilganidan.


    -Farmonga binoan Ibn Bahmanyorni bandi etdik, olampanoh!


    Sulton Xayyomga qayrilidb.


    -Narigi xonaga o‘taylik!


    Ular vaziri a’zamning ko‘rinishxonasiga (qabulxonasiga) o‘tganlari hamonoq chuhralar sulton uchun oromkursi hozirladilar. Hukmdor ham aynan shuni xohlagandi-aqlga erk bermoq uchun ne qilib bo‘lsa-da, g‘azabini sindirmog‘i lozim edi. Buning mashoyixlar e’tirof etgan birlamchi tadbiri esa o‘ltirgan bo‘lsang qG’pmoq, turgan bo‘lsang o‘ltirmoq va kalimai ilohiy ila la’inga xayr bermoqdir. Oromkursiga o‘ltirib, ishorat etgach, miqti jussali Ibn Bahmanyorni olib kirdilar. Uning dumaloq ko‘zlari olazarak boqar, biroq ularda qo‘rquv sezilmasdi.


    -Ne nomaqbul nimarsani tanavvul etding, sakbachcha?! -g‘azabnok bir ovozda so‘radi sulton.


    Qo‘llarini qovushtirib, itoatkorona bosh eggan Ibn Bahmanyor yer ostidan g‘o‘ldiradi:


    -Muborak so‘zlaringizni anglamoqdin ojizmen, oftobi olam.


    -Mug‘ombirlik nafsiz. Qilmishing ayyon. Vaziri a’zamda ne xusumating bor edi shuni bilmoq istaydurmen.


    Ibn Bahmanyor jim turaverdi.


    -Gapir, nojins!.. -deya hayqirdi sulton.


    Ibn Bahmanyor yana jim.


    -Uning boshiga sakning kunini soling‘iz, toki xiyonatini bo‘ynig‘a olib, g‘alamis sheriklarining‘ nomlarini ham oshkor etsun! Olib chiqing‘!..


    

  


  
    O’ninchi bob


    


    1


    


    Sulton bu tunni har vaslida uni lazzat va shuningdek, tushuniksiz bir vahmga oshno etguvchi malika- ko‘hna Buxoro go‘zali Zuhra Xotun og‘ushida o‘tkazdi. Malika chindan ham husnu latofat, nozu karashma va hatto navqiron sultonni olov-otash bag‘riga solmish shahvat, ya’ni ishq o‘yinlari borasida ham benazir edi. Bu albattaki tojdor hazratlarini befarq qoldirmas, ko‘pincha oqshomlarini uning to‘shagida o‘tkazmoqqa oshiqardi. Biroq sulton yosh bo‘lishiga qaramay o‘z haddini ham bilardi, ya’ni izmu ixtiyorini ojizalar ilkiga berib qo‘ymoqlikdan saqlanardi. Bu borada otasi vasiyat qilgan ustozi Nizom ul Mulkning nasihatlariga amal qilmoqqa urinardi. Chunki butun umrini ilmga, obodlik va ezgulikka sarf etayotgan vazir har bir yumushga kirishmoqdan ilgari uzoq o‘ylar, mashoyihlar aytganlaridek-etti o‘lchab bir kesardi. Shul boismi, kamdan-kam adashuvga, xatolikka yo‘l qo‘yar va sulton ham uning yo‘rig‘iga yurib, hali shu damgacha afsus-nadomat chekmagan. Qolaversa, vaziri a’zamning yuz-ko‘zida, so‘zida va umuman butun xatti-harakatlarida ajib bir iliqlik, kishini o‘ziga tortguvchi, ehtimolki, o‘ziga ishontiruvchi, oxir oqibat o‘z ortidan ergashtiruvchi tajalliymi yoxud sehrmi mavjud edi. Ayni shu sehrmi va yoxud boshqa nimarsami, uning g‘animlariga yoqmasdi, hatto undan qo‘rqardilar. Sultonni sehru jodu ila o‘ziga bandi etib olgan, yo‘rig‘iga solgan, deya yozg‘irardilar. Sultonning sohib devonga nisbatan ota meros samimiy mehrini, hurmatini va ikkisining oralaridagi do‘stlikni tushunmoqqa ular qodir emasdilar. Chunki bu ko‘hna dunyo shunday yaralgan. Unda iymon ahlining birlashmog‘i, yakdil bo‘lmog‘i azal-azaldan mushkul, jamiki yaxshilikpeshalar yakka-yakka holda iztirob og‘ushidalar. Ha, azali shunday. Aksincha, shaytoni la’in qavmidan bo‘lmish iymonsiz kimsalar esa juda-juda oson eshlashadilar, bir lahzada boshlari birikib, til ham topishib oladilar. Yosh sulton mana shu jumboqni yechmoqqa ojiz, xuddi shu savdoning iztirobidan dog‘da. Adovatning qo‘llari uzun, tirnoqlari o‘tkir, bir zum ehtiyotni unutsang, vujudingni tilka-pora qiladi. Uning qoshida tojdorlarning haybatu viqori ham hechdir. Agar aksi bo‘lganida, ul xusumat ahli sultonning eng yaqin kishisiga, pinhona piri murshidim deb qo‘l bergani donishmand zotga tish qayrarmidilar?! Nadomatkim, ularning bu qilmishlari birinchi bora ham emasdiki, hukmdor uni hamisha his qilib yashardi. Vo darig‘! Axir na uning, na vaziri a’zamning boshqalarga, aniqrog‘i, a’yonlarga aslo yomonligi yo‘q-ku. Nahotki do‘stlikning, chin birodarlikning, yaxshilik quvvatlanmog‘ining siylovi shu bo‘lsa?!..


    Sulton Malikshoh go‘daklik chog‘laridanoq padari buzrukvori Alp Arslon hazratlarining va u kishining xohish irodasiga binoan Nizom ul Mulk janoblarining nazoratida bo‘ldi. Ha, u saljuqiy sulton buyuk Alp Arslonning zabardast bilaklari, keskir qilichi soyasida hamda buyuk Nizom ul Mulkning tafakkuri, ilmi donishi ta’siri ostida ulg‘aydi. Aynan shunday! Ehtimol u ham shamshir kuchiga zo‘r berib, tafakkur nuridan bebahra bo‘lganida bu adovatlar bo‘lmasmidi. Chunki qattiqqo‘l otasi bu kabi pinhoniy so‘g‘ishlarga mutlaqo yo‘l bermasdi, har ne bo‘lsa qilich ila bostirardi. Balki u ilmga hurmati bois yumshoq ko‘ngil bo‘lib va shuning uchun ham g‘alamis kimsalar g‘imirlab qolgandirlar? Ne qilsin, u ham barcha mushkulotlarni qilich ila hal etsinmi? Unda qurayotgani bu rasadxona, bu masjidu madrasalar qonga botmaydimi? Bir qarashda juda oddiy tuyulgan bu o‘ylar, hal qilinishi, ayniqsa, hukmdor uchun, oson ko‘ringan bu mushkullar kishini chindan-da azoblovchi edi.


    Malikaning vaslidan xushnud qaytgan sulton miyasiga tuyqus urilgan bu xayollardan so‘ng taqi tundlashdi. Malika haqiqatan sultonning ko‘nglini ovlashga urindi, bu safar ham qiyossiz lazzat og‘ushiga g‘arq etdi. U ikki o‘g‘lini yoshiga yetmay tuproqqa topshirgach, yurak oldirib qo‘ygandi. Besh yoshga to‘lgan yakka-yu yolg‘iz o‘g‘li-shahzoda Mahmud uning tanho umid yulduzi edi va u mana shu umid yulduzining so‘nmasligi, samo uzra baralla nur sochmog‘i eriga-sulton Malikshohga bog‘liq ekanligini juda yaxshi bilardi. Go‘zal malikaning sulton ko‘ngliga yo‘l izlamog‘iga, uning ishonchini qozonmoqqa urinmog‘iga bois yuksak ma’volarni ko‘zlagan onaning matlubi (orzu qilgan narsasi) edi. U yolg‘iz o‘g‘lining saljuqiy malika Zubayda Xotundan tug‘ilmish shahzodalardan avval taxtga o‘ltirishini, sulton uni birinchi merosxo‘r etib tanlashini istardi. Aslida bu baxtga eng avvalo saljuqiy malikadan tug‘ilmish shahzodalar haqli edilar. Buni Zuhra Xotun ham juda yaxshi bilar va shul boisdan ham sultonning ko‘ngliga yo‘l axtarardi. Botinan erini sahroyi avbosh (bebosh) deya kamsitar, o‘zining ko‘hna Buxoro malikasi ekanligidan fahru iftixor etardi, kibr havosida uchardi. Biroq sulton Malikshoh ayol zotining makru xiylasidan ogoh edi va shuning uchun ham kallasidagi o‘ylarini birovga, ayniqsa, ojizalarga oshkor etmasdi. Uning kuchi ham aslida shunda edi. Ayollarning davlat ishlariga aralashmog‘iga yo‘l qo‘ymaslikni vaziri a’zam o‘rgatgandi. U bu borada ko‘plab hikoyat va rivoyatlar ham aytib bergandi. Aynan o‘sha hikoyat va rivoyatlar uning «Siyosatnoma» otlig‘ kitobiga ham kiritilgandi. Ayollar ila maslahatlashmoq aslida sultonning Olloh bergan fe’liga ham begona edi.


    Sultonning qalbi xush bir suhbatni sog‘indi. Peshin namozidan so‘ng kishi yuborib, vaziri a’zamning ahvolidan ogoh bo‘lgach, Umar Xayyomni chaqirtirdi. O’z bog‘ida shoir ila suhbat qurib, ko‘ngil xijilligini yozmoqni ixtiyor etdi.


    Sulton bog‘ sari o‘tmog‘i arafasida yana bir noxush xabarni eshitdi: to‘rt kundan beri zindonda bo‘lgan Ibn Bahmanyor qo‘qqisdan qazo qilibdi. Xabar berishlaricha, hali unchalik og‘ir qiynoqlarga solinmagan xiyonatkorning birdan jon taslim qilishi shubhali edi. Har tugul uni o‘lar darajada azoblashmagan va sultonning ijozati bo‘lmagach, qatl etmoqqa ham jur’atlari yetmasligi aniq edi. Nahotki xiyonatchi kaslarning ildizlari zindongacha yetgan bo‘lsa-ya? Bandi o‘z sheriklarini fosh etguvchi biron bir gap aytib ulgurmaganligidan bilmoq mumkinki, uni o‘ldirishgani chin... Sulton o‘ychan va parishon qiyofada ulkan bog‘ning naqshinkor shiyponiga yetib borganda ortidagi Xayyomni payqadi. Ko‘rishdilar. Ibn Bahmanyorning vafoti haqida Xayyom ham eshitgandi, shuning uchun sultonning yuzida zuhur etgan tashvish ma’nosini tushunganday bo‘ldi. Bu esa hukmdor to fikrlarini jamlab olgunga qadar jim turmog‘i lozimligini anglatdi.


    O’ltirdilar...


    Bog‘ bisyor ko‘rkam edi. Hov narida turfa xil mevalar barq urib yashnagan, oftob nuriga yo‘g‘rilgan yashillik ko‘zni qamashtiradi. Berida, ya’ni shiypon tevaragida esa xar xil tusdagi gullar qiyg‘os ochilib yotibdi. Gulzorning umumrangida muzaffarlikka erishgan qizillik betakror bir go‘zal manzara kashf etgandiki, kishi qalbiga ehtiros, tug‘yon solmog‘i ayon edi. Gulzor yoqasida qad rostlagan qator sarvlar esa gul uzmoqqa shaylangan suluv qizlarga monand. Gul va mevalarning oralariga tosh yotqizilib, tekis yo‘laklar qurilgan. Bog‘u gulzor bag‘ridan har turfa qushlarning sayrashlari eshitiladi.


    Shiypon juda so‘lim edi. Ayniqsa, uning tomidan har tarafga bir maromda shildirab oqib turgan suv tarovati jonga orom bag‘ishlaydi. Bu suv korizlar (er osti ariqlari) orqali oqib kelib, shiypon tomiga ko‘tarilardi va tom uzra yoyilardi. Go‘yo shiyponning to‘rt tomoniga yaltiroq harir parda tortilganday... Tabiatning fusunkor manzarasi g‘ashlangan ko‘ngullarga o‘z ta’sirini o‘tkazmay qolmadi-sulton xiyol yengil tortdi. Shay turgan go‘zal kanizaklar uning ishorasi ila xizmatga kirishdilar. Keng xontaxta ustidagi shohona dasturxon ko‘zni qamashtirardi. Eng avvalo kanizaklar tutgan yaxna sharbatdan totindilar. Vujudlariga huzur indi.


    -Bu gal shatranj ila boshingizni tanglamoqchi emasmen, shoir. -deya jilmaydi sulton,-Illo bizni ham she’ru yulduzlarga oshno etmog‘ingizni istaydurmiz.


    Sultonning lutfidan shoirning ham yuzida tabassum balqdi.


    -Bosh ustiga, olampanoh.-dedi qo‘lini ko‘ksiga qo‘yib.


    -Ko‘nglingiz daryo bo‘lib oqsun, shoir. Biz esa unda g‘arq bo‘laylik.


    Xayyom sultonning qoshida o‘ltirganini unutmadi, zero u hukmdorlar huzurida muvozanatni tutmoq lozimligini juda yaxshi anglardi. Shohlar Quyosh yanglig‘-bisyor yovuqlashsang, kuyib qolasan, oncha uzoqlashsang, yaxlab to‘nasan, degan hikmatni o‘qigan, uqqan edi. Shul bois hamdu sano uchun tiliga erk berdi:


    -Sizning shonu shavkatingiz taqi saxovatingiz ummoni oldida biz bir jilg‘amiz, hazratim. Siz bahri muhitsiz.


    Shoirning gapi xush yoqib, sulton mamnun jilmaydi, ko‘zlari quvlik ila qisilib, bo‘rtgan turkona yonoqlari yaltiradi.


    -Bir she’r aytingiz, shoir!


    -Mening shoirlik da’vom yo‘qdir, vale bir-ikki mashq etganim bor. Hozir esa... -Xayyom bir qo‘zg‘olib oldida, qo‘lini ko‘ksiga qo‘yib, yengil ta’zim qildi.- Rudakiy hazratlaridan bir bitik aytgum:


    


    Dilim, tokay «o‘zim» deysan, parishon,


    Temirni urma ko‘p behuda, ey jon.


    


    Dilim bir donu ishq esa tog‘,


    Nechun bir donga bu tog‘dek tegirmon?


    


    Kelib ko‘r Rudakiyni, sen agarda


    Ko‘ray dersan tirik tanniki bejon.


    


    Xayyom she’rni o‘ktam bir ovozda, yoqimli ohangda o‘qidi. Ko‘zlarini yumib, she’r ohangiga monand tebrangan sulton biroz sukut ortidan «Ofarin!» dedi va chuqur xo‘sinib qo‘ydi.


    -Filhaqiqat, bu kajraftor falak odam bolasining uvoqdek boshiga tog‘ yanglig‘ balolarni yog‘dirg‘usi ekan!


    Xayyom o‘z quloqlariga ishonmadi-mana shu ro‘baro‘sida o‘ltirgan odam dunyoni zir titratgan o‘shal buyuk saljuqiy sulton Malikshohmi yoxud o‘zgami? Bunchalar xorg‘in va zabun ko‘rinmasa u?!


    Biroq sultonning bu holati lahzalik edi, oniy bir insoniy ojizlik, olam sho‘rishlaridan xorg‘inlik uni shu lahzalar ichra mahf etgandi. Mana u yana mag‘rur angorga kirdi, qoshlari chimirilib, o‘ychan bir holatda dedi:


    -Ibn Bahmanyorni o‘ldiribdurlar! Taqi xiyonat!..


    Xayyomning fe’lida tezlik va xiyol badgumonlik bor edi. Yuragi seskanib, «nahotki mendan shubha qilayotgan bo‘lsa?», deya o‘yladi. To sulton unga nazar tashlaguncha qoni ham, o‘yi ham tinib, o‘zini o‘nglab oldi.


    -Eshitding‘izmi?-so‘radi sulton yarim qahrli ovozda yana tilida o‘g‘izona shevasi paydo bo‘lib.


    -Eshitdim, olampanoh.


    -Bung‘a ne deysiz?


    -Bir nima demoqqa ojizmen, sultonim.


    -Bu kimning‘ ilkidur?-sulton bu gapni o‘ziga o‘zi gapirayotganday o‘ychan qiyofada aytdi.


    Bu orada kanizaklar muzdek maviz (mayiz) musallasidan keltirdilar va ayoqlarga quyib, hamsuhbatlarga tutdilar. Mezbonlik hurmatidanmi yoki rostdan ham Xayyom ila xush suhbat qurmoq istagidamidi, sultonning yuziga yana tabassum yugurdi.


    -Bul haqda she’ringiz bisyor turar, janob?-dedi Malikshoh barmog‘i ila bodali oltin ayoqni chertarkan, mug‘ombirona jilmayib.


    Shoir ham tabassum qildi va tagdor so‘z aytdi:


    -Tojdorning amri vojib.


    


    Xurramlik kitobin o‘qimoq kerak,


    Dilda g‘am ko‘kati o‘smasin andak.


    May ichib, istaging o‘rinlat doim,


    Ma’lumki, tez kelur o‘limdan darak.


    


    Bu sultonning ko‘ngliga qarab aytilgan she’r edi.


    -O’lmag‘aysiz, shoir! Qani!-qadahga ishora qildi hukmdor.


    Ichdilar.


    Bu orada xush bo‘yi dimog‘larni qitiqlagan suyuq taom tortildi.


    Taomlandilar.


    -Janoblari osmon ilmi ila ham mashg‘ullar. Yulduzlar asroridan ham so‘ylasunlar.-Sultonning nafsi orom topib, musallas tufayli qoni qiziganidanmi, endi muloyim so‘zlardi.- Ularning insonlar taqdiridan so‘z aytmog‘i chinmi? Axir Ummul Kitobda...-gapini so‘ngiga yetkazmadi, zero fikrini shoir tushunganligini payqadi.


    -Haq gap, sultonim.-deya gap boshladi Xayyom so‘z ohangiga oz bo‘lsa-da dag‘allik singmog‘idan ehtiyotlanib. -Filhaqiqat, Olloh taboraka taolo Qur’oni karimda yulduzlarga qarab fol ochmoqni, taqdirlardan bashorat qilmoqni ta’qiq etgan. Zero bu majusiylarga xos bir ilatdurki, u bilan mashg‘ul bo‘lmoq musulmon ummatiga chandon ofatlar yog‘dirmog‘i ham tayin... - Shu yerga yetganda shoir chaynalib, o‘z fikrini sultonga to‘la aytmoqdan xavfsirayotganligini oshkor etib qo‘ydi.


    -Tortinmay so‘zlayvering, ey, Ibrohimning o‘g‘li! -deya xitob qildi sulton arab lisonida va jilmayib qo‘shib qo‘ydi, -Ijozat.


    Shoir dadillashdi:


    -Biroq ilmi nujum o‘z nomi ila ilmdur. U ila shug‘ullanmoq olam mo‘‘jizalarini anglab, Ollohning kuchu qudratini tuymoqqa imkon beradi. Demak, jamiki mahluqotni anglamoq mumkin bo‘ladi. Bu esa o‘zni anglamoqdur. O’zlikni anlamoq o‘z davomiyligi ila Olloh vasliga musharraf etadi. Illo Hazrati risolatpanoh sallallohu alayhi vasallam «Beshikdan to qabrgacha ilm izlang», deya bejiz marhamat qilmaganlar.


    Sulton kuldi:


    -Demak, olamni anglash yo‘lida kufr ketmoq ham joiz ekan-da?


    -Fikri ojizimcha, unday emas, olampanoh. Ehtimolki, sarvari olam payg‘ambarimiz sallalohu alayhi vasallam «Dinda chuqur ketmanglar» deganlarida shu narsani nazarda tutgandirlar.


    Bu ayni topib aytilgan gap edi. Jim qoldilar.


    Nihoyat yana sulton tilga kirdi:


    -Nahotki ular chindan ham odam bolasining taqdiriga ta’sir eta olsalar?


    Xayyom hukmdorning izat-nafsini himoyalagan holda ohista javob berdi:


    -Aynan shunday, hazratim. Illo Olloh taoloning mo‘‘jizasi-yu asrori behisob. Yulduzlar ham ana o‘sha asrordan biridir. Falakning aylanishi bois tun va kun almashib turadi. Yulduzlarning taqdirlarga ta’siri ham falakning o‘sha aylanishi asosiga qurilgan. Ya’ni o‘n ikkita burj bo‘lib, ularning har birida ma’lum yulduzlar turkumi jam bo‘lganlar. Ular yulduzlarning xonadonlari hisoblanadilar. Burjlarning nomlarini sultonim ham biladilar, albatta.


    -Adashmadingiz, shoir. Vale bu sirning ostiga mudom yetolmayotirmen,-dedi sulton borki diqqatini jamlab Xayyomga tikilarkan.


    Xayyom ham endi suhbatga berilib ketgandi.


    -Insonning ruhi va shuuri samo toqiga uzviyligi shubhasiz. Axir Odam safiyuolloh ko‘kdan-jannatdan quvilmaganmidilar. Qolaversa, ruh bizning aqlimizdan necha chandon taraqqiy etgan bir asrordir. Bu haqda Olloh taboraka taolo ham xabar bergan. Balki qodiri Olloh o‘z sirini o‘sha yulduzlarga pinhon etgandir. Sayyoralarning o‘shal burjlardagi yulduzlarga munosabati inson taqdiridan mujdalar beradi.


    Kanizaklar navbatdagi taomni keltirdilar.


    -So‘zlayvering, shoir!-dedi sulton shoshib, qiziq bu suhbatdan ayrilib qolishdan cho‘chiganday.


    -Olloh bu burjlarni to‘rt xususiyat ila yaratdi. Buni bilmoq ham juda muhimdir. Ya’niki ularning uchtasi o‘tga, uchtasi tuproqqa, uchtasi havoga, uchtasi suvga mansubdir. Zero Olloh Odamni mana shu unsurlarning uyg‘unligidan bino etgan-bu sir emas. Demak, har birimizning vujudimizda ana o‘sha unsurlar mujassam va ularni ruh idora etadi hamda samo ila bog‘lab turadi.


    -Subhonolloh!.. -Sultonning ko‘zlari chaqnab ketdi,-Demakki, butun mahluqot-nabototu hayvonot, barcha-barchamiz bir butun ekanmiz-da?


    Xayyom ta’zim qilarkan, dedi:


    -Sultonim haq gapni aytdilar. Bir butunligimiz shunda ham aks etadiki, agar odam jazm etsa, o‘t-o‘lanu daraxtlar, parranda-yu darranda va jamiki mahluqotning tilini tushunmog‘i mumkin. Bundayin xislat payg‘ambari mursalinlarga va ba’zi valiyullohlarga ham ato etilganligi buning isbotidir.


    -Ha-a, -bu gaplardan ta’sirlandi sulton,- Olloh taboraka taoloning hikmati mo‘l!..


    Shoirning mabodo gap samo xususida borguday bo‘lsa, berilib ketganidan goho fikr ummoniga g‘arq bo‘lmoq odati mavjud edi.


    -Basharning butkul hayoti osmon ila hamrishtadir. Oldingi qavmlarning halokatga yuz tutishini, osmondan tosh yog‘ilishini eslang, olampanoh. Hatto yerga keladigan ofatlar ham samodan kutiladi. Chunki unda yerga ancha yaqin bo‘lgan mayda olov yulduzlar suzib yuradi. Mabodo ular zaminga urilguday bo‘lsalar bormi... Faqat Ollohgina bu oftlardan saqlab turibdi.


    Xayyomning qulog‘iga ulug‘ bir sukunat kelib urildi-da, barcha tovushlar nari qochdilar va u o‘zini yuhoday bo‘shliq qa’riga tushib qolganday his qildi. Qarshisida o‘ychan o‘ltirgan sulton ham ko‘z o‘ngidan uzoq-uzoqlarga ketib borardi. U chap yoniga xiyol o‘girilishi hamono ko‘z ostida xira qoramtir parda hosil bo‘lib, tobora chor atrofni qamrab olayotganga mengzadi. Bu holat unga tanish edi, shul sabab ko‘nglida istig‘for aytdi. «Yo Olloh!.. Bu nechuk sinoat?!..» Orqa tomonidagi gulzor bag‘ridan bulbulning ovozi eshitildi. Bu ovoz shu qadar tiniq, zavqli va mastona ediki, hatto bundayin xonishlarni necha bor tinglagan hamda bunga ko‘nikib ulgargan sulton Malikshohning ham e’tiborini tortdi. Shoir hukmdorning nigohida aks etgan shavq va qiziquvchanlikka uyg‘un bir alpozda asta ortiga o‘girildi. Nadomatki, shiyponcha tomidan oqib turgan suv pardasi nariroqni kuzatmoqqa monelik qildi. Sultonga ergashib u ham o‘rnidan turdi, ikkisi shiyponcha bo‘sag‘asiga chiqdilar. Ikki mastona ko‘ngil-jahongir shoh hamda benazir olim va shoir nigohlari ila sohibi navoni, qalblariga mislsiz otash solgan hofizni izlay boshladilar. U hamon sayrardi, ovozi va kuyi tobora jo‘shib borardi. Javzo adog‘ida qoni junbushga kelgan qush ularni uzoq intizor qilmadi, avval chaman chetidagi gulning pastki shoxida paydo bo‘ldi-da, so‘ng yerga tushdi. Ovozi esa tobora balandlab, tobora nolakor bo‘lib borardi. U o‘ziga hayrat ila boqib turgan shoh va shoirga ancha yaqin kelib qolgandi.


    Lolu hayratda qolgan sulton bulbul xonishini uzoq tingladi. So‘ng:


    -Navosozlar shohi poyingizdadir, shoir!-dedi ovozidagi ehtiros ta’sirini yashirolmay. -Shuncha yurt kezib, yurt so‘rab, hali bunaqasini ko‘rmagan, eshitmagan erdim. Bulbul inson qoshida tiz cho‘kib, xonish qildi-ya! Bu ham bo‘lsa, sizning sharofatingizdandur va u buyuk istiqbolingizdin bashorat qiladur.


    Xayyom ham qattiq mutaassir bo‘lgan va u ham ehtirosini yashirmoqdin ojiz edi. Buning ustiga, olamni titratgan tojdor unga chin dildan ehtirom ko‘rsatib turardi. Shuning uchun bosh egib, sultonga ta’zim qildi.


    -Sultonim bizning ta’rifda mubolag‘a etdilar. Navosozning bu alpozi olampanohning ulug‘ligi hamda qudratining haybatidandur.-dedi lutfi oliyga javob lutf etib va sarxush bir ovoz ila she’r o‘qidi:


    


    -Bu kun bulbul o‘qir dostonu doston,


    Mayni qo‘ldan-qo‘yma mastonu maston.


    Turib gulzorga chiq, uch-to‘rt kun bo‘lsin


    Hurramlik manziling bo‘stonu bo‘ston.


    


    Shoir ko‘z o‘ngidagi boyagi xira parda ko‘tarilganday, o‘ng yonidan yorug‘ taralib, borliqni ishg‘ol etganday tuyuldi...


    


    2


    


    Xayyom rasadxonaga o‘shanday ahvolda, turfa tuyg‘ular og‘ushida qaytdi. Mikoilga ijozat berib, yuqoriga-oshyonasi tomon ko‘tarilarkan, yuragida allanechuk iztirobli otash tug‘yon urib, o‘rtana boshladi. Eshikdan kirdi-yu uning sharpasini payqab, peshvoz chiqqan Parmudaga ro‘baro‘ bo‘ldi. Unga o‘z kechmishini sezdirmaslik uchun bilinar-bilinmas ishorat ila ijozat berdi va xonasi sari o‘tdi. Boshidagi sallasini olib, devorga ildi, jubbasini yecharkan, uning sidrilib oyog‘i ostiga tushganini ham payqamadi. U o‘zini bu ko‘yga solayotgan tuyg‘uni she’r dardi deb o‘yladi va xato qildi. Chunki xontaxta ustiga kelib, davot uzra enkayishi hamono bo‘g‘ziga nimadir tiqildi va sapchib qaddini rostladi. Nazdida, bag‘ri kuyib borayotgandek tuyuldi-da, ko‘ksini kafti ila yutoqib ishqaladi, barmoqlari ila tirnab tashlagisi keldi. Biroq butun tanasi qzib, kipriklarining osti achishmoqqa tushdi. «Yo Olloh, bu ne asror?!» deb yubordi chiyillab. Keyin quloqlari goh shovqin-suronga to‘lib, shang‘illadi, goh qiyossiz bir sukunat ila o‘ranib, vang bo‘ldi. Bo‘g‘zidagi nimarsa tashqariga otila boshladi, kipriklari ostida cho‘g‘ paydo bo‘lganday yonib, uchqunlar sachratdi. Na turolmas, na o‘ltirolmas va na yotolmas, o‘zini u yondan-bu yonga urardi. Goh u devorga, goh bu devorga musht tushirar, tinmay «I-ii!.. Vah-h!.. Uxxuxuxu-uu!» deya tovush chiqarar, «Menga ne bo‘ldi?» deb o‘zini o‘zi savolga tutar va bu so‘roqqa hozir javob topgulik holda emasdi. Ko‘zlaridan yosh otilib ketdi. «Yo‘-o‘o‘qq!..» dedi u taqi bir bora devorni mushtlab. Ammo na bu xitob, na vujudidagi g‘ururu or va na devorga urilgan mushtlari uning jolalarini tutib qola olmadilar. U yig‘ini tan olmay yig‘layverdi, ko‘z yoshlari oqaverdilar va shu asno butun xona uzra oppoq nur yoyilaverdi.


    -Yo Qodir Olloh!.. -deya o‘rtandi u.


    Uning borlig‘ini nur qamrab oldi. Ayni damda vaqt o‘lchamsiz edi go‘yo...


    Shu payt shiftdan o‘z ipiga osilib asta pastlayotgan ankabutga (o‘rgimchakka) ko‘zi tushdi. Unga andarmon bo‘lib, o‘rtanishlari to‘xtadi. Payg‘ambar sallallohu alayhi vasallamning haloskori (Payg‘ambar sallallohu alayhi vasallamni mushriklar quvganda, tuyqus g‘orga yashirinadilar. O’shanda Ollohning irodasi ila o‘rgamchaklar tezlikda g‘or og‘ziga o‘z to‘rlarini to‘qib g‘o‘yadilar. Mushriklar g‘or og‘zidagi o‘rgimchak to‘rini ko‘rib, u yerga hech kim kirmagan, deb o‘ylaydilar va payg‘ambarimiz omon qoladilar. Bu yerda shu voqeaga ishora qilinmoqda.) qavmidan bo‘lmishni kaftiga oldi. Ankabut tek qotdi. Shoir bu seroyoq qora jonzotni ko‘zlariga yaqinroq olib kelib, tikildi. Yo Rab, bu mahluq tengsiz bir san’at mahsuli bo‘lgan naqsh yanglig‘ buyuk Musavvirning bemisl ijodini ko‘z-ko‘z etib turardi. Uning tug‘yonlari butkul tindi, otashlari so‘ndi. Ankabutni kaftida tutib, daricha oldiga bordi-da, tashqariga chiqarib tashladi. Chuqur bir ho‘rsinqg‘ ila vujudini yengillashtirib, davot sari qaytdi. O’ltirdi. Ilkiga xomani olib, yoza boshladi:


    


    Sukut va faqirlik emasdir bekor,


    Dunyo talabiga hadsiz ofat bor.


    Ikki ko‘z, til, quloq omon chog‘ida


    Ko‘zu til, quloqsiz bo‘lmoqlik darkor.


    


    To‘rt satrni bir nafasda yozib bitgach, qog‘ozni qo‘liga olib, yozuviga biroz tikilib turdi va she’rni ovoz chiqarib o‘qidi. So‘ng mamnun jilmayib, yengil tin oldi. Ayni damda shuurida ushbu fikr aylandi: «Parmudani sohibi devonning haramiga qaytarmog‘im durust bo‘lur, chog‘i?..» va buning ortidan ko‘z oldida Maryamning go‘zal chehrasi namoyon bo‘ldi.


    

  


  
    O’n birinchi bob

    Mikoil Laylini shahar qopqasida kutmoqda edi. Darvozabonlarga berilgan kumush tanga qizga tashlanadigan savollarning umriga zomin bo‘ldi. Oqshom fayzidan va visol tug‘yonidan mastu masrur ikkovlon ildam qadamlar ila daryo tomon bordilar. Tun oydin edi. Ko‘k toqida g‘uj bo‘lib jamlangan yulduzlar har tarafga sochilib borayotganday siyraklasha boradilar. To‘lin oy misoli shamchirog‘u uning tevaragida miltiragan yulduzlar parvonalar yanglig‘. Ularning ojiz nurlari to‘lqin-to‘lqin bo‘lib oqayotgan daryo suvida jilvalanadi. Termulib turgan odamning ko‘ziga goho suv ham nur taratayotganday tuyuladi.


    Mikoil ham rasadxonaga kelib, Xayyomdek yulduzlar ilmining sultoni ila muloqotda bo‘lib, har kuni samo saltanati ahli haqida gaplar eshitavergach, beixtiyor tarzda o‘zida yulduzlarga qiziquvchanlik seza boshlagandi. Hozir ham sohildagi quyuq maysa ustiga yonma-yon o‘ltiradilaru u osmonga tikilib, bir entikib qo‘ydi. Ehtimolki, vujudidagi g‘alayonni bosib, tez-tez urayotgan yuragini sovutmoqchi bo‘ldimi, anchagacha so‘zsiz o‘ltirdi. U-ku er kishi, ayni damda qiz ham huddi shu ahvolda edi, entikib-entikib nafas olardi.


    -Haram bekasi o‘z xobgohiga kirib ketgach, pinhona qocha qoldim. Durust qilibmanmi?..-dedi qiqirlab qiz.


    Yigit uning bu rag‘batidan so‘ng xiyol dadillashdi:


    -Soz qilibsiz, Layli, juda soz!-deya o‘rtandi u butun jismi ila qizga talpinib,-shukurki, maktubimni olgan ekansiz.


    -Olgandim...-dedi qiz ehtiros og‘ushida ovozi titrab,-Shundan beri jonimda halovat yo‘q. Hali shu choqqacha bundayin kechmish menga begona edi... Kecha tun bo‘yi yig‘ladim!- qizning ko‘zlarida yosh yiltiradi.


    -Nechuk, Layli?!-Mikoil qizning so‘l ilkini kaftlari orasiga oldi,-Nechuk yig‘ladingiz, jonim?!


    Bu olovli so‘zdan qiz bir seskanib tushdi va uning ta’sirida bir muddat so‘zsiz o‘ltirdi.


    -Hali go‘daklik chog‘imdayoq meni Movarounnahr hukmdorining qizi, buxoro malikasi Zuhra Xotunga in’om qilganlar. Na ota-onamni, na qarindosh-urug‘larimni eslay olaman. Bir umr shirin so‘zga, dildan qilinguvchi samimiy muomalaga zor bo‘lib yashadim. Axir!.. -Qizning bo‘g‘ziga yig‘i tiqilib, gapirolmay qoldi.-Axir kishida oila bo‘lmog‘i kerak-ku, shunday emasmi?! Oila Olloh va uning payg‘ambari tomonidan ham sharaflanadi-ku!..


    O’z Vatanidan, yaqinlaridan butunlay yiroq tushgan Mikoilning ham bu gapdan yurak-bag‘ri ezilib ketdi, qizga dil-dilidan achindi. Uning barmoqlarini ohista silab, ovutmoqqa urindi.


    Qiz o‘zini hiyla bosib oldi, yigitning samimiy mehrini tuyib, shuuri tiniqlashdi.


    -Malikamizni sultonga uzatishgach, bizni ham oliyamizning sep-sidrasi ila Isfahonga yo‘lladilar. Endi mening birdan-bir orzuim, tunu kun Ollohdan tilagan zorim bor-bu shirin bir oila qurmoq, vayrona bo‘lsa-da o‘z uyimga erishmoq!.. -Qiz xo‘rsindi, bir-ikki hiqqillab yuz-ko‘zlaridagi yoshni artdi.-Sizni ko‘rdimu, ko‘zlaringizdagi samimiyatni his etdimu, orzuim ushalmog‘iga ishona boshladim. -U yigitning Oy ziyosida aniq ko‘rinib turgan ko‘zlariga qattiq tikilib, nola qildi.-Orzuim ushaladi,a?! Siz bunga sa’y etasiz-a?!


    Mikoil qizni bag‘riga tortib, yuz-ko‘zlarini siladi. Butun vujudidan balog‘at ufurib turgan yorining xushbo‘y hidini simirdi.


    -Ha, jonim, ha! Xojam Umar Xayyom hazratlaridan o‘tinamen. U kishi bizlarga albatta shafqat ilkini uzatgaylar!


    Yigit qizni qattiqroq quchib, tamshangan lablariga lab bosdi. Ular chandon totli edilar...


    


    2


    


    Mikoil rasadxonaning yuqori qismidagi xosxonaga kirib kelganda usturlob yonidagi tarxu chizmalar tevaragida Vositiy, Isfazariy, Artur rohib va Rindoniy qizg‘in suhbat og‘ushida edilar. Uning miyasiga eng avvalo «xojam ko‘rinmaydilaru» degan fikr urildi.


    -Assalomu alaykum.-dedi negadir davraga yaqinlashmaslikka urinib v tokchada turgan idishdagi suvdan simirmoqqa tutindi.


    -Vaalaykum assalom.-derkan Ifazariy odati bo‘yicha jilmayib, Mikoilga ikki og‘iz so‘z aytib qo‘ymoqni lozim topdi.-Sizni Polvonni sayrga olib ketgan desak, o‘zingiz ketavergan ekansiz-da. Buyoqda Polvon bechora bir bo‘zlaydi-bir bo‘zlaydi.- endi u o‘z so‘zini mutoyibaga yo‘g‘irdi. -Sohibi ersa, daryo og‘ushida g‘arqlar.


    Mikoil bir sarosimalandi, «sezib qolishdimikin-a?» degan hadikda zimdan hammaga bir-bir qarab chiqdi. Filhaqiqat, faqatgina rohib atrofga va ayniqsa, unga beparvo o‘ltirar, qolganlar esa birovi sezdirib, birovi pinhona nazar tashlab qo‘ydilar. Mikoil daryoda cho‘milgani bois kechki salqinda xiyol junjikib turar va buning ustiga o‘rtanganidan muzdek suvni simirgani badaniga battarroq sovuq taratdi. Soqol-mo‘ylovi, tanasi moychiroqning xira qizg‘ish nurida yaltirab ko‘rindi.


    Uning xijolatda qolganligini sezgan Rindoniy e’tiborni boshqa yoqqa burmoqqa urindi:


    -Hay, sizlar yulduzlaringni kovlashtiringlar bo‘lmasa. Men ham o‘z yumushlarimni qilay. -U shunday deya kuchanib o‘rnidan turdi.


    Taqi Isfazariyning so‘zamolligi tutdi:


    -Yulduzlarga aytaringiz yo‘qmidur, Rindoniy bobo?


    -Yulduzlar ila siz so‘zlashursiz, siz xezlashursiz, mullo yigit. Biz ersa zaminda yurib turg‘onimizdan shodmiz.


    Rindoniyning quvnoq, biroq tagdor gapidan so‘ng davrada yengil kulgu qo‘pdi.


    -Ustoz qanilar?-so‘radi Mikoil «meni so‘roqlamadimi ishqilib» degan savol ohangida.


    -Ustoz tafakkur ila bandlar chog‘i, hanuz chiqmadilar. Shomdan avval oshyonasiga kirib ketib edilar.-dedi Vositiy ham savolga javob berib, ham o‘z fikrlarini bildirmoq ma’nosida.


    Mikoil xotirjam qiyofaga kirib, bir chetga o‘ltirdi. Ayni damda davradagilar ham uning ahvoliga befarq qolgandilar.


    -Nazarimda, hisob-kitoblarimiz taxt bo‘ldi.-dedi Artur do‘rillagan ovoz ila o‘ychan qiyofada.- tarxu chizmalarimiz ham tayyor. Xayyom janoblari bir nazar qilsalar bas.


    -Ustozning ajab fe’li bor-da,-deya yana tilga kirdi Isfazariy,-Bir ulug‘ ishni boshlaydilaru taqi boshqa nimarsani rejalab boradilar. Mana, shamsiy taqvim ishlari nihoyalab, «Solnomai Malikiy» nomini olmoqda hamki ul zot o‘zga o‘ylar ila bandlar. Kim biladi hozir...


    Xosxonaning burchagida o‘z ishlari ila mashg‘ul bo‘lgan Rindoniy ilkida eski latta tutgan ko‘yi taqi davraga yaqinlashdi.


    -Xojamiz buyuk qalb sohibidirlar. Har sohada hurlikni qadrlaguvchilar.-deya gap boshladi rohibning yonboshiga o‘ltirarkan. -Basiyri a’loning (Ollohning) haqqi-hurmati hech kishini hech bir fikr va yoxud amali uchun ta’qibu taqiq etmagaylar. Ollohni ham har kim o‘z bilganicha taniydur deydilar. Aslinda ham ana shunisi haqdur. Birovning aqli ila topilgan nimarsa, filhol birovnikidur...


    -Devonaning devona falsafasi tutdi.-deya shipshidi tirjayib Isfazariy Vositiyning qulog‘iga.


    -Har ilmda qalbga ham, aqlga ham erk bermoq darkor. Xojamiz shuning uchun ham buyuklarki, ko‘ngul hurligini tarannum etadilar. Ul zot Ollohning erka bir qulidirlarki, bu erkaligi barchaga xush ham yoqadi. U Ollohga huddi bola onasiga erkalagani yanglig‘ devona bir yo‘sinda ko‘ngul yoradi... -Rindoniy so‘zlashdan to‘xtab, go‘yo nafasi qaytib ketayotganday u yon-bu yoniga to‘lg‘ondi va «Eh, sizlar baribir tushunmaysizlar-da», deganday siltanib qo‘ydi.


    -Ishqilib Bobo Rindoniy hazratlarimizni Adam Shayxga murid qilib olib borib bermasalar bas.-dedi Isfazariy hazilini mudom davom ettirarkan.


    Biroq endi hech kim kulmadi va aksincha, «etar endi», deganday ketma-ket zardali tomoq qirib qo‘ydilar. Shundagina Isfazariy ham yoshligiga borib oshirib yuborganini fahmladi. Axir ancha-muncha odamni emas, shuhrati yetti iqlimga ketgan ko‘hna Isfahonning eng katta shayxul mashoyixi, karomatgo‘y pir Adam Shayxning nomini tilga oldi-ya! Ulug‘larning nomini kalaka qilmoqlik nafaqat Islom odobiga monand kelmasdi, shuningdek, bu ulug‘ shayxni butun boshkent ahli e’zozlashini, unga ixlos qilmog‘ini inobatga olganda ham ul zot haqida bepisandlik ila aytilgan yuqoridagi gap beodoblik va fahmsizlikdan o‘zga narsa emasdi. Ayni damda bu borada barchaning fikru o‘yi uyg‘un edi.


    O’rtada vujudga kelgan noqulay vaziyatga taqi Rindoniy barham berdi:


    -Bir rivoyat eshitgan edim. Biz omiy odammiz, mabodo rivoyatimiz ham omiycha bo‘lsa, aybga sanamaysizlar. -Bu cholning xokisorlik ila aytgan so‘zi edi, aslida u ancha-muncha ilmlardan boxabar, kitob ko‘rgan odam edi.


    Hamrohlar Rindoniydan qiziq va hikmatli gaplarni juda ko‘p eshitguvchi edilar, shul sabab barchalari uning og‘ziga tikildilar. Ayniqsa, umrining keyingi o‘n yilcha muddatini musulmonlar ichra yashab, o‘zi uchun ko‘p yangiliklarni kashf etib, hayotida keskin o‘zgarish va yoxud evrilish paydo bo‘layotganligini his qilayotgan rohib Artur unga alohida e’tibor ila quloq tutib turardi.


    -Olloh taboraka taoloning hikmatli kunlarining birida hazrati Muso alayhissalom yo‘lda ketayotib, qo‘y boqayotgan cho‘bon (cho‘pon)ga ro‘baro‘ kelibdi. Mundoq sarasof solsa, ul qo‘ycho‘bon Olloh ila so‘zlashur emish. Dermishki, «ey, Xudoyim, choriqlaring bo‘lsa, ber, tikib beray, sochlaringni tarab qo‘yay. Mabodo qo‘ylaring bo‘lsa, ayt, boqib, semirtirib beray, Xudojon!..» Nazdida, g‘ofil bo‘lgan cho‘bonning so‘zlaridan hazrati Musoning jahli chiqibdi.


    -Ey, omiy cho‘bon, sen nelar deyursan?! Olloh taoloda choriq, soch ne qilur? Vallohu a’lam dunyodagi barcha qo‘ylarning sohibi ul zot emasmi?-deya qattiq tanbeh beribdi.


    Cho‘bon darrov tavba qilibdi.


    Muso alayhissalomga esa o‘sha kecha vahiy nozil bo‘libdi:


    -Ey, Muso, -debdi Holiqi olam,-bizni sidqi dildan sevguvchi bir habibimizdan mahrum etdingiz. O’shal cho‘bonning aytgan so‘zlari chin va samimiy edi, siz uni ranjitdingiz. Biz bandalarning so‘ziga qarab emas, qalbiga nazar tashlab baholaymiz!


    Endi hazrati Muso aylayhissalom istig‘for aytibdi...


    Huddi shu kabi Xayyom hazratlari ham Ollohga arzu munojotda hur va samimiy bo‘lmoqlikni yoqlaydilar.


    Bu gap barchaga yoqib tushdi va hammalari bundayin fikr o‘z shuurlarida azaldan bor bo‘lganligini, lekin bu qadar sodda hamda ta’sirchan tarzda o‘ylab ko‘rmaganliklarini, lozim bo‘lsa, bundayin sodda yo‘sinda ifoda etolmasliklarini ham tan oldilar. Shuning uchun suhbatdoshlarning bari mamnun bir qiyofada, suhbatning nihoyasidan rozi bo‘lib, yengil tin oldilar.


    -Chizmalarni ertaga ko‘rib chiqamiz chog‘?-dedi Vositiy «tursak ham bo‘lar», degan ohangda.


    Bu mahal Mikoilni ogoh etib, Polvon ham ayanchli o‘kirib qo‘ydi.


    Birin-ketin qo‘zg‘oldilar. Keng xontaxta ustida esa tarxu chizmalar yozig‘liq ko‘yi qoldi.


    Xayyom boshchiligida bunyod etilayotgan «Faxriy sudsi» qurilishi nihoyalangan va unda amalga oshirilgan hisob-kitoblarga binoan shamsiy taqvim yaratilib bo‘lingandi. Endigi ish Xayyomning so‘nggi xulosasi-yu «Solnomai Malikiy», ya’ni yangi taqvimni olampanoh hazratlariga taqdim etishdagina qolgandi xolos. Rasadxona ahli xosining shoirni intiq kutganligining boisi ham shunda edi.


    Ramollar (astronomlar)ning yozishlaricha, Quyoshning yillik aylanishi uch yuz oltmish besh kecha-kunduz va bir kecha-kunduzning to‘rtdan bir ulushiga teng (ya’ni 365 kecha-kunduz 5 soatu 48 daqiqa, 45 1/4 soniya). U o‘zining yillik aylanishida o‘n ikki burjdan har birini bir oylik muddatda bosib o‘tadi. Quyoshning Hamal burjiga kirishi bahorgi e’tidolga, ya’ni tun bilan kunning teng bo‘lgan vaqtiga to‘g‘ri keladi. Uning mazkur aylana yo‘li 360 darajaga bo‘lingan bo‘lib, har bir burji 30 darajani egallaydi. Har bir darajaning oltmishdan biri «daqiqa» deb ataladi.


    Shunday qilib, Xayyom ana o‘sha suds yordamida yil, oy, kun, soat, daqiqa muddatlarini aniq va ravshan hisoblab chiqib, mukammal bir solnoma tuzdi. Ayni damda butun Eron, Xuroson va Movarounnahr xalqlari Yazdijard yil hisobidan foydalanar edilar. Bu yil hisobi sosoniylar davlatining podshohi (632-681) Yazdijard uchinchi tomonidan joriy etilgan edi. Nihoyat endi bu taqvim «Solnomai Malikiy» bilan almashtiriladigan bo‘ldi.


    (Umar Xayom yaratgan taqvim hozirgi kunda butun olamda foydalaniladigan Grigoryan taqvimidan ham aniqroqdir. Amaldagi taqvim bo‘yicha yilning o‘rtacha davomiyligi 365, 2425 kecha-kunduzga teng, ya’ni aniq hisobdagi yil hisobiga nisbatan bo‘lgan farq 0,0003 kecha-kunduzni tashkil etadi. Demak, bundan har 3333 yilda 1 kunlik farq vujudga kelishi ma’lum bo‘ladi. Jo‘nroq qilib aytsak, har 3333 yilda bir ortiqcha kun kelib chiqadi.


    Xayyomning taqvimida esa kabisa yillar 4, 8, 17, 16, 20, 24, 28 va 33-yillarga to‘g‘ri kelib, 33 yil muddatli oddiy hisob yaratiladi. Unda bir yilning davomiyligi 365, 2424 kecha-kunduzga teng bo‘lib, farq 0,0002 kecha-kunduzga to‘g‘ri keladi. Ya’ni bir kunlik farq har 5000 yilda paydo bo‘ladi.


    Umar Xayyom dahosidagi buyuklikni shu oddiygina misoldan ham anglash mumkin.)

    Xayyom davot uzra o‘ltirar, ko‘zlari bir nuqtaga qadalgan ko‘yi xayol ummonida suzmoqda edi. Bu ummon esa tizginsiz-goh sokin bir ko‘yda cheksiz-chegarasiz saltanatini ko‘z-ko‘z aylasa, goh to‘fon bag‘rida to‘lg‘onib, boshini ko‘k toqiga urguday bo‘ladi. Xotira uning kemasi. Yaxshiki xotira bor, yaxshiki inson yodi bor. Aks holda bashariy tuyg‘ularga g‘orat kelmasmidi. Unda onaizorini, qadrdon xonadonini sog‘ingan shoir ne qilardi, bu olovni qay suv ila so‘ndirardi?


    Volidasi juda muloyim ayol, chin ma’nodagi muslima. Uni ne umidlar ila panohlab ulg‘aytirdi. Erta tili chiqqanidan, erta kitob tutganidan quvondi. Yolg‘izim deb suydi, mahramim deb sevindi, tobutkashim deb ardoqladi. U esa o‘n oltiga to‘lib-to‘lmay ilm ishqida va endi o‘zini o‘zi g‘adablamog‘iga sabab bo‘lgan shon-shuhrat talabida uyini tark etdi. Hatto qiblagohining janozasida tobut boshida turmadi, uni o‘z ilki ila mahram suviga (er kishini o‘g‘illari, ayolni qizlari vafotidan so‘ng g‘assol kelgunicha mahram suviga olib, tanini poklab, toza liboslarini kiydirib qo‘yishlari lozim) ololmadi, so‘nggi so‘zini tinglab, vasiyatini eshitolmadi. Ibrohim chodirdo‘zning o‘ksik tanini lahadga o‘zgalar qo‘ydi, uning yolg‘iz o‘g‘liga bog‘lagan umidlari zavol topdi, o‘g‘illik burchiga vafosizliq ayladi. Voh, falak! Bu ne ko‘rgulikki, ikki jigarpora so‘nggi damda bir-birlarining diydorlariga yetolmasalar! Sho‘rlik otasi ne armonlarda jon taslim etdi ekan? Bu sarkash farzandidan norizo ketgan bo‘lsa, nahotki oxiratda endi uning ahvoli tang bo‘lg‘ay?! Astag‘furilloh!..


    Xayyom bilardi-uning vujudidagi nur, ziyo volidasidan o‘tgan. Chunki onasi chindan ham Tangri yarlaqagan nurposh ayol, hamisha yaxshilikka esh, uning uchun g‘ayriegulikning o‘zi yo‘qdek. Ustaxonada Umarning xushi og‘gan hov o‘sha kunda ham sho‘rlik onasi ne ko‘yga tushgandi, tanhoginasining alfozidan qo‘rquvga tushgan ayol aqlidan mosuvo bo‘lib, savdoyi holiga kelayozgandi... Volidai zorini, singiljonini qanchalar sog‘indi-ya. Bu foniy dunyoda qondosh jigarlarning ham o‘z o‘rni, o‘z hikmatli ma’nosi bor ekan. Odam bolasi goho qarindoshlari ila hasratlashgisi kelar, hech yo‘q diydorlashib, bir dasturxon tevaragida o‘ltirmoqni qo‘msab ham qolar ekan. Illo xiyonatdan yiroq, ta’masiz suyanch hamisha zarur va u kishiga bemisl bir quvvat ham ato etguvchidir.


    Xayyom avvaliga bir qism aqcha ila kishi yo‘llab, onasi va singlisini Isfahonga chorladi. Biroq ildizlari ko‘hna Nishopurgning hikmat to‘la tufrog‘iga chirmashib ketgan beva onasi uning chorloviga rad javobini berdi, «padaringning xoki muboragini qoldirib, xushnud yashamoqlik, ul kishining arvohini tentiratmoqlik oxiratimning zavolidir, bolajonim», deya uning ham qalbini larzaga soldi. Endi esa, mana, jigarlariga atab Isfahondan bir hovli sotib oldi va taqi Nishopurga kishi jo‘natdi. Bir hamyon aqchaga zor-zor qaqshab bitgan nomasini qo‘shib yo‘lladi. Olloh nasib etsa, hademay nomasiga javob olmog‘i yoki onasi va singlisining diydoriga to‘ymog‘i tayin.


    Xayyom qo‘lidagi xomani barmoqlari orasida aylantirib, qalbu shuurini qamragan sog‘inchni quvmoqqa va qayta ilm ila mashg‘ul bo‘lmoqqa urindi. Shu bois xayolini chalg‘itmoq ilinjida nigohini taqi davotga burdi, fikrini jam etib, yozayotgani falsafiy asarining adog‘ini esladi. Umuman Xayyomning fe’lu tabiati shundog‘ ediki, asli u kam bitar, aksariyat hollarda mutolaa ila band bo‘lardi. Mabodo biron risola bitmoqni ixtiyor etsa, uzoq o‘ylab yurar, so‘ng yozmoqqa kirishardi. O’sha asarini bita turib, shuurida boshqa biron reja tug‘ilib, uni ham yozmoq uchun ilhomi jo‘sh ursa, paysallamoq unga begona edi. U ikki xil mavzudagi ikki asarni birvarakay qog‘ozga tushirmoqqa imkonli edi va bundan o‘zi chinakamiga huzurlanardi. Goho qalbida she’r ishqi yonsa, bir zamon jununvash Umar Xayyom qoyimga kelsa, bitayotgan risolalarining hoshiyalariga to‘rt satr nazm to‘kmoq odati ham bor edi.


    Ayni damda ham birvarakayiga ikki risola bitmoqda edi: ularning biri falsafaga oid bo‘lib, «Risolai fil vujud», ya’ni «Borliq haqida risola» deb atalardi. Ikkinchi asarini esa «Uqlidus risolasiga kirish mushkulliklariga izohlar» deb nomlagandi va u Xayyomga bolalagidanoq oshno bo‘lib kelayotgan Uqlidusning o‘sha mashhur beshinchi qoidasiga, ya’niki yondosh chiziqlarga bag‘ishlagandi. Shu kunlarda u mazkur risolasini nihoyasiga yetkazmoq arafasida turardi. U risolaning ilk satrlarini esladi: «Ilm o‘rganmoq va uning ko‘magida haqiqiy isbotu dalillarga erishmoq oxirat azobidan omon qolmoqni, abadiy halovatga yetishmoqni ixtiyor etganlar uchun muhimdir. Xususan, u boqiy dunyo, ruh mavjudligi va uning abadiyligi, Mutlaq zotning boqiy va ulug‘ligi, unga eltuvchi sifatlarni bunyod etish, farishtalar, payg‘ambarlar sayyidining hamda ul zot keltirgan xabarning haqligi haqidagi umumiy tushuncha va qonunlarga ham dahldordir...» Xayyom xuddi shu fikrlarini barcha- ulamo ham, fuzalo-yu fuqaro ham va hatto olampanoh ham bilmog‘ini, anglamog‘ini istardi. Filhaqiqat, har qanday ilm Ollohga eltuvchi eng ishonchli va sobit yo‘ldir. Zero dunyoni, olamni anglab borgan, shunga qodir bo‘lgan odamgina Yaratganning borligini, ulug‘ligini to‘la his eta oladi. Barcha ulum (ilmlar) ham aslida Ollohniki, demak, u o‘zini anglatish, tanitish, qolaversa, basharning mushkulini oson qilmoq uchun o‘z ilmlarini yaratgan. Bundan anglanadiki, ularni o‘rganmoq shart, aksincha, ularni inkor etguvchilar esa shakkok va osiydirlar. Chunki ularning bu sa’ylari Ollohni tanimoqdan bosh tortmoqlik ila barobardir. Xayyom kecha shogirdlariga ham shunga uyg‘un gap aytganligini esladi. Yangi taqvimning nihoyasiga yetayotganligidan g‘ururlangan Abul Muzaffar kibr bo‘yi anqigan so‘zlarni tizdi:


    -Bu qadar aniq hisob-kitobni moziy ko‘rmagan, ustoz. Har bir daqiqa va hatto soniyaning nechadan bir ulushi ham qutlug‘ nazaringizdan pinhon qoladi. Bizlar ham shundayin bir ulug‘ kashfiyotga dahldor...


    Xayyom shogirdining gapini keskin bo‘ldi-da, go‘zal qiroat ila bir oyat o‘qidi:


    -«Albatta Ollohning nazdida oylarning sanog‘i-Olloh osmonlarni va yerni yaratgan kunida belgilab qo‘yganidek, o‘n ikki oydir, ulardan to‘rttasi (urush) harom qilingan oylardir. Ana shu to‘g‘ri dindir (ya’ni haq hukmdir). Bas, u oylarda (urush qilib) o‘zlaringizga zulm qilmangizlar!» (Qur’on, «Tavba» surasi, 36-oyat, Alovuddin Mansur tarjimasi.) -U Abul Muzaffarga muloyim ta’nali nazar ila biroz qarab turgach, yosh shogirdi xijolat tortib, ko‘zlarini olib qochdi. -Yo, ahli ilm, unutmangiz! Biz Olloh taoloning buyuk ilmi tufayli yaratib qo‘yilgan narsalarni aqli ojizimiz yetganicha o‘rganib, o‘z foydamiz uchun kashf etamiz xolos!..


    Bu narsalarni hamma to‘g‘ri tushunmasdi. Hatto koinotni, yulduzlarni o‘rganish kufrdir deguvchi g‘ofillar ham to‘lib yotibdi. Ular, ayniqsa, saroyga, devonga yovuq ersalar juda xavfli-sultonni, vaziri a’zamni chalg‘itishib, ularni ilm kishilariga g‘ayri qilib qo‘yishlari mumkin. Bu esa ko‘p yaxshi ishlarga putur yetkazadi. Xayyom mana shundan qo‘rqardi, xavf tuyardi.


    U esini tanibdiki, Olloh va odam haqida fikr etadi. Bolaligida Yaratganning taqdiri azali borasida o‘ylarkan, nahotki uni o‘zgartirib bo‘lmasa, deya ishtibohga borar va goho o‘z xayolidan qo‘rqib ketib, darrov istig‘for aytardi. Biroq haligi o‘y yana qayta kelaverardi. Balki shaytoni la’in huruji deganlari shudir? Nima bo‘lganda ham bu taqdir deganlari o‘ylashga, fikr etishga arzigulik narsa edi. Kimdir oltinu kumushga ko‘milib, to‘kin-sochin yashab o‘tadi, boshqa birov esa bir burda nonga zor. Axir o‘sha sho‘rlik, «meni ham boy qilib yaratsang, namoz o‘qib, yaxshi amallar ila yashab o‘tardim», deya arz etmog‘i ham mumkin va u bunga haqli ham emasmi?! Yoshligini eslarkan, Buxoro madrasasida saboq mahali ro‘y bergan bir voqeot yodiga tushdi. O’shanda sho‘xroq saboqdoshlaridan biri mudarrisga shunday savol qilgandi:


    -Uch og‘a-ini bor ekan. Ularning biri taqvo ila umr kechirib, olamdan o‘tibdi. Biri gunohkor, osiy bo‘lib, boshqasi esa go‘dakligidayoq qog‘ozga yuz tutibdi. Aytingchi, ustoz, ular oxiratda ne ajrga sazovor bo‘lurlar?


    Mudarris gapini birov ikki qila olmasligini bilgan kishi ohangida javob berdi:


    -Bu kun kabi ravshandur. Parhezkor taqvodor bo‘lgani behishtga, gunohkori esa jahannamga yuz tutgaylar. Go‘dak esa nomai a’molida hech narsa yo‘qligi bois na u yoqqa, na buyoqqa ham tushmas, arosat ma’vosida makon topg‘ay.


    Tolib darhol ikkinchi so‘rog‘ini yo‘lladi:


    -Unda go‘daklikdayoq qazog‘a yuz tutgan banda Olloh taologa arz etsachi?


    -Ne deb?-deya so‘radi shoshib, shogirdining ko‘zlari g‘alati chaqnashidan hayratlangan mudarris.


    -Menga ham umr ato etib, savob amallar qilib, behishtga tushmog‘imga nechun imkon bermading axir, desa, Xoliqi mutlaq ne deb javob aylagay?


    Mudarris ta’nali jilmaydi.


    -Barchaga ayonki, Olloh taboraka taolo mehribon va rahimli zot. U bandalariga faqat va faqat yaxshilikni istaydi. Shunday ekan, u haligi bandaga, «Sen ulg‘ayganingda sergunoh va zolim bo‘lib, o‘zingni jahannam oloviga giriftor etarding, shuning uchun ham joningni ertaroq olib, azoblardan xalos etdim», deya javob qiladi.


    Tolib xuddi jazavaga tushganday alpozda taqi savol etdi:


    -U holda duzahiy bo‘lgan og‘asi, «Ey Olloh, nega mening jonimni ham go‘dakligimdayoq olib qo‘ya qolmay, gunohkor va zolim bo‘lishimga yo‘l qo‘yding, nega?»-deya hayqirsachi?! Unda Yaratganning javobi ne bo‘lur?


    Mudarris shoshib qoldi va xiyol sukutdan so‘ng zardali bir ohangda g‘udrandi:


    -Astag‘furilloh! So‘zlaringdan la’inning bad bo‘yi ufuradur!..


    O’shanda Abul Fath Umarning saboqdoshi o‘z g‘alabasidan oshkora tarzda huzurlangandi, odobsizlarcha muzaffariyat tantanasini namoyish etgandi. Uning fikrlarida o‘shal zamon Buxoroda dinga isloh kiritmoqchi bo‘lib, turfa va’zlar aytayotgan va ko‘plab hukmdorlarning quvg‘iniga uchrayotgan mutazalliylarning ta’siri sezilardi. Ularning ko‘pchiligi dunyoviy va uhroviy ilmlarni egallagan fozil odamlar edilar. Ular Ollohning borligi va birligini tan olgan holda, taqdirni, oxirat hamda unda hisob-kitob bo‘lmog‘ini inkor etardilar. Xayyomning g‘oyibona ustozi Ibn Sino ham ana shunday qarashlarning sohibi edi. Mutazalliylar hamma narsada va hatto ibodatda ham erkinlik tarafdori edilar. Ular oliy bir hurlikni yoqlar va tarannum etardilar.


    Xayyom ham avvaliga boyagi saboqdoshining fikrlariga qo‘shilgandi va uning aqliga, mantiqiy mushohadalariga qoyil qolgandi. Ammo keyin uning so‘zlarida xato, kibru havo borligini payqadi. Shunga qaramay, shuurining qaysidir puchmog‘ida, qalbining tub-tubida o‘sha fikrlarga xayrixoh bir mayl mudom yashaydi. Bu uning o‘zi ham sezmagan holda she’rlarida aks etadi. Ehtimol bu undagi o‘zidan qoniqmaslik tuyg‘usi tafaylidir, balki barcha narsani anglamoqqa, dunyoni mukammal ko‘rmoqqa uringanligidandir. Har holda mudom o‘sha osiyona mushohadalar zamiridan kelib chiquvchi o‘ylar girdobida yashaydi. Mudom Ollohni, dunyoni, o‘z qalbini, ularning o‘zaro uzviyligini va bir-birlariga nisbatlarini anglashga intiladi. Goho o‘zicha ba’zi fikrlarga ham kelib, xulosalar yasaydi. Shu xulosalari asnosida ustoz Uqlidusning beshinchi qoidasiga monand o‘zgarmas, isbot talab etmaydigan qoidalar, ba’zan falsafiy nizomlar ham yaratadi. Masalan, uning eng so‘nggi kashfiyotlaridan biri quyidagicha: «Olloh dunyoning ibtidosida va intihosida mavjud, oraliqda mavjud emas, ya’ni oraliqdagi hayotga aralashmaydi»...


    U ikki yondosh chiziqlar haqida bosh qotirarkan, taqi bir oqilona fikrga ham kelgandi. So‘zlayotgan odam,-derdi Xayyom ikki chiziq aro barmog‘ini qo‘yib,- hamisha bir yoqlamalikka mahkum. U hech qachon ikki tomonda ham bo‘la olmaydi. Demak, sukut saqlamoqlik Haqqa yovuqroqdir, ya’ni oraliqdir.


    Xayyom hamon o‘ychan, xomani barmoqlarida aylantirib o‘ltirarkan, keskin bir sa’y ila oq qog‘ozni oldiga surib, ikkita yondosh chiziqlarni chizdi. Taqi Uqlidusning fikrlarini esladi. U shu kungacha Uqlidusning ko‘plab asarlarini o‘rganib, uning besh qoidasi haqida risola ham yozib ulgurgandi. Shuningdek, bu olimning ba’zi fikrlarini, ilmiy kashfiyotlarini inkor etuvchi xulosalarga ham kelgandi. Bu borada unga ustozi kubro Arastuning ilmiy qarashlari ham qo‘l kelgandi. Misol uchun uning fikrlarini qunt bilan o‘rgangan Xayyom o‘z xulosasiga ham kelib, yangi bir fikrni ilgari surmoqda edi: «Ikki to‘qnashuvchi to‘g‘ri had (chiziq)lar kesishadi va ikki to‘qnashuvchi to‘g‘ri hadlar to‘qnashish yo‘nalishida bir-birlaridan ajralmog‘i mumkin emas». Bu uning so‘nggi kashfiyoti edi. U endi ikki hadni kesishgan holatda chizdi-da, uning yoniga to‘rt satr she’r yozib qo‘ydi.


    


    Bizni aylantirgan bu charxi falak,


    Uni fonus deya xayol qil andak;


    Quyosh chirog‘i-yu olam fonusi,


    Ikki o‘rtada biz hayronu halak.


    


    Ertasi kuni ahli rasadxona taqvim borasidagi ishlarni yakunlab, jamladilar va Xayyom uni, ya’nikim «Solnomai Malikiy»ni huzuri muborakka eltib, sulton Malikshoh ibn Alp Arslon hazratlariga taqdim etdi.

    Sultonning ajab bir odati bor edi- ko‘ngilxushlikka chog‘lansa ham harb mashvarati yanglig‘ majlis tuzardi. Bu kabi yig‘inlar, ayniqsa, hukmdorning xos kishilari, nadimlariga alohida taalluqli edi. Saroy sari chorlangan a’yonlar biron jiddiy kengash bo‘lmog‘iga xezlanib, har ne so‘roqqa javob va yechim topmoqqa hozir kelardilar. Ular huzuri muborakka kirib, sulton Malikshohning qoshida Ja’farakni ko‘rdilaru olampanoh dilxushlikni ixtiyor etganligini angladilar va ko‘pchiliklarining lablarida nim tabassum zohir bo‘ldi. Ahli xos o‘z mavqelariga binoan sultonning ikki yoniga tizildilar. Uning o‘ng yonida har doimgidek vaziri a’zam Nizom ul Mulk, amirul fuzalo Umar Xayyom va boshqalar, so‘l yonida esa muhtasib Badriy, Muhammad Takash, Qazviniy va amirlar amiri Arslon Tosh boshliq amirlar turardilar. Quyiroqda bo‘lsa mashshoqlar, hofizu qasidago‘ylar jam edilar. Sulton muloyim jilmayish ila a’yonlar ta’zimiga mayl bildirdi va bu bilan barchaga e’tiborli ekanligini anglatdi. Filhaqiqat, ayni damda sultonning yuz-ko‘zidan nur yog‘ilar, labidan uchayotgan har bir so‘zda mutoyibaga moyillik sezilardi. Uning libosi-boshidagi tojdan farqli o‘laroq dur qadalgan salla, yupqa och yashil qabo, uchi qayrilma etigi ham kayfiyatiga bisyor monand edi. U jamoatga imkon qadar xush so‘zlamoqqa urinardi.


    Sultonning bu kungi maylini allaqachon payqagan uning qiziqchisi Ja’farak chuchukka, ayniqsa, Xudo berdi. Pakanagina jikkak bu odam juda so‘zamol ediki, gap kelganda, o‘zgalar tugul sultonning o‘zini ham ayab o‘tirmasdi va hech kim unga e’tiroz bildirmoqqa jazm etolmasdi. Albatta olampanohdan hayiqardilar, balki Ja’farak chuchukning qismati sultonning ilkida ekanligini yaxshi anglardilar. Bu achchiq zabon qiziqchi ham o‘z maqomini tuzuk bilarmidi yoxud aslan shundayin mardona jur’at sohibimidi, atrofdagilarga igna sanchishini qo‘ymasdi. Uning «saydlari» asosan ulamoyu amaldorlar bo‘lardilar. U hech birovni ayab o‘tirmasdi. Chamasi, uni onasi shunaqa sertikon bir mahluq etib dunyoga keltirgan ko‘rinadi. Ehe-e, unga tish qayraganlar qancha. Ayniqsa, uning so‘z paykoniga vaziri a’zam ko‘p bor ro‘baro‘ kelardi. Biroq vazir unga achchiq qilishga bir jihati sultondan hayiqar, qolaversa, o‘z ojizligini atrofdagilarga namoyish etmoqni ham istamasdi. Chuchuk nishonga urganda zohiran yengil kulib qo‘ya qolar, ammo ichini nimadir birvarakay shilib yuborgandek tuyulardi. Shuning uchun Nizom ul Mulk Ja’farak gap boshlaganida zirillab turardi. Sulton nazdida esa qiziqchisining vaziri a’zamga aytayotgan gaplari shunchaki mutoyiba edi xolos, unga parvo qilmoqlik tuzuk bo‘lmasdi. Ustiga ustak dunyoni zir titratgan sulton Malikshoh ham oddiy inson edi. U ham oddiy bandalar kabi goho tushkunlikka tushardi, xayolga berilardi yoki arzimagan narsa uchun kimnidir yomon ko‘rib, uning mag‘lubligi, kamchiligini payqaganda huzurlangandek tuyulardi. Nizom ul Mulkning mashhurligi, el aro boobro‘ligi va hatto o‘zini bosh vazir soyasida qolib ketayotgandek his qilishi ba’zan sultonni iztirobga solar, bu ojizona g‘ayirligini Ja’farakning vaziri a’zamga nisbatan masxaralarini taqiq etmaganligida goho sezdirib ham qo‘yardi. Qisqasi, Ja’farak chuchuk sultonning vaziri a’zamdan pinhona qasos olmog‘i uchun o‘zigagina ayon vositasi edi.


    Ja’farak chuchuk keng chalvor va yalang‘och tanasiga qizil nimcha kiyib olgan. Boshi taqir qirilgan va ko‘zlari dumaloq, katta-katta bo‘lgani bois ham kulgili, ham biroz qo‘rqinchli ko‘rinardi. U sultonning yonidan sakrab turdi-da, «Shulton shakboz!» (ya’ni «sakboz»-itboz demoqchi) deya hayqirdi chuchuk til ila. Barcha sultonga birrov qaradi-yu uning jilmayib turganini ko‘rib, baravariga qahqaha urdilar. (Aslida Ja’farak anoyi emasdi- u o‘zining chuchuk tilliligini ro‘kach qilib, sultonni «shakboz», ya’ni shak keltiruvchi ham demoqchi bo‘lardi.)


    -Men-da uning ko‘ppagiman.-dedi Ja’farak, endi «to‘rt oyoqlab» tilini osiltirgancha xakillarkan.


    Taqi barcha xandon otdi.


    -Vale uning o‘jga (o‘zga) shadoqatliyoq shaki boy-qanjiq...


    A’yonlar gap kim tomonga og‘ayotganligini anglayolmay, jim qoldilar.


    Qiziqchi endi ketini o‘ynatib, qiyqirgancha sakray boshladi:


    -Qanjiq!.. Qanjiq!.. Qanjiq!.. -So‘ng dumaloq ko‘zlarini ola-kula qilib biroz jim turgach, birovga sir aytayotganday kaftini og‘ziga olib borib, dedi,- U o‘lguday to‘p (ko‘p) tug‘adi- o‘n ittita shakbachchalayiyam boy. Vav, vav, vav... -U har tarafga irg‘ishlamoqqa tushdi.


    Jamoat gap vaziri a’zam haqida ketayotganligini fahmladi, biroq barchalari sultonga ergashib qattiq-qattiq kulaverdilar. Ba’zilari esa sohib devonga zimdan nazar tashlab qo‘yardilar.


    Nizom ul Mulk zil ketgan, yuziga qon urib, bazo‘r nafas olardi. U alamdan titrayotgan bo‘lsa-da, sezdirmaslikka urinar va hammasidan ham Ja’farak o‘z payrovini qanday yakunlarkin, deya bezillab turardi. Bu chuchuk deganlari aksar hollarda so‘zini qaqshatqich tarzda poyoniga yetkazardi. Vaziri a’zam ana shundan qo‘rqmoqda edi. Qo‘rqqanicha bor ekan...


    -Bachalayi-ku o‘n ittita etan, letin qanjiq shakning o‘n ittita emchagi boymikin, a? -Ja’farak qorniga urib, taqi irg‘ishlayverdi.


    Vaziri a’zam adoyi tamom bo‘ldi. Sulton boshliq a’yonlarning hammalari qah-qah otib kularkanlar, Nizom ul Mulk go‘yo kulayotgandek yuzini tirishtirgani bilan ich-ichidan bir ingroq kelib, hiq-hiq qilardi xolos. Alamdan ko‘zlari yoshlanib ketgandi.


    Jamoat uzoq kuldi, bu to sulton kulgidan to‘xtab, ilkini ko‘tarib, jim bo‘lishga ishorat etguncha davom qildi.


    -Ma’lumingiz bo‘lg‘aykim, biz asad oyining adog‘i yoxud sunbulaning ibtidosida shikorg‘a (ovga) chiqmoqlikni ixtiyor qilduk. Shul boisdan amirul saydgarga (ovchilar amiri) va jamiki saydgarlarga bu shohona shikorg‘a hozirlik ko‘rmoqni amr eturmiz.


    Bu xabarni eshitgan ahli a’yon baravariga mamnunlik kayfiyatini namoyish etdilar.


    -Amirul fuzalo, xos nadimimiz Umar Xayyom janoblari shikorda bizga hamroh bo‘lg‘aylar. -Sulton nim tabassum ila shoirga boqarkan, bilinar-bilinmas bosh silkidi.


    Xayyom avvaliga sultonning niyatini tushunmaganday bir lahza hayron turdi-da, so‘ng shoshib ta’zim qildi.


    Bu oliy ehtiromdan qarshi tarafda turgan Qazviniyning ko‘zlari olayib, kosasidan chiqib ketayozdi...


    Ixtiyori oliy barchaga ayon etilgach, taqi ko‘ngilxushlik avj oldi...

    O’shanda Xayyom huzuri muborakdan chiqqach, vaziri a’zam bilan uchrashmoq niyatidan qaytdi, chunki ayni damda unga ro‘baro‘ kelmoq uni masxara etmoq ila barobar edi. Sohibi devon hozir tanho qolmog‘i lozim edi. Vujudidagi alam otashini bosib, tin olmog‘i joizligi shoir uchun ma’qul ko‘rinardi.


    Aslida Xayyom sultonning amridan shodlanmadi. Shikorga ketsa, rasadxonadagi ishlar to‘xtab qolishi va ayniqsa, xoma-yu davotidan yiroq tushmog‘i uni xomush etdi. Biroq tojdorning hukmi vojib edi.


    U ertasiga korfarmoni chaqirib, Shokir Talxni olib kelishni buyurdi. Shokir Talx deganlari Xayyomga avvaldan eshligi bo‘lgan etikdo‘z edi. U bilan Isfahonga yangi kelgan kezlari mana shu korfarmo bois tanishgan edi. Shoir poshnali poyabzal kiyolmasdi, kiysa-da, oyog‘i toliqar va hatto mo‘lroq yurib qo‘ysa, og‘rishga tushardi. Shul vajhdan hamisha poshnasiz yassi tagcharmli oyoq kiyimi kiyishga urinardi. Bu uning nazdida, juda qulay tuyular, uni kiysa, qadamini yengil olardi. O’shanda korfarmo Shokir etikdo‘zning boshkentdagi eng oldi ahli hunarlardan biri ekanligini aytgach, Xayyom uni darhol huzuriga chorladi. Chorlashdan oldin etikdo‘zning ismiga nega endi Talx laqabi qo‘shib aytilishini so‘rab ham oldi. Chunki Shokir kabi go‘zal ism ortidan bundayin sifat berguvchi g‘aliz so‘zning ishlatilishi uni chindan hayron qoldirgandi va shuning uchun bu laqabning tarixiga qiziqishi ixtiyorsiz ravishda ortdi.


    -Shokir etikdo‘z judayam to‘g‘riso‘z.-dedi korfarmo shoirning so‘rog‘iga javob berib,- Gapini xaspo‘shlab o‘tirmay, shartta aytadi-qo‘yadi. So‘zini bisyor namakoblab so‘zlar va shul bois Talx derlar uni.


    Keyin Shokir Talx ila bir necha bor gaplashgach, angladiki, u chindan ham talx zabonli ekan. O’zi asli toza ko‘ngilli etikdo‘z har qanday fikrini dag‘alroq yo‘sinda ifoda etmoqqa odatlangandi. Bu faqatgina to‘g‘riso‘zlikdan deyilsa, xato bo‘lardi, aniqrog‘i, bu uning ilmu urfon borasida g‘ofil va tarbiyasi noto‘kis ekanligidan ham dalolat edi. Talx tamsili uning suratu siyratiga rostdan ham mos tushgandi.


    Xayyom Shokir Talxning kelishidan zavqlandi. Yo‘g‘on-yo‘g‘on barmoqlariga monand dumaloq qop-qora yuzi, og‘och butog‘i kabi katta burni shoirning zavqini qo‘zg‘ab, tabassumga hamroh etdi.


    -Hazratim chorlagan ekanlar.-dedi Shokir Talx salom-alikdan so‘ng o‘z odaticha shoshib.


    -Avvalo murodimiz sizni ko‘rmoq edi... -deya gap boshladi shoir so‘zlarni xijjalab, kulimsiragancha. -Oz fursat bo‘lsa-da suhbatingizni...


    Talx dag‘al ovozda bidilladi:


    -Oyog‘imga poyabzal darkor bo‘lib qoldi, deya qoling, taqsir!


    Xayyom etikdo‘zning erkaligini ko‘tarardi va bundan o‘zi huzurlanardi.


    -Buncha oshiqursiz, og‘oyi Shokir! -dedi kulib u, - Siz tikkan etiklar ham huddi suhbatingiz kabi biz uchun qimmatlidur, biroq ul bir bahona xolos. Aslida suhbatingizga mushtoqmiz, Talx.


    -Hazratim mubolag‘a etdilar. Illo bizning suhbat nima-yu tegirmon toshining tovushi nima. Shundog‘ bo‘lgach, bahuzur xizmatni aytaversinlar, janob.


    Xayyom yurak-yurakdan qah-qah otib kuldi:


    -So‘zlang, Talx, so‘zlang. Talx otingiz araz etib, qochib qolmasin tag‘in!..


    Kulishdilar.


    Shoir muddaoga ko‘chib, sulton hazratlari ila shikorga hozirlanayotganligini va dashtu sahroda uzoq-uzoq yurmoq uchun mos kelguvchi etik buyurmoqchi ekanligini aytdi.


    -Ko‘p yurganda oyog‘im toliqmasa bas. Pishiqroq charmdan bo‘lsa... Bu yumush borasida sizdan o‘tadurg‘oni yo‘qtur.


    Shokir Talx taqi bir bora shoir oyog‘ining qolipu o‘lchamlarini olib, ketmoqqa shaylandi.


    -Poshna borasida unutmasinlar, Talx.-deya eslatdi shoir uning ortidan.


    -Poshnangiz mening bo‘ynimda-ku, hazratim, qandoq unutay. - dedi etikdo‘z so‘ziga qo‘sh ma’no yuklab.


    Xayyom kula-kula qoldi.


    O’sha kunlari vaziri a’zam Nizom ul Mulk ila uchrashmoq, valine’matining ahvol-ruhiyasidan boxabar bo‘lib, hol so‘rmoq shoirning birlamchi muddaosi edi. Har tugul o‘shanda sohib devonning ko‘ngliga ozor yetdi, bu dard ustiga chipqon bo‘lib, g‘animlar tantana qildilar, oshkora muzaffarlik nashidasini surdilar. Xayyom ayni mana shu ozorlarni vaziri a’zamning qalbidan quvmoq istardi. Biroq hadeganda u bilan uchrashmoq nasib etavermadi.


    Xayyom otlarga ishqiboz edi va shikor tufayli taqi otlarga oshno bo‘lmog‘idan quvonardi. U sultonning otxonasiga va turfa jonzotlar boqilguvchi tomoshaxonasiga kirmoq uchun ijozati oliyga musharraf bo‘lgan edi. U ham bo‘lsa, sulton Malikshoh shahriyori a’zamning saxovatlari tufayli nasib etgandi. Shuning uchun shikorga hozirlik bahona sultonning otxona va tomoshaxonasi sari oshiqdi. Xayyom tuzukkina sinchi (otning ahvoli, sog‘ligini o‘rganuvchi odam) edi hamda u yerdagi sinchi-yu sayis (otboqar)larni juda yaxshi tanirdi, ular ham g‘alat fe’lli shoirga ko‘nikib ketgandilar, shuningdek, uning otparastligini ham juda yaxshi bilardilar va hurmatlar edilar.


    Sulton Malikshoh turfa jonzotlarni xush ko‘rardi. To‘g‘ri, shikorga chiqqanda hech bir mahluqni ayab o‘tirmay, birvarakay tig‘layverardi, lekin tirik jonivorlarning tomoshasidan ham o‘zini tiyolmas, aksincha, goho ularning harakatlarini kuzatib, zavqlanar, huzurlanar edi. Uning xos hayvonotxona bunyod etganligi va u yerga tez-tez kirib turmog‘i ham ana o‘sha fe’lidan edi. Hayvonotxona-tomoshaxonada jonzotlarning jamiki turlari mavjud edi: bo‘ri, palang, sher, qoplon, tulki, ohu, jayron va hakozolar, qushlaru parrandalardan lochin, kabutar, qumri, to‘ti, sa’va, tovusu durroj (tustovuq)lar saqlanardi. Sulton saydgar lochin va saklar tayyorlamoqqa alohida e’tibor berib, sa’y etardi. U otlarning fahmu farosatidan qanchalik zavqlanib, shiddatidan nechog‘lik kuch olsa, lochinlarning jasur surati-yu mardona fe’llaridan shunchalar vujudiga quvvatu shijoat to‘lib borardi. U o‘zini lochinga o‘xshatardi va lochinday tutmoqqa intilardi. Har bir lochinga ayrucha e’tibor berar, go‘yo o‘z bolasini erkalayotgandek mehr ila siylardi. Lochin parvozini ko‘rganda uning ko‘zlari chaqnab, olov sochayotgan monand ko‘rinar, yelkalari shishib, bo‘yin tomirlari bo‘rtib ketardi. Bu mahal misoli ikki hukmdor-qushlar shohi ila bashar sultoni bahs boylashib, bir-birlaridan zavqlanayotgandek tuyulardi.


    Xayyom ot zotlari turlari kabi lochinlar haqida ham ko‘p narsa bilar va bu jonzotlarning qadim tarixlaridan tuzukkina boxabar edi. Aslida sultonning shoirni o‘ziga nadim etib tayinlamog‘iga ushbu jihatlar ham qisman bois bo‘lgan edi. O’shanda sulton sayisxonada Xayyom ila otlarni tomosha qilib, xordiq olmoqda edi. U tinmay o‘z otlarini ta’rifu tavsif etardi, qaysi ot qaerdan keltirilganligi haqida so‘zlardi. Sulton boshqa bir joyda yoxud davrada bunchalar ochilmasligi, so‘zamol bo‘lmasligi aniq edi. Uni bu xush kayfiyatga solgan narsa otlarga bo‘lgan mislu qiyossiz mehri edi. Shunda shoir suhbat asnosida maqbul bir fursatni topib, hukmdorning ijozati ila unga g‘aznalik Sabuq Teginning o‘g‘li sulton Mahmud va uning Ayoz otlig‘ g‘ulomi tarixini so‘zlab berdi:


    -Kunlardan bir kuni qo‘shni mamlakat hukmdori Mahmud G’aznaviyga elchi yo‘llab, unga ko‘p bebaho tortiqlar ila bir ot ham jo‘natadi. Elchini sulton Mahmud saroyida izzat-ikrom ila kutib oladilar, dabdabali qabul marosimi uyushtiradilar. Marosimdan so‘ng sulton tuhfa qilingan otni ko‘rmoq uchun boradi. Ot barchaga ma’qul keladi, lekin sulton saroy otboqarlaridan «Otni ko‘rmagan hech kimsa qoldimi?»-deya so‘raydi. Sayislar boshlig‘i «Sultonim, otboqarlarning hammalari, hatto muhojir ot bilgichlar ham ko‘rishdi va bu otga qoyil qolishdi», deydi. Shunda bir chetda turgan otboqarlardan biri «Ayoz ko‘rgani yo‘q», deganida, sulton «U ham kelib ko‘rsin», deya amr etadi. Sayislar boshlig‘i esa «Olampanoh, Ayoz yaqinda kelgan qulingiz, u hech narsani bilmaydi, otlarning tagini tozalab yuradi xolos», deb oraga so‘z qo‘shadi. Sulton bo‘lsa, g‘azab ila o‘z amrini qaytaradi.


    Ayozni chaqirib keladilar. U sultonga ta’zim qilgach, bir chetda qo‘l qovushtirib turadi. Sulton esa unga buyuradi:


    -Ushbu otni yaxshilab ko‘r va qanday ot ekanligini bizga ayt.


    Ayoz o‘ylab turib, deydi:


    -Olampanoh, kamina g‘ulomingiz, oddiy otboqardurmen. Sinchilik qilmoqqa ojizdurmen. Agar hazrati oliylari istasalar, amrlari vojibki, bilmoqqa sa’y etgum. Ammo undan avval otning daryoga tushib chiqishini ko‘rsam-da, so‘ng bir fikr aytsam.


    Sulton Ayozning talabiga rozi bo‘lib, otni daryoga olib borishlarini buyuradi. Ayozning bu talabi otboqarlar boshlig‘i va boshqa ba’zi kimsalarga ham yoqmagani aniq edi. Biroq «Sultonning amri vojib», deb otni daryoga olib bordilar va suvga tushirdilar. Suv otning beligacha ko‘mgach, u biroz suv ichdi. Shundan so‘ng Ayoz otni daryodan olib chiqdi, shu bilan birga uning har bir harakatini kuzatib turdi. Ot sohilga chiqqach, «endi bo‘ldi, ketdik», deb saroy sari yo‘l oldi. Barcha hayratda -«bu qul nimani bildiykin», deya ajablanardilar. Bosh sayis Ayozning oldiga kelib, sekin «Nimani bilding, Ayoz?»-deb so‘ragandi, Ayoz «bilganimni so‘ragan odamga aytamen», dedi. U sultonga ro‘baro‘ bo‘lib, ta’zim qilgach, dedi:


    -Olampanoh, sizga in’om etilgan ot zotli ko‘rinadur, qadam tashlashlari, yurishi, suvga botirlik ila tushishi, chiqishi hayratomuz, shohlarga arzigulik ot. Lekin fikri ojizimcha, bu ot yoshligida sigir suti ila boqilgan chiqar, chunki harakatlari otlarga xos bo‘lsa ham ba’zi qiliqlarida qoramollarda bo‘ladigan alomatlar sezildiki, bu hol meni o‘ylantirib qo‘ydi. Balki men xato qilayotgandirmen, unda bir qoshiq qonimdan kechmog‘ingizni o‘tinamen.


    Sulton otboqarlar boshlig‘idan «Sen nima deysan?»-deb so‘radi. U esa hech narsa deyolmasligini bildirib, boshini egdi.


    So‘ng sulton elchi ila yo‘liqishdi. Suhbat asnosida gapni ot mavzusiga burdi. Elchi ot haqida batafsil so‘zlab berdi:


    -Bu ot podshoh yilqisidagi eng zotli biyaning bolasi bo‘lib, uning yoshligida tasodif tufayli biya halok bo‘lgan, toycha esa zotli sigir suti ila boqilgan.-deya gapini tugatdi elchi.


    Sulton ot sigir suti ila boqilganiga qanoat hosil qilgach, Ayozni huzuriga chorladi:


    -Bu sirni qanday anglading?-deya so‘radi undan.


    Ayoz ta’zim-tavoze ila dedi:


    -Ey, ulug‘ sulton, har hodisaga diqqatu ishtiyoq ila qarash va uni kuzatish, ko‘rgan-bilganlarini tafakkur qilmoqdan inson bilimi, tajribasi ortadi. «Hayotda sodir bo‘ladigan yaxshi-yu yomon har hodisani kuzatib borishga o‘rgan va shunga odatlan», der edi padari buzrukvorim. Men yoshligimdan keksalarni hurmat qilar, keksa bilim sohiblarining so‘zlariga quloq solar va aytganlarini uqib olar edim. Keksalardan eshitganlarim va o‘zimning yoshlikdan kuzatganlarimdan fahmladimki, qoramollar suvdan chiqqanlarida orqa oyoqlarini galma-gal ortiga silkitadilar. Bu ila orqa oyoqlarida o‘sgan yunglardagi suvlarni tushiradilar. Lekin otlarda bunday hol uchramaydi. Keltirilgan tulpor daryoga hayiqmay, seskanmay tushdi. Ammo suvdan chiqib, orqa oyoqlarini silkitdi. Men hayron bo‘ldim. O’ylay-o‘ylay bu ot yoshligida sigir emgan bo‘lsa kerak, degan xulosaga keldim. Ehtimol men adashayotgandirmen. Unda sultonimdan meni afu etishlarini so‘raymen.


    Sulton Mahmud Ayozning javoblaridan mamnun bo‘libdi va o‘sha zahoti miroxur (otboqarlar amiri) etib tayinlabdi.


    Bundan ayon bo‘ladiki,-deya gapini tugatdi Xayyom-ot tarbiyasida, uning zotini toza saqlamoqda har bir narsa e’tiborga olinmog‘i lozim ekan.


    Filhaqiqat, otlarni bilmoq borasida sulton ila shoir bir-birlaridan qolishmasdilar. Balki shul bois ham suhbat qizigandan qizirdi. Xayyom o‘zining Ayoz haqidagi rivoyatini tugatgach, undan ilhom olgan sulton ham taqi otlar ta’rifiga tushib ketdi. Chindan ham go‘dakligidayoq ot minib, shamshir tutgan, ya’niki harb ilmini puxta egallagan bu turkiy hukmdor barcha qavmdoshlari kabi otlar xususida ko‘p narsa bilardi. Qadim turkiy shoh Afrosiyob aytgan ekan: «Erga ot andog‘kim, ko‘kka oy». Agar ot bo‘lmasa, harbiylarga jasur odamlar degan nom noloyiq bo‘lur edi. Ko‘p sarkardalar otga minmoqni falak bo‘yniga minmoqdan afzalroq bilganlar. Zero uni «Qutlug‘ qadam» deb bejiz aytmaganlar. Ha, bu gapni turklar aytgan, sulton ham bu ta’rifga ishonadi. Sulton Malikshoh, shuningdek, rasulilloh sallallohu alayhi vasallamning ot haqida aytgan hadisini ham yaxshi bilardi. «Xayr yilqining peshonasiga yozilgan», deydi Payg‘ambar alayhissalom . Ayniqsa, arab otlari bemisldir...


    -Mana bu forslar alus deb ataydurg‘on ot.-deya gapida davom etgandi sulton o‘shanda. -Aytadilarki, u go‘yo osmonda uchadi, juda ziyrak va boshqa otlarning dupurini uzoqlardan eshitadi. U juda qanoatli, ammo sovuqqa chidamsiz. Bunday ot egasi bo‘lmoq baxt, biroq bu jonivor anchayin nozikdur. Men bunda xo‘p chopganmen, shoiri zamon.


    Xayyom nim tabassum ila sultonning gapini davom ettirib ketdi:


    -Ustod Aristotilusning yozishicha, otlarning turi juda mo‘l. Ul zotning e’tiroficha, qushlar rangidagi, xususan, oq ot yaxshi va e’tiborga loyiq. Uning sohibi jangda doimo zafar qozonadi. Bunday otni podshohlar minsa yarashadi.


    Shoirning gapi sultonga juda yoqib tushdi. Chunki u oq otni xushlar va bir necha xil zotli oq otlari bor ediki, har jabhada ularni minar hamda bundan faxru iftixor etib, huzurlanardi.


    O’shanda ularning bu yoqimli suhbati uzoq cho‘zilgandi va oxirida sulton Xayyomga «otlar xususidagi bu bilimlaringiz ila «Tulpornoma» otlig‘ risola bitsangiz bo‘lur erkan», deya lutf etib, siylagandi. Mana, endi sayisxonada shikori xosga hozirlik ko‘rib turibdi. Bu shikordan albatta, yaxshi, toza va xush havodan simirib, sihatini barqaror etib qaytadi. Faqat xoma-yu davotdan ayru tushmoq...


    Shikorga, tag‘inki, shohona shikorga hozirlik uzoq davom etardi. Avvalo uchqur otlarning tuyoqlari yangitdan taqalanib, yuvib, moylanar, yollari xafsala ila taroqlanib, xinolar surtilardi. Bu nimarsa ot uzra o‘ltirgan chavandozni shijoatlantirar, zotli arg‘umoqning mayin, xino tusli yollari uchishi unga jur’at va ulug‘vorlik baxsh etardi. Shuning kabi bu amallar shikori xosning ziynati, uning suratiga berilguvchi orolari edi.


    Bir yonda usta saydgarlar ov qurol-aslahalarini sozlaydilar, hozirlaydilar. Nayza va paykonlarning sinonlarini (tig‘larini) charxlab, sadoqlarga joylaydilar. Boshqa g‘ulomlar arobalarga oziq-ovqat, idish-ayoqlaru chodirlarni, ko‘rpa-to‘shaklarni ortadilar. Ko‘plab meshlardagi suvlarni asosan tuyalarning va ba’zi otlarning ustiga yuklashar, qolgan kerakli buyumlarni ham shu tariqa saranjomlashardi. Ikki nortuyaga amoriy (kajava, tuya ustida o‘ltirishga mo‘ljallangan maxsus o‘rindiq) ham o‘rnatilgan bo‘lib, bu sulton hazratlari uchun edi. Mabodo safar chog‘i ot ustida toliqsalar, amoriyda hordiq olishlari mumkin edi.


    Shikori xosga shundayin alohida tadorik joiz edi. Saroy hovlisi, tashqisi bir necha kunlab shovqin og‘ushida bo‘lardi. Ayniqsa, ovchi saklar zanjirlarga bog‘lab olib chiqilganda, ularning basma-bas xurishlari olamni tutib ketardi. Zotdor, shikori xos uchun o‘rgatilgan bu katta-kichik, turfa rang itlarning ovozidan nainki odamning, olamning ham qulog‘i batangga kelardi. Yaxshiki, ularning «tilini» bilguvchi sakbozlar bor, aksi bo‘lsa, bu mag‘zi yo‘q maxluqlar ne ko‘yga tushardilar, Ollohga ayon.


    Bir necha saydgar lochinlar esa sultonning va ahli shikorning ham faxru iftixori edilar. Bu mag‘rur, mardona qushlarda ulug‘lik, kiborlik ramzi mujassam edi. Ular ham goho yuraklarga vahm solguvchi sas ila hayqirib qo‘yardilar...

    Sunbulaning boshida shikorga otlandilar.


    Undan avval Xayyom vaziri a’zamning huzurida bo‘lib, biroz suhbat qurdi, Ja’farakning payrovidan so‘ng mudom shashtsiz bo‘lgan valine’matining ko‘nglini olishga urindi. Sidqidildan qilingan muomala, samimiyat kishi qalbiga, shuuriga ta’sir qilmasdan qolmaydi. U ko‘ngillarni ko‘taradi, odamning o‘ziga bo‘lgan ishonchini oshiradi. Vaziri a’zamda ham shunday bo‘ldi-o‘z jigarbandu arjumandiday bo‘lib qolgan shoirning samimiy so‘zlari, xayrixoh chehrasi zimiston ko‘nglini yoritib yubordi. U o‘sha onda yana bir karra amin bo‘ldiki, bu dahri dunning omonligi ezgulik, samimiyat va chin do‘stlikning mavjudligiga bog‘liq ekan. Har holda ilmu ma’rifat boqiy ekan, zero Xayyomni unga yovuq tutgan ham ilmu ma’rifat va ezgulikka eshlik edi.


    -Yaxshi olimu shoirdan usta saydgar chiqmasligi aniq, -degandi o‘shanda Nizom ul Mulk shoir ila xayrlasha turib. -Biroq yaxshi shoirdan yaxshi hamroh chiqadi. Olampanoh ila muloqotda ul zotni ehtiyotlaganing kabi o‘zingni ham saqlagin. -Bu uning otalarcha nasihati edi. U hukmdorlar Quyosh yanglig‘ bo‘lishligini taqi bir karra eslatgandi...


    Shikorning avvali boshkentga yaqin vodiyda, unga tutashib ketgan tog‘lar ustida kechdi. Yollari o‘siq, arabiy oq otda viqor va haybat ila chopgan sulton Malikshoh nihoyat suyukli tulporidan tushib, piyoda yurmoqqa boshladi. Vodiyning yelkasiga oyoq qo‘ygan tog‘ buyuk saljuqiy sultonga ham jalolatli (ulug‘vor) ko‘rinar, uning yuksakligi qaerda intiho topmog‘ini tasavvur etmoq mushkul edi. Bu yerda atrof javonib (tomonlar) tog‘dan iborat edi. Tog‘ yonbag‘ridagi katta-kichik qora-qo‘ng‘ir tusli, goho oqish xarsang toshlarga suyanib turfa og‘ochlar o‘sgan. Bu og‘ochlar ba’zi joylarda g‘uj-g‘uj bo‘lib o‘sganidan yaxlit yong‘oqzor, tog‘olchazor va mevalari mayda-mayda yovvoyi olmazorlarga aylanib ketgan. Undan yuqorida esa zarangzorlar yastangan. Bu og‘ochzorlar ostida o‘sguvchi giyohlar ham turfa xil-bug‘doyiq, qo‘ziquloq, na’matak, yovvoyi olcha, qoraqand (zirk) kabi o‘tlarning bir necha xillari mavjud. Ayniqsa, bu yanglig‘ giyohlar tog‘ ustidagi yaylovlarda mo‘l-ko‘l. Bu kabi nabototning bisyorligi turfa jonzotlarning hayot kechirmog‘i uchun ham juda qulaydir. Unda tulki, bo‘ri, sirtlon, goho esa ayiq va yo‘lbarslar ham emin-erkin yashaydilar. Tog‘ning yuqorisida bo‘lsa, jadiy (tog‘ takasi), kiyik, tog‘ qo‘yi, qor qoploni kabi jonzotlar ko‘p. Tog‘da yashovchi qushlarning turi behisob, ularni tanish, ajratish ancha mushkul.


    Saydgarlarning bir qismi va sakbozlar itlarini olib, tog‘ning yuqorisiga chiqib ketdilar. Ular balandga chiqib, bir qancha muddat jim turishar, tog‘ ustini sukunat qoplab, jamiki jonzotlar xotirjam bo‘lgach, vahimali sas berguvchi burg‘ularni chalishib, itlar ila shovqin-suron solishib, quyiga enardilar. Bu sa’ylari ila tog‘dagi borki hayvonotni sayyodlar tomon haydardilar. Tog‘ning boshlanishida sulton boshliq har xil yarog‘lar tutgan saydgarlar turishar va ular qimirlagan narsaki bor jontalosh etardilar. Saydgarlar asosan sultonning ko‘ngilxushligi uchun xizmat qilishar, o‘ljalar qismatini ham aksaran unga topshirishardi. Sultonning atrofida ancha-muncha darrandani (yirtqichni) ham yenga olishga qodir alp qomat saydgar-qo‘riqchilari hamisha shay turardilar. Shikor mahali sultonning joni azizini omonda saqlamoq ularning zimmasida edi.


    Sulton Malikshoh o‘ljani tanlab o‘tirmasdi. Jon tashvishida o‘zini har yonga urib, yashirinishga urinayotgan jonivorlarning barini birvarakay goh kamon, goh palaxmon va yoki nayza ila shikastlayverardi. Yonidagi bir necha yarog‘bardorlari xorisa xorirdiki, sulton aslo xorimasdi. Kishining etini seskantirguvchi bir qiyofaga kirib, turfa maxluqotni o‘ldiraverardi. Ayni damda u qatlgoh uzra qilich yalang‘ochlab, mahkumni kutayotgan jallodga o‘xshardi. U usta mergan edi, otgan o‘qlari nishonga bexato tegardi... Ko‘p o‘tmay hammayoq hayvon jasadlariga to‘lib ketdi. Ularning hammasini ham yig‘ishtirib olmasdilar. Ba’zi qimmatbaho mo‘ynali jonivorlarni to‘plab, terisini shilib olmasalar agar, aksariyati o‘sha joyning o‘zida qolib ketardi. Sulton uchun shikorda o‘ldirish zavqi muhim edi.


    Xayyom bu «qatlgoh»ga umuman yaqinlashmadi, ba’zan chodirda qolsa, gohida teskari tomondagi tog‘ yonbag‘irlarida kezindi. To‘yib-to‘yib tog‘ havosini va unga chulg‘ab may simirdi, maysazorlarga burkanib, osmonga termuldi, qadrdon ma’voni kuzatdi. Goho esa mastona she’r bitdi:


    


    Ul azal Sayyodi qo‘yib dona, dom


    O’z oviga qo‘ydi odam deya nom.


    Olamda ne yaxshi-yomonlik bo‘lsa,


    O’zi qilib, to‘nkar odamga mudom.


    


    O’sha sarxush kechalarda ko‘k baldog‘i Oyga termulib, o‘rtandi, ehtiroslari junbushga kelib, Oy yuzida Maryamning jamoli aks etib, shuurida taqi she’r aylandi:


    


    Yo Olloh, ul go‘zal Oyni yaratib,


    Sochi sunbulidan anbar taratib,


    Unga qaramagil, deya buyursang,


    Zulm-ku, dil shavqin o‘zing qo‘zg‘atib.


    


    Shoirning jon talvasasida tipirchilayotgan jonivorlarni ko‘rmoqqa na holi, na toqati bor edi. U o‘limga sira-sira ko‘nika olmasdi. Olloh o‘zi yaratgan inson ishqida barpo etgan bu olamda to‘yib-to‘yib yashashni, barchaning yashashini istardi. Xayyomning hamisha o‘zgalardan pinhon tutishga uringan siri-bu uning juda-juda hayotparastligi edi. U hayotni sevardi va shuning uchun, o‘limning ulug‘ligini his etgani holda, unga toqat qilolmasdi.


    Tog‘dagi ov ikki haftaga yaqin davom etdi.


    Dashtu biyobondagi shikor o‘zgacha bo‘lardi. Bu yerda saydgarlar ko‘proq ot ustida ov qilardilar. Sulton ham oq tulporiga minib, o‘ljaning ortidan quvar va bolaligidan hadisini olganiday, otni choptira borib, jon qayg‘usida yugurayotgan jonivorga qarata yoydan o‘q uzardi. Sayd qulagach, taqi boshqa jonivorning ortidan quva ketardi.


    Yozida (dashtda) oq saksovullar mo‘l edi-ularning bo‘yi goho yetti-sakkiz gazgacha yetardi. Bundan tashqari, yirik juzg‘unlar, shuvoq va sho‘raklar ham ko‘p bo‘lib, qalin butazorlarni bunyod etgandiki, bu hayvonlarning jon saqlamog‘i uchun o‘ng‘ay edi. Bu yerlarda ovbop jonivorlardan ohu, kiyik, tulki, shag‘ol (chiyabo‘ri), quyon va sher kabi darrandalar ham ko‘p uchrardi. Dashtdagi shikor saydgar uchun chinakam sinov ham edi. Unda otning ustida yoy ota olmoq mahorati ila botirlik ham bo‘lmog‘i lozim edi. Chunki ot ustida chopib borayotgan ovchining ro‘baro‘sidan banogoh biron yirtqich chiqib qolishi va ot hurkib, suvoriysini yerga qulatmog‘i mumkin edi. Saydgarning yozig‘ida (peshonasida) bo‘lsa, sher yoki boshqa darranda uni g‘ajib tashlashi ham turgan gap. Sulton Malikshohning padari buzrukvori sulton Alp Arslon davrida bo‘lgan shikorlarning birida shunday bo‘lgandi. Unda Malikshoh yoshgina bolakay edi, havas ila otasining ortidan yugurib yurardi. Kichkina yoyidan o‘zicha o‘qlar ham otardi. O’shanda ko‘plab yarador jonivorlarning jon berishini ko‘rgan ersa-da, qonga belangan odamning bunday tarzda jon talashmog‘ini hech ham kuzatmagandi. Butalar ortidan tuyqusdan chiqib kelgan sher bechora saydgarning bo‘g‘zini g‘ajib tashlagandi... Bu mudhish manzara uni hali hamon tark etmaydi Jangu jadallarda necha-necha odamning yostig‘ini quritgan, adadsiz jonivorlarni xokga qorgan sulton Malikshohning yodiga o‘sha voqea tushishi hamono yuragi zirillab ketadi. Chunki bu uning o‘lim haqidagi ilk bolalik tasavvuri edi. O’lim deganda uning ko‘z oldiga o‘sha bo‘g‘zi g‘ajilib, qonga belangan saydgar kelardi.


    Sulton yozi shikorida lochinlariga ham erk berdi. Ular ham qushbonlarning ilkidan shiddat ila osmonga ko‘tarilib, o‘lja izlay boshladilar. Lochin podshohlar shikorining ulfatidir, u ila quvonadilar, uni sevadilar. Lochinning xulqi o‘zining nozikligi va pokizaligi ila tojdorlarning xulqiga o‘xshaydi. U go‘shtxo‘r parrandalarning podshohidir. Shul bois lochin boshqa odamlarga qaraganda podshohlarga ko‘proq yarashadi. Lochinda boshqa jonivorlarda bo‘lmagan jalolat mavjud. Podshohlar uni tomosha qilishning yaxshi alomatlari bor deb bilishadi. Sulton Malikshoh ham shunday deb bilar va ayni damda qushbonlar ilkidan ko‘kka parvoz etayotgan lochinlarga uzoq-uzoq zavq ila tikilmoqda edi.


    Asli lochinlarga ishqiboz bo‘lgan Xayyom ham hozir sultonning yonida edi va u ham lochinlar parvozini kuzatardi. Shoir qushlar shohi haqida ko‘p narsa bilar va uning bilishidan sulton ham boxabar edi. U lochin haqidagi rivoyatlarni bilishdan tashqari, uning harakatlariga qarab turli bashoratlar qilishga ham qodir edi...


    Ana, lochinlardan biri to‘rg‘ayni tutib, vahshat ila qiyqirib qaytdi. Shoir seskanib tushdi, lochinning bundayin harakati yaqin orada bo‘lguvchi yomonlikdan dalolat berardi. Qush uchib kelib sultonning ilkiga qo‘ndi.


    -Shoirlar shohi shohning shoh qushi haqida ne deydi? -deya sulton ilkidagi lochinni yuqori ko‘tarib, ko‘z-ko‘z qildi.


    -Sultonimning lochini benazir. -Xayyom ot ustida o‘ltirgan sultonga yaqinlashib, o‘ng ilkini qush tomon uzatgancha davom etdi. -Uning paylari qattiq, boldiri yo‘g‘on, o‘zi yumaloq va miqti, qomati kelishgan, tusi sarg‘ish. Demakki, bag‘oyat sog‘lom va ovga bisyor harisdir (o‘chdir). Chin tojdorlarga munosib lochin ekan.


    Shoirning gaplaridan sulton yayrab ketdi:


    -Sizning har xususda ilmingiz beqiyos ekanlig‘iga taqi bir karra amin bo‘ldim. -dedi va shohona iltifot ko‘rsatdi. -Bu kungi oqshomni biz ila o‘tkazg‘aysiz, shoiri zamon.


    Xayyom yengil ta’zim qildi.


    Shoir sultonning ko‘ngliga yo‘l topa olgandi. Chunki uning lochinga bemisl mehri borligini juda yaxshi bilardi. Esida, mana shunday shohona shikorlarning birida ajab taassurotli voqea kechgan edi. O’shanda sulton ilkiga lochinni qo‘ndirib, suv ichayotgan qushbonini ko‘rib qoldi. Uni yuz darra urib jazolashni buyurdi va dedi:


    -Bu ne hol?! Lochin -bu qushlar shohi, podshohlar ilkidagi eng aziz va muhtaram jonzot. Ne bo‘ldiki, sen bunday odobsizlik qilasen? Podshohlar e’zozlagan narsa ilkingda-yu, sen fahmsiz suv ichmoqdasen!


    Qushbon tahlika ichra dedi:


    -Xudovando umringizni uzun qilsin, sultonim, agar tashna bo‘lsamu ilkimda lochin bo‘lsa, ne qilay?


    -Bu ishga layoqatli odamga ber.-degandi o‘shanda sulton biroz yumshab.-U lochinni ushlab tursin, sen suvingni ichaver.


    Sultonning chodiri qoshida va’daga binoan tuzilgan shohona ziyofatdan sarxush alpozda qaytgan shoir o‘z chodiriga kirgisi kelmay, tashqariga o‘ltirdi. Doimgiday yana osmonga tikildi. Go‘yo uni hamisha osmon o‘ziga chorlab turadigandek, ko‘k sari talpinib yashardi. Cho‘lning tungi osmoni yanada bo‘lakcha bo‘larkan-keng, bepoyon, tip-tiniq. Huddi mehribon bir kishingning ko‘zlariga o‘xshaydi. Jimirlab nigohingga sanchilguday bo‘layotgan lojuvard yulduzlar esa o‘sha ko‘zlardan otilgan mehrga chulg‘ongan uchqunlar yanglig‘. Bunchalar ham yarqiramasa bu yulduzlar?! Ularning partavi (shu’lasi) jonim rishtasiga payvand. Ana, Oy qoshida Nohid yulduzi porlaydi. Buyoqda esa surati cho‘mich monand Dubbi Akbar yulduzlari, bir yonda Hulkari axgar (cho‘g‘). Bu bepoyon koinoti yaratgan Zotga hamdlar bo‘lsin! Bu sonsiz yulduzlarning adog‘i bormikin? Ularning inson ko‘zi ilg‘ay olmaydiganlari qanchaykin? Bir kun kelib bashar qavmi qadami, uning shuuri ana o‘sha cheksiz ma’volarga yetib borarmikin? Taqi cheksizlik! Taqi ustoz Uqlidusning o‘sha ikki yondosh chiziqlari, hech qachon kesishmaydigan hadlar. Nahotki hech qachon kesishmasalar? Huddi ezgulik va yovuzlik kabi. Demak, ularni bir-birlariga yaqinlashtirmoq, o‘rtalikni topmoq uchun oradagi xolis me’yorni topa bilmoq lozim ekan-da. Ana o‘shanda ezgulik va yovuzlik majozan bo‘lsa-da qovushadilar. Qovushganlari bilan ulardan taqi ne bino bo‘lardi? Bilmaysen, yo Abul Fath Umar, bilmaysen! Lekin oraliqning hosil bo‘lmog‘i aniq. Hamma narsada oraliqni topa bilmoq lozim, uni topa bilmoq esa ulug‘lik nishonasidir. Hamma narsada me’yor, ya’ni eng xolis oraliq topilar ekan, mavjud parda, balki g‘ayb pardasidir, ko‘tariladi va ko‘p asror oshkor bo‘ladi. Biroq bunga erishmoq mushkul. Nafs bandasi bo‘lgan odamzot baribir bir tomonga og‘ib ketadi... Yaxshi fikr. Albatta yozib qo‘ymog‘i kerak... Ulug‘ muallim Aristotilusning egri va to‘g‘ri hadlar haqidagi fikriga uyqash fikr bo‘ladi. Ya’ni u egri chiziqni ahmoq, to‘g‘ri chiziqni esa oqilu dono kishilarga o‘xshatadi. To‘g‘ri chiziqlar bir-birlariga hamisha tekis yopishadilar, egri chiziqlar esa hech qachon mos tushmaydilar. Ya’ni oqil kishilar bir-birlarini oson tushunib, til topisha oladilar, ahmoqlar esa... Ustoz topib aytgan. Taqi o‘sha oraliq!.. Xayyomning miyasi chirsillab ketganday tuyuldi. Xayolini chalg‘itish niyatida yuzini kaftlari ila keskin ishqalab, yana Oyga tikildi. May otashidan qizigan vujudida yoqimli jimirlash uyg‘ondi. Oy yuzida taqi Maryam namoyon bo‘ldi. Hozir ne ila mashg‘ul ekan u arman go‘zali?! Shoirning tani qizib, o‘rnidan turdi-da, egnidagi shirdog‘ini (issiqdan saqlanish uchun kiyiladigan kiyim) va Shokir Talx tikib bergan tagi yassi o‘ng‘ay etigini yechdi. Shirdog‘ini taxladi va so‘l yoniga yonboshlab, unga boshini qo‘ydi. Ko‘zlarini yumarkan, xayoli go‘zal Maryamning vasliga ilk bora yetishgan onlarga uchdi.


    Rasadxona qasabasidagi tog‘ning bag‘rida katta bir buloq bor edi. Uning yoqasida ulkan yong‘oqlar o‘sgan bo‘lib, ularning ostidagi xarsang toshlar tekis va silliq soyada salqinlab o‘ltirish uchun juda o‘ng‘ay edi. Buloq suvi bag‘oyat tiniq va toza, ta’mi totli edi, kishining ichgan sari ichgisi kelar, boshqa suvlar kabi qorinni shishirmasdi. Bir safar Maryamning mayli ila o‘sha buloq bo‘yiga bordilar. Silliq xarsangtosh ustiga yonma-yon o‘ltirdilar. Qiz ilkini tizzalari uzra qovushtirib, ularning ustiga oppoq yonog‘ini bosib, buloq suvining xiromiga tikildi. Anchagacha bir so‘z demadi. Xayyom ham unga halal bermoqni istamadi. Nihoyat qiz boshini ko‘tarib, oyoqlaridagi guldor xipcha chuvaklarini yechdi, hovuchini to‘latib suv olib, yuziga bosdi. Billurdayin suv tomchilari yuzida sirpandilar. Shoir unga mahliyo bo‘lib tikilib turardi. Vujudida huzurbaxsh va shuningdek, o‘rtaguvchi bir his kezina boshlagandi. U ana shu o‘rtanish asnosida yutoqqanday yutindi.


    -Qanchalar sohibjamolsen, Maryam!-dedi u qizdan ko‘zlarini uzolmay.


    Qiz unga qiyolab, jon olg‘uvchi nigoh tashladi. O’siq qayrilma paykonlar bir necha bor silkindilar.


    -Chiningizmi?-so‘radi u yoqimli erkalik ila.


    Bu payt shoirning nigohi uning uzun ko‘ylagi ostidan chiqib turgan oppoq oyoqlariga tushdi. Ayniqsa, tovonlari go‘zal edi- qizg‘ish-sariq, ko‘ngilga ehtiros o‘tini solguvchi.


    -Seni juda-juda yaxshi ko‘rib ketmoqdamen, Maryam!-dedi shoir ovozi titrab.


    -Endiginami? -deya qiz taqi-da olov qaladi.


    -Azaldan!


    -Men ham aytayinmi? -dedi qiz endi araz qilganday boqib.


    Xayyom o‘zini tutib turolmadi, uning yelkasidan ohista ushlab, o‘ziga tortdi. U qizni ilk uchrashuvdayoq sevib qolgan, biroq otasining hurmatidan andishasi ortib, o‘zga nigoh ila boqmoqdan tiyilardi. Hozir esa ishq o‘ti solgan tug‘yonini jilovlay olmadi.


    Qiz ham qarshilik qilmadi. Shoirning bag‘riga suqilgani sari betakror huzur og‘ushida qolmoqda edi.


    -Jonim!-dedi shoir titrab.


    Qizning boshidagi silliq yog‘lig‘i (ro‘moli) sirg‘alib, tushib ketdi. Mushk2ning bo‘yiga chulg‘angan tim qora sochlari to‘lg‘onib, yoyildilar.


    Shoir nim pushti lablarga lablarini bosdi. Ular beqiyos totli edilar, xuddi manov buloqning suvidek toza va musaffo. Ikki oshiq dil bir-birlariga chirmashdilar...


    Chodir yonida uxlab qolgan shoir hansirab, to‘lg‘onardi. U so‘l yoniga yonboshlab, yuragini quchgancha shirin tush ko‘rmoqda edi...


    Shikorning yozidagisi ham ikki hafta davom etmoqda edi. Sulton hali shikordan zerikmagandi. Bu safar peshinga yaqin saksovul va shuvoqlar chirmashgan qumli daraga kirib qoldilar. Atrof javonib qumtepalardan iborat. To‘rt burchagiga nayzalar o‘rnatilib, soyabonlar tutilgan arobalar o‘ljalarga to‘lgandi, biroq hukmdor ovni to‘xtatay demasdi. Bir mahal ikki saydgar tepalik ortidan ikki sherbachchani ko‘tarib kelib qoldilar. Sherbachchalarning ko‘zlari endigina ochilgan bo‘lsa-da, tinmay irillardilar, biroq baquvvat saydgarlarning chayir ilkidan qutula olmasdilar. Sherning bachchasi ham sher bo‘lgani bois bu bandilikka dosh berolmasdilar. Ularni sultonning istagiga binoan qafasga soldilar. Hukmdor sherbachchalarni saroy hayvonotxonasiga eltmoqni niyat qilgandi.


    Oradan hech qancha fursat o‘tmay, saydgarlar sherbachchalarni olib kelgan yoqdagi tepalikda na’ra tortgan ona sher paydo bo‘ldi. U shiddatli tarzda o‘kirar va odamlar tomonga talpinardi. Ahli shikor darrov sergak tortib, yarog‘landilar. Yoylariga paykonlarini joylab, zix (kamon ip)larini tarang tortib, shay turdilar.


    Sultonning yuzida tantanavor bir ma’no barq urib, kuldi.


    -Mana endi jang qiziydurg‘on ko‘rinadur!..


    Ona sher quyiga tushib kela boshladi. Saydgarlar sultonning amri ila uni o‘qqa tutdilar. U yoy o‘qlariga chap berar, goh oldinga, goh orqaga sakrab, irillardi, odamlarga hamla qilishiga paykonlar bo‘roni monelik qilardi. Bu hol anchagacha davom etdi. Saydgarlar sherning ahvolidan zavqlanib, qiyqirardilar. Axiyri sher bundan zerikdimi yoxud sa’ylari nafsiz ekanligini tushundimi, yerga dumalab, boshini har yonga urib, o‘kira boshladi. Barcha uni masxara qilganday battar qiyqirmoqqa tushdilar. Birdan sher tinchib qoldi-da, bir pas qimir etmay yotdi.


    Hammalari hayrat ila sukutga toldilar. «O’lib qoldimi, nima balo?»-deya o‘ylardilar ular. Ko‘p o‘tmay, ona sher o‘rnidan turdi, xotirjam qiyofada odamlarga tikildi. So‘ng ohista bir necha qadam ortiga tislandi-da, shiddat ila oldinga tashlandi. Hali odamlar o‘zlarini o‘nglab olmaslaridan ularga yaqinlashdi va shahd ila shundayin bir sakradiki, misoli uchayotgandek kelib, o‘ljalar ortilgan arobaning burchagidagi soyabon tortilgan nayza tig‘iga ko‘ksini urdi. Tig‘ g‘irchillab ko‘ksiga chuqur-chuqur botdi. Uni kuzatib turgan odamlar uvillab yubordilar. Sher bir-ikki tipirchiladi-da, nolakor sasda cho‘zib bir ingragach, jon berdi. Nariroqdagi qafasda turgan sherbachchalar ketma-ket irilladilar.


    Barcha bir lahza jim qoldi. Hammaning qalbini hayrat va achinish hissi egalladi. Bu, ayniqsa, Xayyomga qattiq ta’sir qildi, u yoqasini tutib, «Subhonolloh!» deb yubordi.


    Jimlikni Sultonning ovozi buzdi:


    -Sherlarga achinmaydurlar.-dedi u asta va itobli (g‘azabkor) tarzda xitob etdi. -Ulardan iftixor eturlar!- Ammo u shu gapini aytdi-yu beixtiyor bir so‘lish oldi. Shu-shu kechgacha ojizlana bordi. Oqshomda isitmasi chiqib, yotib qoldi.


    Xayyom uning shirdog‘ini yechib, yozi oftobidan qorayib, ozg‘inlashgan yuzidagi sovuq terlarni artdi.


    -Menga ne bo‘ldi, shoir?-so‘radi u titrarkan.


    -Shikorni to‘xtating, olampanoh.-dedi Xayyom yalinchoq ohangda,- Ko‘ngilxushlik uchun jonivorlarning qonini to‘kmoqlikni bas qilaylik. Ruhiyatingizga shikast yetmish, sultonim!


    -Ha, o‘zim ham sezib turibmen!.. -Sulton entikdi.- Tongda saroyga qaytmoqlikka farmon bering, shoir. Shaharga qaytishimiz hamono Adam Shayx hazratlarining xonaqosiga, muridlariga xayru ehsonlar qilgum, inshoolloh!


    -Sultonimning niyatlari o‘zlariga yo‘ldosh bo‘lg‘ay.-deya uning so‘zini ma’qulladi Xayyom.


    Ertasiga ertalab Isfahon sari yo‘l oldilar. Sultonning amoriyda o‘tirmoqqa ham holi kelmagach, arobaga yotqizdilar. Umar Xayyom uni muolaja qilmoqqa tushdi.


    Bu shikorda o‘n ming boshdan ziyod jonzotlarga qiron keltirildi. Shu-shu xalq ichra «Sulton Malikshoh, minorat al qorun», ya’ni «Sulton Malikshoh shoxlardan minora tikladi», degan naql tarqaldi.


    


    
      
        2 Mushk ohuning uzoq yugurishi natijasida uning qoratalog‘ida hosil bo‘ladigan qora xushbo‘y narsa. Saydgarlar saroy uchun ohularning tanidagi mushklarni ham yiqqanlar.

    Isfahonda va umuman saljuqiy sultonlar hukmronlik qilayotgan butun mamlakat hududida turli din va mashablarga mansub avom baqamti umrguzaronlik qilardilar. Saljuqiy hukmdorlar islomparast va islomparvar bo‘lganlari holda, o‘zga dinga mansub qavmlarga ham bag‘rikenglik ila munosabat ko‘rsatardilar. Ulardagi mana shu fazilat ko‘pchilikka manzur bo‘lar va zabt etilgan o‘lkalardan Isfahonga hamda mamlakatning boshqa kentlariga olib kelingan shoiru fuzalolar, hunarmandlar bu yer xalqi ila tez qovushar, taqi urfu odatlariga ham tez ko‘nikib ketardilar. Biroq bu ulkan va qudratli davlat siyosatining bundayin maqomga yetishmog‘i oson kechmagan, unga anchayin kurashlar ila erishilgan. Mamlakat ichra bu yanglig‘ tartib o‘rnatilishida vaziri a’zam Nizom ul Mulk hazratlarining xizmatlari beqiyos bo‘lgan. Keksa vazir yozgan, shuningdek, allaqachon xalq ichra shuhrat topib, ziyo taratayotgan «Siyosatnoma» otlig‘ risolani mutolaa etgan kishi bunga yanada amin bo‘lg‘ay. Zotan bu donishmandlikka yo‘g‘rilgan risolada tojdorlarga va umuman davlatni idora etmoq ila mashg‘ul kishilarga ko‘pu xo‘p pandu nasihatlar borki, ularni quloqqa olib, amal qilmoq oqillar ishidir. Aslan ham bu kitob saljuqiy shahzodalarni tarbiya etmoq va ularning amallari ila barpo qilingan buyuk hamda qudratli mamlakatni saqlab qolmoq orzusida bitilgan edi. Fozilu donish vazir hukmdorlarga neniki aytmoqni ixtiyor etgan bo‘lsa, o‘sha gap yoxud unga muqobil rivoyat va hikoyat mazkur risoladan joy olgandi.


    Nizom ul Mulk sunniylarning shofe’in mazhabiga mansub edi. Sulton Malikshohning amakisi, saljuqiylar saltanatining asoschisi Muhammad To‘g‘rulbek o‘lguday sunniyparast hanafiy va bu borada bisyor mutaassib edi. U butun umri mobaynida shofe’inlarni qatl etib, quvg‘in qilib yashadi. Vale sof sunn’iylar davlatini barpo etmoqqa qurbu imkoni yetmadi.


    Bu g‘ayirlik va adovat tuyg‘usi sulton Alp Arslonda ham mavjud edi. U shofe’inlarni quvg‘in qilmasa-da, ularni ochiqdan-ochiq yomon ko‘rardi. Ularga ziyon-zahmat yetkazmasligining boisi esa Nizom ul Mulkday oqilu dono vaziri borligi va uning shofe’inlar mazhabiga mansubligidan edi. Lekin u bundan pinhona afsus-nadomat chekardi. Goho kayfiyati buzilgan paytlarda bu nadomati tiliga ham chiqib ketardi:


    -Mening vazirim shofe’in bo‘lmasa qaniydi! Afsus!..-derdi itob ila.


    U saltanatni ilki qattiqlik va kuch ila idora etardi. O’zining e’tiqodiga, ya’nikim hanafiy mazhabiga juda sodiq va muhabbatli edi. Shofe’in bo‘lgan vaziri a’zam uning huddi mana shu sadoqatu muhabbatidan xavfsirab yashardi.


    Yosh sulton Malikshoh davrida Nizom ul Mulk o‘z orzusiga yetdi- hanafiy va shofe’in mazhablari rasman teng deya e’tirof etildi hamda ular o‘rtasidagi nizolar birmuncha barham topdi. Mamlakatning jamiki joylarida shofe’inlarga nisbatan g‘ayri munosabatlar yo‘q bo‘ldi. Go‘yoki musulmon dunyosi osmonida oqillik quyoshi balqib, jumla jahon murosa-yu ahillik ziyosiga yo‘g‘rildi. Bir so‘z ila ifoda etilsa, saljuqiylar va demakki, vaziri a’zam orzusidagi mustahkam saltanat barpo etildi. Davlat idorasiga ahli dinning ta’siri kuchaydi. Nizom ul Mulk joriy etgan Nizomiyada (ko‘plab fanlar o‘qitiladigan va davlat tomonidan ta’minlanadigan o‘quv maskani, zamonaviy tilda aytganda, universitet) va diniy idoralarda mutakallimlar (Islomni an’anaviy va turg‘un holda tushunuvchi diniy oqim) ko‘paydi. So‘fiylar alohida hurmatu e’tiborga ega bo‘ldilar, Isfahon so‘fiylarining piri komili Adam Shayxning nufuzi ortdi. Xonaqohlar, mullavachcha-yu hofizi Qur’onlar uchun mamlakat xazinasidan mo‘l-ko‘l oltinu kumushlar tortiq etilardi. Sulton boshliq ko‘plab amaldorlar shofe’inlarning marhum imomlari ruhiga izzat-hurmat ko‘rsatmoqni odat qildilar.


    Vaziri a’zam shular bilangina cheklanib yoki kifoyalanib qolmasdi. U mamlakatdagi o‘z ta’sirini, nufuzini mustahkamlab borardi. Bu borada, ayniqsa, uning o‘zi joriy etgan Nizomiyalar juda-juda o‘ng‘ay edi. Ulardagi vazir tomonidan tayinlangan mudarrislar va jome’ masjidlarining imomlari Qur’oni karim hamda hadisi shariflarga uyg‘un tarzda uning yo‘riqlarini ilgari surardilar. Raiyatning shuuriga mashhur va donishmand sohibi devonning fikru nasihatlarini singdirmoqqa urinardilar. Filhaqiqat, bu urinishlar zoe ketmayotgandi, Nizom ul Mulkning mavqei saljuqiylar saltanati aro mustahkamlanib borardi.


    Biroq bani bashar baribir bandaligicha qolardi, ya’ni u minba’d o‘zaro nizolarsiz, kelishmovchiliklarsiz yasholmasdi. Vaziri a’zamning xohishi va sa’yi ila mamlakatda shofe’inlarga qarshi ta’qiblar tugatilgandek ko‘rinardi, lekin ular o‘rtasidagi bu murosa-yu madoralar faqatgina boshkent Isfahonda va taqi ba’zi viloyatlarda sezilarli edi xolos. Bunga aksil o‘laroq ko‘plab viloyatlarda va ayniqsa, Islom olamining markaziga aylangan Bog‘dodda ular orasidagi nizolar mudom davot etardi. Biroq bu kurashlar asosan om (oddiy xalq) o‘rtasida pinhona tarzda olib borilardi. Aslida bu nizolar hech qachon barham topmasligini vaziri a’zam va boshqa mulohazakor kishilar ham juda yaxshi tushunardilar.


    Shunday qilib, buyuk saltanat bir qadar osoyishta hayot kechirmoqda edi...


    Saljuqiylar davlatida ko‘pchilikka noayon bo‘lgan va sulton Malikshoh hamda vaziri a’zamgina sezib turgan taqi bir xavf quvvat yig‘moqda edi. Bu xavfning asosida hanafiylarni va na shofe’inlarni tan olmagan, ularning har ikkisiga ham birdek tish qayragan ( shialikka mansub) ismoiliylar turardilar. Ularni bir so‘z ila tarrorlar (o‘g‘ri, qaroqchi, tajovuzkorlar) deb ham atash mumkin. Zero bu ahli tarror butun dunyo bo‘ylab yoyilib, kuch yig‘a boshlagandilar. Saljuqiy saltanatda esa ular asosan Qazvin, Isfahonda va Islom xalifasi-yu shayxulislom hukmron bo‘lgan Bog‘dodda ko‘pchilik edilar. Ularning sanog‘i kun sayin ortib borardi. Bu haqda butun saltanat bo‘ylab izg‘igan hufiyalar kunda-kun ora yangi-yangi xabarlar olib kelardilar. Ismoiliylarning peshvosi vaziri a’zamga juda yaxshi ma’lum bo‘lgan Hasan Sabboh edi va u olampanohning ismoiliylarga qarshi bir reja ixtiyor etganidan ham boxabar edi. Shunga qaramay, ismoiliylar vaziri a’zamning o‘z tanasidagi eng xavfsiragan og‘riqli a’zosidek edi go‘yo.


    Bu o‘y-fikrlar vaziri a’zamni bir lahza bo‘lsin tark etmas, nafaqat shuurini, balki qalbini ham kemirib borardi. Keyingi kunlarda uning ko‘ngliga g‘ulg‘ula solguvchi taqi bira voqea ro‘y berdi-sulton Malikshoh hazratlari shikordan hastalanib, buning ustiga kishini xushlamaydigan bo‘lib, tund alpozda qaytdi. Olampanohning ruhiyatidagi bu darzning shikor mahali ro‘y bergan sher voqeasi ta’sirida paydo bo‘lganligidan boxabar edi. Biroq hastalik chekinib, oyoqqa turgan bo‘lsa-da, u hali biron marta vaziri a’zamni huzuriga chorlamadi. Bu narsa vazirni turli gumonu ishtibohlarga ro‘baro‘ etmoqda edi.


    Sohib devonning shundoq ham, ya’ni shuncha tashvishu xavflarsiz ham xotirjam yashashi mumkin emasdi. Chunki uning osh ayoqiga og‘u solgan, aniqrog‘i, og‘u soldirgan g‘animlari hayot edilar. Ibn Bahmanyor zindonda sirli tarzda o‘lim topgani bilan uning hamtovoqlari, rahnamolari tirik yurardilar. Biroq vaziri a’zam ularning kimlar ekanligini bilmasdi, bilolmasdi. Goho tanho qolib, o‘yga botganda, son-sanoqsiz qo‘llar uning girbonidan olayotgandek tuyular va xayolan mislsiz kuch topib, ulardan omon qolardi. Shunday vaqtlari atrofida payt poylab, pisib yotgan behisob kushandalari borligini his qilardi, payqardi...

    Sultonning dili xufton edi. Dunyoning yarmini zir titratgan tojdor hozir zabun bir ahvolda o‘tirardi. Uning bu ko‘ngilxiraligi shikorning so‘ngida boshlangan ersa-da, saroyda ro‘y bergan oxirgi hodisa avvaliga g‘azab tulporiga mindirdi. Lekin o‘tgan bir necha kun mobaynida g‘azabi so‘nib, bag‘rini o‘kinch, alam egalladi, har nimarsaga hafsalasiz ahvolga keldi. Undagi so‘ngan o‘sha g‘azab shohona bo‘lgani singari, ayni damdagi o‘kinchu alami bir jihati oddiygina insoniy bo‘lsa-da, aslida bu tuyg‘ulari ham shohona edi. U hatto shohlarga ham dunyo bebaqo ekanligini anglab, har qancha himmatu saxovat ko‘rsatmasin, baribir odamiy xiyonatdan, shundoqqina biqinidagi xanjarlar tig‘idan omonda qolmasligini anglab turardi. Bu narsani anglash juda eski, biroq har bir odam o‘zicha erishadigan shohona kashfiyot edi. Shu kabi bu kashfiyot hamisha boyagidek alam ila nihoyalanadi...


    Sulton qars urib, hojibi dargohni (saroy noziri, qabul marosimlarining mutasaddisi) chaqirdi.


    Hojibi dargoh kirib, ta’zim ila xizmatga shay turgach, buyurdi:


    -Avvalan muhtasibni, so‘ngra vaziri a’zamni chorla!


    Xizmatchi chiqib ketgach, noxush o‘ylar uni taqi ishg‘ol eta boshladi. Menga ne bo‘ldi? Bunchalar dilzadalik nechun? Ha, bir qiziqchi o‘lsa o‘libdi, vazirzoda xiyonat qilsa qilibdi? Nima, shunga ham ota go‘ri- qozixonami? Yo xiyonatga endi ro‘baro‘ kelishimi? Axir bu Odamdan (Odam Atodan) qolgan sho‘rish-ku. Shunga shunchalar alam tortmoq durustmi? Axir u sulton, buyuk saljuqiylar saltanatining hukmdori! Bu yanglig‘ ahvolga tushmoq sultonga yarashiqlimi? Yo‘q, aslo!..


    Aslida gap vaziri a’zamda ham, qiziqchisida ham va boshqada ham emasdi. Uning ahvoli ruhiyasi o‘sha shikorda ro‘y bergan ona sher voqeasidan so‘ng butunlay o‘zgargandi. Lekin o‘zida kechayotgan bu ayru holatni o‘zi tuzuk-quruq anglamasdi. Vaholanki, shikordan qaytgach, bir oycha hastalanib yotdi. Tabiblar muolaja etdilar, nafasi o‘tkir duogo‘yga bir necha bor dam soldirdilar, so‘fiylar xonaqosiga, beva-bechoralarga xayru ehsonlar qildilar, ammo jismi sihat topsa-da, ruhi, qalbi oromga erishmadi. Mudom shu ahvol.


    Haqiqatda esa saljuqlar davlatining sarhadlari kengaygandan kengayib borar, uning chegaralari mag‘ribda Hozor va Marvarid dengiziga, shimolda Qofqoz va Qora dengiz sohillariga, janubda esa Fors ko‘rfazi hamda Ajamu Shom sahrolarigacha yetgandi. Vizantiya va Misr Fotimiylari ham unga qaram edilar. Bular juda katta hududlarni o‘z ichiga olardi va mana shu ulkan hamda bemisl hudud Buyuk Saljuqiylar davlatini tashkil qilardi. Endi Sulton mashriq tomonga ko‘z tikmoqda edi. Uning o‘yida qoraxoniylar davlati bo‘lmish Movarounnahr sari yurish qilish rejasi ham bor edi, biroq buni hali hech kimsaga oshkor etmagandi.


    Hojibi dargoh kirib, muhtasib Sayyid Muhammad Badriy kelganligini ma’lum qildi. Sultonning ijozati ila ko‘p o‘tmay huzuri muborakda muhtasib paydo bo‘ldi. U olampanohga ta’zim qilib, uning ishorasi ila taxtning so‘l yonidagi o‘rindiqqa o‘ltirdi.


    Sulton ilki ostidagi Nizom ul Mulk bitgan va o‘ziga tuhfa etgan «Siyosatnoma» kitobini olib, Badriyga uzatdi. So‘ng:


    -Shariatda xiyonatga jazo bormu, muhtaram Badriy janoblari?-dedi past, o‘ychan ovozda.


    Keksa muhtasib shoshib qoldi. U tabiatan juda hurkak edi va hozir ham joni ko‘ziga ko‘rinib ketdi. Sho‘rlik birovga, biron gapga qarshi chiqmoqlikni umumun xushlamas va istamasdi ham. Hozir ko‘zlarini jovdiratib, sukutda qolmog‘i ham ayni damda maqbul so‘zni izlayotganidan edi.


    -Nechun indamaysiz? -Sulton bu so‘rog‘ini javobsiz qoldirish mumkin bo‘lgan ma’noda aytdi.


    -Agar olampanoh...


    Ta’zim ila kirib kelgan hojibi dargoh muhtasibning gapini bo‘ldi va vaziri a’zam kelganligini ma’lum qildi.


    Nizom ul Mulk huzuri muborakka kirib, bosh egib salom berdi va sultonning ishorati ila uning o‘ng yonboshidagi kursiga o‘ltirdi. U xiyol sarosimali ko‘rinar, hatto boya ta’zim qilayotganida noqulayroq sa’y etdi chog‘i, amomasining (sallasining) pechi (sallaning chap tomonida osilib turadigan qismi) yelkasidan sirg‘alib tushib ketdi. Keksa vazir buni o‘tirgach payqadi va osilib qolgan pechini shoshib o‘ng yelkasiga tashladi. Uning bu bezovtaligi sulton hazratlarining o‘zgarib qolganligi va uni shu kungacha biron marta yo‘qlatmay, banogoh huzuriga chorlab qolganligidan edi.


    Sulton vazirga o‘grilib, miyig‘ida kuldi va dedi:


    -Vaziri a’zamning sihatlari durustmi?


    Vazir shuurida bu so‘roqqa turli ma’nolar berarkan, ta’zim qildi.


    -Shukur, olampanoh. Sultonimning soyayi davlatlarida hamisha omondamiz.


    -Biz ulug‘ bir donishmandlik kitobidagi hikmatni siz ila baham ko‘rmoqni ixtiyor etdik.-dedi sulton muhtasibga «o‘qing» ma’nosida ishorat qilarkan, hali belgilab va unga tayinlab qo‘ygani sahifani ochishga buyurib.


    Vaziri a’zam o‘z kitobini tanidi va bir noxushlikni sezib, ichidan zil ketdi.


    Ozg‘in, rangpar muhtasibning nafaqat ilki, hatto siyrak soqoligacha titrardi. U o‘shandayin titroq ovozda kitobni o‘qiy boshladi:


    «-Husravi Parvezning vaziri Bahrom Cho‘bin ila munosabati boshda yaxshi edi, uni ko‘p hurmat qildi. Usiz hatto taom yemas, biron piyola gulob ham ichmas edi. Shikorda ham, saroyda ham ular hamisha birga bo‘lishardi. Kunlardan bir kuni Hirot ila Saraxsning omillari podshoga har bittasi bir xarvordan zarur va qimmatbaho yuk ortilgan uch yuz bosh tuya olib keldilar. Husravi Parvoz bularning hammasini Bahrom Cho‘binga berdi.


    Ertasi kuni Husravi Parvezga noxush xabar keltirdilar-Bahrom Cho‘bin g‘ulomini qip-yalang‘och qilib qattiq savalabdi. Podsho darg‘azab bo‘ldi va Bahrom Cho‘binni darhol chaqirtirib keldi, so‘ng qurchiboshiga «Qurxonadan besh yuz shamshir olib chiq!»-deb buyurdi. Qilich olib chiqilgach, Cho‘binga qarab murojaat qildi:


    -Qani, Bahrom, qilichlar ichidan yaxshilarini tanla!


    Bahrom yuz ellik qilichni saralab oldi.


    Shundan keyin podsho yana dedi:


    -Shu qilichlardan o‘nta yaxshisini tanla!


    Bahrom tanlab, chetga terib qo‘ydi.


    Podsho yana buyurdi:


    -Endi shu o‘n qilich ichidan keskir ikkitasini tanla!


    Bahrom eng yaxshi va kskir ikki qilichni tanlab olib, podshoning oldiga qo‘ydi.


    -Endi,-dedi podsho, -har ikkala qilichni bir qinga joylashtir.


    Bahrom Cho‘bin hayron bo‘ldi, so‘ng dedi:


    -A’lo hazrat! Axir ikki qilich bir qinga sig‘maydi-ku?


    Podsho dedi:


    -Unday taqdirda bir mamlakatga ikki hukmdor sig‘adimi?..»


    Badriy o‘qishni to‘xtatib, kitobni asta yoparkan, sultonga qarab mo‘ltiradi.


    Vaziri a’zam boshidayoq o‘qilayotgan hikoyatni eslagan va sulton nima demoqchi ekanligini fahmlagan edi. Biroq hukmdor ne bois bu hikoyatni o‘qitayotganligini anglolmay halak edi.


    Sulton bo‘lsa, hikoyat tugagach ham manglayini tutib, o‘ng yonboshiga suyangancha ancha sukutga toldi. Nihoyat vazirga ma’noli tikildi-da,


    -Ana shundoq!..-dedi yumshoq zarda ila.


    Vazir «aybim ne» degandek hayronu lol turardi.


    -Sizga ijozat!-dedi bir mahal sulton vazirga o‘lganning ustiga tepgan yanglig‘.


    Nizom ul Mulk zabun bir ahvolda xayollari chalkashib, eshikka ravona bo‘ldi. U chindan-da yaqindagina ro‘y bergan dahshatli voqeadan bexabar edi...


    Sulton hastalikdan so‘ng oyoqqa turgach, ko‘ngil xiraligini yozmoqni istab qoldi. Bir xayoli Xayyomni chorlamoqchi bo‘ldi. Lekin shoir uning muolajasi ila bandligi bois kunda-kun osha shu yerda ekanligini o‘ylab, dili yangilikni tusadi va suyukli qiziqchisi Ja’farak Chuchukni chorladi. Ahli saroy buyuk bir sarosimada qoldilar, chunki qiziqchi allaqachon uqboga rixlat qilgan, bu sovuq xabarni bemorlikdan endi-endi xalos bo‘layotgan sulton hazratlariga yetkazolmay necha kundirki xizmatchilarning holi tang edi. Ana endi tojdor o‘z qiziqchisini yo‘qlab qoldi-yu... Har tugul endi shum xabarni a’lo hazratga yetkazmoq o‘ng‘ayroq. Yetkazdilar ham...


    Ja’farak Chuchuk saroy a’yonlari huzurida vaziri a’zamni rosa masxara qilgach, vazir bu og‘ir yukni ming azob ila ichiga yutib qo‘yavergan edi. Biroq bu gap ustomon kimsalarning chaquvi ila vazirning to‘ng‘ich o‘g‘li, Chuchuk aytmoqchi, o‘n ikki «sakbachcha»ning biri bo‘lmish Balx hokimi Jamol ul Mulkning qulog‘iga yetib borgach, u o‘zini qo‘yarga joy topolmay qoldi. Itobga kelib, alamdan va o‘ch ishtiyoqida tishlari g‘ichirladi. Jamol ul Mulkning fe’lida sarkashlik (qaysarlik) va kibru havo ustivorroq edi. Ushbu vajhdan sulton Malikshohni uncha xushlamas, bu borada otasining nasihatlariga ham uncha quloq tutmasdi. Hali sulton Alp Arslon hayotligidayoq otasi unga yosh shahzoda Muhammad Jaloliddinga, ya’ni Malikshohga vazirlik mansabini tavsiya etganida, u «Shu go‘dakka vazirlik qilamanmi!» deya rad qilgandi. Undagi o‘sha munosabat va fikr mudom saqlanib qolgandi. Shuning uchun Jamol ul Mulk battol masxarabozning adabini berib qo‘yish niyatida ertasigayoq dorulsaltanat sari yo‘lga chiqdi. Isfahonga yetib kelgach, Ja’farakni tutdi va avval uning tilini kesib, qonga beladi. So‘ng bo‘g‘izlab tashladi. Bu haqda na otasiga va na boshqa birovga bir so‘z aytmay Balxga qaytib ketdi...


    Uning bu qilmishi sultonning yuziga oyoq qo‘ymoqlik va hatto uni ochiq-oshkora pisand qilmaslik ila barobar edi. U go‘yo Malikshohni kurashga da’vat etardi. Sulton ham bu da’vatga «labbayka» deya javob berdi va vaziri a’zamni bu mudhish qilmishdan boyagidek kinoya ila voqif etgach, tunda Balx sari hufiya kishi yubordi. Hufiya Balxga yetib borib, Jamol ul Mulkni pinhona bo‘g‘ib o‘ldirdi va ikki oydan so‘ng boshkentga og‘ir xastalikdan qazo qildi, degan xabar olib keldi.

    Vaziri a’zam sulton huzuridan chiqqach, avbosh o‘g‘lining qilmishini eshitib, tahlikada yurgan kunlarda a’yonlar taqi saroyga chorlandi. Sulton Malikshoh harbiy mashvaratni ixtiyor etgan edi. U mashvarat chog‘i qoraxoniylar hukmronligi ostida bo‘lmish Movarounnahrga lashkar tortmoqchi ekanligini oshkor etdi. Bu xabarni eshitgan saroy a’yonlari, sipohsolar (lashkarboshilar) olampanohni muborakbod etib, olqishladilar. Qalbi tahlika-yu andishada bo‘lgan Nizom ul Mulk esa zohiran olqishlarga xayrixoh tursa-da, yonidagi Umar Xayyomga zimdan ma’noli qarab qo‘yadi. Chunki...


    Akasi sulton To‘g‘rulbekdan so‘ng saljuqiylar taxtiga o‘ltirgan sulton Alp Arslon uning Bog‘dod xalifasining aralashuvi bois amalga oshirolmagan niyatini ro‘yobga chiqarishga ahd qildi. To‘g‘rulbek zamonida qoraxoniylar hukmdori Tamg‘achxon uning tajovuzlaridan xalifaga arz qilgan va xalifa har ikki tojdorni murosaga solgan edi. Bu davrga kelib, Bog‘dod xalifaligi inqirozga yuz tutgan, xalifaning ham, shayxulislomning ham mudom omonligi Islomning hurmatidan edi xolos. Aslida butun sharqiy olamga buyuk saljuqiylar hukmronlik qila boshlagandilar.


    Shunday qilib, hijriy 450 (milodiy 1071) yilning boshida sulton Alp Arslon qariyb ikki yuz minglik qo‘shin ila Movarounnahr sari yurish boshladi. Bu yurt xalqining azaliy xaloskori, himoyachisi bo‘lmish ko‘hna Jayhun sohillariga yetib, bir muddat nafas rostlash bahonasida daryo uzra ko‘priklar qurdirishga tushdi. Kunlarning birida saljuqiy sipohiylar shubhali bir kimsani tutib keltirdilar. Oshkor bo‘lishicha, bu kimsa qoraxoniylar saltanatining darvoza shahri bo‘lmish Termiz qal’asining qutvoli (komendanti) ekan. U sultonga muhim bir sirni aytmoqchi ekanligini bildirgach, uni sulton Alp Arslonga ro‘baro‘ qildilar. Yusuf otlig‘ kimsa g‘animning jonfido hufiyasi bo‘lib chiqdi- u sultonga yovuq kelgani hamono uning ko‘ksiga xanjar urdi va o‘zi ham soqchilar ilkida tilka-pora bo‘ldi. Sulton qattiq yaralangani sababli qo‘shinni orqaga qaytardi va Isfahonga yetib kelgach, omonatini topshirdi. Taxt vorisligini o‘g‘li Jaloliddin Malikshohga hamda unga rahnamolikni suyukli vaziri Nizom ul Mulkga vasiyat qildi.


    Hali qoni qaynoq bo‘lgan yosh sulton tez orada padari buzrukvorining xunini talab qilmoqni ixtiyor etib, kelasi yili ko‘klamdayoq Buxoro sari yurishga hozirlik ko‘ra boshladi. Biroq Buxoro qozikaloni Abu Tohir vaziri a’zam Nizom ul Mulkga maktub ila kishi yo‘llab, bu yurishni to‘xtatishligini o‘tindi. Evaziga boju xirojlar miqdorini ziyoda etmoqlikni va’da qildi. Qozikalon mo‘ljalni to‘g‘ri olgandi. Chunki vaziri a’zam sultonga murojaat etib, Movarounnahr yurishini to‘xtatishlikka erishdi. Unda sulton Malikshoh hali yosh, vaziri a’zamning yo‘liga yurguvchi, ko‘p yumushlarda unga itoat etguvchi va shu ila ota vasiyatini bajarayotganligidan shodlanuvchi g‘uborsiz yigitcha edi. Endi esa u ulg‘aygan, o‘z fikrida qattiq turguvchi sarkash hukmdorga aylangan va shon-shavkati Nizom ul Mulk zakovatining ko‘lkasida qolayotganligini tushunib yetgandi. Qolaversa, zurriyodi qilgan avboshlik vaziri a’zamga bo‘lgan ishonchiga ham putur yetkazgandi. Endi bu urushga qoraxoniylar naslidan bo‘lmish malika Turkon Xotun ham monelik qilolmasligi aniq edi. Bundan tashqari, qozikalon Abu Tohir olamdan o‘tgan, Buxoroda avomga nisbatan jabr-zulm kuchayib, uning avvalgi hukmdori Shams ul-Mulkning o‘g‘li Ahmadxon sultonga itoatsizlik qila boshlagandi. Vaziri a’zam ham, Xayyom ham bu narsalardan boxabar edilar va ayni damda Movarounnahr saltanatining oldingi kuch-qudrati qolmaganligini ham yaxshi bilardilar. Ahmadxon hali g‘o‘r, qisqa o‘ylaguvchi yigitcha edi. Ammo Xayyom bir zamonlar dunyoga ilkini cho‘zgan qoraxoniylar sulolasining shon-shavkatini, aqlu zakosini yaxshi bilardi...


    Sulton ko‘klamda boshlanajak Movarounnahr yurishiga tadorik ko‘rish haqida farmon bergach, mashvarat yakun topdi.


    Qazviniy huzuri muborakdan chiqarkan, muhtasib Badriyni ertaga shahzoda Takash hazratlari huzurida bo‘lajak, uning o‘zi aytmoqchi, «muhim suhbat»ga taklif etdi.

    Ertasi kuni Qazviniy shahzoda Muhammad Takashning saroyiga kirib kelganida (saljuqiy shahzodalar va malikalar o‘zlarining alohida qasr-saroylariga ega edilar.) u o‘z qasrining tomida edi. Shahzodaning fe’li-yu odatlaridan anchagina boxabar bo‘lgan amirul shuaro to‘g‘ri qasr tomi sari yo‘naldi.


    Takash bolalikdan kabutarboz edi. Qasrining tomi ustiga bir necha qo‘noqlar o‘rnatilgan bo‘lib, ularda hamisha turfa xil kabutarlar tizilib turar, bir qismi esa osmoni falakda charx urardi. Uning yuzdan ziyod kabutarlari bor edi. Hozir ham osmonda bir gala kabutarlar uchib yurar, yumshoq oromkursida par bolishlarga suyanib, yonboshlab kuzning iliq va yoqimli oftobiga toblanib o‘tirgan shahzoda Takash ulardan ko‘zini uzolmas, goh qars urib, goh qiyqirib, hurkitar, taqi chiroyliroq raqs etmoqqa undardi. Ayni damda u dunyodagi jamiki narsalarni birin-ketin kashf etib, hayratga tushayotgan ma’sum go‘dak monand ediki, qanotli go‘zal mahluqlarning harakatlaridan zavqu shavqqa to‘lib, sakrab yuborguday bo‘lardi. Unga sayin qanot qoqqanida bir parcha nur misol ko‘ringuvchi kabutarlar tobora yuksalib borardi. (Uning xush odati xizmatkorlari uchun ham nafli edi. Ular kabutarlarning go‘ngini ko‘nchilarga pinhona pullardilar. Kabutar go‘ngi teri oshlashda juda naf keltirarkan.)


    Sultondan bir yoshgagina kichik bo‘lgan Takash uning ona boshqa inisi edi. U ozg‘in, novcha bo‘lib, ko‘zlari chinakam sahroyilarga xos qisiq, burni katta, yonoqlari bo‘rtgan, to tabassum qilmaguncha kishini o‘zidan nari surib turguvchi qiyofali inson edi. Buning ustiga u juda kam kular, yuzi hozirgidek kabutarga oshno damlarda ko‘proq yorishardi.


    Qazviniy xushomadga uyg‘un ta’zim ila unga yaqinlashdi. Shahzodaning kabutarlar parvozidan sirayam ko‘z olgisi yo‘q edi. Shuning uchun avvaliga shoirni xushlamayroq kutib oldi va so‘ng kechagi kelishuvlari yodiga tushdi shekilli, zo‘raki mulozamat ko‘rsatdi.


    -Ajab toza ko‘nglingiz bor-da, shahzodam,-dedi Qazviniy Takash ko‘rsatgan o‘rindliqqa o‘ltirarkan, xushomadgo‘ylarcha bidillab. -Do‘stlaringiz parvozidan hamisha shodlanasiz. -Uning pachoq basharasi Takashning cho‘ziq yuzi qarshisida ayanchli darajada kichik ko‘rinib, amomasining ostida qolib ketgandek tuyulardi.


    Qazviniyning tagdor gapi shahzodaga ma’qul tushib, xiyol jilmaydi.


    -Muhtasib ko‘rinmaydilar, shoir?-deya so‘radi u Qavviniyga bir yo‘la o‘grilib.


    -U yuraksiz taka soqoldin ne naf, shahzodam. Baribir biron korga yaramaydur!


    Xizmatkor iliq gulob keltirdi.


    Ichdilar.


    -Ja’farak tufayli sultonimiz battol vaziridan yuz o‘girdilar. O’zini qo‘yarga joy topolmay yuradur qanjiq sak. -Qazviniy Chuchukning vaziri a’zam haqidagi payroviga ishora qilib, xiringladi. -Aslida rahmatli Ibn Bahmanyor solgan og‘udan o‘lib keta qolgani durust edi. Endi hali farzand dog‘ini ham tortmasaydi. -U Ja’farak Chuchuk uchun sultonning albatta o‘ch olishini nazarda tutayotgandi.


    Takashning yuzi taqi yoqimsiz ahvolga keldi.


    -Ha, Ibn Bahmanyor mardona turdi. Ammo baribir zindonbonga aqcha berib, azobini yengillashtirmaganimizda oxirigacha bardosh qilolmasdi. Bizni ham oyog‘imizdan tortardi. -Takash biroz jim turgach, qo‘shib qo‘ydi.- Minba’d bu yuraksizlikdan emasdurki, hali istiqbolimizda buyuk ishlar turibdur. Alarni ro‘yobga chiqarmog‘imiz uchun ham biz yashamog‘imiz darkor.


    -To‘g‘ri aytasiz, shahzodam. Sultonlik asli sizga yarashiqli. -Qazviniy ovozini pasaytirib, hech kim yo‘qligini bilsa ham u yon-bu yoniga qarab oldi.- Endi anovi xudosiz mayparstni daf qilsak, murodimiz ikki hissa hosil bo‘lg‘ay.


    -Ha, u majusiyparast ham sultonning ishonchiga kirib oldi. -Takash taqi bir to‘xtaldi.- Biz ana shu ishonch chirog‘ini so‘ndirmog‘imiz lozim.


    Qazviniy darrov gapni ilib ketdi:


    -Uning dushmani o‘z she’rlari. Ular she’r emas, la’inning nayranglari. Taqi u bu she’rlarini, - u ma’noli jilmaydi, -malikamizga o‘qib, ko‘ngilxushlik qiladur. Sultonimizga yetkazsak kifoya, shahzodam.


    Takash jim qolib, barmog‘idagi zabarjad (och pista rang qimmatbaho tosh) ko‘zli uzugini boshqa ilkining uzun barmoqlari ila o‘ynab, unga tikildi.


    Shoirlar amiri paytdan foydalanib, taqi xushomad otiga qamchi bosdi:


    -Bu barmoqlarga sultonning muhrli uzugi yarashadur, shahzodam!


    Takash yalt etib unga qaradi-da, mamnun jilmaydi va dedi:


    -Sultonimiz ko‘klamda Movarounnahr ustiga qo‘shin tortmoqliklarini aytdilarmi?..


    Qazviniy unga savol nazari ila tikilarkan, «shunday» dedi sekingina.


    Takash uni yaqinroq kelishga undadi va pichirlab muhim bir rejasini tushuntira boshladi...

    Umar Xayyom bu kech ijod ila mashg‘ul edi. Bir zamon uning oshyonasi ostonasida Mikoil paydo bo‘lib, odob yuzasidan tomoq qirdi-da, shoir ishdan bosh ko‘tarib, u tomon qaragach, kirmoqqa ijozat so‘radi. Xayyomning o‘ychan nigohi unda bo‘lgani holda xayoli yozayotgan asari ila band edi. Shuning uchun ostonada turgan Mikoilning muddaosini anglayolmay bir muddat unga so‘zsiz tikilib qoldi. Nihoyat shuurida qatlangan fikrlar bir yonga surilib, ro‘baro‘sidagi kishining nimadir demoqchi ekanligini ilg‘adi. Ilg‘adi-yu vujudida ojiz bir itob uyg‘onganini ko‘zlari oshkor etdi va Mikoilga «kel» dedi xushlamaygina. Uning fe’lida qo‘rslik, hatto haqgo‘ylik ortidan vujudga kelguvchi xiyol dolozorlik mavjud edi va ayniqsa, uni suyukli mashg‘ulotidan chalg‘itsalar, ilhomiga darz solsalar toqat qilolmasdi. Mikoil xojasining bu fe’lini har tugul yaxshi bilardi. Ayni damdagi harakatlari esa chorasizlik tufayli paydo bo‘lgan shoshqaloqlikning mahsuli ediki, bu suyukli sohibiga biroz erkalanish hissiga ham qorishib ketgandi.


    Xayyom unga qovoq uygancha «o‘tir» deganday ishora qildi.


    -Ne muddaoing bor? -deya so‘radi shoir, u ro‘baro‘siga o‘tirgach, yer ostidan.


    Mikoil xojasining xushlamaganligidan esankirab, kalovlanib qoldi:


    -Afu etgaysiz, xojam... Men...


    -Og‘zingga chandir solganmisen, nechuk buncha chaynalasen?! -Xayyom xizmatkorini dadillikka undadi.


    -Avval ham bir o‘tinchimni aytib erdim, hojam...


    Esladi - u sevgilisi Layli haqida gapirgandi. Agar malikadan ruxsat olib bersa, Xayyomning oq fotihasi ila unga uylanmoqchi ekanligini aytgandi. Nechuk uning bu o‘tinchini faromush qildiykin? Ha, bir-ikki bor malikaga ro‘baro‘ kelganida tilining uchiga ham kelgandi, biroq Turkon Xotundan qarzdor bo‘lishlik hissi ustun kelib, tiliga bog‘ich solgandi. Keyin esa unutibdi. Qolaversa, u hukmdorlar ila muloqotda bo‘laverib pishib ketgan, ularning huzurida so‘z aytganda xushyorlik lozimligini juda yaxshi tushunib qolgan edi. Bu borada yetti o‘lchab, bir kesgan ma’qul. Bu dunyo, saroylar uning qalb atalmish hur saltanati emaski, istagan so‘zini aytib, istagan falsafasini, fikrini to‘kib solsa. Yo‘q, ularning saltanati uning qalb mamlakati hoqoniga bo‘yin egmaydi. Ularning o‘z qonun-qoidalari, toshu torozulari va hatto o‘z shariatlari bor. Shul andishalar bois uning iltimosi xayolidan faromush bo‘libdi.


    -Yodimda,-dedi mudom to‘ng ovozda so‘zlayotgan Xayyom. -Fursat kelganda ayturmen malikamizga. Nechuk buncha oshiqursen?


    Mikoil xijolat tortib, bosh egdi va xazin bir ovozda dedi:


    -Oshiqmoqligim boisi, Layli bisyor aziyatda qolmish, xojam. Malika saroyidagi mojarolardin...


    -Bas! -Xayyom Mikoilning gapini keskin bo‘ldi. - Hasrating ikki dasturxondin osharkan-ku, ey, ayiqboz. Senga ijozat, boraqol!


    Mikoil itoatkorona bosh egib, o‘rnidan turdi va eshik tomon yo‘naldi.


    Xayyomning bag‘rini nimadir tirnaganday bo‘ldi. Hozir u o‘zining fikr olamidan qaytib, shuuri dunyoviy tashvishlar qurshoviga tushmoqda edi. Bunchalar dilozorlik nechun? Nahotki bir shirin so‘zga yaramasa?!


    Mikoil ostona xatlayotganda uni to‘xtatdi:


    -Menga qara, Mikoil.


    Yigit to‘xtab, ortiga o‘grildi.


    -Polvoning o‘zga bir ovozda o‘kiradurg‘on bo‘lib qolmadimi? Hatto ko‘zlari ham bejo boqadur?- Xayyom kuldi. -Yoki u ham sohibi kabi ishq dardiga mubtalomi?


    Mikoil jilmaydi.


    -Men sezganim yo‘q, xojam.


    -E’tibor qilchi, balki sezarsen...


    U chiqib ketdi. Xayyom uning ko‘ngil xiraligini biroz yorita olganidan taskinlanib, ijodga qaytmoq ilinjida qog‘oz uzra o‘girildi. Biroq endi ijod zavqi so‘ngandi, boshidagi fikrlar tirqirab ketgandi. Shuning uchun xafsalasi pir bo‘lib, taqi Mikoilni esladi. Filhaqiqat, uning ayig‘i o‘zga bir atvorga kelmish. Uni ko‘rib, bir paytlar ayiqlar haqida eshitgan gapi yodiga tushdi. Aytishlaricha, tutqun ayiqlar umr intihosida o‘z sohibini halok etarmish. Buni bilganlar aytib erdi. Polvonning fe’lidagi o‘zgarishni payqab, goho Mikoilning taqdiridan xiyol xavotirga tushib yurguvchi edi. Mana endi o‘sha xavotirni andak oshkor etgan bo‘ldi.


    Darvoqe, vaziri a’zam ertaga Nizomiyaga taklif etibdi - talabalarga va’z aytib, saboq berishi lozim emish. Bechora o‘g‘lining qilmishidan andishaga, taqdiridan qo‘rquvga tushganligi rost. Keksayganida bu ko‘rgilik unga og‘irlik qilmog‘i aniq. Avbosh bola-ya! Nahot podshohga hamla qilsang? Axir u hukmdor, so‘zi tugul, bir kiprik qoqmog‘i seni chilparchin qilmog‘i mumkin. Buning ustiga podshohning xeshu yaqinlaringga itobichi? Bularni o‘ylamoq uchun aql darkor, bola! Padaringni ne ahvolga solding-a! Endi sho‘rlik talabalar ila muloqot qilib ovunmoqchi shekilli. Ha, vaziri a’zam talabalarga saboq bermoqni, va’z aytmoqlikni xush ko‘rardi. Shul bois u Nizomiyaga ko‘p kelardi. Xayyom esa uning aksi-tabiatan kamgap bo‘lganligidan har turfa jamoatlardan o‘zini olib qochar, ilmi toliblarg‘a va’z aytmoqni ham yoqtirmasdi. Ehtimol u madrasa talabalari baribir meni tushunmaydilar, deya begonasirarmidi yoki ularning tilini topib, diliga yo‘l sololmasligidan xavfsirarmidi, ne bo‘lganda ham u madrasa ostonasiga kam qadam qo‘yardi. Uning fe’li shunday edi. Yo‘q, aslida undayin ham emasdi, mabodo qulfi dili ochilsa, ro‘baro‘sidagi kishilarning ko‘zlari uning suhbatini anglayotgan yanglig‘ tashna boqayotganliklarini payqasa, chunonam so‘zlardiki, o‘zini unutib qo‘yardi. Ayniqsa, uning o‘zigagina xos bo‘lgan mastona bir ilohiy jazba holatida she’r o‘qiganida butkul boshqa odamga aylanardi. Ming afsuski, uni o‘qib tinglaguvchilar va anglaguvchilar ozchilik edilar.


    Kanizak Parmuda ohista qadamlar ila kirib, ilkidagi ko‘raga (may idishi) va sopol piyolani xontaxtaning bir burchagiga qo‘ydi. Unda Xayyomning o‘zi tayyorlab bergan giyohlar damlamasi bor edi. Shoir undan issiq-issiq ichmoqlikni xush ko‘rardi. Bundan juda yaxshi boxabar bo‘lgan kanizak uning ko‘nglini olmoq istagida edi. Biroq Xayyom hozir xayollaridan ayru tushmoqni istamasdi, shuning uchun kanizakning bemavrid kirib kelishi dilida g‘ashlik uyg‘otdi. Zimdan unga boqarkan, hamisha go‘zal ko‘ringan va aslida ham sohibjamol bo‘lgan Parmuda ko‘z o‘ngida badqiyofali bir kimsaga mengzadi. Buncha xunuk bo‘lmasa-ya bu kanizak! Avval ko‘zim qayoqdaydi? Fahmu farosati ham hamin qdar, aksi bo‘lsa, ayni xayol ummoniga g‘arq bo‘lganida kirib kelarmidi... Bas! Biron gulyuzni topib, uylanganim bo‘lsin. Balki shunda bul kabi xayolkushlardin yiroq tushurmen!.. Mana shu noxush va shuningdek, uning uchun g‘ayrishuuriy bo‘lgan o‘ylar asnosida ko‘z o‘ngida Maryamning go‘zal siymosi vujudga keldi. Parmuda va xonadagi nimqorong‘ulik undan uzoqlashdi, qalbiga oydinlik indi. Maryam juda go‘zal edi va taralayotgan nurga qorishib ketganday ko‘rinardi. Hozir u ham ana o‘sha nurga singib borardi...


    Parmuda shoirning yuzidagi ma’noni anglayolmay, indamay qaytib chiqib ketdi.


    Maryam hozir ne qilayotir ekan? Tez-tez hastalanguvchi otasining ko‘nglini ovlamoq ila bandmikin? Yo bu kabi u ham xayol og‘ushidamikin?.. Buloq boshidagi onlarni eslarmikin?!.. Xayyomning vujudi otashlana boshladi. Uning tanasi oppoq, qahrabo yanglig‘ edi. Sochi, qoshu kipriklari tim qora, go‘yo qora tusli alanga lovullayotganga o‘xshardi. Lablari pushti, silliq, ulardan buloq suvining bo‘yi keladi. Labining o‘ng kunjida lablariga uyg‘un holda hamisha titrab turguvchi xoli bor. Oh, bu xol ostidagi qimtilgan ma’vodan dimoqqa urilguvchi xushbo‘y ta’m! Jonni nisor etsa arzir ul bo‘yga!..


    Kimdir tomoq qirdi.


    Xayyom olis-olislardan qaytganday bo‘ldi. Qarshisida xiyol bukchaygancha turgan Rindoniy kirmoqqa ijozat so‘ramoqda edi. Taqi uning manglayi tirishdi, bag‘ridan bemisl bir na’ra otilmoqqa shaylandi.


    -Oromingizni buzdim, chog‘i, xojam? -dedi kulrang tusga kirgan soqol-mo‘ylabidan may hidi anqigan Rindoniy andak xijolat tortib.


    Xayyom oshkora zarda ila dedi:


    -Oromimni emas, beoromlig‘imni buzdingiz, ey, Rind.


    Keksa farrosh ne qilarini bilmay, mulzam bo‘lib qoldi.


    Shoirning esa mudom zardasi qaynardi:


    -Menga g‘ayri kengash tuzganmisizlarki, bu kech aslo o‘z holimga qo‘ymag‘aysizlar!


    Rindoniy ta’zim ila tezroq juftakni rostlamoqqa shaylandi.


    Xayyom sadoqatli va ayni shuningdek, darvesh ko‘ngilli kishisini ranjitib qo‘yishi mumkinligini darhol fahmladi, fahmladi-yu qon tomirlari uzra barq urgan bir nimarsa lahzadayoq butun vujudini kezinib, shuuriga sanchildi.


    -Ne yumushingiz bor edi, ey, Rind? -dedi ostonadan g‘oyib bo‘layozgan farroshni to‘xtatib.


    U ortiga qayrildi va shoirning nigohidagi qaytishni sezib, xiyol jilmaydi:


    -To‘fon tindimi, xojam?


    Xayyom avvaliga uning so‘zini anglamadi va birdan parishon ko‘zlarida tabassum porladi.


    -Inshoolloh, tindi.-dedi va Rindoniyni o‘tirishga undadi. -Muddaoni ayting, taqsir.


    -Xo‘p bo‘ladi, xojam.-Farrosh birrov taraddudlanib oldi-da, so‘zida davom etdi, -Rasadxonamizning tabboxi anchadan beri hastalanib yurib edi, xabaringiz bor. Bu kun butkul holdan toyib, yotib qolibdi. Ahvoli ancha mushkul, xojam. Shul vajhdan, oshpazlikni o‘zim evlab tusammikin, deb kelib edim. Sizning ijozatingiz ila, albatta.


    Xayyom biroz jim turdi-da, dedi:


    -Ijozat. Erta oqshom chog‘i tabboh holidin xabar olg‘aymiz. Bechora qizi Rayhona yo‘qolganidan so‘ng o‘nglanolmadi. Shul ayriliq dardi yiqadi (yiqitadi) shekilli uni. -Uning nigohida taqi parishonlik zuhur eta boshladi.


    Buni payqagan Rindoniy suhbat poyoniga yetganini fahmladi-da, bir ishorat ila ijozat so‘rab, chiqib ketdi.


    Xayyomning tafakkur bo‘stonida fikr giyohi unmoqda edi. U o‘zining boshidan shu so‘nggi soatlarda o‘tkazgan kechmishlarini o‘ylab, taftish qilar va o‘zicha ulug‘ bir kashfiyot yasardi: demakki odam bolasining erki, ko‘ngil hurligiga qanchalar dahl qilinsa, u shunchalar zulmkor bo‘lar ekan. Demak, inson tuyg‘ularini hadlashga sa’y etmoq yovuzlikdir. Yo, Olloh! Uning o‘zi shu o‘tgan qisqa fursat mobaynida o‘z erki, ko‘ngil maylining hurligi deya necha dilga ozor bermadi axir!..


    U ilkiga xomani olib, oldidagi qog‘ozning bir chetiga yozib qo‘ydi: «Butkul hur bo‘lmoqlik yovuzlikka aksil buyuk isyondir».

    Nizom ul Mulk joriy etgan Nizomiya madrasalarida saboqlar juda erkin tarzda berilardi. Ilmu fanga sulton hazratlarining ham, vaziri a’zamning ham xayrixohliklari borligi bois ushbu ilm maskanlarida inson tafakkurining durlari «bu Islomiy, bu noislomiy» deya ajratilmasdi. Shu sababli ham ilmi toliblar Payg‘ambar alayhissalomning «Hatto Chindan bo‘lsa ham borib ilm o‘rganing», degan hadisi sharifini o‘z suluklariga charog‘ qilib olmishdilar. Vaziri a’zamning murodiga binoan davlat mahkamalarida ham ishlashlari ko‘zda tutilgan bu talabalar hukm surgan o‘shal eminlik bois hur fikrlarga sohib edilar. Biroq sulton va vaziri a’zamning amrlari ila hufiyalar hamma joylarda izg‘ib, payqaganki shubhali gap-so‘zlarni saroyga yetkazib turardilar. Bundan Xayyom ham juda yaxshi boxabar edi.


    Vaziri a’zam o‘tkir voiz edi va ilmi toliblar shuning uchun ham uni xush ko‘rardilar. Avvalo u oliy martabali amaldor bo‘lganligi, hamki va’zlari ta’sirli hamda chuqur bilimga asoslanganligi bois va nihoyat ba’zi talabalar esa uning nazariga tushmoq ilinjida saboqlarni qoldirmaslikka urinardilar. Vazir saboq bermoqlikni yoqtirar, yosh-yosh yigitchalarning chaqnoq nigohlari, ilmga tashnaliklari uning zavqini keltirardi. Qalbiga mahzunlik cho‘kib, anduh bossa, jismu joniga dunyo tor kelsa, madrasaga oshiqardi. Talabalar ila muloqot va uzoq vaqt berilib qilingan va’zxonlikdan so‘ng yengil tortardi, ko‘ngli yorishardi. Madrasa saboqlari uning dil dardiga malhamu shifo yanglig‘ edi.


    Bu kun Nizomiyaga vaziri a’zam ila amirul fuzalo Umar Xayyom ham kelganligidan xabar topgan ilmi toliblar ikki karra xushnud bo‘ldilar. Madrasada kamnamo bo‘lgan shoirning tashrifi, bu yerdagi hurlik bois yoshlik sururiga esh parvozpesha va olis yulduzlarga ko‘z tikkan ba’zi daryodil ilmi toliblar uchun, ayniqsa, quvonchli edi. Ular shoir va olim Umar Xayyomning betakror hamda ilhombaxsh fikrlarini tinglashga oshiqardilar.


    Saboq mahali vaziri a’zam ham ishtirok etmoqni ixtiyor qildi. Balki u ayni damda bezovta bo‘lgan qalbiga halovat, dil yarasiga malham istab shunday qildimi yoxud Xayyomning so‘zlarini tinglagisi keldimi, noayon. Darsxonaga Xayyom ila kirdi-yu bir chetga o‘tib, tolib misol o‘ltirib oldi.


    Xayyom juda ravon va oddiy tilda ehtirosli so‘zlardi. Goho o‘z so‘ziga berilib ketganidan chakka tomirlari bo‘rtib, ovozi balandlab ketardi. Lekin hech vaqt duduqlanib yoki gapini yo‘qotib qo‘ymasdi, so‘z, fikr tilidan, shuuridan daryoday oqib kelardi.


    U so‘zini Mutlaqiyat (Olloh) va inson, ularni anglash, ularning o‘zaro hamda tashqi olam ila munosabatlari xususida gapirmoqdan boshladi. Har bir fikrini faylasufona mushohada qilarkan, Qur’oni karim va Hadisi shariflar ila dalilladi. Nihoyat tabiat haqidagi falsafiy fikrlarini nujum ilmi ila uyg‘un etib, kavokibu (yulduzu) sayyoralar va umuman koinot, uning tuzilishi borasida so‘zladi. Uzoq gapirdi. Saboq benihoya ta’sirchan va qiziqarli bo‘lganligi tufayli toliblar orasida biron bora bezovtalik yoxud zerikish sezilmadi. Barchalari jon qulog‘i ila tingladilar. Hatto vaziri a’zam ham kiprik qoqmay, hayratini yashirolmay quloq tutdi... Xayyom gapirishdan to‘xtadi. Ana endi darsxonada jonlanish paydo bo‘ldi va talabalar savol bermoq uchun izn so‘radilar. Ilk savol shoir hech shubhalanmay kutgan mazmunda bo‘ldi. Uni ozg‘in, rangpar yuzli, ammo ko‘zlari chaqnab turguvchi talaba berdi:


    -Yulduzlar chindan ham inson taqdiriga dahl qiladilarmi, hazrat?


    Odatda bundayin mazmundagi so‘roqqa javob qilgan kishilar ko‘pda ulug‘ mushkulotlarga ro‘baro‘ bo‘lardilar. Chunki ilmi nujum tili ila gapirilsa, javob albatta Islomga, shariatga zidday tuyulardi. Saljuqiylar saltanatida qanchalar hur-fikr qadr topmasin, dili siyoh, g‘ayur ko‘ngil g‘alamis kimsalar ham mavjud edilar va ular o‘z maqsadlari yo‘lida har nega hoziru qodir turardilar.


    Xayyom to‘g‘riso‘z va ayniqsa ilm bobida hamisha adolatpesha hamda fikr aytmoqlikda botir yurakli edi.


    -Siz, mullo yigit, qaysi oyat va hadislarni nazarda tutib, ushbu savolni berayotganligingizni sezib turibmen. Bu savol bani bashar dunyoga kelganidan buyon beriladi va har kim har xil javob aytadi. Bu borada Fir’avnu Homonlar ham, mubodu (zardo‘shtiylarning bosh ruhoniysi) shomonlar ham, shohlaru gadolar ham bosh qotirganlar. Vale aniq va puxta javob mudom yo‘q. Biroq ulug‘ hakimu fuzalolar yulduzlar ila suhbat qurib, qo‘p asrordin voqif bo‘lg‘onlar. Huddi shul kabi bu xususda bizning ham o‘z qarashlarimiz bor. Ya’ni odam tanasidagi yurak nima uchun xizmat qiladi? Qonni sovutib, aylantirib bermoq uchun, shundaymi? Yulduzlar esa «yo‘lchilarga yo‘l ko‘rsatmoq va osmonga bezak uchun yaratilgan». Shu gapga qanoat hosil qilmoq mumkinmi axir? Tanho buyuk zot shunchalar bemisl hilqatlarni nahotki shuning uchungina yaratgan bo‘lsa? Yo‘q, bu Ollohning zotini, sifatlarini kamsitmoq emasmi? Axir qalb ham bor -u Tangrining nazargohi. U qaerda joylashgan? Albatta shuur va yurak oralig‘ida. Hamma sir ana o‘sha oraliqda yashiringan.


    Tasavvur eting, zaminimiz butun falak (koinot)- kavokibu sayyoralar, ko‘zimiz ilg‘aganu ilg‘amagan olamlar ichra bug‘doy donicha kelguvchi bir vujud. Falak aylanarkan, unga uyg‘un tarzda Zamin ham charx uradi. Demak, bir-biriga hamrishta ekanmi? Inson shuuri Zaminga nisbatan jimitdek bir narsa. Lekin u o‘z qa’riga jumla falakni sig‘dira oladi. Ehtimol Olloh taboraka taolo falakning kichik suratini inson shuuriga jo etgandir? Balki shuning uchun u hamisha o‘z asliga- Egasiga talpinib turar!.. -Ayni damda Xayyomning nigohida falak aksi paydo bo‘layotgandek edi. -Va ehtimolki, bizlarni o‘z shuurimiz idora etgani kabi Olloh nomai a’molimiz xaritasini falak qa’rida pinhon etgandir? Falak qa’rida esa yulduzlar jilva qiladir. Haq, falak va inson bir butun, yaxlit va shuningdek, ayrudir...


    Aksar talabalarning ko‘zlari quyoshday porlab, hayrat og‘ushida shoirga tikilar va uning fikrlari qanotida yuksak-yuksaklarda parvoz etardilar.


    Xayyom fikrlar ummonidan chiqay demasdi:


    -Hozir qay biringiz ruh haqida so‘raysiz-bu shubhasiz.


    Talabalar ichra yengil kulgu ko‘tarildi.


    -Yulduzlar va falak, inson va ruh haqidagi savollar hamisha baqamti kelurlar. Balki bu savollarning tug‘ilmog‘iga azimushsha’n Qur’ondagi «Ey Muhammad, sizdan ruh haqida so‘raydilar, ayting, ruh parvardigori olam amridandur» oyati karimasi bois bo‘lgandir. Haq gap-bizlar ruh haqida nihoyatda kam bilimga egamiz, zero ruh Ollohning siridir. Qolaversa, hatto Payg‘ambar alayhissalomga ham bundan ortiq so‘zlamaslikka amr etilgan. Biroq aqli ojizimiz imkonida bu borada mushohada etmog‘imiz ham zaruriydir.


    Ma’lumingizkim, inson jismi uning qazosidan so‘ng xoki turobga aylanadi. Ammo ruhchi? Olloh uni qaerga yo‘llaydi? Suqrot, Aflotunu Pifag‘oruslarning fikricha, inson ruhi avvalda xiyol noqis bo‘lur va shul bois ul tandan bul tanga o‘tib, sargardon kezadi. Bu hol to ular komillik maqomiga yetgunlaricha davom etadi va komilikka erishgach, jism, ya’nikim tan ila robitani uzadilar. Insonning ruhi hayvonot, nabotot va hatto sangu turobga ham o‘tmog‘u mumkin. Bu benihoyat ibtidoiy fikr, biroq unda haqiqatdan ulush ham mavjud. Ha, Olloh inson ruhini uning qazosidan so‘ng o‘z dargohiga oladi va komillik maqomiga (nomai a’moliga) boqib, koinotning qaysi kunjiga yo‘llashni hal etadi. Buni avom tilida osmon qavatlari deb atash ham mumkin. Komil ruhlar to qiyomatga dovur osmonning ma’lum qavatida halovatda yashaydilar. Boshqalari esa, darajotiga monand makon topadilar. Ularni hayvonu giyohlar, sangu kesaklar ichra ham uchratmoq mumkin. Illo pok ruhlar pok ma’volarda qo‘nim topur, nopoklari esa... Bu narsa ibtidoiy fikrlarda ruhning tandan tanga ko‘chmog‘iga nisbat berilgan.


    Azali muxtasar so‘zlashga o‘rgangan Xayyom ayni damda so‘zining cho‘zilib ketishi haqida mutlaqo o‘ylamas, quyilib kelayotgan qatma-qat fikrlaridan zavqlanib, ilhom og‘ushiga sho‘ng‘ib borardi.


    -Ibtido va Intiho xususida ne deysiz, ustoz?-deya savol berdi bir talaba.


    -Ibtido va Intihoni anglamoq uchun mangulik ne ekanligini aql mezoniga solmoq lozim. Bani bashar paydo bo‘lguncha beadad vaqt daryosi oqib o‘tmish. Har bir odam qazosidan so‘ng taqi qancha xadsiz vaqt oqib o‘tgay. Uch o‘lchamli bizning ma’voda jami insoniyatning hayoti mangulik qoshida bir lahza xolos. Biroq inson bir lahzada butun mangulikni his etishi, anglashi mumkin. Ibtido va Intihoni inson anglagan ana o‘sha lahza bog‘lab turadi. Qolgani juda cheksiz-chegarasiz, ko‘zu shuur ilg‘amas.


    Men aql barkamolligi nuqtai nazaridan qaraganimda, so‘zdan mo‘‘tabarroq va kalomdan buyukroq hech narsani topmadim. Chunki undan afzalroq biror narsa bo‘lganda edi, Haq taolo Payg‘ambar sallallohu alayhi vasallamga o‘sha narsa ila murojaat qilgan bo‘lardi. Illo hamma narsa so‘zdan iborat. -Xayyom o‘z kashfiyotidan zavqlandi va dilida uni ehtiros ila qaytarib qo‘ydi: «Olamda eng buyuk va mo‘‘tabar narsa so‘zdir».


    Vaziri a’zam ro‘baro‘sida olamning turfa sinoatlaridan va’z aytayotgan otashnafas shoirga, tag‘inki o‘zi mehr qo‘ygan shogirdi qavmidagi sarkash olimga mahliyo bo‘lib tikilib qolgandi. U Xayyomning suratu siyratidan ufurib turgan hurlik nafasidan masrur edi va unga benihoya havas qilardi. Sultonning qilgan muomalasidan mudom dilxun yurgan sohib devon o‘z farzandining taqdiri uchun qayg‘urib toliqqandi va bir taskinu andarmonlik ilinjida Xayyomning suhbatini orzulagandi. Har tugul odam taftini odam ko‘tarur, degan gap bor. Agar o‘z xonasiga qamalib olib, ming bir G’ylar girdobida qolsa, keksa yuragiga zil kelmoqi aniq. G’am-anduh kshini aqlu shuuridan mosuvo kelmog‘i ham hech gap emas. Ustiga ustak dilni vahm ofati ishg‘ol etur. Aslida-ku biron tashvish borasida uzoq qayg‘urish uning ho‘yiga (fe’liga) muxolif edi, ya’ni yaratuvchiga tavakkul qilmoqni bilardi. Biroq banda baribir banda ekan-da, balki o‘z joni uning ko‘ziga ilg‘anmas, vale belidan bo‘lg‘onining qismati jigarini pora qilaverarkan. Vaziri a’zam ana shu o‘yu xayollardan yiroq tushmoq istadi va ayni damda o‘z muddaosiga yetishgandi, ya’ni u Xayyomning tug‘yonli olamiga havasu xayrixohlik ila kirib bormoqda edi.


    Abul Fath Umar esa esa mudom so‘zlardi, ilm ishqi haqida ehtiros ila gapirardi:


    -Ilmda fidolik lozim, aksi o‘lsa, kishi no‘noq bir muxlisga aylanajak. Ilm olmoq-bu umidvorlik, vuslati (visoli) nasiya bo‘lgan oshiqlik. Agar ilmga butun vujud, qalb va shuurning gavhari baxshida etilmasa, beadad sa’y puchdir. Eslang, aziz ilm oshnolari: yamanlik Uvays Qaroniy Hazrati Risolat sallallohu alayhi vassallamni ko‘rmagan edilar. Biroq har nafasi ul zotning ishqi ila yo‘g‘rilgan edi. Mabodo vasliga oshiqsa, uyda keksa va ko‘zi ojiz volidasi borki, tarki xona etsa, sunnatga xilof bo‘lur. U kunu tunlarni bedor o‘tkazdi, mujgonlari (kipriklari) bir-birlarining vaslini sog‘indilar. Ashklari liboslarini nam etdi. Hazrati Uvays faqat va faqat Payg‘ambar alayhissalomni sog‘inib yashadilar. Nihoyat u ulug‘ ajrga, buyuk bir maqomga erishdi. Hotamul anbiyo ham g‘ayb kuchi ila ul zot haqida bilardilar va ashobga aytardilarki, «Yamandin bir Olloh oshig‘ining isi keladur», deb. Uqboga rixlatlari arafasida esa Hazrati Umar va Hazrati Alini, Olloh ulardan rozi bo‘lg‘ay, huzuriga chorlab, muraqqa’larini (kiyimlarini) berdilar-da, «Uvaysga ayting, ushbuni kiysin-da, ummatimni duo qilsin», dedilar. -Xayyomning vujudi yonib, ovozi xirillab, ko‘zlari yoshlarga to‘lmoqda edi. -Ular muborak muraqqa’ni eltdilar!.. Vohki, ahli ummat, ayting, bundin ortuq ehtirom, sazovorlik bo‘lurmi?! Uvays ne-ne ulug‘lar orzulab yetolmagan qutlug‘ visolga erishmadilarmi?.. Va Payg‘ambar alayhissalom oxiratda Uvaysga berilajak ulug‘ ajrlar haqida ham bashorat etdilar...


    Ba’zi talabalarning ko‘zlarida yosh aylandi. Hatto, asli ko‘ngli to‘lib turganmidi yohud chindan-da shoirning so‘zlaridan mutaassir bo‘ldimi, vaziri a’zamning ko‘zlari ham yoshga to‘ldi.


    Xayyom esa hozir o‘zini taniyolmasdi...


    Shoirning vaziri a’zam ila muloqoti mudarrisxonada davom etdi.


    Avvalo Xayyom valine’matining so‘lg‘in va zabun ahvolini ko‘rib o‘kindi:


    -Ahvolingiz durustmi, hazrati oliylari?-deya so‘radi farzandlarcha g‘amxo‘rlik ila.


    Nizom ul Mulk ham buni payqadi va mutaassir bo‘ldi.


    -Shukur!.. Rasadxonada ahvol nechuk? Dargohi oliydin biron ko‘ngilsizlik yetmadimi?


    -Yo‘q, ustoz. Barcha yumushlarimiz o‘z xaylida bormoqda.


    Shoirning «ustoz» deyishi ham vaziri a’zamga juda-juda xush yoqdi, chunki u so‘nggi kunlarda tobora ko‘ngilchanu ta’sirchan bo‘lib bormoqda edi.


    -Endi men ila kamroq muloqotda bo‘lmoqlik payida bo‘lg‘il. -U shoirning yuzida paydo bo‘layotgan ranjish alomatini sezib, izoh berdi. -Ranjida bo‘lmog‘ing o‘rinsiz. Illo bu ikkimiz uchun ham va hatto rasadxona uchun ham naflidir. Sultonimiz avbosh farzand tufayli menga nisbatan g‘azabdalar. Bu g‘animlarimiz uchun ayni fursatdir va ular tezkor sa’y etajaklar. Ilohi, senga shikast yetmasin!- vaziri a’zam jim qolarkan, yuzida o‘ychanlik zuhur etdi. -Mening xavfim Qazviniy va valiahd Takashdin. Alardin voqif va ehtiyot bo‘lg‘aysen. Endi senga ziyon yetkazmoqqa boshlag‘aylar.


    Xayyom vaziri a’zamning so‘zlarini tinglarkan, shikorda ro‘y bergan lochin voqeasi ko‘z o‘ngida namoyon bo‘ldi. O’shanda Sultonning lochinlaridan biri o‘ljani tutib, vahshat ila qiyqirganicha ortiga qaytgan edi. Bu saltanatda tanazzul, qo‘shinda g‘alayon bo‘lmog‘idan dalolat edi. Nahotki shu qiyoslar va inson yoxud saltanat taqdirining bir mahluq harakatu xo‘ylariga bog‘liqligi rost bo‘lsa? Nahotki shundayin ulug‘ saltanatdin ham fayz yuz burib, unga ziyon yetsa va yoki sultonu vaziri a’zamning azaldin eshu yovuqligidin-da barakot ketsa? Yo alhazarki, shuhrati mag‘ribu mashriqqa yoyilmish vaziri a’zam Nizom ul Mulkdayin donishmand zot mana bu kabi zabun ahvolga tushsa-ya! Axir u qandayin sohibi iroda, viqorli va hatto gohida kibru havoli ilgi daroz (uzun) kishi emasmidi. Endi esa tojdorning birgina ishoratidan so‘ngra mung‘ayib qolibdi. Aslida ham unga og‘ir edi, zero u o‘z jonidan ko‘ra ko‘proq farzandining qismatini o‘ylab yonmoqda edi.


    -Yomonlarning yomonligi Olloh taoloning sinovidir, hazratim. -dedi Xayyom taskin ohangida, -Alardin himoyat etguvchi ham uning o‘zidir. -Shoir bu gapni aytishga aytadi-yu shuurida galdagi osiyona fikr barq urdi: yomonlikni o‘zi yo‘llasa-da, taqi o‘zi undan himoyat etsa. Agar o‘trusida (qarshisida) dilxun valine’mati bo‘lmaganida hozir ushbu mazmunda ruboiy aytmog‘i tayin edi.


    -Malika va shahzodalar ila muloqotda ham xushyor bo‘lg‘il.-dedi vaziri a’zam ko‘zlari mudom o‘ychan boqarkan.


    Xayyom endi Mikoilning o‘tinchini esladi-bu xavfu xatar va hatto vahima ichra malika Turkon Xotunga bir so‘z aytmoq ham dushvor.


    Alarning suhbati bundin ortiq mavzuda qovushmadi va shu asno xo‘shlashdilar.


    Oradan ikki kun o‘tib, farzand dog‘i ado qilgan rasadxona sohibi matbahi ham olamdan o‘tdi. Xayyom peshvo ahli rasadxona uni bir mo‘minga munosib izzat-ikrom ila qabrga topshirdilar va aza ochib, xudoyi bag‘ishladilar.


    Buyoqda Qazviniyning Muhammad Takashga aytgan gapi to‘g‘ri chiqdi -oradan ikki oy o‘tib, sulton Malikshoh vaziri a’zamga qo‘shilib, uning o‘g‘li uchun aza ochdi.

    Xayyom vaziri a’zam ila kechgan o‘shal suhbatdan so‘ng rasadxonani qariyb tark etmay qo‘ydi. Hatto ijodu yulduzlardan-da ko‘ngli sovuganday bo‘lib, bag‘ridagi she’r ishqi ham so‘nayozdi. Ko‘p fursatni o‘z oshyonasida tanholikda, sajjoda uzra o‘tkazmoqlikni odat qildi. Ayniqsa, tunlarini ibodatda bedor o‘tkazib, hamisha zikrulloh ila mashg‘ul bo‘lardi. Uning dil mayli shundayin evrilgandi-o‘zi ham hayratda ediki, ilki mayga yovuq kelmasdi. Uning bu kechmishi qoshida she’ru may sog‘inchi va hatto yor sog‘inchi ham hechu abas edi.


    O’zidagi bu o‘zgarish tufaylimi yoxud avvaldan maqsadi bormidi, kanizak Parmudani ham o‘zidan yiroqlashtirdi. Onasi ila singlisi otasining qabrini g‘arib holda tashlab, Nishopurdan Isfahonga kelmoqlikni istashmagach, alarga taqi aqcha yo‘llab, kanizakni shahardagi uyiga ko‘chirdi. Uy kimsasiz qolayotganligini bahona qildi.


    U Mikoilga ham Layli ila diydorlashmoqni ta’qiq etdi, ammo sangtaroshga bu amrining boisini oshkor qilmadi. Sho‘rlik yigit ilojsiz bir ahvolda bo‘yin egmoqqa majbur bo‘ldi.


    Biroq Xayyom goh-gohida o‘z xohish-irodasiga aksil tarzda malika Turkon Xotun saroyiga qatnar, malikaning xohishiga binoan shahzoda Mvhmudning tarbiyasi ila band edi. Shunday kunlarda istasa-istamasa Turkon Xotun ila ro‘baro‘ kelar va uning yuho ko‘zlariga bardosh bermoqqa majbur bo‘lardi. Malika vujudidagi shayton tillaridan yaralmish olov kamida undan she’r o‘tinar va goho ana shu o‘tinchlari asnosida o‘zi shoirning o‘tlig‘ satrlaridan o‘qiy boshlardi. Xayyom uning muddaosini anglab tursa-da, o‘zini beparvo va bexabar tutmoqqa urinardi. Balki u umr yo‘lining ayni bekatida g‘alayonu firib boshlagan shaytonu jinlar domidan omon chiqmoqlik uchun ham ibodatga sho‘ng‘iganday tuyulardi...


    Shahzoda Mahmud chechak dardiga yo‘liqdi. Mana ikki haftadirki Xayyom uning muolajasi ila mashg‘ul. Har kuni malika qasriga qatnaydi.


    Bu yilgi qish qattiq keldi. Hatto zaminu devorlar yaxladi, chunki izg‘irin shamol yo‘llar va devorlar yuziga suykalib esadi. Uning ta’sirida badanlar zirqiraydi... Xayyom issiq kiyinib, taqi malika saroyiga jo‘nadi. Shahzodaning sihati ancha durust bo‘lib qolgandi. Shul bois shoir uning holidan boxabar bo‘liboq malikaning ko‘ziga yo‘liqmay, zudlikda ortiga qaytmoqchi bo‘ldi. U goho hayron bo‘lardi- sultonu shahzoda va malikalarning saroylarida tabiblar behisob hamda ularning oralarida o‘likni tiriltirmoqdin o‘zga barcha yumushlarga qodirlari ham bor edi. Lekin negadir sohibi saroylarning ko‘plari Xayyomga mayl qilardilarki, u o‘z nazdida, riyozatchi olim, zakiy munajjim va sarkash shoirligi qolib, tabibga aylanib borayotganga o‘xshardi. Ha, u ibn Sinoni suyardi, uning «Al Qonun»ini yod bilardi, ar Roziyni mutolaa etmoqlikdan tolmasdi, biroq tabiblikni kasb qilib olmoqlikni istamasdi. Hozirgi urinishlari esa tojdorlarning ixtiyori tufayli edi.


    Xayyom muddaosiga yetolmadi-shahzoda Mahmud huzuridan chiqay deb turganida Turkon Xotun kanizak yuborib, uni o‘z huzuriga chorladi. Shoir ixtiyorsiz ravishda bu amrga bo‘yin egmoqqa majbur bo‘ldi. U xosxonaga kirib borganida malika keng oromkursida yastangancha yal-yal yonib o‘ltirardi. Uning yuzidagi ajib qizillik har ne mardning (erkakning) yuragiga g‘ulu solgulik edi. Xona ancha iliq edi va shunga qaramay, chamasi, malika may no‘sh aylagan ediki, uning yuzidagi qizillik, ko‘zidagi suziklik boisi ham ayni shu edi. Qolaversa, mayi xosda sovuqni kesmoqlik sifati ham bor.


    Turkon Xotun shoirni o‘rnidan turib qarshi oldi va o‘ziga yaqin turgan kursiga taklif etdi.


    -Shahzodamizning sihatlari nechuk?-so‘radi u va uning so‘z ohangida «Bilib qo‘y, shahzoda taxtning yagona merosxo‘ridir», degan jizzakilikdan paydo bo‘lguvchi ma’no ham bor edi.


    -Inshoolloh, shahzoda sog‘ayib qoldilar. -Xayyom shunday deya shahzodaning muolajasi endi qanday davom etishi xususida muxtasar so‘zlab o‘tdi.


    Malika o‘g‘lining ahvolidan juda yaxshi ogoh edi, bu gaplari esa shunchaki suhbat avvalining odatiy jimjimalari edi. Aslida uning muddaosi o‘zga ediki, har uchrashuvdagi sa’yi o‘shal sari yo‘nalardi.


    Turkon Xotun joduli nigohini shoirga qattiq qadadi-da, o‘tlig‘ jilmaydi.


    -Bizlarni nazmingizni tinglamoqqa munosib ko‘rmayotirsiz, muhtaram shoir.-dedi u Xayyomning yashirinishga chog‘langan ko‘zlarini ta’qib etib.-Bizning ta’bi nazmimizga shubha qilsangiz ham she’rlaringizga oshiqligimiz chindur.


    Shoir yengil ta’zim qildi-da, hukmdorlar xush ko‘rguvchi soxta xushomadga o‘tdi:


    -Yo‘q, aksincha, she’rlarimning sizning e’tiboringizga munosib emasligi rost, malikam.


    Movarounnahr malikasi mamnun va kibrli qiyofada bosh silkidi.


    -Janobimizni yo‘qlamoqdin murodimiz shulki, ruboiylaringizni usta bir xattot ilkida kitobot etsak - bu ko‘plab muxlislaringiz kabi biz uchun ham ayni muddao bo‘lur edi.


    Xayyom bu haqda sira o‘ylab ko‘rmagan edi va uning she’rga oshnolig‘i ham ko‘ngli, aniqrog‘i, o‘zi uchun edi. U to‘rtgina satrdan iborat ruboiylarini qalbi tug‘yonga kelganda, ilm zahmatidan toliqib, o‘zga mashg‘ulot istaganda va yoki dili ozurda bo‘lganida sahfalar chetiga yozib qo‘yardi xolos. Ularni kitobot etmoq tugul birov o‘qimog‘i xususida ham mutlaqo xayol qilmasdi.


    -Men bu haqda aslo o‘ylamagandim. Qolaversa, nazmim kitobotga arzirli adadda emas. -dedi u malikani ranjitishdan saqlanishga urinib.


    Turkon Xotun ketishga ijozat bergach, shoir xosxonadan o‘ychan qiyofada chiqarkan, bo‘sag‘ada kanizak Layliga ro‘baro‘ keldi. U g‘amgin va hatto iltijoli nigoh tashladi, so‘ng ovozsiz ta’zim qildi-yu yog‘lig‘ini ko‘zlari sari tortib, shoshila-shoshila nari ketdi. Xayyomning ko‘ngli bir ahvol bo‘lib, ko‘ksining bir cheti achishdi. Bu kun mening kunim ermas ko‘rinadur, deya o‘yladi qasrdan chiqishga chog‘lanib, faqat ozori dillar ta’qib etadur meni! Yaxshiki, Mikoilni rasadxonada qoldiribman, aks holda... Voh, yulduzlar ayni kunlarda bizlardin yuz burib, o‘zga burjlarni ko‘zlaydur chog‘i. So‘ng darrov o‘ziga tanbeh berdi: bir hasta dilga ko‘mak ilkingni uzatolmasang ham munajjimlik qiladursan-a, ey, chodirdo‘zning o‘g‘li! Ko‘ngling zimiston esa, yulduzlarda ne ayb?! Yorug‘likni Ollohdin tila!.. U alamli bir jilmayib qo‘yarkan, qasr eshigidan kirib kelayotgan Qazviniyga ko‘zi tushdi. Hali o‘zining mahzun xayollaridan ayrilib ulgurmay, amirul shuaroning yoqimsiz ovozi qulog‘iga, pachoq yuzi nigohiga botdi.


    -Assalomu alaykum, o, fozillar amiri!-deya ilkini ko‘ksiga qo‘ygan Qazviniy soxta tabassum ila ta’zim etdi.


    Ko‘rishdilar.


    -Shahzodamizning ahvoli nechuk? -Asli kasbi go‘ng titkilash bo‘lgan mahluq najasga belangan biron yemish qidiradi va topsa, uning hididan kishi gul bo‘ylaridan sarmast bo‘lgani yanglig‘ sarxushlanadi. Qazviniy ham hozir ayni shu ko‘yda edi.


    Xayyom xayollar og‘ushidan mudom chiqolmas va boya o‘zi e’tirof etgani ruhiy bedorlik shuurini hamon tark etmagandi. Ko‘z oldida xira parda paydo bo‘lib, qoramtir dog‘lar yoxud sharpalarmi, g‘imirlardi. Ayni damda uning o‘ylari voqelik ila qorishib ketgandek edi. Shuning uchun Qazviniyning so‘rog‘ini to‘la anglamasa-da, shahzodaning nomi tilga olinishi hamonoq boshidagi unga bog‘liq fikrlari lisoniga ko‘chdi.


    -Inshoolloh, shahzodamiz sog‘ayib qoldilar. Faqat...


    Qazviniy xushyor tortib, quloqlarini ding qildi:


    -Xo‘sh-xo‘sh?..


    Xayyom esa shunda ham sergak tortmadi.


    -Faqat shahzodaning ko‘zlarida bir nimarsa borki, kishi ko‘ngliga vahm solodur...


    Najasxo‘r mahluq o‘z murodiga yetdi, «xushbo‘y» taomini topdi...


    Qazviniy ko‘kragini kerib, g‘oz turdi, ko‘zlari yovuzona chaqnadi.


    -Ha endi, ul zot sultonning zurriyodi-da. Avomdin bir nimasi ortiq bo‘lmoqligi aniq. Lekin... -Qazviniy ovozini nasihatomuz ohangga yo‘g‘irdi, -Lekin sizdek odamning sultonzoda haqida bundayin so‘zlarni aytib yurmog‘i...


    Xayyom zil ketdi. U shuncha ilmi, qobiliyati ila ham ruhiy takomilga yetmagandi. Shu kunning o‘zida ketma-ket ro‘y bergan ruhiy zarbalar uni shoshirib, toliqtirib qo‘ygandi va u shuning uchun ham ruh mezonining posangisini faromush ayladi. Boshidagi o‘ylarining tiliga ko‘chgani dil ko‘zining o‘sha onlarda so‘qir qolg‘onidan edi. Aks holda boya ko‘z oldidagi xira parda va qoramtir sharpalarni payqaganidayoq sergak tortmog‘i lozim edi.


    Qazviniy qasr ichkarisiga yurdi. Xayyom esa undan chiqarkan, nadomatning tirnoqlari bag‘rini timdalay boshladi. Bu so‘zlarni nechun aytdi? Axir Qazviniyning g‘arazli muddaolarini bilardi-ku! Endi esa kech, yoy paykoni otildi, uning kimningdir ko‘ksini pora etmog‘i aniq. Agar o‘sha ko‘krak sohibi sulton bo‘lib chiqsa, ne ko‘rgilik! Tojdorlarning, ayniqsa, turkiy sultonlarning fe’lini Abul Fath Umar yaxshi bilardi. Chunki u qoraxoniylar saroyida xizmat qilgan, ularni yaxshi biladi. O’sha Shams ul Mulk dargohida xizmat qilib yurgan kezlari kishini mutaassir etguvchi shunga dohil bir voqeaning guvohi bo‘lgan edi. Darvoqe, bu voqea ro‘y bergan o‘sha kuni yosh malika Zuhra Xotunga ilk bora ro‘baro‘ kelgandi... Xullas, o‘shanda kenja shahzodaga saboq berguvchi fozillardan biri kimgadir «shahzodaning ilki kitob tutmoqqa qodir emas, xayoli hamisha shamshiru tulporda turadi», degan ekan kuyunib. Bu gap chaquv orqali Shams ul Mulkning qulog‘iga yetibdi. G’azabga mingan hukmdor «sen kitob jinnisi shahzodadan nuqson qidirguvchi bo‘ldingmi», deya muallimni darra urdirib, shahardan sazoyi qilgandi. Xayyom buni ko‘rib, yoqa tutgandi, axir bu shahzodaning taqdiriga qayg‘urib mulohaza tarzida aytilgan gap edi xolos-ku!.. Endi bo‘lsa yana bir turkiy qavmdan bo‘lmish saljuqiylar saroyida kun o‘tkazmoqda.


    Ularning fe’li esa ayon-xiyol ginachi, anchagina badgumon va ayniqsa, zurriyodlari, yanaki norasida o‘g‘illari haqida yomon so‘z aytilishiga toqatsiz bo‘lguvchi edilar. Hozirgina Xayyomning zabonidan uchgan paykon sultonning ana o‘sha nozik yerini jarohatlashi mumkin edi. Afsus chekkan Xayyom yoyandoz tilini tishladi...


    Bir kuni Xayyom sulton huzurida qandaydir bazmda o‘ltirardi. Shul mahal epchillik va yoqimtoylik ila xizmat qilayotgan amirzodalardan birini xiyol kuzatib turdi-da, zavqlandi. Hayratini yashirolmay, sultonga izhor etdi.


    O’shanda sulton unga qarata shunday dedi:


    -Jo‘janing huddi o‘zi. Tuxumdan chiqiboq hech qanday ko‘maksiz donni cho‘qishni o‘rgana oladi, vale o‘z oshyonini topib borolmaydi. Kabutarning bolasi esa, -Sultonning ko‘zlari ta’nali chaqnadi,-mashqsiz donni cho‘qiy olmaydi. Biroq Makkatullohdan Bog‘dodga uchayotgan kabutarlar galasining sardoriga aylanadi!.. - Bu uning sultonzodalar haqida aytgan ta’rifi edi.


    Xayyom hozir ixtiyorsiz ravishda sultonning ana o‘sha xudbinona tuyg‘usiga dahl qilgandi...


    Filhaqiqat, Qazviniy o‘sha kech Xayyomning so‘zlariga qo‘shib-chatib sultonga yetkazdi.

    Ko‘klam yaqinlashib, Buxoro fathiga hozirlikning so‘nggi yumushlari uhdalanmoqda edi. Biroq sultonning kayfiyatidagi va yoxud xo‘yidagi evrilish mudom davom etar, yaqinlarining payqashlaricha, hadeganda asliga qaytay demasdi. U hamon kishi suymas, xonanishin edi. Qoraxoniylarning uning ustidan xalifaga va taqi shayxulislomga qilgan arzlari qulog‘iga yetib kelgani bois ham Movarounnahr hukmdoriga qattiq tish qayragan va toki uni mag‘lub etib, muzaffarlik nashidasini surmaguncha ko‘nglining joyiga tushmog‘i dushvor edi. Arz etsang, sultonning o‘ziga arz et edi, ne baloki, xalifa atalmish nomigagina qolgan bir qisindidan panoh istarsen! Saljuqiylarning shonu shavkati qoshida Bog‘dod xalifasi-yu uning shayxulislomi ne bo‘pti?! Agarki Islomdek buyuk va muqaddas dinning hurmati bo‘lmasa, allaqachon bu xalifalikdan nom-nishon qolmasdi-ya! Qolaversa, Buxoroda avom tomonidan norozilik g‘alayonlari ko‘tarilayotganligi ham quloqqa chalinib turardi. Xalq Shams ul Mulkning o‘g‘li, Buxoroning hozirgi hukmdori Ahmadxonga qarshi isyon qilardi. Bu esa sulton Jaloliddin Malikshohni Buxoro yurishi sari ikki hissa ilhomlantirardi.


    Sulton keyingi haftalarda zavja-yu kanizaklariga unchalik mayl bildirmay qo‘ygandi. Bu uning qoni sovuganidan yoxud yoshidan erta qariganidan emasdi. U hali ham baquvvat, ehtiros olovi bemisl bir yigit edi. Maylsizligi esa qalbidagi sovush tufayli ediki, hamon o‘sha so‘nggi shikordan orttirib qaytgan dilgirligi davom etardi...


    Bu kech esa may ila oshno bo‘ldi va shirin sarxushlik og‘ushida qonida tag‘i olov uyg‘ondi. Ko‘z oldida Buxoro go‘zali Turkon Xotunning joduli nigohi namoyon bo‘ldi. Bu ko‘zlar uni hamisha sehrlab, g‘alat bir tushunuksiz tuyg‘ular og‘ushiga soladilar. Sulton qoraxoniyzoda malikaning bag‘riga har safar go‘yo ilk visol onlaridagidek yutoqib-yutoqib, sog‘inib-sog‘inib, o‘rtanib-o‘rtanib oshiqadi. Malika uni har safar betakror va bemisl ehtiros qo‘ynida erkalaydi. U esa har gal visol onlari nihoyalagach, bo‘lib o‘tgan oromli kechmishlarini bir boshdan eslamoqqa sa’y etar, ammo ularni butunlay tiklamoqqa xotirasi ojizlik qalardi. Chindan ham malikaning jodusi bormidiki, tun bo‘yi mislsiz huzur-halovatga oshno etardi-yu tong otishi bilan o‘shal orom onlari uning xotiridan ko‘tarilib boraverardi. U mana shundan hayratga tushar va taqi malikaning og‘ushiga oshiqaverardi. Huddi shuningdek, malikaga yovuq kelganida goho qalbini, dunyoning yarmiga sohiblik qilayotgan yovqur va zabardast saljuqiyzodaning yuragini vahm qamrab olardi. Shu holini o‘zi sira anglolmas, shunday paytlari yuragi qinidan chiqib ketguday bo‘lar, zavjasining ko‘zlariga hadiksirab boqardi. Biroq u baxsh etgan huzurni boshqa hech kim unga berolmasdi va buni u juda yaxshi bilardi.


    Sulton bu tunni Turkon Xotun quchog‘ida o‘tkazmoqlikni ixtiyor etdi va bu haqda malikaga xabar berdi. U may ta’siridan ko‘zlari suzilib, taxtiravonda o‘ltirar, zanjilar ham uning oromini buzmaslik uchun ohista qadam tashlaganliklari bois bir maromda yoqimli tebranib borardi. Shu payt uning ko‘z o‘ngida Qazviniyning yoqimsiz basharasi paydo bo‘ldi va unga qarab tirjaydi. Sultonning quloqlari ostida Xayyomning shahzoda haqida aytgan gaplari Qazviniyning ovozida yangradi. Kishi ko‘nglida vahm uyg‘otarmish?! Keyin esa malikaning Xayyom ila yaqinligini esladi-buni ham Qazviniy shipshidi. Dunyoni zir titratgan sultonning dilida uning o‘zi ham tushunib yetmagan tuyg‘u-rashk olovi junbushga keldi. Lekin ayni damda uni Turkon Xotunning o‘tli ehtiroslari sog‘inchi o‘ziga chorlayverdi...


    Malika Turkon Xotunning go‘shangasi butkul shafaq rangida bo‘lib, ko‘zlarga olov yoqardi. Malikaning yuzi va yarim yalang‘och tanasining tusi ham o‘shal muzaffar rangga uyqashib ketgandi. U uch bor tuqqan bo‘lsa-da, durkun edi, tirsillagan jismidan hirs yog‘ilib turardi. Sulton hamisha ana o‘sha hirs olovida jizg‘inak bo‘lar, balki ko‘nglida uyg‘onguvchi vahm ham shu qovrilishlar ortidan kelarmidi?.. Oh, bu joduli ko‘zlar! Suzilib, bemisl huzur sari chorlayotgan bu ko‘zlar har nechuk bag‘rni o‘rtab yubormog‘i tayin edi. Malikshoh uning sirli nimarsasidir bor, deya xayol qilar, shuning uchun ham uni ixtiyorsiz tarzda juda qattiq sevar, ixtiyorsiz tarzda juda-juda qizg‘onar va huddi shu kabi uning qarshisida qo‘rquv hamda tahlikaga duchor bo‘lardi.


    Malika yel mengiz (kabi) ohista sirg‘alib, parqu to‘shakning chetiga keldi-da, sarxush sultonning ilkidan tutib, asta o‘rnidan turarkan, xushbo‘y nafasi ila uning bo‘yin va yuz-ko‘zlarini huzurbaxsh siypalab o‘tdi. Ne-ne bokira mohitoblarni o‘zining jirkanch hirsi ila zabunu xor etgan hukmdor adoyi tamom bo‘ldi. Hozir u Turkon Xotunning poyiga mum yanglig‘ to‘kilishga tayyor edi... Malika o‘zidan xush bo‘y taratib, sultonning jubbasini asta yechib tashladi. Harir niliy (havo rang) tungi kiyimi ichra ko‘kraklari, bo‘liq sonlari-yu dumbasi er ko‘ziga yoqimli lorsillardi. Hukmdorning tomog‘i kuydi, og‘zi quruqshab, tamshandi. Ziyrak malika malolsiz bir tezlikda sa’y etib, muzdek gulob tutdi. Sulton uni yutoqib simirdi. Lablaridan ayoq uzilishi hamono malika hirs ila ularga lablarini bosdi. Entika-entika chirmashdilar. Shu asno to‘shakka qulab, dumalay boshladilar...


    Ikkisi ham chalqancha yotishar, vujudlarini betakror bir hazur allalardi. Sultonning lablari bilinar-bilinmas qimirlab, muloyim ovozda dedi:


    -Shahzodaning sihati durustmi, malikam?


    Turkon Xotunning hozirgi ovozi ham vujudga o‘t qalardi.


    -Shukur, sultonim. Umar Xayyom janoblarining urinishlari ila tez sihat topdilar.


    Hukmdorning qalbini g‘ashlik tirnab o‘tdi. Boyagi tushuniksiz rashk olovi kuydirdi.


    -Ha, Xayyom deganlari qasringizdan nari ketmay qolganmish? G’alat nazmbozlik ham qilarmish?


    Malika sultonning kesatig‘idan Qazviniyning ko‘lansa isini sezdi. U malika huzuriga kirib, Xayyomga malomat qilmoqchi bo‘lganida, uning gapini bo‘lib, «Xayyom bizning hifzi himoyamizda», deya mulzam qilgandi. Demakki, u sultonga ham arz etgan.


    -Men ne qilsam, sizning suyukli o‘g‘lingiz,-Malika bu so‘zga ataylab urg‘u berdi, -valiahd Mahmud ibn Malikshohning istiqboli uchun qilgum. Ma’lumingizkim, Umar Xayyom sizning qutlug‘ dargohingizda qadr topgan benazir olim va shoirdir. O’g‘limiz ul zotdan saboq olsa, unga yovuq yursa, foydadan holi bo‘lmas, deya o‘y qilurmen.


    Sultonga malikaning ovozi ham, gaplari ham xush yoqdi. Xayyom kim? U bor desa-bor, yo‘q desa-yo‘q bo‘lguvchi bir musofir-da. Sulton bo‘la turib unga adovat tutsa... Sulton shahd burilib, ikki ilki ila malika yuzini tutib, o‘ziga o‘girdi va ko‘zlariga tikildi. Biroq uning nigohidan bir qavat eti sidirilib tushganday bo‘ldi-da, sir boy bermay, ojizroq tovushda so‘radi:


    -Shahzodaning... o‘g‘limizning nigohi kishi ko‘ngliga qo‘rquv soladurmi?


    Malikaning ichida muzaffariyat tuyg‘usiga chulg‘angan bir na’ra uyg‘ondi. Shu on «ahvoling nechuk, ey, sahroyi?!» deya qah-qah urib yuborishiga oz qoldi. Uning nazdida, hozir sulton butunlay mag‘lub bo‘lgandi.


    -Bu nechuk savol sultonim?!-degan malika erining seryung ko‘ksiga lab bosdi...


    Olov yangitdan yona boshladi...

    Quyosh yorqinroq nur sochib, Isfahondagi azim daraxtlarning kurtaklari lab bura boshlagan onlarda sulton Malikshoh lak-lak lashkarini so‘nggi bor ko‘zdan kechirib, yakuniy farmonlarini berdi. U birvarakayiga mag‘ribu mashriq sari qo‘shin tortmoqqa ahd qildi. Ya’nikim Hasan Sabboh boshliq ismoiliylarning qilmishlari haqidagi turli xabarlar sultonni otashin (darg‘azab) etib, shamshir tutmoqqa chorlamoqda edi. Bu ismoiliy otlig‘ nobakorlar oshyonsiz bir sak misoli har yerda izg‘irdilar. Hatto boshkenti azim ichra ham ularning sharpalari sezila boshlagandi. Ayniqsa, ular joylashib olgan Alamit (ya’ni «Burgut uyasi») nomli tog‘ uzra qad rostlagan qal’aga yovuq bo‘lgan Qazvin shahrida ul ko‘ppaklarning ta’sirlari kuchli edi. (Sulton ham, vaziri a’zam ham ularni sak, ko‘ppak deb atardilar.) Xabarlarga qaraganda, hatto Qazvin hokimi ham ismoiliylarning so‘zidan chiqolmas emish. Ha, bu Hasan Sabboh deganlari juda makkor. U mor misol kulcha bo‘lib olib yotaveradi, oftobda toblanib, zahar-og‘usini yig‘averadi va bir kun oni kelgach, shundayin hamla qiladiki, har nechuk jonzotni halok etadi. Uning turfa harakatlari xususidagi xabarlar qancha ko‘p tarqamasin, ayni damda u kulcha bo‘lib yotgan mor yanglig‘ edi. Sulton buni juda yaxshi anglardi va shuning uchun ul og‘uli morni inida kulcha bo‘lib yotgan holida yanchib tashlamoqni istardi. Bu istagi uni Alamit sari chog‘roq qo‘shin yo‘llamoqqa undadi.


    Mana, bu tong Buxoro fathiga shay turgan ikki yuz ming kishilik lashkar oldidan, sultoning sodiq lashkarboshilaridan biri, amirlar amiri Arslon Tosh boshliq o‘n ming kishilik saralangan qo‘shin Alamit sari yo‘l oldi...


    Sulton davlat idorasini har tugul vaziri a’zam Nizom ul Mulkka topshirdi. Bomdod namozi adog‘ida sultonga muzaffariyat ila qaytishlikni tiladilar, uning sha’niga uzundan-uzoq hamdu sanolar aytilib, fotiha o‘qildi. Ulkan ajdaho yanglig‘ pishillab turgan beadad qo‘shin asta qo‘zg‘olib, tebrana-tebrana sudrala boshladi. Lekin endi uning g‘ala-g‘ovurga uyqash guvillab-pishillashini turli aslaha-yu yarog‘larning va shuningdek, aroba-yu turfa xil harb ulovlarining shaqir-shuqir, taraqa-turuq tovushlari bosib ketdi-da, ma’lum muddat o‘tgach, bu tovushlar ham bir ma’romga tushib qoldi. Shunday qilib, ulkan ajdaho-qo‘shin Buxoro sari yo‘l oldi.


    Filhaqiqat, bu lashkar ikki yuz ming adadda aytilgani bilan, bir qarashda, hisobsizday tuyulardi. Uning o‘rtasida turgan kishi na boshini, na oxirini ko‘ra olardi. Mabodo qiyosga ehtiyoj bo‘lsa, saharmardonda qo‘shin tomoshasi uchun chiqqan odam u o‘tib bo‘lguncha fursatni shom etar va hatto namozlarni qazo, yemak nafslarini sazo aylamog‘i ham mumkin edi. Shuningdek, qo‘shin qadamlaridan qo‘pgan changu g‘ubor mo‘lligidan tun bo‘yi nafas ololmay uyquni-da keyinga qoldirishi shubhasiz edi.


    Odatda lashkar karvon mengiz bir maromda yurishini hisobga olib, uning boshiga yuk ortilgan tuyalarni qo‘yardilar. Bu jonivorlar na jadal va na sust yurmay, me’yorni saqlay bilganliklaridan lashkar ham unga monand tartibli odimlardi. Hozir ham shunday qildilar-turli ko‘ch-ko‘ron, harb ashyolari ortilgan qator tuyalar oldinda lo‘killab borardilar.


    Ulardan keyin esa yollari taralib, xino va moylar surilgan, qadamlari hurliqolarning nozli yurishlarini yodga soluvchi go‘zaldan-go‘zal arobiy hamda turk otlariga mingan suvoriylar joy olganlar. Ularning harb liboslari deyarli bir xil, dubulg‘a va sovutlar haybatidan yirik gavdalari taqi ulkanlashganday ko‘rinadi. Hatto otlarning bosh va yag‘rinlariga ham sovut kiydirilgandi. Qalqonlarini egarning so‘l yoniga, cho‘qmorlarini esa o‘ng yog‘iga ilganlar. Bellarini siqqan po‘lat kamarlariga shamshir osganlar. Ularning shamshirlari asosan damashqiy, misriy va salmoniy ediki, nisbatan qimmatbahoroq bo‘lmish hindiy hamda sulaymoniy qilichlar esa sipohsolaru lashkarboshilarga nasib etgandi. Suvoriylarning egarlariga ixcham meshkoblar ham ilingan bo‘lib, ularga suv to‘ldirilgandi. Sho‘rlik otlar chiniqqanliklari bois shuncha yukni ham pisand qilmay ildam yo‘rtadilar. Otliqlar qadlarini tik tutishib, mardona qiyofada borishar, safar endigina boshlangani boismi, yuzlarida tetiklik va bir qadar mamnunlik zohir edi. Ba’zilari ot ustida lo‘killab borisharkan, shuncha shovqin-suronga qaramay yonidagi hamrohlari ila o‘ziga xos suhbat ham qurib qo‘yarlilar.


    Suvoriylar ortidan qoyaday-qoyaday bo‘lishib, ulkan fillar kelardilar. Ular ham o‘ziga xos «bezaklar» ila «bezatilgan» edilar. Oyoqlariga po‘latdan yasalgan qalin «kovushlar» kiydirilgan va bu narsa har qandayin jonzot yoxud to‘siqni ezib, majaqlab, vayron etishga ko‘mak berardi. Ustlariga naqshinkor kigizlar to‘shalgan, ikki yoniga yoy va daroz nayzalar osilgan. Har birlariga bittadan zanji filbonlar mingan bo‘lib, ular barchadan baland turganliklaridanmi yoki keng dala-dashtlar hurligini tuyib, qadrdon vatandoshlari bo‘lmish fillarga oshnoliklaridanmi, xushnud edilar. Fillar galasining adog‘ida, ulardan xiyol uzilib, sultonning amoriysi o‘rnatilgan, naqshinkor matolar ila bezatilgan yirik fil ham kelardi. Uni bir zanji yetaklab olgan, biroq ustidagi amoriy hozir bo‘sh edi. Sulton fildan orqaroqda soqchilar va xos navkarlar qurshovida o‘zining suyukli oti ustida kelardi.


    Uning oti oppoq bulutga qiyos edi. Oyoqlarini shu qadar yengil ko‘tarib-tashlar ediki, huddi parvoz etayotganday ko‘rinardi. Otning ustidagi quyoshning bahoriy nurida jilvakar yaltiragan tilla egar ham toblanib, ko‘zni qamashtirguday edi. Sulton kalta yamaniy shamshir osgan, uning ham dastasi va qini oltindan edi. U ot ustida mag‘rur va viqorli o‘ltirar, otining oyoqlari uzunligi uchunmi yoxud chindan ham u shu qadar barvasta edimi, atrofidagilardan ancha baland ko‘rinardi. Ehtimol haybat, salobat, viqor uyg‘unligidan shundayin holat paydo bo‘lar. Shunga qaramay, hukmdorning ko‘zlari o‘ychan boqardi...


    Sultonning soqchilari-yu xos navkarlaridan so‘ng qator safga tizilgan yoyandoz va zarbdor nayzabozlar kelardilar. Yoyandozlar yoylarini qo‘llarida tutib, yelkalariga paykon to‘la sadoqlarini osib olganlar. Ular ham boshlariga dubulg‘a va egnilariga jeba (simdan to‘qilgan harbiy kiyim) kiyganlar. Bularning ustlaridagi yuklari nisbatan yengil bo‘lganligi bois shahdam qadam tashlaydilar, lekin nigohlaridagi bir qarashda payqash mushkul bo‘lgan chuqur o‘ychanlik oldindagi qaqshatqich janglarning mudhish manzaralarini yodga solayotgandek tuyuladi.


    Zarbdor nayzabozlar ham dubulg‘a va jeba kiygan edilar. Ular bir qo‘llarida uzun nayza, bir qo‘llarida qariyb bo‘ylariga monand kelguvchi qalqon tutgandilar. Yonlarida esa kalta cho‘qmor va yoysimon egri xanjar. Bularning qadam olishlari juda og‘ir va odimlari ham ancha sust. Yoyandozlarning nigohlaridagi chuqur o‘ychanlik, bularning yuz-ko‘zlariga singib ketgan mung va zahmat aksi qoshida hech narsa emasdek ko‘rinardi.


    Harbiy karvonning keyingi qatorlaridan o‘q-yoy, qurol-aslaha va oziq-ovqatlar ortilgan arobalar o‘rin olgandi. Ular bilan yonma-yon tabbohlar va boshqa turli xizmatlarga zimmali bo‘lgan kishilar borardilar. Ulardan keyinda esa manjanaqlar va ularning o‘qlari hamda qozonu saqich, naft (neft) ortilgan arobalar, nihoyat so‘ngida janibatlar (ehtiyot uchun olib yuriladigan otlar) kelardilar. Ayni shu joyda qo‘shinning bir tumani (o‘n ming kishi) nihoyasiga yetib, yangi tuman boshlanardi. Hozir bu harbiy karvonda yigirma tumandan ortiq lashkar borardi. Beadad qo‘shinning ko‘chishidan ko‘kka o‘rlayotgan shovqin-suron tovushi uzoq-uzoqlardan eshitilib turardi.


    Sulton quloqlarni batangga keltiruvchi mana shu ovozlar og‘ushida ham dunyodan uzilgan yanglig‘ o‘z o‘y-fikrlari ila band edi. Buyuk saltanatining bosh kenti bo‘lmish muazzam Isfahondan uzoqlashib borarkan, yuragining tub-tubidan nimadir uzilib qolayotgandek tuyulardi. Ayni damda dunyoni zir titratgan tojdor Ollohning barcha kabi bandasiga, oddiy mardumga aylanib borardi. Hali oldinda taqi necha haftalab yo‘l yurmoq lozimligini va o‘shal uzundan-uzoq fursatda yana ko‘p bor og‘iru yengil o‘ylar girdobiga tushmog‘ini bilsa ham hozirgi o‘ylari cho‘zilgandan cho‘zilaverardiki, o‘zi bunga monelik qilishni istamasdi. Mana endi taqi bir bora anglamoqda-farzandlari va xotinlariga, keyingi oylarda oralariga ancha-muncha dilxiralik tushgan bo‘lsa-da, vaziri a’zamga, dilkash musohibi (suhbatdoshi), xiyol shubha-gumonga solgan ersa-da, nazdida, sadoqatli nadimi Umar Xayyom hamda ko‘plab boshqalarga ko‘nikib, hattoki suyanib qolgan ekan. Hali xayrlashayotganda fotiha bera turib vaziri a’zamning ko‘zlarida yosh aylanganini payqadi. Ha, uning otasidek bo‘lib qolgani rost. Sultonni darg‘azab etgan o‘shal voqeotga ham aslida Nizom ul Mulk bois emas, farzandi shakkoklik qilib, gunohga qo‘l urdi. Vaziri a’zam unga bir umr sadoqat ila xizmat qilib kelmoqda. Uning ko‘zlaridagi yosh nedin nishona? Uning qadriga yetmaganligidan o‘kinish alomatimidi? Yoxud o‘z farzandini urush sari uzatayotgan padarning ko‘z yoshlarimidi? Ehtimol uning ham halok bo‘lishi mumkinligini o‘ylab, yig‘lagandir? Axir padari buzrukvori ulug‘ sulton Alp Arslon Jayhun bo‘ylarida ajalga ro‘baro‘ kelmaganmidi! Demak, bu ham o‘lib ketishi mumkin...


    Sulton Malikshoh qoraxoniylar sulolasi haqida juda yaxshi ma’lumotga ega edi: bu xususda avvalo turkon Xotunga uylanganidan so‘ng bilgan bo‘lsa, keyinroq Shams ul Mulkning saroyida bir necha muddat xizmat qilgan Xayyomdan eshitgandi. Ha, u bu buyuk turkiy hukmdorlar sulolasini juda yaxshi bilardi.


    Qashqarlik qoraxoniylar naslining asoschisi Abdulkarim Sutuq Bug‘roxon (hijriy 320 yillar) bo‘lgan edi. U ancha ma’rifatli va ziyopesha inson bo‘lib, o‘z qavmining kamol topmog‘ini istab Islomga kirgandi. Bug‘roxon va uning avlodlari turkiy urug‘larni birlashtirish hamda yurtni obod qilish borasida ko‘pu xo‘p ishlarni amalga oshiradilar. U bir safar Sayhun bo‘ylaridan ortiga qaytib ketadi. Boisi bu yoqda barqaror bo‘lgan forsiy madaniyatni yengish ancha mushkul ekanligini, ayni damda bu yurtga qo‘shin tortsa, hademay ularga qorishib, singib ketishi mumkinligini anglab yetadi. Chunki u mustaqil turkiy davlat va madaniyatni barpo etmoqchi edi. Shul sababli ham ancha tayyorgarlikdan so‘ng bu yurtga hujum qildi va uni ishg‘ol etdi. (Buxoro, Vobkent, Jarqo‘rg‘on va O’zgandagi bir qator bino-yodgorliklar qoraxoniylar hukmronligi davrida bunyod etilgan bo‘lib, ular o‘ziga xos turkiy me’morchilik uslublariga, jilolariga egadir. Shuningdek, bu davrda Mahmud Qoshg‘ariy, Yusuf Xos Hojib, Farobiy kabi buyuk turkiy allomalar ham yetishib chiqqanlar.)


    Dilxush suhbatlarining birida Buxoro va qoraxoniy sulola haqida gap ketganida Xayyom qarshisida buyuk sulton o‘ltirganligini dil-dilidan tuygan holda bag‘oyat ehtiyotkorlik ila aytib bergan edi: uning so‘ziga qaraganda, Sutuq Bug‘roxonning zurriyodi bo‘lmish Shams ul Mulk ham dastlab anchagina tadbirli, el-ulusga qayishguvchi hukmdor bo‘lgan. Bir kuni u Buxorodagi barcha fuzalo-yu shuaro, me’moru naqqoshlarni saroyda jam etib, majlis tuzadi. Shunda me’mor va naqqoshlarni imtihon eta turib, o‘z padarini eslaydi. Otasining bunyod etilayotgan binolarning hatto naqshu bo‘yoqlariga ham e’tibor berganligini aytib, endi bu ota meros odat taqi davom etajagini ta’kidlaydi. O’shanda Xayyom xiyol tabassum ila degandi:


    -Olampanoh, qarangki, ul qoraxoniy hukmdor turkiy va forsiy naqqoshlik san’atini ajab qiyos ila ta’riflagandi. So‘ngroq o‘zim ham e’tibor qildimki, filhaqiqat, forsiy naqqoshlarning naqshlari dona-dona unsurli, yorqin rangli bo‘larkan. Turkiy naqshlar esa nafis va jimjimador, bo‘yoqlari esa ko‘zga uyg‘un ko‘rinarkan.


    Keyinchalik bu gapga sultonning o‘zi ham iqror bo‘lgandi.


    Biroq Sutuq Bug‘roxon tuzgan ulug‘ saltanat uning naslidan bo‘lmish Shams ul Mulk davrida tanazzulga yuz tuta boshladi, yurt salobati va fayzidan baraka ketdi. Sulton Malikshoh bu narsalardan juda yaxshi boxabar edi va baribir o‘zi kabi turkiy qavmdan bo‘lmish qoraxoniylar sulolasini dilida hurmatlardi. Bir tomoni, suyukli zavjasi turkon Xotun ham ana o‘sha urug‘dan edi. Shu kabi sulton, o‘zidek mag‘ribu mashriqni zir titratgan turkiy hukmdor Mahmud G’aznaviy ham, uning o‘zi ham ixtiyorsiz ravishda forsiyparast ekanliklarini ich-ichidan tan olardi va qoraxoniylarning sof turkiyparast bo‘lganliklariga pinhona havas qilardi. Valekin bu kechmishlarini sirtiga chiqarmasdi, chunki saltanatida istasa-istamasa forsiy yo‘riq ustuvorligini juda yaxshi bilardi...


    Saljuqiy qo‘shin ikki oy deganda Jayhun bo‘ylariga yetib keldi. Sulton lashkarning asosiy qismiga dam berib, maxsus ustalarga daryo uzra ko‘priklar qurdira boshladi. Bo‘sag‘ada qadim Termiz shahri turardi.

    Sulton boshliq qo‘shin Buxoro fathiga ketgach, dorussaltanat ancha huvillab qoldi. Bozorlarning gavjumligidan, ko‘cha-yu karvonsaroylarning fayzidan ham qo‘r ketdi. Buning ustiga boshkent osmoni uzra ko‘z ilg‘amas qora bulut to‘planib, bag‘rida bir mudhish sharpa izg‘iy boshladi. Biroq uni o‘shal sharpaga oshno bir necha kishidan o‘zga birov payqamasdiki, zero uning kuchu qudrati ham shunda edi.


    Qo‘shin shaharni tark etgach, Muhammad Takash va Qazviniy muloqotlari taqi quyuqlashib qoldi. Shoirlar amiri kunda-kun ora shahzodaning qasrida hozir bo‘lardi, Buyog‘i kunlar ilib, ko‘klamning adog‘i ko‘rina boshlaganligi bois, ular ko‘pincha odatdagidek qasr tomi ustida suhbat qurardilar. Chunki Takash kabutarlar parvoziga mudom oshiqu beqaror edi. Bu safar ham shunday bo‘ldi, Qazviniy tomga ko‘tarilib borarkan, Takashning kabutarlarga qarata beo‘xshov qiyqirgani qulog‘iga urildi.


    -Ovozing o‘chsin kabutarboz, yurakni yoray deydiya battol!-deya g‘udranib qo‘ydi u o‘zigina eshitadigan ovozda. Biroq Takash ko‘rinishi hamono shoirlar amirining basharasida tabassum chechagi barq urdi.


    -Assalomu alaykum, shahzodam!-dedi u sohibi xonadonga. -Hademay kabutarlaringiz mengiz o‘z parvozingiz ham mamlakat osmonini bezaguvsidir. Ilohi, o‘shal kun jadal kela qolsin, ey, buyuk sultonzoda!


    Qazviniyning xushomadi kabutarlar raqsidan olinajak zavqdan ustun kelib, Muhammad Takash mamnun qiyofada unga o‘grildi. Uning yaltoqlanib, qo‘l qovushtirib turishi taqi xush yoqdi-da, viqoriga viqor qo‘shilib, battar havolandi.


    -Ahlan va sahlan, xush kelibsiz shoiri zamon! -dedi ko‘ksini kerib, Qazviniyni o‘ltirishga chorlarkan, o‘zi ham o‘ltirdi va shu o‘ltirish asnosida ko‘kdagi hur eshlariga ilkis ko‘z tashlab qo‘ydi. U kabutarlarni chindan-da yaxshi ko‘rardi va ularning aksari oppoq tusda bo‘lganliklari bois ko‘k toqida o‘mbaloq osharkanlar, serharakat qanotlari tangabaliq singari yalt-yult qiladi. Kabutarlar Takash qalbidagi bir parcha oqlik edilar va uning xo‘yida ulug‘vorlik yoxud ezgulik bo‘lsa agar, u ana o‘shal go‘zal mahluqlarga mehri tufayli edi.


    -Fursat yetdi chog‘i, shahzodam.-dedi Qazviniy shipshigan yanglig‘ ovozini ohistalab.


    Takash chuqur tin oldi, yuzida sezilarli xavotir zohir bo‘ldi. Shu ko‘yi anchagacha ilkidagi zabarjad uzugini barmoqlari ila o‘ynab o‘ltirdi.


    -Amirni tadbir ila tarafimizg‘a og‘dirmoq lozim.-dedi u nihoyat xayolchan alpozda qolarkan.


    -Tadbir tuzilgan, janobim.


    Takash taqi jim qoldi. Undan hadeganda sado chiqavermagach, yana Qazviniy so‘zlamoqqa tutindi.


    -Sizning minglik qo‘shiningiz bor. Anovi kuffor sho’feinga (vaziri a’zamni nazarda tutmoqda) itoat etguvchi o‘shal amirni qo‘lga olsak...


    Takashni vahm bosa boshlagani uning yuz-ko‘zidan shundoqqina bilinib turardi.


    -Amirning xonadonini tunda olg‘aymiz. Qarabsizki, ul ilkimizdada, chunki ahli xonadoni rahnda (garovda) bo‘lg‘ay. Sho’feinni esa zindonga tashlaymiz.


    -Evlarmikinmiz, shoir?-so‘radi Takash ko‘zlari ola-kula bo‘lib. U taqi kabutarlariga boqdi. Ulairning charx urishlarini bir muddat intiq kuzatarkan, yonboshidagi idishdan hovuchini to‘latib don olib, kabutarlari o‘rgangan ovozda hayqirdi va tom sahni uzra sochib yubordi. Ularning ikkisi paykon misoli tezlikda o‘zlarini quyiga urdilar.


    -Evlash ham gapmi!.. Sizning sultonlik haybatingiz ila tog‘larni-da bir hamlada yiqurmiz, shahzodam. -Qazviniy nishonni to‘g‘ri oldi, nihoyat Takashning ko‘zlarida ham asta-sekin o‘t chaqnay boshladi.


    -Qani, tadbiringizni so‘zlang!-dedi u shoirlar amiri tomonga engashib...


    Nihoyat kelishilgan kechasi xiyonatkor fitnachilar oyoqqa qalqdilar. Shahzoda o‘z sarbozlari ila (malika va shahzodalarning o‘z qasrlari, moliyaviy idoralari bo‘lganidek, kichik-kichik qo‘shinlari ham bo‘lardi.) avvalo ehtiyot lashkarga bosh etib qoldirilgan amir xonadonini bosdi. Uning xotinlari va farzandlarini rahnga olgach, o‘zi hamda lashkari bir qo‘g‘irchoq mengiz ko‘yga tushdi. So‘ng Takash har ikki qo‘shinni bir necha qismlarga taqsimlab, ularga o‘zining ishonchli kishilarini bosh qildi. Ularning ikkisi malikalarning qasrlarini ishg‘ol etib, qasr ahlini hibsga oldilar va qasrdan tashqariga chiqmaslikka amr qildilar. Takashning o‘zi boshliq bir qism lashkar esa vaziri a’zamning qasrini qamal qilib, o‘zini hibsga oldilar. Bu orada devon ahlining barchalari ham zudlik ila zindonband etildilar. Sohib devon Nizom ul Mulkning o‘zi ham zindonning alohida xonasiga tashlandi. Shunday qilib, bir kechaning o‘zida mavjud hukumat fitnachilar tomonidan ag‘darildi. Nafaqat saroy, balki butun shahar ahli ham g‘aflatda qoldilar. Saharmardonda olam-jahonni tutgan nog‘oralarning vahimali ovozi hammani shohmaydon sari chorladi. Odamlar bomdod namozini shosha-pisha o‘qishib, ne hodisa ro‘y berganligini tezroq bilmoq uchun shahriston tomon chopdilar.


    Bu payt Takashning qo‘shinlari shohmaydonni xalqa orasiga oldi. Uning o‘zi esa xos navkarlari ila supa ustida edi va viqorli nigohini sarosimada g‘ala-g‘ovur qilayotgan avomga qadagandi. Yonboshida ko‘zlari ola-kula bo‘lgan, bu qirovli keksa boshiga ne sho‘rishlar yog‘ilishini bilmay bazo‘r nafas olayotgan muhtasib Badriy titrab turardi. Shoir Qazviniy esa o‘ziga yetgulik mug‘ombir va ustomon ediki, Takashning g‘alabasiga hali butkul ishonmaganligi bois o‘zini g‘anim ko‘zlardan panaroqda saqlardi. Uning tungi hodisotlarning birontasida ishtirok etmaganligini hatto Takash ham payqamagandi.


    -Siz kim tarafindasiz, muhtasib janoblari?-dedi Takash Badriyga boqib. Biroq har qancha tirishmasin ovozi titrab ketdi.


    Badriy sarosimaga tushdi.


    -Men... men... Sul... siz!..


    -U sizga aslo el bo‘lmag‘ay, shahzodam.-deya shivirladi orqa tomonda turgan Qazviniy.


    -Nega duduqlanursiz xezalak kabi? -Takash bu gapini Qazviniyning so‘zidan dadillanib aytdi.


    -Ur bu taka soqolni!-deya ishora qildi Qazviniy Takashning yonida turgan yangi hukumatda amirlikni orzulagan g‘ilay ko‘zli, barzangi soloriga (askar boshlig‘i).


    G’ilay ham qonga tashna turgan ekanmi, cho‘qmori ila Badriyning bo‘yni va orqa miyasi aralash bir urdi «jiq» etgan sas chiqdi-yu muhtasib yerga ag‘darildi va lahzada jon taslim qildi. Mudarra sallasi ancha nariga dumalab ketdi. Bu noxos qatlga ko‘zlari tushgan atrofdagi kishilar qo‘rquv ila orqalariga tislandilar.


    -Jazoingni oldingmi, taka soqol!-deya xiringlab qo‘ydi Qazviniy.


    Takash bunday bo‘lishini kutmagan va g‘ilayning tuyqus sa’yidan ichida bir qalqib tushgan esa-da, birovga sezdirmadi, o‘zini beparvo tutishga urindi. Maydon sari oqib kelayotgan odamlarga g‘olibona tikildi. Biroq uning vujudida taqi o‘sha eski fahm junbushga kela boshlagandi. Bu ne hol, deya o‘ylardi u bo‘g‘zidagi nimarsa tepa-yu pastga jonsarak tarzda borib- kelarkan.. Nahotki sultondan shunchalar qo‘rqsa?! Axir u qo‘rqoq emasdi-ku. Uni bu ko‘yga solgan nahotki sultonning haybati bo‘lsa? O’zi yo‘q odam kishini shunchalar qo‘rquvga solsa-ya!.. Yo Olloh, bu qilmishlarim ne ila intiho topmog‘i faqatgina o‘zingga ayon. O’zing najot ber, Tangrim!.. Kabutarlarim parvoziga termulib, ko‘nglim halovatda o‘ltirsam ne qilardi-ya?..


    Iblisi la’in yo‘rig‘ida bu fitnaga go‘yo bosh bo‘lgan Muhammad Takash o‘z ahvolini anglayolmay halak edi. Yuragida uyg‘ongan vahm-bu o‘z iymoni ekanligini, buzuq yumushga bosh qo‘shganligi bois behalovat bo‘layotganligini u aslo tushunolmasdi. Vahm-har tugul toza qalbdan joy olgan iymonning o‘z sohibiga isyoni edi.


    Bu payt Shokir Talx ham maydondagi olomon ichra edi. U fahmladiki, xiyonatkorlar rasadxona ahlini faromush etmish, aks holda allaqachon ularni ham bosh maydon sari quvib kelgan bo‘lardilar. Talx har tomonga alanglay boshladi-shahardan chiqmoq uchun yo‘l va bir ishonchli hamroh izlamoqqa tutindi. Yon-verini ko‘zdan kechirarkan, hoynahoy barcha darvozalar g‘anim ilkida bo‘lsa kerak, deya xayol qildi. Nihoyat nigohi ila bir kosib birodarini topdi-yu u tomonga otildi... Ikkisi uzun rasan (chilvir, arqon) olishib, rasadxona tarafga chiquvchi darvozaga bordilar. Darvoza berk edi, uning oldida bir to‘da xiyonatchi navkarlar turar edilar. Shokir Talx otashin bo‘ldi-yu g‘udrandi:


    -Bu tojdorlar kasriga dunyoda ham ma’ni qolmadi. Ini og‘aning yaqosidin olsa-ya! Qiyomat yaqin ko‘rinadur... astag‘furilloh!..


    -Ne deb g‘o‘ldiraysiz, Talx?-deya so‘radi uning turishidan hayratlangan hamrohi.


    -Qani, ketduk, deyman.-dedi Shokirning zardasi qaynab.


    Ular devor oshmoq uchun qulay joyni izlab kezina boshladilar. Allaqachon shaharning to‘s-to‘poloni chiqib ketgandi. Barchaning yuzu ko‘zida ulug‘ bir sarosima, harakatlarida tahlika zohir edi. Odamlar nihoyatda shoshib, jonsarak alpozda u yoqdan-bu yoqqa o‘tib borardilar va shu jonsarakliklariga uyg‘un tarzda tez-tez hamda muxtasar so‘zlab ham qo‘yardilar. Shu o‘tgan qisqa muddat mobaynida go‘zal boshkentdan, qadim Isfahondan fayzu halovat arib ulgurgandek edi. Hamma narsa go‘yo xira qora parda ortiga o‘tib borayotgandek ko‘rinardi. Yo‘l chetlaridagi borliqqa chiroy baxsh etgan anvoyi gullarning rangi endi uniqqanday, o‘zining jilvakor tusini yo‘qotgandek. Qator qad rostlagan sapidor (terak)larning ham yashil rangi qorayib-siyohlanib borardi go‘yo. Ha, musulmon dunyosi hamisha tildan qo‘ymagan, tinmay Ollohdan tilagan fayzu baraka faqat va faqat tinchligu omonlik tufayli ekan. Agar yurtdan halovat arisa, hamma narsaning bir zumda zeru zabar bo‘lmog‘i hech gap emas ekan.


    Shaharda g‘ala-g‘ovur, parokandalik va eshu g‘animning o‘zi bilan o‘zi ovora bo‘lganligi bois ikki kosibning devor osha shaharni tark etganligini biron kimsa payqamay qoldi.

    Ahli rasadxona shahar yuqorisida bo‘layotgan shovqin-suronlarni elas-elas eshitgan esalar-da, asli hodisotdan bexabar edilar. Bundayin shum g‘avg‘o ilm ahlining yetti uxlab tushlariga ham kirmasligi aniq edi. Chunki ular saljuqiy saltanatning va ayniqsa, buyuk sulton Malikshohning kuch-qudratiga, idora usuliga shubha ila qaramoqlik xayolidan yiroq edilar. Illo rasadxona va ilmu urfonning barqarorligi ham sulton hazratlarining himmatu e’tiborlari bois edi. Buni ilm ahli juda yaxshi anglardilar va bu borada Ollohga shukronalari behad edi.


    Voqeani Shokir Talx lafzidan eshitgan Xayyom zaruriy tadbir ilinjida o‘yga botdi. Bosh maydon uzra muzaffariyat nashidasini surayotgan ekanlar, demak, vaziri a’zamu ahli devonni hibs etganlari aniq. Agarki qatli om qilib ulgurmagan bo‘lsalar taqi. Vaziri a’zam itoatidagi qo‘shin qaerda qoldiykin? Nahotki u ham xiyonatkorlar tarafiga og‘gan bo‘lsa?! Sohibi devon hazratlari omonmikinlar ishqilib? Yoki xusumat va hasad girdobida qolgan Takash va ... Xayyom tuyqus Talxga o‘grilib, so‘radi:


    -Supa uzra amirul shuaro Qazviniy ko‘rinmadimi?


    -Ko‘rinmadi chog‘i.-degan Talx ikkilanib, yonidagi hamrohiga savol nazari ila qaradi. Undan ham tayinli javob ololmagach, Ha, u yo‘q erdi. -dedi qat’iy.


    Xayriyat, deya o‘yladi Xayyom biroz yengil tortib, yaxshiki bunga bosh qo‘shmabdi u badkirdor. Taqi kim bilur? Bular ko‘rmaganliklarini aytdilar xolos... Darvoqe, ne tadbir qo‘llamoq joiz?..


    -Mikoil! -deya chorladi u nihoyat u yon-bu yonga alanglab, ayiqbozni qidirarkan, yuz-ko‘zida qat’iyat aks etib.


    -Labbay, xojam.-dedi uning o‘trusida qo‘l qovushtirgan Mekoil.


    -Eng uchqur otni mingaysen va Sulton hazratlari huzuriga yelgaysen. Xiyonatkorlarning qilmishidan boxabar etgaysen.


    -So‘ng o‘z ishorasi ila keltirilgan qog‘ozga tezkor noma bitdi, unda bo‘lib o‘tgan hodisotlarni juda muxtasar bayon etdi va nomani Mikoilga tutqazarkan dedi,- Ushbuni sultonimizning o‘z qo‘llariga topshirgaysen. Qani, Olloh yor bo‘lg‘ay. Ollohu akbar!..


    Mikoil ot sari chopib borarkan, Rindoniyga dedi:


    -Polvonni unutmag‘aysiz, og‘a.


    Mikoilning qorasi qir ortiga yashiringach, fursat g‘animat bo‘lganligi, Xayyomning ayni paytida tadbir qo‘llaganligi ayonlashdi. Chunki hademay shahar tomonda bir to‘da otliq sarbozlar ko‘rindilar.


    Xayyom o‘z izmida bo‘lgan hamrohlarini vahima qilmaslikka, tahlikaga tushmaslikka undarkan, irodasini bo‘lg‘uvsi sinovlarga va hatto azob-uqubatlarga chog‘lardi. Anovi yarog‘langan hayvonmijozlarga ahli rasadxonani qarshi qo‘ymoqlikdan ma’ni yo‘q. Baribir ularning qo‘llari baland kelgay, chunki xoma va kitob tutgan qo‘llar birovning joniga qasd qilmoqlikka qodir emas. Mabodo to‘qnashuv ro‘y berganida ham ilm ahlining mag‘lubiyati aniq. Ularning jonlarini omonda saqlamoqlik esa avvalo Xayyom qo‘llaguvchi tadbirga hamrishta edi.


    Filhaqiqat, yuz chog‘li suvoriylar yetib kelib, rasadxona atrofini xalqaga oldilar...


    Bu mahal shaharning bosh maydoniga jam bo‘lgan avomning ro‘baro‘sida oyoqlaridagi titroqni sezdirmaslikka urinib, g‘oz turgan Muhammad Takash o‘ng ilkini ko‘tarib, xaloyiqni jim bo‘lishga undadi. Uning ishorasidan so‘ng, o‘tgan kechada ne voqealar ro‘y berganligini bilmoqqa intiq bo‘lib turgan, biroq ana o‘sha noayonlik ortidan tinmay so‘zlayotganligi bois shovqini shaharni boshiga ko‘targan odamlar tezdagina tina qoldilar. Takash bunday bo‘lishini kutmagandi, shuning uchun shahriston uzra yastangan sukunat uni taqi dovdiratib qo‘ydi. Bir muddat so‘zsiz turdi-yu, so‘ng orqasida turgan Qazviniyning «Bardam bo‘ling, shahzodam!» degan rag‘batidan dadillanib, gapira boshladi:


    -Aziz fuqaro! Ma’lumingizkim, ko‘hna Isfahonda fisqu fujur in qurib, turfa jodugarlar, iymoni zaif shofe’inlar ko‘paymoqdalar. Ular sultonning pinjiga kirib, hatto saltanat boshiga ham chiqib olmoqdalar. Natijada nujumparastlik avj olib, kufru zalolat ildiz otmoqda. Bu esa Islom zaiflashuviga olib kelmoqda. Shunday ekan... -Takash og‘ir bir yutindi, ichida nimadir qalqib ketdi. -Shunday ekan, ulug‘ padarimizdan meros qolgan mamlakat idorasini o‘z ilkimizga olmoqlikka jazm etdik. Olloh taoloning irodasi ila buyuk Islomga kuchu jahd bermoqlik sharafi sizu bizning yelkamizga tushganligi muborak bo‘lg‘ay!


    Biroq u kutganidek olqishlar taralmadi. Ne hol ro‘y berayotganligini anglab yetolmayotgan xaloyiq lolu karaxt turardi. Bu Takashni battar esankiratib qo‘ydi.


    -So‘zni muxtasar qilg‘aysiz, shahzodam!-deya shipshidi orqadan Qazviniy.


    Valekin Takash boshqa biron so‘z aytolmadi, ko‘zlari olaygancha avomga tikilib, yutina-yutina turaverdi. Buni payqagan Qazviniy quyiroqda turgan jarchiga ma’noli ishorat etdi. U supa ustiga chiqib, baland va jarangdor ovoz ila avvaldan yod etgan so‘zlarini hayqirib ayta ketdi. Ya’ni jarchi shahzoda Muhammad Takash ibn sulton Alp Arslon o‘zini sulton deya e’lon etajagini, endi jamiki davlat ishlari uning amru irodasiga dohilligini, toki maxsus ijozat bo‘lmaguncha shahardan chiqmoq, unga kirmoq, tunda ko‘chada yurmoq va boshqa ko‘plab nimarsalar ma’n etilganligini tinimsiz takrorlamoqqa tushdi.


    Takash o‘zini ancha o‘nglab olganligi bois, kibru viqor ila endigina a’yonlariga aylangan bir necha kishilarni ergashtirib, shohsupani tark etayotganlarida maydon chetida navkarlar qurshoviga olingan Umar Xayyom va uning shogirdlari Vositiy hamda Isfazariy ko‘rindilar. Ularni ko‘rdi-yu Takashning taqi turqi o‘zgardi. Bu holatini anglaguncha bo‘lmay najot izlab Qazviniyga qaradi. Shoirlar amiri esa darhol g‘ilay solorga ularni to‘g‘ri zindonga olib borishlikni amr etdi. Chunki bu nujumparastlarning, ayniqsa, Xayyomning xalq o‘rtasida obro‘si baland edi. Ular zindonband etilganliklarining pinhon tutilmog‘i avom o‘rtasida vujudga kelajak norizolikning oldini olmog‘i tayin edi. Amirlik mansabidan sarmast bo‘la boshlagan g‘ilay solor valine’matlari farmonini tezlikda bajarmoqlikka oshiqdi...


    


    3


    


    Vaziri a’zam zindonning tor va qorong‘i xonasida behalovat o‘ltirar ekan haligina sodir bo‘lgan voqealarni xotirasida qayta tiklamoqqa urinardi. Shuuridagi ana shu xohish asnosida xavotirli nigohi xonaning kichkinagina tuynugiga intiq tikildi. tutilmog‘i avom o‘rtasida vujudga kelajak norizolikning oldini olmog‘i tayin edi. Amirlik mansabidan sarmast bo‘la boshlagan g‘ilay solor valine’matlari farmonini tezlikda bajarmoqlikka oshiqdi. Hali tong otmadi chog‘i. U egnidagi xonaki chakmoniga bir qur qarab qo‘yarkan, ilki ila boshidagi taqyasini paypasladi-da, xiyonatkorlar tuzukroq kiyinib olmoqqa ham imkon bermaganliklarini esladi. Shu o‘tgan oz muddat ichida nimalar ro‘y berdi o‘zi?..


    Aslida keksa vazir yoshi o‘tib qolganidanmi yoxud boshidagi tafakkur tug‘yonlari boismi, kam uyqu edi. Biroq bu kech ne g‘aflat bosdiki, xufton namozini ado etiboq ko‘zlarini uyqu elitdiyu to‘shakka yon berdi. Iblis alayhila’naning makrini qarang-ki, uyquning zo‘ridan shaharda kechgan shuncha to‘s-to‘polonni ham sezmabdi. Bo‘lmasa, u sulton boshkentni tark etgandan buyon go‘yo shahar darvozasida qoyim turgan tungi posbon misol hamisha sergak edi. Ming nadomatkim, bu kecha xushyorlikni unutdi, g‘animlarning hufiya rejalari ijobati uchun imkon yaratib qo‘ydi. U o‘z xobgohida qachonlardan beri ayro tushgani-mast uyqu og‘ushida edi. Bir zamon vaziri a’zamning boshqa payt bo‘lsa bundayin yumushga aslo jur’at etolmasligi ayon, kichik xizmatchilaridan birovi xobgohga dod sola kirib keldi. Nizom ul Mulk uyqudan uyg‘onib, hali o‘zini o‘nglab olmasidan, ne hodisa ro‘y berayotganligini ilg‘amasidan xonani shaqir-shuqir, dupur-dupur tovushlari bosib ketdi. Chunki bir necha qurollangan sipohiylar xonaga chopa kirib, u ichra doira bino etdilar.


    -Bu ne adabsizlik?! -deya hayqirdi vaziri a’zam o‘rnidan qo‘pib.


    Oxirida kirib kelgan solor unga mag‘rur boqarkan, dedi:


    -Shahzoda Muhammad Takash ibn Alp Arslon janobi oliylarining farmonlariga binoan siz bandi etildingiz.


    Vaziri a’zam ana shundagina poytaxtda xiyonat ro‘y berganligini angladi. Angladi-yu aqli kalta bu sipohi-yu ularning soloriga qaytib bir so‘z demadi. Bularga so‘z aytmoqlik devorning qulog‘i bor deya o‘ylamoq ila barobar edi.


    Ne bo‘lganda ham vaziri a’zamga aziyat yetkazmoqqa bu avboshlarning birortalari jur’at qilolmadilar. Boshkentda harchand qiyomat qo‘pib, har bir sak o‘z sohibidan yuz o‘girmoqqa hozir turgani bilan bularni keksa Nizom ul Mulkning salobati bosdimi yoxud farmoni oliyni kutib shunday qildilarmi, biron bir nojo‘ya sa’y etmadilar. Faqat zindonning alohida xonasiga kiritib, eshik oldiga bir emas, ikki emas, to‘rt sipohiyni posbon etdilar. Zindon xizmatchilari tugul hatto zindonbonga ham ixtiyor bermadilar. Bu voqeotlarni ko‘rib, kuzatgan bir zakiy zot topilgudek bo‘lsa, shahar uzra va uning chekka-chekkalarida ham shavkatli sulton Malikshohning haybatu ruhi ogoh turganligini fahmlamog‘i mumkin edi.


    Mana endi qorong‘u zindonda o‘ltirgancha o‘zini o‘zi g‘adablamoqda. Umr shomida endi bu ne g‘aflat, ne sharmandalik bo‘ldi? Sulton hazratlari unga inonib qoldirgan boshkentni, taxtni bir zumda oyoq osti qilmoqliklariga imkon bersa-ya! Shu paytgacha Isfahon ichra ne hodisotlar ro‘y berdi ekan? Malikalar, shahzodalar omonmikinlar? Ishqilib ularning qoni to‘kilmasin! Amirullashkar qaylarda qoldiykin? Yoki uni?.. Umar Xayyomchi?.. Ular ila qay yo‘l ila robita o‘rnatmog‘i mumkin? Keksa vazir zulmat ichra noayonlik og‘ushida karaxtlanib borarkan, ogoh odam shohu, dunyodan ogoh bo‘lmagan shoh esa ojizu notavon kimsaga o‘xshab qolmog‘ini taqi bir bora anglardi.


    Tashqaridan odamlarning shovqin-suronlari elas-elas eshitilardi. Tong otmoqda chog‘i?.. Shu payt eshik ochilib, ro‘baro‘sida zindonbon paydo bo‘ldi. Uning ilkida ancha uringan obdasta bor edi.


    -Assalomu alaykum, hazrati oliylari!-dedi u egilib.


    Vaziri a’zam unga savol nazari ila mag‘rur tikilib turardi.


    -Bomdodga tahorat olsangiz deb...


    -Sen kimsen? -so‘radi vazir biroz g‘azab ila.


    -Zindonbonmen.


    Nizom ul Mulk uning so‘z ohangidan ortiqcha gap lozim emasligini tushundi.


    Zindonbon ustaomon odam edi. U sulton Malikshohning qudratini, mana bu bandi vaziri a’zamning esa aqli donishini fahmlaganligi bois saljuqiy saltanatning inqiroziga inonmas, mazkur to‘s-to‘polonlar vaqtincha ekanligiga aqli yetib turardi. Shul bois ta’ma ilinjida otni qamchilardi.


    -Mendin Umar Xayyomga xabar ber. Qog‘oz keltir, noma bitib berurmen. -dedi vaziri a’zam tahorat olarkan.


    -Meni qayta kiritmoqlari dushvor. -shipshidi zindonbon.


    Eshik shaqirlab ochilib, bir sipohiyning qorasi ko‘rindi.


    -Nega imillaysen, hoy, zulmat sohibi?!-deya dag‘dag‘a qildi u. -Tez bo‘l!


    -Sa’y etib ko‘r. -dedi shivirlab vazir.


    Biroq zindonbon uning oldiga qaytib kirmadi (ehtimol kiritishmagandir). Umar Xayyomni ham bandi etganliklarini keyinroq eshitdi. Biron bir tadbir qo‘llamoqlikka qancha urinmasin harakatlari nafsiz qoldi. Eshik oldidagi sarbozlar isyonning so‘nggi kunlarigacha u yerni tark etmadilar. Vaziri a’zam malika-yu shahzodalar hibsda, Xayyom zindonda, Isfahon amiri raxnda ekanligidan xabar topgach, kutmoqdan, Ollohga tavakkul qilmoqlikdan o‘zga chora yo‘qligini tushundi...

    Muhammad Takash nihoyat sulton Malikshoh saroyiga, yanaki mamlakatning eng nufuzli mashvaratu kengashlari o‘tguvchi xosxona-taxt poyiga kirib bordi. U bu yerga ko‘p bor kirgan va aytmoq joizki, bu muhtasham qasrning har bir ustuni, qandilu darichasidan tortib naqshlaridagi turfa jilolarigacha unga juda yaxshi tanish edi. Avvallari kengash yoxud boshqa biron yig‘in bahona huzuri muborakka kirganida, qasrdagi har bir nimarsaga, ayniqsa, uning hashamat va ulug‘vorligiga havas ila tikilar, goho bularning bari o‘ziniki bo‘lishi mumikinligini o‘ylab, yuragi orziqib ketar, bu orziqish ortidan ko‘nglida sultonga nisbatan kuchli nafratu hasad vujudga kelardi. Biroq unda bu qasrga kirganida va hattoki sultonning o‘tlig‘ qahriga ro‘baro‘ kelganida ham vujudida hozirgidek titroq, tushuniksiz qo‘rquv kezinmasdi, shuurini ishg‘ol etib, o‘z xohishiga bo‘ysundirmasdi. Ayni damda esa, buyuk saljuqiy saltanatning tillodan yasalgan ulug‘vor taxtiga tikilib turarkan, jismida nimarsadir quyiga tomon oqa boshladiki, bo‘g‘inlari bo‘shashib, suyaklari toldi, yuragi ostiga tosh qadalgan misol pastga osilaverdi. Tanidan mador ketdi, ko‘zlari namlangan mengiz bo‘lsa, og‘zi quruqshadi. Vujudini titroqqa solgan boyagidan ham ko‘ra kuchliroq qo‘rquv paydo bo‘ldi. Oqir-og‘ir yutinarkan, o‘rtandi, dod deb yuborgisi keldi. Shundagina u o‘zining naqadar ojiz ekanligini, aslida mamlakat taxti uchun yaralmaganligini angladi. Anglagan sari xo‘rligi keldi, bariga qo‘l siltab, tog‘u toshlarga ketmoqni istadi. Biroq endi kech edi, borliqda karvon ortidan ko‘tarilgan gardgina qolgandi. Endi ortga chekinish mumkin emasdi...


    Bolaligida padari sulton Alp Arslon uni xushlamaydigandek tuyulaverardi. Turli anjumanlarga, ayniqsa, harb ilmiga bois mashqlarda-chavandozlik yoxud qilichbozlik kabi saboqlarda sulton otasi unga u qadar ro‘yxushlik bermas, hamisha bir yoshga katta bo‘lmish o‘g‘li Jaloliddin Malikshohga mayl bildirardi. Uning har bir harakatlaridan va hatto nuqsonlaridan ham zavqlanar, agar biron borada qoyil qoldirsa bormi, tinmay olqishlardi. Unga sayin Jaloliddin kundan-kun har sohada mohir bo‘lib, jussasi yiriklashib, to‘lishib, bilaklariga kuch quyilib borardi. U chinakam zabardast yigitga aylanib, ulug‘vorlik kasb etaverardi...


    Takash ila esa undayin munosabatda bo‘lmasdi, hattoki ko‘pincha unga e’tibor ham qilmasdi. Buni Takash o‘zining kanizakdan tug‘ilganligi tufayli deb bilar va shul sababli ham tobora ezilib, pismiqlashib borardi. Bola qalbiga bu muomala qattiq ta’sir etganligidanmi, padaridan ham, shahzodalar uchun majburiy bo‘lgan harb mashqlaridan ham uzoqlashaverdi. Nisbatan kuchsiz va jur’atsizligi ham shundan ediki, biron yumushni qilishdan avval uzoq ikkilanib, oqibatidan shubhalanib, hurkib turardi. Bu fe’li uni ulg‘aygach ham tark etmadi, aytmoq joizki, mudom ta’qib qiladi. U faqatgina kabutarlar davrasidagina o‘zini erkinu ozod va hattoki jur’atli sezardi. Ehtimol biron bir insonshunosmi yoxud qalbshunosmi topilib, Takashni taftish etsa-yu va uning ho‘yini to‘la anglasa, har qandayin raqibni unga kabutarlari parvoz etganda ro‘baro‘ qilarmidi. O’shanda balki u mislsiz pahlavonga evrilib, har ne g‘animni yakson etarmidi. Uning kabutarlarga oshiqligini bilgan odam bunga ishonishi tayin edi.


    Avval aytilganidek, taxtga o‘ltirmiz saljuqiy hukmdorlar atrofidagi tojga dahl qilishi mumkin barcha da’vogar jigarlarini bir chetdan qatl etaverardi. Takash o‘zining hamon tirik yurganligiga goho hayron bo‘lar, ishonmasdi ham. Nega endi og‘asi sulton Malikshoh uning joniga qasd qilmadi- u huddi mana shuni tushunolmasdi. Sulton Malikshoh esa inisini nechun qatl etmaganligini juda yaxshi bilardi, bilganligi uchun ham o‘ylagan rejasining intihosini kutibmi yoki boshqa bir murodi bormi, jon qasdini kechiktirardi. Takash, ayniqsa, bolaligida bir umr qisinib-qimtinib, o‘ksinib yashadi. U hamisha Jaloliddinga hasad qilardi, biroq jur’atsizligi bois hasadu nafratni ham evlay olmasdi, yelkasini qisib, ezilgani-ezilgan edi. O’z mag‘lubiyatini omadsizlikka yo‘yib va hatto jismidagi tug‘ma, nuqson mengiz tushunib, bosh ko‘tarmoqdan tiyilardi. Bu otasiga yoqmas, og‘asi esa uning bundayin kechmishlaridan huzurlanardi. Ana o‘sha huzur (yoki uning humorimi) sultonni hanuz tark etmas, o‘z jigarining mag‘lubiyatidan, alamzadaligidan zafar nashidasini surardi. Takash uning yengib, bo‘yinsundirib yashashdek insoniy tuyg‘usiga posangi vazifasini o‘tardi. U inisidagi hasad o‘tini yana va yana alangalatib, uning ojiz boqishlaridan, pinhoniy to‘lg‘onishlaridan qalbida huzur tuyardi. Shuning uchun ham uni qatl etmasdi.


    Muhammad Takash taxtga o‘ltirolmadi, oyoqlari titrab, quyidagi kursiga cho‘kdi.


    -Shahzodam!-dedi Qazviniy xushomadgo‘ylarcha ta’zim qilib, -Endi bu taxt sizniki. Uni muborak eting!


    -Keyin. -deya Takash boshini egdi. -Toliqdim... Amir eting, tanavvul va may hozirlasinlar.- U chindan-da xorg‘in va ayanchli ko‘rinar, tobora cho‘kib borayotganligini o‘zi ham sezar, his qilar, shuning uchun chorasizday tuyulardi.


    U bundan bo‘lishini kutmagandi, taxtga o‘ltiramanu buyuk saltanatni idora qilishga tushaman, deb o‘ylagandi. Lekin unday bo‘lib chiqmadi, mana o‘shal taxt ro‘baro‘sida turibdi, ikki qadam bossa yetadi. Biroq ana o‘sha ikki qadamga holi kelmadi. Endi hech qachon bu taxtga o‘ltira olmasligiga uning aqli yetdi, faqat buni to‘la tan olishni istamagani kabi boshqalar bilib qolishlarini , siridan voqif bo‘lishlarini ham xohlamasdi. Qolaversa, mamlakatni idora etmoqni nimadan boshlamoq lozimligini ham bilmas, vaziri a’zam tartib bergan davlat tizimining sir-asrorlaridan bexabar edi. O’zi tan olmasa-da, saljuqiylar davlatida barqaror bo‘lgan devonlarning yumushlariga-da aqli yetmasdi. Shul bois endi u o‘z xatosining alamini may zahridan ola boshladi. Devonning bo‘yin egmagan amaldorlarini qatorasiga zindonband etaverganliklaridan davlat ishlari o‘lda-jo‘lda qoldi. Shahar hayoti izdan chiqdi, o‘g‘rilik, talonchilik ko‘paydi. Sulton Malikshoh taraf jon qayg‘usiga tushgan ba’zi mansabdorlar, katta savdogarlar pinhona shaharni tark etmoqqa tushdilar. Xullas, ko‘hna Isfahon xiyonat botqog‘iga botib, boshini zulmat qopladi.


    Shohona dasturxon uzra sarxush o‘ltirganlarida o‘zini vaziri a’zam darajasiga ko‘targan Qazviniy Takashni Nizom ul Mulk va Xayyomni qatl etmoqqa undadi, hech yo‘q qatlga ijozat berishligini o‘tindi. Bu kabi qistovlar keyingi kunlarda ham muntazam davom etdi. Ammo Takash qay ahvolda bo‘lmasin uning bu o‘tinchini qat’iyat ila rad etardi. U qalbining bir burjida saqlangan chimdimgina nur tufayli bu ikki insonning ulug‘ maqomini his qilardi chog‘i.


    Filhaqiqat, Muhammad Takash qilg‘ilikni qilib qo‘ygach, bu qilmishining oqibatini o‘ylab, vahimaga tushaverdi. Maishatga va ayniqsa, ichkilikka ruju qo‘ydi, kechalari uyqusini yo‘qotdi. Ehtimol chindan ham sulton Malikshohning Olloh bergan biron xislati bormidi yoxud bu taxti oliy afsunu amal ila barqarormidi, har qalay Takash toj kiyib, o‘shal taxtga o‘ltirmoqqa jur’at etolmasdi.


    Oradan bir necha hafta o‘tgach, shoirlik to‘nini yopingan makkor Qazviniy bu telbamonand, o‘zi aytmoqchi, xezalakmijoz shahzodaga inonib, xato qilganligini tushunib yetdi. Anglab yetdi-yu jon qayg‘usiga tushib qoldi...

    Sulton Malikshoh Jayhun uzra ko‘priklar qurishni nihoyalab, Termiz fathini ko‘zlab qadim daryo sohilida o‘ltirganida padari buzrukvorining qismatini taqi bir bora yodiga oldi. U huddi mana shu joyda, manov shashtli daryo guvohligida Yusuf otlig‘ cho‘bonning tig‘iga ro‘baro‘ kelgan edi. Uning valiahdi ham yana shul manzilda turibdi. Erta tongdan Termiz sari yurish boshlaydi. Malikshoh Termizni ham, Buxoroni va umuman butun Movarounnahrni ham hech qanday malolatsiz qo‘lga kiritmog‘iga ishonar, Ahmadxonning o‘ziga munosib raqib emasligini juda yaxshi bilardi. Biroq hozir uning yuragini nechukdir mahzunlik egallab, bashar boshida hamisha tig‘ tutib turgan urush, qirg‘inbarotlardan soviy boshladi. Shuurida o‘z taqdiriga nisbatan ojizona isyon vujudga keldi. Mijjalari achishib, bag‘ri o‘rtandi. Dunyoning yarmiga hukmron bo‘lgan saljuqiy sulton ayni damda dod solmoqni istardi. Lekin hozirgi ko‘yini o‘zi anglamas, bu bandaning o‘z sohibiga, yanada ravshanrog‘i, o‘z asliga intilishi ekanligini tushunolmasdi. Shuningdek, bu holi o‘tkinchi edi, hademay qudratli va viqorli sulton Malikshohning o‘z suratiga taqi qaytmog‘i aniq edi.


    Tong saharlab Termiz sari yurish boshladilar. Mo‘r-malax singari adog‘siz qo‘shin bu qadim shaharni hech qanday qarshiliksiz egalladilar. Oradan bir hafta o‘tgach esa saljuqiy lashkar Buxoro bo‘sag‘asida turardi. Qoraxoniy hukmdor Ahmadxonni tor-mor etish, lashkarining zaifligidanmi yoxud avomning unga qarshi bo‘lganligidanmi, u qadar mushkul kechmadi. Bir kunda Buxoroi azim Malikshoh ilkiga o‘tdi. Ahmadxonni tutib, bandi etib, Isfahon sari yo‘lladi. Bu ila malika Turkon Xotunga o‘z mehrini ayon etmoqchi bo‘ldimi va yoki uning nasabini kamsitib, pinhona huzur topmoqchimidi- noma’lum. Har tugul so‘nggi qoraxoniyzodaga shafqat qilgani rost.


    Undan uyog‘i Shosh, Sayram, Andigonu O’zgan kabi yirik shaharlar esa-da, Saljuqiylarga u qadar qarshilik ko‘rsatmadilar. Nihoyat sulton Malikshoh Qashqar sari ko‘z tikkanida, uning xonidan elchilar keldi. Qashqar xoni sovg‘a sifatida olam-jahon oltinu kumush va arg‘umoqlarni yo‘llab, sulton Malikshohga boj-xiroj to‘lamoqqa tayyor ekanligini, uning nomini xutbaga qo‘shib o‘qitishligini ma’lum qilgan edi. Malikshohning suvratu ismini oltin tangalarga zarb etib yo‘llabdi. Bundan sulton benihoya shodlandi va Qashqarga yurish qilmasdan ortiga qaytmoqlikka jazm etdi. Ayni mana shu paytda uning huzuriga Mikoil yetib bordi...


    Sulton g‘azabnok bo‘ldi va o‘sha onning o‘zidayoq xos navkarlarini otlantirib, bir qism zarbdor qo‘shin tuzdi-da, boshkentga yo‘lladi. Qo‘shin amiriga Isfahonni zudlik bilan egallab, xiyonatkorlarni beshafqatlarcha tor-mor etmoqlikni amr etdi. So‘zining so‘ngida sohib devon Nizom ul mulk va amirul fuzalo Umar Xayyomni ne tadbir ila bo‘lsa-da omonda saqlamoqlikni buyurdi. Ushbu farmonni berdi-yu donishmand ustozi Nizom ul Mulk va lutfi xo‘b nadimi shoir Umar Xayyomni dil-dilidan sog‘inganligini his etdi. His etdi-yu bag‘ri sim-sim o‘rtandi. Manov olis yurtlarda, chang-to‘zon va dashtu biyobonlarni kezaverib, qon to‘kaverib hamda faqatgina eranlar orasida yuraverib dag‘allashgan sarbozlarning hayqiriqlari, otlaru fillarning bo‘kirishlari, yarog‘laru arobalar, manjanaqlar shaqir-shuquri ostida buyuk bir sog‘inch ila angladiki, ul ikki ulug‘ zot naqadar go‘zal va dilbar insonlar ekan. Demakki, to‘zonu baqiriqlarga to‘la bu dunyoda, ul ikki ziyopesha birisi tunda Oy, birisi kunda Quyosh yanglig‘ ekanlar. Ko‘p ilmlardan boxabar bo‘lgan sulton ilmning, hikmatu ziyoning ma’nisiga mana endi taqi bir bora yetdi. Ilmu san’atga, olimu fuzalolarga homiylik qilmoq- bu hali ilmni anglamoq emas ekan. O, battol Takash! Seni ini demoqlikdin or eturmen. O’shanda nechuk seni ham qatl etmadim?! Nechuk bo‘g‘zingga cho‘g‘ tiqmadim?! Babibir kanizakdan bo‘lganligingg‘a bording sen xiyonatkor. Yo alhazar! Shundayin buyuk saltanatning poytaxtini egallamoq shunchalar oson bo‘lsa-ya?! Vaziri a’zam g‘aflatda qolmish chog‘i. Men kimga ishondimu dorussaltanatda bunchalar oz qo‘shin qoldirdim? Asli aybdor men, asli g‘ofil men!.. Sulton ot uzra Isfahon sari borarkan, tinmay o‘zini g‘adablardi. U saltanatni yoxud taxtni yo‘qotishdan vahmga tushmasdi, ular uchun qayg‘urmasdi. Uni otashin etib, alamga solgan xiyonat va aziz kishilarining qorong‘u taqdirlari edi. Takash hukmdorlikni evlay olmasligini u yaxshi bilardi va poytaxtni ham, taxtni ham tezlikda qaytarib olmog‘ini sezib turardi. Biroq nobakor inisi o‘shal ongacha biron mudhish yumushni amalga oshirib qo‘ymog‘i mumkin. Malikshoh shundan qo‘rqardi. O, xiyonat olovida jizg‘inak bo‘lgur Takash, ilkimga tushg‘aysen hali!..


    Bu paytga kelib saljuqlar saltanatining sarhadlari hofiqaynda (Sharqu G’arbda) bir yoni Shomu Ajam, bir yoni Rumoyu Vizantiyadan Rofidayn (Messopotamiya) gacha, buyog‘i Qay (Mo‘g‘uliston), Chin (Xitoy) o‘lkalarigacha cho‘zilgandi. Bu juda ham ulkan bir mamalakatni tashkil etardi. Sulton Malikshoh o‘zining shuuri-yu shamshiri va quvvai hofizasi ila mana shu cheksiz-chegarasiz saltanatni idora etardi. U har qanday g‘animning ko‘ziga tik boqishga, shamshiriga shamshir urishga qodir edi. Valekin shuncha kuchu qudrati ila xiyonatning hiylasi qoshida g‘ofil g‘oldi. Yo‘q, Takash bundayin kabir yumushga qodir emas. Uni biron bir ustomon yo‘lga solganligi shubhasiz. Kim bo‘lishi mumkin o‘shal ustomon? O’zgalar huzurida otga dadil minolmaydigan, shamshir qay tomonga osilishini bilmaydigan kabutar jinnisi taxtga da’vogarlik qila olarmidi. Taxtga ro‘baro‘ kelgan taqdirda ham unga qay tarafdan o‘ltirishni bilmas. O’zing ojizlarning ojizi bo‘lsangu!.. Yoxud ismoiliylar bosh qo‘shdilarmikin? U yoqda sakvachcha Hasan (Sabboh) quturgandan-quturmoqda. Arslon Tosh ne qildi ekan? Alamit olindimikin? Nahotki inisi Takash ismoiliylar domiga tushgan bo‘lsa? Unda ahvol jiddiy bo‘lg‘uvsi!..


    


    2


    


    Malikshoh yo‘llagan xos lashkar Isfahonga sunbulaning adog‘ida yetib keldi. Bu payt Hasan Sabboh qo‘nim topgan Alamit qal’asini ishg‘ol etish uchun ketgan amirlar amiri Arslon Tosh boshliq qo‘shin ham shahar bo‘sag‘asida turardi. So‘ngroq ma’lum bo‘lishicha, bu qo‘shin Alamitni uzoq muddat qamal qilib turishiga qaramasdan, uni olishga musharraf bo‘lolmabdi, oxir oqibat amir Arslon Tosh ixtiyori ila ortiga qaytibdi. Hozir esa ular Isfahonda ne voqea ro‘y berganligini, ne tadbir qo‘llash lozimligini bilolmay boshlari qotib turar edilar. Mashriqdan sultonning xos qo‘shini yetib kelgach, shahar ostonasida haybatli bir to‘lqin paydo bo‘ldi. Bu to‘lqinning vahimasi, turgan gapki, shahar uzra ham yoyilib, Muhammad Takash qulog‘iga-da yetib bordi va uning yuragiga g‘ulg‘ula soldi. Sultonlikni orzulab, xiyonatga qo‘l urgan sarxush shahzoda o‘sha zahotiyoq adoyi tamom bo‘lib, jon qayg‘usiga tushib qoldi.


    -Yo Olloh!.. -derdi u o‘zini u tomondan-bu tomonga urib, -Tamom bo‘ldim! Xonavayron bo‘ldim!.. Shaytonning so‘ziga yurib... O’z panohingda asra, yo Olloh!..


    Shahar ahli ham oyoqqa qalqa boshladi. Rahnga olingan amirning ixtiyorsiz bo‘yinsundirilgan sarbozlari orasida g‘alayon ko‘tarildi. Shahar darvozasi oldida hayqirayotgan sulton qo‘shinining haybati ularga kuch berdi. Ular izdan chiqqan, to‘s-to‘polonga ko‘milgan shahar hayoti ichra asta-sekin bir boshga ixtiyor bergan xaloskor jamoaga aylana boshladilar. Bir kunning o‘zida ko‘hna Isfahon sulton Malikshohning nomini ulug‘lamoqqa tushdi. Hatto Takashga ixtiyorli sipohiylar ham sulton tarafiga o‘tmoqda edilar.


    Ustomon va hiylagar Qazviniyning anovi hezalak Takashdan allaqachonoq xafsalasi pir bo‘lgan esa-da, biron mo‘‘jiza ro‘y berib, ulug‘ martabalarga erishmoqlikdan ham umidvor edi. Biroq hozirgidek evrilishni kutmagandi. Endi bir chora qo‘llamasa bo‘lmas, aks holda o‘lim sharpasi yovuq ko‘rinadur. U uzoq o‘ylanib o‘ltirmadi, bir pasgina xayolchan turdi-yu ishonch ila o‘rnidan qo‘zg‘oldi. Zindonbonga borib, uning ilkiga katta aqcha tutqazdi. Umri bino bo‘lib bunaqa mo‘l tillo tangalarni ushlamagan zindonbonning ko‘zlari otilib ketmoqqa hozirlandilar.


    -Hojam ne istaydilar? -dedi Qazviniyning qoshida egilib.


    -Biron mushti og‘ir xizmatchingni topib, meni kaltaklashga amr etursen.


    Zindonbonning ko‘z soqqalari bu gapdan so‘ng shu qadar tashqariga otildilarki, ortidagi qizil tomirlari ham ko‘rinib ketdi.


    -Xojam?!..


    -Amrimni bajar, illo bu sirdin kimsa voqif bo‘lsa, boshing ketadur.


    Zindonbon og‘ir bir yutinib, kafti ila bo‘ynini silab qo‘ydi-da, baland ovozda birovni chorladi. Ko‘p o‘tmay ularning qarshisida qop-qora devqomat bir isqirt kimsa paydo bo‘ldi. Endi Qazviniy sho‘rlikning ko‘zlari qinidan chiqmoqqa urindilar. Lekin taqdirga tan bermoqdin o‘za chorasi qolmadi.


    -Mana bu odamni o‘z oshyoningga olib kirib obdon do‘pposlaysen, toki... -zindonbon shunday derkan Qazviniyga sinovchan nigoh tashlab qo‘ydi. -Toki xushi og‘maguncha...


    Isqirt darranda mengiz bir irilladi-da, qop-qora, iflos ilkini shoirning yelkasiga qo‘yib, oldinga siltadi. Qazviniy zindonbonga ayanchli va shuningdek, iltijoli nigoh tashlab qo‘yib, o‘zi bitgan taqdir izmiga bo‘yinsundi...


    O’sha kuni kechga tomon xiyonatchilarga qarshi bosh ko‘targanlar tartibsiz bir ravishda yarog‘ ila ish ko‘rgan bo‘lsalar-da, eng avvalo malikalaru ularning qasrlarini va shahzodalarni himoyatga oldilar. Takashning tarqoq qo‘shinlari ila ko‘cha janglari boshlandi. Hammayoqni qiy-chuv, baqir-chaqiru ohu faryodlar tutib ketdi. Shaharning ba’zi joylarida gurillagan olovlarning tillari osmonning yuzini yalamoqdan beri bo‘ldilar. Ichkaridan berilgan zarbga toqat qilolmagan xiyonatkorlarning shahar darvozasida turgan qo‘riqchilari avvali jon tashvishida, qolaversa, sultonning tarafdorlaridan himoyalanmoq ilinjida o‘z joylarini tark etishga majbur bo‘ldilar. Shomdan so‘ng shahar tashqarisida turgan zarbdor qo‘shin ham birvarakay hujum boshladi. Jangning boshidayoq devor ustidagi yoyandoz va «olov otuvchilar» (saqichni yondirib otuvchilar), joylarini tashlab qochishga tushdilar. Natijada sulton qo‘shinlarining shaharga kirishi osonlashdi. Shundan so‘ng shahar uzra qiyomat qo‘pdi. Qasos o‘tida yopirilgan behisob qo‘shin xiyonatkor sipohiylarni ayovsiz qira boshladi. Takashning tarafdorlari ikki o‘t orasida qoldilar, ba’zilari qurollarini tashlab, tiz cho‘kib, tavba qilmoqqa tushdilar. Biroq ularning iltijolari farmoni oliydan kuch olgan lashkarga aslo kor qilmas va barchalarini bir-bir qilichdan o‘tkazardi...


    Amir Arslon Tosh boshliq qo‘shin sulton hazratlarining farzandlari va zavjalarining himoyasini o‘z nazoratiga olgach, avvalo hukmdorning irodasiga binoan Nizom ul Mulk hamda Umar Xayyomning, qolaversa, sultonning boshqa tarafdorlari jonlarini ham omonda saqlamoq niyatida zindon sari yo‘l oldilar. U yerdan soppa-sog‘ vaziri a’zam, Xayyom va uning shogirdlarini hamda a’zoyi badani ko‘karib, qontalash bo‘lgan, so‘l ilkining suyagi singan Qazviniyni chala o‘lik ahvolda ozod qildilar. Nihoyat zafar tantanalari yangrab, shahar osmonini sulton Malikshoh sha’niga aytilgan olqish xitoblari tutdi...


    Shokir Talx o‘shanda o‘zining hamrohi ila rasadxonadan chiqib, shaharga kirib olgan bo‘lsalar-da, shu paytgacha tahlikada yashadilar. Butun Isfahon ahli singari ularning ham kasb-koru tirikchiliklaridan putur ketdi. Ba’zi kunlari och qolishib, qorinlariga tosh boylashga majbur bo‘ldilar. Go‘daklarning ohu nolalaridan zada bo‘lsalar-da, Takashning beta’sir va ochko‘zu beshafqat navkarlaridan jon saqlash uchun tishlarini tishlariga qo‘ydilar. Sultonning tezroq qaytmog‘ini so‘rab Ollohga iltijolar qildilar. Mana endi muzaffar qo‘shinning na’ralari ortidan tong saharda ko‘chaga chiqdilar. Talx sulton sha’niga aytilayotgan hamdu sanolarga o‘z fe’liga zid ravishda beixtiyor qo‘shilarkan, nigohi shahar ko‘chalari uzra tentiydi. Hozir shaharni mutlaqo tanib bo‘lmasdi: ko‘chalar o‘liklarga, turli qurol-yarog‘u buyumlarga to‘lgan. Qachonlardan beri farroshlar ilki tegib, supurib-sidirilmaganidan ko‘p joylarda ahlatlar ko‘rinar, bir so‘z ila ta’rif etilsa, boshkentni fayzu farishtalar tark etgandi. Ba’zi qulagan, kuyib qoraygan devorlar ko‘zga xunuk ko‘rinsa, u yer-bu yerda mudom lovullayotgan olovlar yuraklarga vahm solardi.


    Shokir Talx va uning hamrohi ehtiyotkor qadamlar ila bosh maydon sari o‘tdilar. Hamma balo mana shu joydan boshlangandi, mana endi u qonga belangan o‘liklarga to‘lib yotibdi. Ana, Takash o‘z hukmbardorligini boshlagan supa-mung‘aygancha turibdi. Yo Olloh! Anov mayyit tanish ko‘rinadurmi? Ha-ha, bu axir Takashning barzangi g‘ilay solori-ku! Uning jag‘i qattiq zarbdan majaqlangan, sog‘ ko‘zi olaygancha ochiq qolgan. Bechora muhtasib Badriyning boshini u huddi shu yerda huddi shunday majaqlab tashlagandi. Qaytar dunyo ekan-da! Yo‘q, itga it o‘limi deganlari shu!..


    Maydonning zindonga eltuvchi tomonida bir to‘p kishilar ko‘rindilar. Ularning oldida Xayyom, uning shogirdlari Vositiy va Isfazariy kelardilar. Boshqalar kabi shoirning ham yuzi so‘lg‘in, ko‘zi ichiga botgan, soch-soqoli o‘sib, ayanchli ko‘rinar, lekin mag‘rur va bardam edi. U kelarkan,ushbuni pichirlardi:


    


    Bu saroyda Bahrom ichar edi jom,


    Endi kiyik, tulki oladi orom.


    Bir umr qulonlar ovlar edi u,


    O’limga qulonday ovlandi Bahrom...

    Sulton dorussaltanatga kuz oxirida-vodiy shahar bo‘lmish Isfahonning tanni junjiktiruvchi izg‘irinlari kezina boshlaganda yetib keldi. Xiyonatkorlar bartaraf etilib, shahar taqi sulton kishilari ilkiga o‘tgandan keyingi muddat ichida boshkent ko‘chalari, maydonu bozorlari supurib-sidirildi, vayron bo‘lgan bino-yu devorlar qayta tiklandi. Xullas, shahar husnida kuzga monand kulrang-qoramtir rang g‘olib bo‘lsa-da, unga fayz qayta boshladi. Odamlarning yuz-ko‘zlarida tabassum, muomalalarida taqi avvalgidek mutoyibalar paydo bo‘ldi. Bozorlar gavjumlashib, rastalarga baraka kirdi. Shahristondagi hunarmandlar do‘konu hujralarida yana hayot nafasi ufurib, turfa gap-so‘zlar eshitila boshladi. Ko‘hna Isfahon baralla quchoq yozib, o‘z sohibini kutib oldi. Qal’a devorlari uzra karnay-surna-yu do‘mbiralar yangradi.


    Sulton Malikshoh choparlar orqali shaharning o‘z ilkiga o‘tganligini eshitgan bo‘lsa-da, poytaxt bo‘sag‘asiga ruhsiz bir kayfiyatda yetib keldi. U huzuriga peshvoz chiqqan Nizom ul Mulk va suhbati xush nadimi Umar Xayyom ila quchoqlashib ko‘rishgach, qalbida ajib ravshanlashuv ro‘y berdi. Xorg‘in va so‘lg‘in yuzini tark etganiga necha kunlar bo‘lgan tabassum yana chehrasiga qaytdi. Cho‘lning samum- (garmsel)larida qoraygan yuziga oppoq tishlari marjon bo‘ldi. U o‘z inisidan ko‘rgan xiyonat tufayli ancha iztirobga tushib, darg‘azab bo‘lgan edi va ana shu kechmishlari uni toliqtirgandi. Biroq endi angladiki, ul toliqish, yaqin va suygan kishilarining sog‘inchi qoshida hech ekan. Sulton chindan ham o‘z yaqinlarini juda-juda sog‘ingandi...


    Malikshoh shunchalar horigani bilan ertasi kuniyoq xiyonatkor Takashni ko‘rmoqni, uning basharasiga bir bora razm solmoqni ixtiyor etdi. Hukmdorning amri vojib-Takashni sultonning ko‘pchilikdan pinhon bo‘lgan kichik hordiq xonasiga keltirdilar. Uning oyoq-qo‘llari ozod edi, yuzi-yu tanasida zo‘rlikning, zarblar yoxud qiynoqlarning hech qanday aksi ko‘rinmasdi. Chunki farmoni oliy bo‘lmay turib sultonzodalarga ozor bermoqqa hech kimning haddi sig‘masdi. Lekin u battar ozib ketgan, shunday bo‘lsa-da, ayanchli ko‘rinmas, nigohida avvalgi qo‘rquv, xavotir yo‘q edi. U xotirjam va mag‘rur turardi. Chamasi, bandilikda yotgan kunlarida, qilmishlarini sarhisob etib, o‘zini xiyla tutib olgandi. Ehtimol avvalgi mavhum kechmishlar barham topib, nima bo‘lganda ham, ertangi taqdiri ayonlashgani unga kuch berib, ko‘ngliga halovat solgandir.


    U sultonga ta’zim qilmadi, boshini mag‘rur tutib turaverdi. Bu ila ro‘baro‘sida o‘ltirgan og‘asiga «men ham sen kabi sultonzodamen», degandek bo‘ldi.


    Sulton Malikshoh qaboqlari osilgan ko‘yi qimir etmay o‘ltirar, nigohi Takashga qattiq qadalgandi. U g‘azabnok edi, biroq ovozi bosiq chiqdi:


    -Ne itlig‘ qilding‘, nobakor?! -Sultonning g‘azabda ekanligini uning odatdagidek saljuqiy-turkiy talaffuzda so‘zlay boshlaganidan ham bilmoq mumkin edi. -Kavushing‘g‘a cho‘g‘ tushib edimiki, tek o‘ltirolmay, xiyonat ko‘chasig‘a ayag‘ bosting‘!..


    Takash ko‘zlarini olib qochdi.


    -Xiyonatkorlig‘im rost, tonmasmen. Biroq bu hodisalar kutilmaganda, mening ixtiyorimdin ayru bir holatda jadallashib ketdi. Bilmay qoldim, sultonim, shayton yo‘ldan urdi!..


    -Xiyonatkorning‘ jazosi ne? -so‘radi sulton yerga qaragan ko‘yi atrofidagilardan javob kutganday biroz sukut saqlab.


    Bu savol-javobga vaziri a’zam, Xayyom, Arslon Tosh va taqi bir amir guvoh edilar. Lekin ularning birontasi sultonning so‘rog‘iga javob berib, sado chiqarmadilar. Sulton boyagidek bosiq ovozda savolini yana qaytardi.


    Mudom barcha jim.


    -O’limga ham tayyormen! -dedi nihoyat Takash xasta bir ovozda.


    -O’lim seng‘a jazo emas, tuhfa bo‘lur, it! Toki sen bizning‘ muzaffar taqdirimizg‘a voqif bo‘lib, umr o‘tqazg‘aysen.


    Takashning nigohida hayrat va xavotir aks etdi.


    -Ko‘ziga mil tortilsin!.. -dedi sulton keskin va haligi amirga buyurdi. -So‘ng zindonga tashlansin.


    -Yo‘-o‘q!.. -Takash oh urib yubordi. -Faqat bu emas, sultonim! Kabutarlarim parvozini ko‘rmoqlikdin mahrum etmang meni!.. Yaxshisi qatl ettiring, og‘a!..


    -Olib chiqing‘!.. -dedi sulton yuzini ters burib.


    Takashni sudradilar. U esa dahshat ila hayqira boshladi:


    -Ilohi, ro‘shnolik ko‘rmag‘aysen, sulton! Ilohi, juvonmarg o‘lg‘aysen!..


    Hamma bosh egib, jim qoldi. Xayyom ham so‘zsiz turarkan, bag‘rida ojiz bir o‘rtanish ila vujudida titroq uyg‘ondi. Ollohning ko‘ngil atalmish mo‘‘jizasini qarang-a! Щundayin xatokor va hatto johil bandaning ko‘nglida bir chimdim nurga joy bera olgan Kariymning qudratiga ming tasanno. Mana shu kimsaning qalbiga kabutar ishqini ato etib, bir hikmat yaratmish. Shoir shularni o‘ylarkan, Takashga rahmi kelib ketdi. Yo‘q, haqiqati, unga emas, uning ko‘nglidagi bir chimdim yorug‘ tuyg‘uga achindi. Axir dunyoni shu yanglig‘ yorug‘ tuyg‘ular, ezguliklar tutib turmayaptimi! Demakki, o‘shal yorug‘likning zavol topmog‘iga bu ham sherik ekan-da? Vo darig‘! Ayni damda sulton hazratalariga so‘z aytmoq arining iniga cho‘p suqmoq ila barobardir... Xayyom sultonga biron so‘z aytmoqqa botinolmadi. Aytsa, vaziri a’zam aytardi. Yo tavba, sening shuuringda kechgan o‘yni vaziri a’zam qayoqdan bilsin, ehtimol bu kabi fikrlar uning xayoliga umuman kelmagandir. Ha, sho‘rlik Takash hiyla ishlatmoqni, ustomonlik qilmoqni ham evlay olmadi. Har tugul uning fe’lida mardlik, to‘g‘rilik bor ekan. Ammo Qazviniy barchani dog‘da qoldirdi. Ko‘ngli sezib turibdi -aslida bechora Takashni xiyonatga undagan ham ana o‘sha g‘alamis chiqar. Biroq o‘zini saqlay bildi, chorasiz qolgach, hiyla ishlatdi chog‘i. Biron kimsa uning haqida yomon gap aytmadi, uning to‘g‘risida sultonga chaquv yetmadi. Xayyomning ilkidan esa bundayin yumush kelmas, birovning ustidan chaquv qilmoq uning fe’liga yot. Lekin baribir shoirlar amiri ham bir kun kelib albatta fosh bo‘lg‘uvsi.


    Sulton Alamit olinmaganligi haqidagi xabarni eshitib ham ancha dilgir bo‘lgandi. U padari buzrukvori sulton Alp Arslonga ham sadoqat ila xizmat qilgan amiri Arslon Toshga qattiq ishonardi. Shuning uchun ham bu xabardan achchiqlandi. Arslon Toshdek pahlavon bir necha oylab qamalda tutib ham ishg‘ol etolmagan ekan, demak, bu Alamit deganlari juda mustahkam qal’a bo‘lib, uning xojasi Hasan Sabboh bemisl bir sohibi qudrat ekan-da. Darvoqe, hufiyalarning xabarlariga qaraganda, bu Hasan otlig‘ tarror kunbotar tarafdagi Iyso alayhissalom qavmlariga, ularning hukmdorlariga ham dahl qila boshlaganmish. Hattoki ba’zi sohibi davlatlarini qatl ham ettirganmish. Yo Olloh! Bu ne baloi ofat bo‘ldi? Yoxud kitoblarda aytilgan Dajjol o‘shalmikin-a? Unda o‘shal Hasanning angoriga bir boqmoq darkor. Ehtimol ko‘zi bittadir!.. Sultoning kulgisi qistadi. Bu holatini bilintirmaslikka urinib, atrofidagilarga zimdan nazar tashladi. Hozirgina nechuk hukm etdi-yu, endi boshida aylangan o‘ylarni qarang. Yo tavba!.. Uning nigohi ancha qarigan, bir necha haftalik bandilik tufayli ozib, xorg‘in turgan Nizom ul Mulk va Xayyomda to‘xtab, ko‘nglida iliqlik paydo bo‘ldi. Keyingi kunlarda sultonning mehri bu ikki a’yoniga nisbatan beixtiyor ravishda ortgandan ortib borardi. U bu mehr Ollohdan ekanligini endi-endi anglay boshladi...


    Hukmdor qolganlarga ijozat berib, vaziri a’zam va shoirning suhbatini ixtiyor etdi...


    Sulton Malikshoh bir hafta hordiq olgach, arkoni davlatni saroyga-mashvaratga chorladi. U har safargidek, yaqindagina Takash ko‘z tikib, bir lahza o‘tira olish tugul hatto yaqinlashmoqqa jur’at etolmagan ulkan taxtda avvalgidan-da ulug‘vor qiyofada o‘ltirardi. Yuz-ko‘zida o‘ychanlik va shuningdek, har ne irodani mahf etmoqqa qodir jiddiylik, aytmoq mumkinki, sirlilik zohir edi. Ko‘pchilik ko‘nikib ketgan «yosh sulton» endi ancha ulg‘aygan, sochi va soqol-mo‘ylabiga ham bitta-ikkita oq oralagandi. U bir qadar tund va so‘nik ko‘rinsa-da, kayfiyati ancha xush, xayoli yangi rejalar ila band edi. Sulton yaqinginada o‘zgalar ilkiga o‘tib ketishi mumkin bo‘lgan davlatni yangi bir qurb va shijoat ila idora etishga kirishmoqda edi.


    Qarshisida o‘sha to‘s-to‘polonlar tufayli xiyolgina siyraklashgan arkoni davlat qo‘l qovushtirib turibdilar. Ularning orasida muhtasib, Takash va taqi bir necha kishilar yo‘q, sho‘rliklarning ba’zilari xiyonat qurboni bo‘lgan esalar, ba’zilarining o‘z xiyonatlari boshlariga yetdi.


    Butun qiyofasida keksalikning borki sifatlari zuhur eta boshlagan vaziri a’zam va hibsdaligida tug‘ilgan, pishib yetilgan fikrlarini qog‘ozga tushirmoqqa berilganligi bois hozir ham pinhona tafakkur ummonida suzayotgan Xayyom Sulton hazratlariga mamnun boqib turardilar. Nizom ul Mulkning vujudida huzurbaxsh bir halovat sobit edi. Bu halovat kishi keksayganida, ayniqsa, qadrli va muhim ediki, ancha muddat sohibi toj e’tiboridan chetda qolib, avom tilida aytganda, «ichikkan» vaziri a’zam uni uzoq kutdi. U sulton ila bir umrga «yuz ko‘rmas» bo‘ldim, deya xayol qilgandi va shuning uchun ham qattiq iztirobda qolgandi. Hamisha hukmdoru xalq nazarida bo‘lib kelgan odamning birdaniga bu etiboru nazardan ayrilmog‘i ta’rifsiz va hatto oliy jazo edi. Nizom ul Mulk bu jazoga ma’lum fursat mustahiq etilgan esa-da, endi undan butkul xalos bo‘lgandi. Chunki sulton unga taqi mehru hurmat nazari ila boqmoqda edi.


    Olampanohning so‘l yonida turgan Qazviniy esa bir qadar cho‘kkan, o‘zi yasagan achchiq qismat tufayli orttirgan jarohatlari tuzalgan bo‘lsa-da, rang-ro‘yi so‘lg‘in va za’faron edi. Singan qo‘li taxtakachlanib, mudom bo‘yniga osilgan ko‘yi turardi. U butun suratu siyrati va harakatlari ila o‘zini ko‘p aziyatu jafo tortgan kimsa qilib ko‘rsatishga urinardi. Qaniydi hamma uning ko‘rgiliklarini, azoblarini sezsa, his qilsa. Afsuski ko‘plarning nigohida malomat ko‘radur. Ishqilib uning nomini tilga olib qolmasalar bo‘lgani. Shundog‘am so‘ngaklarigacha qaltirab, oyoqda bazo‘r turibdi, mabodo ismini aytguday bo‘lsalar bormi, joni chiqib ketishi tayin. Necha kunlarki ko‘zlari uyqu bilmaydi, ko‘zlarini yumdi deguncha bir qora sharpa bosib kelaveradi. Tunu kun miyasida nimadir g‘ing‘irlagani g‘ing‘irlagan. Bu yurak qurg‘ur buncha tez urmasa!..


    Sulton salobatli, biroq kutilmaganda burungilarga nisbatan muloyim ovozda so‘z boshladi. U davlatning izdan chiqqan ishlarini tartibga solmoq, shaharni obod qilmoq, xiyonatkor mansabdorlarning mol-mulklarini musodara etmoq va ularning o‘rinlariga munosib kishilarni tayinlamoq xususida gapirdi. Ko‘klamdan boshlab boshkentda taqi bir kattakon dorushshifo (shifoxona) qurishga kirishmoq haqida farmon berdi. Rasadxona va madrasalarga berilguvchi aqchalar miqdorini yanada oshirdi. Bu farmonlar har bora sulton lafzidan uchganda uning ovoziga a’yonlarning tahsinu olqishlari ulandi. Nihoyat hukmdor iqtalarning tasarrufi xususida ham so‘z aytdi:


    -Egasiz qolg‘on iqtalarning hisobini olib, sohiblilarini ham hadga solmoq joiz. Zero sulton nim tabassum ila vaziri a’zamga o‘girildi, -borki yerlarni yangitdan hisob-kitob etmoq ham saltanat foydasidin holi bo‘lmas.


    Nizom ul Mulk xiyol bosh egib, ta’zim qildi:


    -Haq gapni aytdingiz, olampanoh.


    -Bu mushkulotdin holi o‘laroq-so‘zida davom etdi sulton. -urug‘lik xususida ham bosh qotirmoq lozim. Boisi-xiyonatkorlarning bir necha oylik talon-tarojlari tufayli xalq urug‘lik donlaridin-da mahrum bo‘lgan chiqar. Illo hali zamon ko‘klam kirib keladi, el-ulus o‘z rizqini zaminga sochib, Olloh taolo inoyati ila barakotlig‘ etmog‘i kerak. Shuning uchun bu yumushning ham taraddudini ko‘rsinlar. -U taqi vaziri a’zamga qarab qo‘ydi. Shu gapdan so‘ng Sulton biroz o‘yga tolib turgach, yuzi yanada jiddiy tus olib, so‘zida davom etdi.-G’alamislar uyasi Alamitni yakson etmog‘imiz - u endi amir Arslon Toshga ta’nali ko‘z tashladi. -shart va uning sohibi, ko‘ppaklar sardori Hasanni ham jazoga mustahiq etgaymiz. Bunga bizning kuch-qudratimiz yetadir, birovlar shubha ko‘zi ila qaramasinlar. Bir sodiq amirimizning-sulton bu so‘zga o‘zga ma’no berib aytdi, -tadbiru chorasizlig‘i bizga mag‘lubiyat bo‘lmag‘ay?!..


    Arslon Tosh bosh egib, qip-qizargan ko‘yi so‘zsiz qotdi.


    Ozgina fursatdan so‘ng sultonning chehrasi qayta ochilib, Xayyomga qaradi.


    -Rasadxonada ne gaplar, yo sohibi nujum?


    -Boshkentdagi to‘polonlar sabab biroz susaygan ilm amallari taqi-da jadallashmoqda. -dedi Xayyom sergak tortib.


    -Yulduzlarning hisobiga yetay dedingizmu?-deya mutoyiba etgan Sulton bilinar-bilinmas jilmaydi.


    Bundan ilhomlangan shoir ham shunga munosib lutf etdi:


    -Koinot sultonimiz saltanatining sarhadlari yanglig‘ cheksizki, undagi yulduzlarning hisobiga yetib bo‘lsa. Illo yulduzlari adadi olampanohning saxovatlari mengizdir.


    Sulton bu gapdan erib ketdi-da, baralla kulib yubordi. Unga a’yonlar ham ergashib, ofarinlar aytdilar.


    Qazviniy Xayyomning muzaffarlik tantanasidek tuyulgan gap-so‘zlari-yu qiyofasidan battar ezilib borardi. Ayni shuning ustiga sultonning farmonbardor ovozi yangradi:


    -Nadimimiz Umar Xayyom janoblariga zarrin xil’at in’om etilsun!


    Qazviniy adoyi tamom bo‘ldi.


    Barcha shoirni shohona tuhfa ila muborakbod etib bo‘lgach, sulton yana jiddiy tus oldi. Qoshlari chimirildi.


    -Kimlardir o‘z xiyonatini pinhon tutib, omon qolg‘on bo‘lishlari mumkin. -Hukmdor Qazviniyga tuyqus bir nazar tashlab qo‘ydi. -Vale omon qolg‘onliklari ular uchun ikki hissa jazo bo‘lg‘ay. Chunki bir bora nomaqbulni yegan kimsa, yana qayta albatta yeyajak!..


    Hamma o‘ychan bir qiyofada jim qoldi.


    

  


  
    Yettinchi bob


    


    1


    


    Xayyom zindondaligida rasadxonani, yulduzlarni va ayniqsa, xoma-yu davotni juda-juda sog‘ingan edi. Shul bois qish chillasining uzun kechalarini aksari ijod ila mashg‘ullikda o‘tkazardi. Ayni kunlarda riyoziyotga oid muhim bir risolasini yakuniga yetkazmoqda edi. Hibsdaligida shuurida nihoyasiga yetgan bu asar «Uqlidus kitobiga kirish mushkulotlariga izohlar» deb atalardi. U o‘zining g‘oyibona ustozi Uqlidus hazratlari ila mudom g‘oyibona birga edi, uni o‘rganmoqdan tolmasdi. Bandilikda yotgan onlarida ham u haqda, uning buyuk kashfiyotlari borasida ko‘p o‘yladi. O’shanda olimning ikki yondosh chiziqlar haqidagi hech qanday isbotu dalil talab etmaydigan, biroq Xayyom bir umr o‘zi uchun qayta-qayta isbotlab kelayotgan beshinchi qoidasi uni taqi iztirobga soldi. Bu foniy dunyoning, inson hayotining butun mazmun-mohiyatini o‘zida jam etgan bu qoida chinakam mo‘‘jizaning huddi o‘zginasi edi. Ikki yondosh chiziqlar hech qachon birlashmaydilar, illo ezgulik va yovuzlik, ziyo-yu jaholat ham aynan shunday. Lekin ular ko‘zdan olislashib borgani sarin bir nuqtada tutashganday tuyulishi mumkin, yovuqlashib borganda esa yana ayro-ayro qoladilar. Aslida ham shu yanglig‘-bir qarashda yaxshilik va yomonlik qovushgan kabi ko‘ringani bilan ularning birikmog‘i haqiqatga butkul ziddir. Xayyom xayolan yondosh hadlar chizaverdi, ular zindonning u devoridan bu devoriga urilaverdilaru ammo aslo tutashmadilar. Shundan so‘ng xayoliy hadlar devorlarni ham teshib o‘tib ketdilar va mavhum bir zamonning mavhum bir makonida tutashganday tuyuldilar. Balki o‘sha zamon va makon Tangrining dargohidir? Xayyom farosat ilmini (logikani), falsafiy fikrlashni suyardi, biroq bu ilmlarda xato ketish mo‘lligini, ayniqsa, farosat ilmida chalg‘ish, «bir yoqlarga yo‘l solish» oson kechishini ham bilardi. Ehtimol shuning uchun ham ahli shariat, ulamolar faylasuflarni suymaslar. Rost, faylasuflarda chuqur ketish bor. Ammo u faylasuf emas-ku! Balki shoir ham emasdir? Yo‘q, shoirligi rost. Unda shoirlar chinakam faylasuflar ekanligiga ne deydi? Shariat ahli faylasuflarni gohida hatto kuffor (kofirlar)ga ham tenglaydilar. Astag‘furilloh! Nahotki Forobiy, Abu Alilar kofir bo‘lsalar?! O’shanda bandi shoirning xayolida ushbu satrlar dunyoga keldi:


    


    Meni faylasuf deb, yov qilur xato,


    Men unday emasman, biladi Xudo.


    Shu qayg‘u uyiga kelgach, o‘zimni


    Kim bilsam, o‘shandan kamroqman hatto.


    


    Vo darig‘, bilmasmisanki, ey, Ibrohim chodirdo‘zning o‘g‘li Abulfath, bu bevafo dunyo kimga vafo qilibdi? Agar vafo qilgan esa ham o‘shal bevafolarga vafo qilmish. Yana she’r...


    


    Ey charx, gardishingdan emasman xursand,


    Ozod et, yarashmas menga hech bul band.


    Nodon, noahilga gar karam qilsang,


    Men ham emasmen-ku ahli donishmand.


    


    Xayyomning ko‘ngli shu kunlarda ham ayni o‘shanday ko‘yda edi. Yana uni may ishqi bedor etar. Kunni tunlarga, tunlarni kunlarga ulab ichaverardi. Avvalgi zikr ila mashg‘ullik, uzluksiz ibodat barham topib, bag‘rida bemisl bir o‘t yonardi. Xonasiga, rasadxonaga va hatto olamga sig‘may o‘z qalbiga kirib ketardi. Uning huru ozod ma’vosida sarxush kezar, yozar va o‘shal hurlikni, dahlsizlikni o‘z yozmishlariga ixtiyorsiz ravishda singdirib tashlardi. Jo‘ngina va hatto dag‘alroq tuyulgan to‘rt satrda basharning kitoblarida yozib tugatilmagan hikmatlar zuhr etardi. Xayyom o‘zidan mosuvo bo‘lib, ijod ummonida g‘arq edi.


    Choshgohga yaqin taqi Maryamning padari rohib Arturni ko‘rgani kirdi. U anchadan buyon betob edi. Mana, o‘shal tanish qorong‘u hujra. Qish emasmi, kunning darichadan tushayotgan ojiz nurlari xonaning qorong‘uligiga urilib, battar kuchsizlanadilar. Hujraning bu ko‘r tusiga qish chillasining rutubatli uzun kechalari va unda kezingan o‘lim sharpasiningmi nuqsi ham urganligidan kishining oeshu yelkalari og‘irlashib borayotgandek tuyuladi. O’choqda yonayotgan olovning aksi qoraygan shiftning bolorlarini yalaydi va yana qaysidir qorong‘uliklariga urilgisi, ularni yoritgisi keladi-yu ojiz qoladi...


    Rohib Artur ko‘zlari yumuq ko‘yi chalqancha yotibdi. Yelkalari to‘lg‘ona-to‘lg‘ona qiynalib nafas oladi. Quyuq soqol-mo‘ylovlari endi butkul oqargan, yonboshdan go‘yo qor bosgan adirliklarga o‘xshab ko‘rinadi. Katta burni qir ustidagi qoya yanglig‘. Uning qiyofasi shu qadar ulug‘vor. Yonida o‘ltirgan Maryamning ilkida kitob, unga ko‘z qadagancha nimalarnidir pichirlab o‘qiydi (Ba’zi o‘quvchilar axir xona qorong‘u bo‘lsa, qiz qanday qilib kitob o‘qishi mumkin,deya e’tiroz etsalar ham ajabmas. Lekin ul zamon kishilarining ko‘zlari bilan zamondoshlarimizning ko‘zlari o‘rtasida katta farq mavjud. U paytlarda kishilar ancha-muncha qorong‘ulikda ham bemalol kitob o‘qib, yoza olar edilar. Bizning ko‘zlarni esa son-sanoqsiz yorug‘lik manbalari shu ahvolga soldi.)


    Xayyomning ohista tomoq qirib kirib kelganini ko‘rgan Maryam irg‘ib o‘rnidan turarkan, bosh egib, ta’zim qildi.


    -Xush kelg‘aysiz, ustoz! Assalomu alaykum.


    -Vaalaykum assalom. Omonmisizlar?


    Ikkisi ro‘baro‘ o‘ltirdilar.


    Artur hamon uyquda edi.


    -Tuzukmi? -deya so‘radi Xayyom bemorga ishora qilib, past ovozda.


    -Shukur!.. -qizning bo‘g‘ziga yig‘i tiqildi, gapining davomini aytolmadi.


    Aslida shoir ham bu so‘roqni taomilga binoan beixtiyor bergan edi. Chunki rohibning dardi og‘irligini, bedavo ekanligini juda yaxshi bilardi. Axir uni Xayyomning o‘zi qolib, vaziri a’zamning himmati ila yana ne-ne tabiblar ko‘rmadilar. Biroq iloj topilmadi, Arturning kasalligi davosiz edi-o‘pkasi quriy boshlagandi. Endi uning qazosini kutish qolgandi xolos. Maryam esa bundan bexabar edi, tunu kun iltijo qilib, padarining sog‘aymog‘ini tilardi. Sho‘rlik qizning bu musofir yurtda otasidan o‘zga yaqin kishisi yo‘q edi. Hattoki Vatani ham undan juda-juda olisda edi. Agar otasi qazo qilguday bo‘lsa, hayhotdek olamda huvillab, kimsasiz qolishi tayin edi. Juda nari borsa, uning uchun Xayyom yaqin kishi qavmida bo‘lishi mumkin, ammo u sarkash xayolli, sohir ko‘ngilli, darvishfe’lli bir shoir edi. Uning ko‘ngil ko‘yidan xiyonatdan o‘zga hamma narsani kutmoqlik mumkin edi. Demakki, Maryam bechora bir buyuk ayriliq oldida turganidan xabarsiz, hasta otasi uchun dil-dilidan iztirob chekardi.


    Shoir ne qilib bo‘lsa-da, qizni chalg‘itmoq zarurligini payqadi. Payqadi-yu gapni nimadan boshlashini bilmay, taraddudlanib qoldi.


    -Ne mutolaa etursen, Bibi? -deya so‘radi nihoyat qizni erkalashga urinib.


    Maryam yoshli ko‘zlarini artib, bejirim burnini yoqimli bir tarzda asta tortib qo‘yarkan,


    -Aflotunni o‘qiydurmen.-dedi tizzadagi kitobni yopib.


    -Qay tilda?


    -Yunoncha.


    -Ofarin, Maryam! Sen bizlardin o‘zibsen. Chunki Aflotunni har kishi ham tushuna olmas. Yanaki uning o‘z tilida. -Xayyom bu so‘zlarni chin aytdi.


    Ammo Maryam mahzun bir tarzda jilmayarkan,


    -Ustoz mubolag‘a etadur. Bizning urinish ul kishining ulug‘ligi qoshida bir havas erur. -dedi kamtarinlik ila.


    -Voh, Bibi, sen xato aytursen!


    Shu payt Xayyom ovozini balandlatib yubordimi, mudom uxlab yotgan rohib ko‘zlarini ochdi. Biroz shiftga termulib yotgach, shuuri tiniqlashib, yonidagi kishilarni payqadi.


    -Assalom, ey, shoirlar shoiri!-dedi boshini xiyol burib.


    Xayyom unga yaqinlashdi.


    -Olloh dardingizga shifo ato etsin. -dedi samimiy ovozda. -Qalay, dardingiz yengillashdimi?-Shukur!.. -Rohib xirillab, bazo‘r so‘zlardi, -Qaynoq sharbat keltir mehmonga, qizim.


    Qiz o‘rnidan turayotganda shoir uni qaytardi.


    -Ovora bo‘lma. -So‘ng taqi Arturga qayrildi. -Men tayyorlab bergan damlamalarni ichayotirsizmi?


    -Ha, tashakkur... (Rohibning nigohida tuyqusdan o‘ychanlik paydo bo‘ldi. -Bu kech Iyso alayhissalomni tush ko‘ribmen. -Shu gapni bazo‘r aytdi-yu birdan uni yo‘tal tutdi. Bo‘g‘riqib-bo‘g‘riqib yo‘taldi. Qizi uning boshini ko‘tarib, sovutilgan giyohli damlama ichirdi. Yo‘tali bosilgach, picha xansirab yotdi.


    Xayyom hayron edi: rohib Iyso payg‘ambarning ismini hurmat ila islomiy tarzda «Iyso alayhissalom» deb aytdi. Bu Xayyomga va yoxud barcha musulmonlarga hurmat tufayli edimi yoki boshqa biron boisi bormidi, shoirga noayon.


    Artur nafas rostlab olgach, nihoyat taqi tilga kirdi:


    -Keng bir biyobon emish. Bu biyobon esa hasta-yu ko‘r va gung, cho‘log‘u moxov, yana shu kabi nosog‘ odamlar ila to‘la emish, Hazrati Iyso... -Shu nomni aytishi bilan rohibning ko‘zi yoshlanib, bo‘g‘ziga yig‘i tiqildi. -Ul zot esa bir ulkan tosh ustida turib, bemorlarni birin-ketin tuzatib, karomatu mo‘‘jiza ko‘rsatarmish. Men ham o‘sha odamlar ichra emishmen. Bir zamon surila-surila payg‘ambar alayhissalomga ro‘baro‘ turibmenu. Ul zot shul qadar go‘zal, nurli edilar. Ko‘zlarim qamashdi. Uzun sochlaridan go‘yo suv tomchilayotgandek ko‘rinardi. Shunda Hazrati Iyso o‘ng qo‘lini yelkam uzra bir siltadi-da, nimanidir ichimdan sug‘irib oldi. Ilkida kuygandek qop-qora bo‘lgan mening o‘pkam turardi. Men oh urib yubordim. So‘ng u kishi yoqimli jilmaydilar-da, «endi sen sog‘ayding», dedilar!.. -Rohibning ko‘zlari jiqqa yoshga to‘lgandi. -Keyin esa... -Tushining davomini aytishni istamadi, chunki qizi boshqacha tushunib, qayg‘uga botishi mumkin edi. U tushida otasini ko‘rdi -oppoq kiyimda emish. Huddi tiriklik paytdagidek cho‘bon tayog‘ini tutib, qo‘y boqib yurganmish. «Yur men bilan.-debdi u o‘g‘liga, -tiniq buloqqa olib boraman.» Ha, padari cho‘bon edi va tog‘dagi barcha buloqlarni bilardi. Aziz Vatani, olis Vatanidagi buloqlarni. Rohibning lablariga tog‘ning muzdek, totli suvlari urilgandek bo‘ldi. Cho‘zib xo‘rsindi, biroq tushining davomini qiziga ham, Xayyomga ham aytmadi. Qazosi yaqin ko‘rinadi...


    -Ko‘p xosiyatli tush ko‘ribsiz, hazrat. -dedi Xayyom unga dalda berishga sa’y etib. -Illo shifo topmog‘ingiz yaqin.


    Rohibni yana yo‘tal tutdi. Yo‘tala-yo‘tala toliqdi, ko‘zlarini yumib, tin oldi.


    Xayyom Maryamga ishorat ila ketmog‘ini ayon etib, eshikka tomon yo‘naldi. Qiz uni kuzatib chiqdi.


    -Bir gap bo‘lsa, meni chorlamoqdin uyalma.-dedi qizga mehribonlik ila. -Darvoqe, o‘zing ham taomlanmoqni unutma.


    -Xo‘p. -dedi Maryam xazin ovozda.


    -Men Rindoniyga aytamen, taom keltirgay.


    -Ovora bo‘lmang, hazratim, taomni o‘zim hozirlaymen.


    Xayyom mahzun bir kayfiyatda oshyonasiga qaytdi.


    


    2


    


    Asrdan so‘ng Xayyomning huzuriga Rindoniy kirib keldi.


    -Afu etgaysiz, xojam. Bu kun Mikoil ikkimiz daryoning girdobli joyiga dom solib edik. Xo‘p barakotlig‘ balig‘lar ilinubdur. Ixtiyor etsangiz, bir balig‘xo‘rlik qilsak?


    Shoir Artur va Maryamga achingani bois mudom dilgir edi. Rindning gapidan so‘ng yuziga tabassum yugurdi.


    -Balig‘xo‘rlikmi yoxud mayxo‘rlikmi, ey, Rind?-deya farroshga mutoyiba etdi.


    -Ikkisi bir bo‘lsa, tushu xushga hurlik keltirgay. Illo xo‘rlik qilmasak bo‘ldi-da, xojam.


    Rindoniyning lutfi Xayyomga yoqib tushdi, qolaversa, keyingi kunlarda mayni mo‘l ichganligi sababli ayni damda tomog‘i qaqrab borayotgandi.


    -Xo‘p aytdingiz, Rind. Qani, keltiring o‘shal maqtaganingizni!


    Keksa farrosh «xo‘p bo‘ladi, xojam» dedi-da, chiqib ketdi.


    Filhaqiqat, shoir keyingi kunlarda ko‘p may ichar, ayniqsa, tunlarni shu ko‘yda bedor o‘tkazardi. Namozlari ketma-ket qazo bo‘lar, sarxush holatda bu gunohi uchun qattiq ezilar, bo‘g‘zi kuyib, Ollohga ovozsiz nola qilardi. Ba’zan esa tun bo‘yi zikrulloh ila band bo‘lardi. Shunday paytlarda ich-ichidan, qalbining qa’r-qa’ridan istig‘for otilib, tavbalar qilardi, endi qaytib ichmaslikka o‘ziga o‘zi so‘z berib, uzluksiz ibodat etmoqni orzulardi. Biroq tong otib, choshgoh, goho peshingacha bardoshi yetar, undan so‘ng taqi bag‘ri sim-sim oqib, sarxushlikka mayl sezardi. Ichgach esa bir ajib o‘ylar, fikrlar urilib, nazdida, bu moddiy olam yo‘qdek, faqat va faqat tafakkur saltanatida yashayotgan kabi tuyulardi. Shundayin kechmishli kechalarda goho she’rga zo‘r berar, betakror, kuydirgulik va osiyona satrlar quyilib kelaverardi. Unga, uning ko‘ngliga aslida shu lozim edi, shundan huzurlanardi. Keyin gohida o‘zini o‘zi yanmoqqa, malomat etmoqqa tushib ketardi. Boshqalarni-ku qo‘ying, ilmparast sultonga va hatto suyukli kishisi vaziri a’zamga ta’zim qilib, poy-patak bo‘lganligidan nafratlanardi. O’z asliga, ya’niki siyratiga monand emasligidan, bu foniy dunyoda ozod-hur yashay olmayotganligidan o‘rtanardi, o‘kinardi. Men-bu men emas, derdi u oh urib, aslida bu yolg‘on dunyoda lim-lim paymonaga mengzagan suratim kezar. Yo, Olloh! Nahotki bu yolg‘onlarga, aldovlarga, suratu siyratning nomonandligiga ko‘nib yashamoq menga qismat bo‘lsa?! Nahot anov ojiz saboda ohista silkinayotgan yaproqchalik ham qurbim, isyonim bo‘lmasa! Axir men sen tanlab, siylagan hur va sharaflangan odam emasmanmi?!..


    Baliq juda xushxo‘r pishirilibdi. Bu Rind deganlari balo- uhdasidan chiqolmaydigan yumushi yo‘q. Ayniqsa, bu kabi pazandalik uning qonida bor- asli ahli Buxoroning «ilki totlig‘» bo‘lishligini Xayyom juda yaxshi biladi. Buxoroda-Shams ul Mulk saroyida xizmatdaligida buning ko‘p bora guvohi bo‘lgan. Mubolag‘a ila lutf etilsa, buxoroliklarning kafti kaftgiru cho‘michda qabaradi.


    Bir necha piyola mayi nob (toza musallas) ichilgach, ishtahalarga baraka kirdi. Uchovlon-Xayyom, Rindoniy va Mikoil balig‘xo‘rlikka zo‘r berdilar. Daryoning oqar suvida yashagan balig‘larning go‘shti haliymdek, sermoy, qilustixonlardin holi edi. Shul bois va musallas tanlarini qizitib, oshqozonlariga shasht berganligidan to so‘nggi luqmagacha «talashib-talashib» yedilar. Lekin iyaklarning taqillashu shaqillashi uzoqqa cho‘zilmadi, chunki mazali narsa hamisha oz, nari borsa, ozdek tuyulishi tayin edi. Ortidan taqi may simirdilar. Kuchli may barchalarini sarxush etib, dillaridan ixtiyor ketdi. Rindoniy belbog‘idan nayini olib, uning lablariga lab bosdi. Nay tuyqus munglig‘-munglig‘, o‘tlig‘-o‘tlig‘ oh urib yubordi. Oradan hech qancha fursat o‘tmay, bu oh Xayyomning ko‘ngliga ko‘chdi. Rindoniy daryodil, darvish xo‘yli kishi edi, shul bois uning bag‘ridagi toshqin kuy og‘ushiga ham qo‘shilib ketardi va tinglaguvchi yuragiga borib urilardi. Shoir ana shu toshgan daryo to‘lqinlari qo‘ynida suza boshlagandi. Uni sohir navo sarxush etib, ohangga monand tebranardi. Ko‘zlari yumilgan bo‘lsa-da, kipriklarining osti jizillab achishmoqqa tushgandi. U rohib Arturning tushidan mutaassir bo‘lgandi. Uning tushi-Iyso alayhissalom ila yuzlashgani shafoatdin darak edi. Yo Olloh! Bunchalar karaming keng? Nahotki nomuslim bir zot shafoat topsa?! Uning ne amali senga xush kelib, bu ulug‘ ne’matingni ato etding? Axir u iymonga kelmagan-ku! Sen qayoqdan bilursen, g‘ofil banda, inson qalbini, uning asrorini anglamoq oson bo‘libdurmi! Olloh istasa, har ne bo‘lmog‘i mumkin. Ne bo‘lganda ham baribir kalimai shahodatni uning yodiga solmoq lozim. Hech yo‘q qazo chog‘i iymonga kelsa ajabmas. Ehtimolki bu tushi uning so‘nggi nafasda iymon keltirishiga ishoratdir?.. Yo alhazar! O’zing ne noqis ahvoldasenu, nohalol xamir (achitilgan ichimlik) ila bulg‘ongansenu iymon haqida bahs etasen. Sening ul g‘ayrimuslim rohibdan ne avlo joying bor? Ha, sen undan yuz chandon, ming chandon xarobroqsen! Vo-oh, bu ne sinoat, tangrim?! O’zim o‘zimda o‘zimdan o‘zgamen! Bu holim faqat o‘zinggga ayon emasmi! Na ilojimki, shul talx xamir meni hurlikka esh qilsa, seni vujud-vujudim ila his etmoqni osonlashtirsa?!.. Endi Xayyom kuy og‘ushida ucha boshladi. Bu holati o‘ziga xush yoqib, parvozi so‘ngini kutmadi-yu taqi tush haqida esladi. Odamlar tushida parvoz etadilar. O’zim ham necha bor uchganmen. Shundoqqina qulochingni yozib, yugura-yugura uchib ketaverasen. Olam poyingda qoladi. To‘xta-to‘xta, nega endi bashar qavmi tushida ucha oladi-yu o‘ngida bundan mahrum? Tushida uchibdimi, demakki, xushida ham bunga qodir. Yoki ruh parvoz etib, jism qolarmikin? Unda ruhni moddalashtirish lozim ekan-da. Yo tavba! Ne deb aljiraysen, ey chodirdo‘zning o‘g‘li. Axir ruh Ollohning siri, odamning oliy javhari bo‘lsa-yu sen uni moddalashtirmoq istasang-a! Ammo baribir bani odamning bir kun kelib albatta parvoz etmog‘i tayin... Xayyom qaytib zaminga tushdi. Endi uning ko‘ksi hapqirib, ko‘ngli yana sim-sim oqa boshladi. Bu she’r sog‘inchi edi chog‘i, shuurida bir ajib fikrlar, ularni opichlagan so‘zlar tajalliy eta boshladi.


    Rindoniy buni payqadimi yoxud o‘zi toliqdimi, nay chalishni to‘xtatib, shoirga ma’noli qaradi. Xayyomga shu kerak edi, u tanho qolmoqlikni istardi...


    Rindoniy va Mikoil dasturxonni yig‘ishtirib, chiqib ketdilar.


    Xayyomning ixtiyori mastlikning hurlikka oshno ekanligi isboti uchun og‘ib borar, shuurida barq urgan har bir fikr uning foydasiga xizmat etmoqqa shaylanardi. Yo alhazar! Bu ne asror? Yoxud alayhila’naning makrimikin? Bunchalar xush yoqur dilga? Nechuk yig‘lagim kelur, faryod urib, Ollohga qovushgim kelur?!.. Boshida she’r aylana boshladi. Ilkiga xomani olib, haligina bitayotgani riyozatga oid risolasining ochiq turgan sahfasi hoshiyasiga yozmoqqa tushdi:


    


    May ichsam egilib qoladi tizzam,


    O’ylasam gunohmas, sajda-ku bu ham.


    Azaldan bilardi buni Haq o‘zi,


    Shakkoklik emasmi, agar ichmasam!


    


    Og‘ir bir yutindi-yu yozganlarini ovoz chiqarib o‘qib ko‘rdi. Ko‘ngli to‘lmadi-da, battar ezildi. Yuragi hamishadagidek tushunuksiz o‘rtandi. Ne balomen-men balo?! Asli shakkok bo‘la turib nelarni da’vo qilurmen? U piyolani to‘latib may simirdi va bir muddat nafas yutib turdi. Go‘yo shu ila o‘zicha «insofga kelganday» bo‘ldi.


    


    Ba’zilar xayoli mayda, ichkuda,


    Ba’zilar mehrobda, dili osuda.


    Bekor kishi yo‘qdir, barchaga tashvish,


    Yolg‘iz O’zi uyg‘oq, barcha uyquda.


    


    Taqi takror o‘qidi. Endi qalbiga ojiz bir halovat epkini urilganday bo‘ldi. Bu ko‘yi ortidan avval ko‘ksi, so‘ng butun vujudi qiziy boshladi. Darichaga boqdi-allaqachon tun edi. Tashqariga oshiqdi. Kechki ayoz turganligi bois havo sovuq edi va shuning uchun rasadxona hovlisida biron kimsa ko‘rinmasdi. Hammayoq jim-jit. Faqat o‘tinxona tarafdan Polvonning goho-goho pishillagani va ba’zan irillagani eshitilib qolardi. Yo‘q, aslo bu sukunat ham g‘animat ekan, hademay tog‘ tomondan esib, rasadxona devorlariga urilib, chiyillagan shamollar ovozi ham quloqqa chalindi. Hatto qaerdadir och bo‘ri uvladi.


    Xayyomning tani lovullardi, shuning uchun unga qishning sovuq havosi ham xush yoqdi. Ana shu huzur og‘ushida so‘l tomonga o‘girildi. Hozir u g‘alat bir holatda edi- sarxush bo‘lib sarxush emas, xushyor bo‘lib xushyor. Go‘yo muallaq bir ma’voda turardi-yu hamma narsani ko‘ra olardi. Tush bilan xush aro edi go‘yo. Qalbi juda-juda sezgin, shuuri bag‘oyat taniqlashgandi.


    Ikkinchi qavatdagi yo‘lak adog‘idan rasadxona minorasi sari chiqilardi. U aylana pillapoyalar uzra minoraga ko‘tarila boshladi. Qadamlari shu qadar yengil ediki, go‘yo uchayotgandek tuyulardi nazdida. Mana, nihoyat minoraning yuqorisiga-mezanaga chiqdi. Minoraning ikki tarafida kungurador darichalari borligidan bu joy ancha izg‘iringir edi. Ammo sarxush va shuningdek, vujudida misilsiz bir olov uyg‘ongan shoir sovuqni u qadar pisand etmasdi. Ro‘baro‘sidagi tog‘ qorayib, ulkan devning yelkalari mengiz ko‘rinadi. Osmon juda ham tiniq, to‘lin Oy kishi ko‘ngliga oydinlik solar darajada osmonni nurlarga chulg‘ar, yulduzlar esa go‘yo qish ayozida sovuqqotgan yanglig‘ qaltiray-qaltiray jimirlaydilar. U mana shu manzarani juda-juda xush ko‘radi. Osmonni, yulduzlarni sog‘inadi, osmonning oshig‘i u. Hozir shundoqqina osmonning bag‘riga boshini qo‘yib turganga o‘xshaydi. Yulduzlar esa dona-dona bo‘lib, ko‘zlariga to‘kilayotgandek. Ana, Oy ustida Nohid yulduzi porlaydi. Manovi yerda esa Dubbi Akbar yulduzlari joylashgan. Somon yo‘li unga tutashib ketgan, uning ostidagi Hulkar cho‘g‘ misoli miltiraydi. Ana, Zuhal, Mushtariy! Uning vujudida ajib, biroq tushunuksiz evrilish ro‘y bermoqda edi. U butun koinotni his etardi go‘yo. Yulduzlar bir-bir uning ko‘ksiga bosh suqib, o‘zlari haqida hisob berardilar. U har bir yulduzni tanirdi, ularning qaysi burj ostida qay tariqa joylashganliklarini ham bilardi. O, falak qozoni, seni to‘ntarib qo‘ygan zotga behisob hamdu sanolar bo‘lsin! Bu miltirab, jonimga o‘t solgan yulduzlarning, sayyoralarning har biriga qadar necha ming yillik masofa mavjud ekan? Ularning manov nurlari «yo‘lga chiqqaniga» qancha yillar bo‘ldi ekan? Ha, bir qutlug‘ kun kelib, raqamlar tilga kirgaylar va borki nimarsalarning hisob-kitobini so‘zlab bergaylar. Raqamlar Ollohning mo‘‘jizasi, ular voqifu qodir bo‘lmagan nimarsaning o‘zi yo‘q. Ehtimol yulduzlarning nuridan, ya’niki, nurdan, manov shamolning ovozidan ham tez yuruvchi markablar kashf etilib, bashar farzandi koinot sayriga, sayyoralar sayriga chiqmoqqa sazovor bo‘lar? Shunday bo‘lishi muqarrar, chunki oliy ne’mat bo‘lmish shuur, tafakkur ko‘p nimarsalarga qodir. Qaniydi o‘shal kunni ko‘rolsam! U yulduzlarga intiq-intiq termulib, bo‘g‘zi kuya-kuya yutindi. Bag‘ri sim-sim erib, xayolida taqi she’r aylandi.


    


    Bu bepoyon osmon holidan oson


    Xabar topdi faqat ikki tur inson:


    Yo yaxshi-yomondan xabardor olim,


    Yo o‘zin bilmas mast, aqli parishon.


    


    Zina tomondan qadam tovushlari eshitildi. She’ri lablarida qotib, ortiga o‘grildi. Kim bo‘ldi u? Qadamlar sohibi uzoq kuttirmadi -o‘trusida Maryam paydo bo‘ldi.


    -Assalomu alaykum,ustoz!-dedi u bosh egib.


    Xayyom ul tomon talpindi:


    -Kel, Bibi, kel!.. -U bir taskinli vaslga mushtoq edi, shul bois ichidan olov otilganday bo‘ldi.


    -Yulduzlar ila suhbatingizga halal bermadimmi?


    -Aslo, Bibi! Aksincha, yulduzlar endi zaminga, sening poyingga tushadilar.


    -Ustoz mubolag‘a etdilar. -Maryamning fors tilida biroz talaffuz ila so‘zlashi ham kishi ko‘ngliga erka bir huzur baxsh etardi. -Buning ustiga men ustozning tafakkur markabida koinotni sayr etmoq orzusidamen.


    Xayyom qizning lutfidan mutaassir bo‘lib zavqlandi va uning ilkidan tutdi. Qo‘llari cho‘g‘dek issiq edi. Shoirniki esa ayozda uzoq turganidan muzdek bo‘lib qolgandi. Shuning uchun bu issiq-sovuqlik ikkalalariga ham xush yoqdi.


    -Otangning ahvoli durustmi? -so‘radi Xayyom mehribon ovozda.


    -Shukur, yaxshi. Uxlab qoldi. Men esa dimiqdim, biroz havo olay deb, tashqariga chiqdim. Qarasam xonangizda yo‘qsiz. Haynahoy yulduzlar ila suhbat qurayotgan bo‘lsalar kerak, deya bu yoqqa chiqdim. Yanglishmabmen!.. -Qiz oxirgi so‘zini juda xazin tovushda aytdi.


    Shoir uni bag‘riga oldi.


    -Otamdan ayrilib qolishdan juda-juda qo‘rqmoqdamen! -dedi Maryam nafaslari shoirning bo‘yniga urilib.


    -Qo‘rqma. Xudo xohlasa, padaring hali uzoq yashaydi. -Xayyom bu gapni aytishga aytdi-yu, unga o‘zi ham ishonmayotganligini his etdi. Bechora qizning otasidan boshqa kimi ham bor! Mabodo u qazo qilsa, Maryam bu yorug‘ olamda na Vatansiz, na bir jigarsiz tanho qoladi!.. Xayyom qizga juda-juda achinib ketdi.


    -Yig‘lama, Bibi!-dedi yuzini silab, lablaridan ohista o‘parkan. Uning lablari bag‘oyat xushbo‘y edi, butun vujudidan tanga o‘t solguvchi huzurbaxsh ifor ufurardi.


    Shoir uni qattiqroq quchdi...


    


    3


    


    Uni tongga yaqin Rindoniy uyg‘otdi.


    -Rohib og‘irlashib qolibdi, sizni chorlayotgan emish.-dedi u xavotirli ovozda.


    Xayyom tezlikda tahorat olib, keksa rohibning hujrasi tomon oshiqdi.


    Artur xirillab bazo‘r nafas olar, ko‘ksi nafas olishiga hamohang tarzda siltanib-siltanib qo‘yardi. Maryam esa uning yonida unsiz yig‘lab o‘ltirardi.


    Xayyomning kirganini ko‘rib, rohibning nigohida xiyol quvonch zohir bo‘ldi.


    -Tuzukmisiz, hazratim? -deya so‘radi shoir uni «hazrat» so‘zi ila ulug‘lashga sa’y etib. -Ancha bardam ko‘rinadursiz.


    -Bu so‘zlar ortiqcha.-dedi rohib xirqiroq ovozda. -Yaxshisi, mening so‘zlarimni tinglangiz, shoir.


    Xayyom unga yaqinroq bordi.


    -Qulog‘im sizda.


    -Men Vatandin ayro tushdim. Bu sho‘rish hech kimsaning boshiga tushmasin, ilohi! Endi... -U bir pas nafas rostlab oldi. -Endi esa yolg‘iz qizimni taqi tanho tashlab ketayoturmen.


    -Taqsir!.. -Xayyom uni bu ezg‘in xayollardan chalg‘itmoqchi bo‘ldi.


    Maryamning yig‘isi avjlandi.


    -O’tinamen, so‘zlarimni bo‘lmang. Kunim bitganligi ayon ko‘rinadur... Illo qizimni sizga, sizni esa Xudoga topshirdim! -Uni yo‘tal tutdi.


    Shoir uning umri intihoga yetganligini sezdi. Shuning uchun iymonsiz holda rixlat qilmog‘ini istamadi-da,


    -La ilaha ilalloh, deng, hazrat, zora yengil tortsangiz. -dedi iltijoli ovozda.


    -E, shoir, jon chiqar mahali qo‘rqqanlikdan bu so‘zni aytmoqdan ne naf?! Axir... -Rohib so‘l ilki ila kiyimining yoqasini tortib, ko‘ksini ochdi.-Men uni mana bu yerga jo etmishmen!


    Xayyomning quloqlari shang‘illab ketdi. Hujra jaranglagandek bo‘ldi-yu, «la ilaha ilalloh» degan ehtirosli ovoz to‘xtovsiz ravishda eshitila boshladi. Shoir rohibning yalang‘och ko‘ksiga boqib, hayrat og‘ushida lol qoldi. Uning yuragi ko‘krak qafasini teshib yuborgudek qattiq urar va boyagi ovoz o‘sha joydan eshitilardi. Aslida uning bu ko‘rayotganlari chinmidi yoxud bir muddat alahsidimi, anglamadi, keyin ham anglolmadi. Ammo bularning bari g‘aybdan ekanligini sezib, bilib turardi. U hayratini yashirolmadi:


    -Axir!.. -shoir uning belidagi chilvirga ishora qildi, -Zunnor?!..


    Arturning lablarida ojizona tabassum balqidi:


    -Agar shugina tufayli musulmon bo‘lsam, minglab zunnorlarni yechmasmidim, yo, Abulfath!


    Artur yostig‘ining ostidan Mushaf (Qur’on)ni olib, o‘pdi, ko‘zlariga surtdi-da, bag‘riga bosdi.


    -Bu sharafga yetishmog‘im siz tufayli, xojam. -dedi so‘ng.


    Xayyom «yo Olloh!» deb yubordi titroq ichida.


    Rohib mahzun turgan qiziga intiq termuldi. So‘ng:


    -Ashhadu anna ilaha ilalloh va ashhadu anna Muhammudun abduhu va rasuluhu!-deya bir siltandi-da, ko‘zlarini yumdi...


    Arturning o‘limi va uning buyuk iymon sohibi bo‘la turib, birovga sezdirmagani Xayyomga qattiq ta’sir qildi. U bir gal Sulton ila shikorga chiqib, otashparastlar mubodi (ruhoniysi)ga ro‘baro‘ kelgan edi. Mubod ila suhbat qurganida ham huddi bugungidek mutaassir bo‘lgandi.


    O’shanda dashtda ov qilar edilar. Saydgarlar o‘lja ko‘yida, boshqalar esa o‘z yumushlari ila andarmon bo‘lgan paytda jonzotlar qoni isidan ko‘ngli allanechuk bo‘lgan shoirning xayolini ancha naridagi do‘nglik to‘shida ne bilandir mashg‘ul ko‘ringan odam tortdi. U biron xush suhbat istadimi yoxud har narsaga qiziquvchanligi tutdimi, o‘sha odam tomon yurdi. Unga yovuqlashavergach bildiki- u yontoq va saksovul, ya’ni o‘tin terayotgan ekan. Notanish kimsa u to yoniga kelib, salom bermaguncha ham parvo qilmay, o‘z yumushidan bosh ko‘tarmadi. Musulmoncha salomni eshitib, qaddini rostladi va juda ham muloyim tabassum ila boqib, alik oldi. Uning ozg‘in yuzida so‘lg‘inlikka uyqash nurlilik zohir edi. Egnida uzun bo‘z qabo, o‘siq sochli boshiga oq kuloh kiygandi.


    Uning harakatlari bag‘oyat ohista, ulardan uzoq yillar mobaynida ko‘nikilgan xafsala sezilib turardi. Sira shoshilmas, unga boqib, hozir bajarayotgani bu yumush albatta bajarilishi muqarrar va agar bajarilmay qolsa ham hech narsa o‘zgarmasligiga bo‘lgan ishonchni payqash mumkin edi. Xayyom uni yaqindan ko‘riboq zardushtiy otashparast ekanligini fahmladi.


    -Tangri yorlaqab nechuk bul jaziramada kezursiz? -deya so‘radi u Quyosh tafti ilohiy ne’mat ekanligiga ishorat etib.


    -Shikorda edik... -degan shoir so‘zini ne deb davom ettirishni bilmay duduqlanib qoldi.


    -Shikor yaxshi narsa. -dedi mubod Xayyomning yuzidagi aziyat va malol nishonasini sezib. Shuningdek, uning o‘z olamidan qochmoqni istayotganini ham angladi chog‘i. -Balki bizning makonda andak xordiq olursiz?-dedi u o‘tinlarini yelkalarkan.


    Shoir ko‘mak bermoqqa uringandi, ko‘nmadi.


    Do‘nglikning ortida-ancha narida ko‘rinishidan tashlandiq bir xarobat makon bor ekan. Xayyom yaqin kelib bildiki, bu kunish (otashparastlarning ibodatxonasi) bo‘lib, tashqarisi munchalar vayrona ko‘ringani bilan ichi nihoyatda ozoda va so‘lim edi. U yerdagi hamma narsa o‘z o‘rnida, tosh va loydan yasalgan o‘rindiqlar ham tartibli tarzda o‘rnatilgan. Asosiy xonaning to‘riga-mehrobga Quyosh surati chizilgan, uning ostida moychiroq miltillab yonib turibdi. Go‘yo har tarafdan ta’rifsiz halovat va sokinlik nafasi ufurib turganga o‘xshaydi. Kunishning bundayin ko‘rinishi darvishlar ahvolini Xayyomning yodiga soldi. Tashi vayrona-yu chok-chok, ichi nurga chulg‘angan. Bu chin oshiqlar maqomi.


    Mubod Xayyomni so‘l tomonidagi chog‘roq xonaga boshladi. U yerda turli-tuman idish-ayoqlar, suyuqligu turfa ma’danlar va taqi bir qancha nimarsalar tizib qo‘yilgandi. Quyidagi o‘choqda olovning ojiz tili yiltiraydi. Biroq xona kishini sarxush etar darajada salqin edi.


    Otashparast xumchadagi qizg‘ish suyuqlikdan quyib, shoirga uzatdi. Bu yontoq qaynatmasi bo‘lib, bag‘oyat chanqoqbosdi ichimlik edi. Xayyom juda tashna bo‘lgandi, shuning uchun ichimlikni bir ko‘tarishda sipqordi. Tani biroz orom olgach, atrofdagi narsalarga qiziquvchanlik ila nazar tashladi.


    -Janoblari alkimyo ila mashg‘ullik qilurlar chog‘i?-so‘radi so‘ng turli toshlarga ishora qilib.


    -O’zlari ham boxabarlar shekilli? -savolga savol qildi mubod.


    Xayyom kamtarona jilmaydi:


    -Bizniki bir havas, o‘qiganlarimdan anglashilgan ojiz bir fikr xolos.


    -Alkimyoni o‘qib o‘rganib bo‘lmas, u ko‘ngil ishidir.


    Bu ikki odam asta-sekin suhbatga kirishib borar ekanlar, aytgan so‘zlari bir-birlariga malol kelmayotganligini payqamoqda edilarki, bu suhbatga avj berib, samimiyatni ustuvor etmoqda edi.


    -Ko‘ngil?.. -Xayyom bu so‘zni beixtiyor aytib yuborgan bo‘lsa-da, uning zamirida savol alomati mujassam edi. -Axir ko‘ngil modda emas-ku? Alkimyo esa moddalar uyg‘unlashuviga asoslangan chog‘i? -Shoir o‘z savolini vujudidagi shiddatli evrilish asnosida aytarkan, bu ila islomiy so‘fiylik ta’limotidagi o‘zicha anglagan ko‘ngil tushunchasini nazarda tutgandi.


    Mubodning nigohidan Xayyomning ayni damdagi holati unga xush yoqayotganligini payqash mumkin edi.


    -Odam o‘z ko‘zi ila olamni ko‘rar ekan, olam uning nigohida aks etadi. Ya’ni olam ham odamda o‘zini ko‘radi. Bu kurrai zaminda hamma narsa bir-biriga ta’sir etadi va shuningdek, har bir narsaning alohida o‘z mohiyati bor. Ana o‘sha mohiyatni anglagan kishi ko‘p mo‘‘jizalarga guvoh bo‘ladi. Alkimyo ham narsalarning mohiyatini anglamoqdir. Mohiyatni anglash esa ko‘ngil ishidir.-deya so‘zini tugatdi mubod.


    Xayyom uning gaplaridan nimalarnidir tushunganday bo‘lar, biroq bular kamday tuyulardi.


    -Xo‘sh-xo‘sh!.. -deb yubordi u beixtiyor.


    Mubod yoqimli jilmaydi.


    -Narsaning mohiyatini anglash va unga ta’sir etish mumkin. Masalan, anglash orqali suvni kuydiruvchi otashga, olovni esa suvga aylantirish mumkin. Axir alkimyoda ham jezdan yoxud misdan oltin olinadi-ku.


    -Bu sehr-ku?..


    -Ha, sehr, biroq u borliqdan ajralmagan sehr. Odam olamga, tabiatga yaqinlashib, u ila uyg‘unlashib borgani sariyn yuksalaveradi. Chunki jamiki narsalarning -nabototu hayvonotning o‘z olami bor. Bu olamlar butun bir koinotni bunyod etadi.


    Bu nima, deya o‘ylardi ko‘zlari chaqnagan Xayyom, moddiy olam ila ruhiy olamning chegarasimi? So‘fiylar va boshqa shu kabi ruhiyat kishilari zikru taqvo hamda parhezkorlik ila olamni, Yaratganni anglashga, unga yaqinlashishga urinadilar. Hatto narsalarga ta’sir etib, mo‘‘jizalar ko‘rsata oladilar. Ular ruhiy olam va kitoblarda aytilishicha, jinlar ta’sirida bunga erishadilar. Manovilar esa moddiy olamni ruhiy olam ila hamrishta etadilar. Yo, Olloh!... Xayyomning boshi g‘ovlab ketdi. Demak, koinotdagi hamma narsa bir-biriga bog‘liq va ular bir reja asosida Haqqoniyat tomonidan idora etiladi. Taqdir deganlari shu-da, undan hech kim qochib qutilolmaydi. Yo tavba! Axir bular o‘zi bilgan gaplar-ku! Mubod boshqa nimarsalar xususida so‘zladi chog‘i. Yo‘q, shular haqida gapirdi, illo mo‘‘jizalar, ulug‘liklar bag‘oyat jo‘n ko‘rinmog‘i ham haq gap.


    Xayyom mana shu suhbatdan keyin olamga- hayvonotu nabotot, toshu tufrog‘ga o‘zga ko‘z ila qaray boshladi. Ularning tillarini tushunib, ya’ni borliqning tilini, butun koinotning lisoni umumiyasini anglamoqqa jahd etmoqqa tushdi.


    

  


  
    Sakkizinchi bob


    


    1


    


    Rohib Arturning qazosi Abul Fath Umar ibn Ibrohimni qattiq mutaassir etdi. Demak, bashar Ollohni, Yaratganni anglamog‘i uchun makon, zamon, millatu zabon farqsiz ekan. Haqqoniyatni barcha o‘z bilganicha, quvvai hofizasi yetganicha idrok etarkan. Birov ko‘z ila, birov aql, boshqasi esa qalb ila anglarkan. Ularning tasavvurlari, o‘shal tasavvurlaridagi Ilohning suratu siyrati ham turfa ekan. Mana, asli armani bo‘lmish nosaro Artur ham belida zunnori ila hidoyat topdi. Uning musulmon bo‘lganligini Ollohdan o‘zga hech kimsa bilmabdi. Hatto nomuslimona libosi-yu belidagi zunnorini ham yechmabdi. Demakki, suvratga boqib baho bermoqlik xatolik sari yuzlantirmog‘i ayon. Aslida ham rohib yomon odam emasdi, unda bizlar mo‘minlarga nisbat berguvchi fazilatlarning barchasi mavjud edi.


    Haligi majusiy mubod esa haqqoniyatni, mutloq Zotni o‘zicha kashf etibdi. Uning dinida Yaratuvchini buyuk Olov-Quyoshga nisbat beriladi va olamdagi har bir nimarsa bir-biri ila uzviy deyiladi. Mubod mutlaq Zotning aslini emas, uning ijodini o‘rganib, taftish etib, unga yaqinlashibdi va mo‘‘jizalarga qodir bo‘libdi. Islom esa Haqqoniyatning aslini tanitadi. Ammo Uning asli ham, ijodi ham Uning o‘zidir. Bundan kelib chiqadiki, borar yo‘llar turfa, biroq manzil birdir. Axir bu ham tirik jon, Ollohning mahluqi, deya jonivorlarni so‘ymasdan, ixtiyorsiz ravishda mo‘minlikning haliymlik, shafqatlilik sifatini namoyon etayotgan majusiy ila Ollohga zikr aytayotgan musulmonning maqomi bir emasmi. Boisi ikkisi ham mutlaq Zotni esga olmayaptimi? Yoxud Ollohni Quyosh timsolida ko‘rib, har bir giyohu og‘ochning tilini bilgan majusiy hech bir namozini qazo etmay, har kun dini Islom qayg‘usida bo‘lib, nihoyat kofirlik tamg‘asini bosib, norasida yigitni qatl etayotgan shohdan afzal emasmi? Biz madh etgan chin insonlikning haddi bormi o‘zi?!


    Biz ko‘rib turgan, anglayotgan, his etayotgan barcha nimarsalar avval ham yoki azaldan bor edi. Mutlaq Zotning xohish-irodasisiz bir xas o‘rnidan jilmagay. Illo bizlarning ham har birimiz avvaldan bor edik (ruhimiz mavjud edi). Mutlaq Zot bizni (ruhimizni) o‘zining qay bir ma’vosida saqlagandir. Endi esa jism ato etib, zaminga yo‘llabdi. Bu Uning ijodi asrorini kashf etgan majusiy mubodning kibratul ahmarni (falsafa toshini) topib, har ne ma’dandan oltin ola bilishiga qiyos emasmi? Zero inson bolasi sohirlik ila jismga ta’sir eta olganda, Borliq Egasining kuchu qudratiga ta’rifu tavsif yetarmikin?.. Xayyomning o‘ylari chuvalgandan-chuvaldi. Kibratul ahmar!.. Artur ham o‘zi nosaro bo‘lgani bilan alkimyodan boxabar edi. Ehtimol u ham kibratul ahmarni inkishof eta olganmidi. Balki u borliqdagi jamiki nimarsalarning mohiyatini anglab yetgandir va shuning uchun ham iymon yo‘lini tutganlar? Mohiyat?.. Unda iymon mohiyati ne?..


    Rohib Arturni islomiy urf-odatlarga binoan dafn etdilar.


    Sho‘rlik Maryam bo‘zlab qoldi...


    Xayyom esa taqvo ummoniga g‘arq bo‘ldi. Tunlari namoz o‘qib, savobini qadrdon do‘sti, bir jihati, ko‘p nimarsalarni anglashiga ko‘mak bergan ustozi, suyukli kishisining otasi bo‘lmish donishmand Arturning ruhiga baxshida etdi. Shu asno u azal va abad hikmatini anglab, Ollohning yozig‘i- Taqdirning haq ekanligini qayta-qayta iymon keltirib borardi.


    


    Sabab sahrosida kimki sargardon,


    Ishlarin uningsiz yuritar Yazdon.


    Bu kun bir bahona o‘rtaga tashlab,


    Erta bajo bo‘lur taqdiri osmon.


    


    2


    


    Ko‘klam kirdi. Ro‘baro‘dagi qirlar yashillanib, boychechaklarning tili chiqdi...


    Uzluksiz taqvo, parhezkorlik va ayriliq solgan iztirob bois yuzi so‘lg‘in tus olib, ancha ozgan Xayyomning nazdida, bir siqim bo‘lib qolgan kunlarga taqi baraka kirdi. Hatto rutubatli qish tunlarida go‘yo qartayib, munglig‘-munglig‘ bo‘lib qolganday tuyulgan, aslida o‘tlig‘ his-tuyg‘ular ham ko‘ngillarni asta-sekin huzurbaxsh jimirlata boshladilar.Bu, ayniqsa, shoirning bag‘riga yana yangi sog‘inchlarni solmoqqa tushdi. Bu sog‘inchlar nomsiz va ta’rifsiz edilar. Xayyom ixtiyorsiz tarzda o‘rtanardi, tushuniksiz bir ko‘yda to‘lg‘onardi.


    O’sha kunlarning birida uni vaziri a’zam yo‘qlab qoldi. Xayyom sohibi devonning huzuriga oshiqarkan, xos liboslarini kiymoqni ham unutdi. U bezovta qalbiga do‘sti, dilkash ustozi Nizom ul Mulk huzurida biron taskin topmoq ilinjida edi. Zero odam taftini odam olar, deydilar. Ehtimol suyukli kishisi ila suhbat qurib, bir navi halovat topar.


    Vaziri a’zam Xayyomning aksi o‘laroq, ancha to‘lishgandi. Nuroniy yuzi avvalgidek yoqimli tus olib, bu foniy dunyoning barcha ko‘rguliklarini ko‘rib ulgurgan ko‘zlari taqi muloyim va xotirjam boqardi. Fitnachilar fosh etilib, sultonning oqu qorani anglashi va unga ishonch ila qaray boshlagani keksa vazirning yana o‘z holiga qaytmog‘iga bois bo‘lgandi. U shoirning ahvolidan mutaassir bo‘ldi. Rohib Arturning o‘limi tufayli shunchalar kuyishini, parishon holga kelishini o‘ylamagandi.


    Aslida Xayyomning bu ko‘yga tushmog‘iga faqatgina Arturning o‘limi sabab emasdi. Uning o‘limi azali oromsiz qalbli shoirning o‘zi ham mudom anglab yetolmayotgan, kun-bakun vujudiga o‘t solib, yondirguvchi tuyg‘ularni, o‘ylarni uyg‘otib yuborgandi. Bu kechmishi juda azobli, shuningdek, bag‘oyat yoqimli va huzurbaxsh edi. U halovatsiz iztirob pinjida to‘lg‘onardi, biroq bu to‘lg‘onish qalbiga xush yoqardi ham. Uning ahvoli shunday-ham oydek ravshan, ham har ne shuurga-da tushunuksiz edi. U buyuk bir muhabbatni, buyuk bir ishqni sog‘inardi chog‘i.


    -Bunchalar mutaassirlik, kuymoqlik bo‘lmas, shoir.-dedi vaziri a’zam o‘z odaticha o‘ktam ovozda salom-alikdan so‘ng.


    -Bu ko‘yimni o‘zim ham aynglayolmasmen, hazratim. Yaxshisi, so‘rmangiz!.. -Xayyom bu so‘zni ohista, lekin qat’iy aytdi va shu bilan gapni boshqa yoqqa burmoqchi bo‘ldi.


    Vaziri a’zam xiyol xijolat tortdi: uning botiniga nechuk suqiladur? O’zi shoiri sho‘rlik shundoq ham ich-etini yeb yurgan bo‘lsa. Shuning uchun gap payrovini davlat yumushlariga burdi.


    -Olampanoh ila maslahat qilib, rasadxonani yanada kengaytirmoqni lozim topdik.


    -Xo‘sh-xo‘sh?.. -deya sergak tortdi bir qo‘zg‘olib olgan Xayyom.


    -Rasadxonaning so‘l yoniga madrasamonand hujralar, tahsilxonalar barpo etsak, ne deyursen?


    -Ayni muddao bo‘lardi, hazratim. Illo ilmi toliblar uchun, ularning saboqlari uchun rasadxonamiz torlik qilib qolmish edi. Ilohi, sultonimizning umrlari uzun bo‘lg‘ay.


    -Barcha yumushlar uchun yetarli mablag‘ ajratiladi. Ularni oqilona sarf etib, ishlarni maromga solmoq sening izmingdadur.


    -Bosh ustiga, janobi oliylari.-deya xiyol ta’zim qildi shoir, -Chillai zimistonda qonlarimiz to‘nglab, so‘ngaklarimiz qaqshagani rost. Bu kabi ulkan ishlar biz uchun ayni muddaodir. -Nechukdir shoirning yuziga qizillik yugurganday bo‘ldi.


    Birozgina avjsiz suhbatdan so‘ngra vaziri a’zam Xayyomga shatranj surmoqlikni taklif etdi. U rozi bo‘lgach, Nizom ul Mulk mutoyiba etdi:


    -Illo chin jahd ila o‘ynagaysen. Zero men oftobi olam sultonimiz emasmenki, mag‘lub qilmoqqa jur’at etolmasang.


    Yengil kulishdilar.


    Aslida unday emasdi, Xayyom sulton ila ham emin-erkin shatranj surardi. Bu borada shahriyor ham munosib va odil raqib edi. Ikkisi ham gali kelganida yutardilar, yutqazardilar. Vaziri a’zamning hozirgi beozor hazili bo‘lsa, shoirning xayolini chalg‘itmoq uchun edi.


    Shatranj o‘yini uzoq davom etmadi. Shoirning kayfiyatsizligi uning mag‘lub bo‘lmog‘iga olib keldi-yu o‘yinni to‘xtatdilar. Vaziri a’zamga ma’noli bir qarab qo‘ygan Xayyom ketmoqqa izn so‘radi. Keksa vazir parishonhol shoirga ijozat ishoratini qilarkan, muhim bir gapni esladi:


    -Senga bir xabarni yetkazmoqchi edim, Umar! -dedi vaziri a’zam uning ko‘zlariga boqib


    Xayyom «ne xabar ekan», degandek savol nazari ila boqdi.


    -Bog‘doddan Shayxulislomning yorlig‘i ila Abu Homid G’azzoliy otlig‘ ilohiyot olimi tashrif buyurmish. Ertaga huzuri muborakda bo‘lg‘uvsi.


    Xayyom ham, vaziri a’zam ham Islom olamida porlagan G’azzoliy otlig‘ yangi yulduz haqida eshitgan edilar. Uning favqulodda iste’dodi, quvvai hofizasining beqiyosligi, oxirat ilmida benazirligi xususidagi gaplar Isfahonga ham kelib turardi. Shoir bu gaplarga u qadar e’tibor qilmagandi. Ayni damda esa vaziri a’zam nega endi g‘alatiroq ohangda va yana tag‘in bu gapni aynan unga gapirayotganligini tushunolmay turardi. Sohibi devon ne muddaoni ko‘zlaydur? Axir birovga hasadu adovat qilmoqlik uning fe’liga yot ekanligini biladi-ku!..


    -Mening so‘zimni o‘zga ma’noda tushunmagaysen.-dedi vaziri a’zam uning nigohidagi ma’noni anglab. -Faqat seni xabardor etmoqlikni istadim, vassalom. Ertaga huzuri muborakda hozir bo‘lg‘aysen.


    Xayrlashdilar.


    Xayyom vaziri a’zamning qasridan chiqib borarkan, uning nima demoqchi ekanligini fahmlaganday bo‘ldi. Ha, u dunyoga teran aql ko‘zi ila boqardi, qalbida misilsiz tug‘yon va hatto isyon borligini ham yashirmasdi. Uning uchun ilmning millati va yoki irqi yo‘q edi. U ilm olmoq istagida majusiy yoxud budparastga ham shogird tushmog‘i mumkin, chunki taboyi’ (tabiat) ilmlarini diniy ilmdan ayro tushuna olardi. Ehtimol valine’mati Nizom ul Mulk uning fe’lidagi ana shu jihatlarni bilganligi bois uni o‘zicha diniy bilimlarning sohibi G’azzoliyga aksil qo‘ymoqchi bo‘lgandir? Agar shunday bo‘lsa, demak, vaziri a’zam xatokordir. Illo Olloh visoliga eltuvchi yo‘llar turfa ekanligini u juda yaxshi biladi. Qolaversa, har kishining bir yomoni, har yomonning bir yaxshisi bo‘ladi. Balki Xayyom bir umr sog‘inib yashayotgan inson shudir...


    Sulton hashamatli taxtda odatdagidek viqor ila o‘ltiribdi. Kayfi xush chog‘i, labu ko‘zlarida nim tabassum. Ikki yonida esa bizga tanish arkoni davlat qator tizilishib, qo‘l qovushtirib turibdilar. Barchalari bir nimarsani intiq kutmoqdalar. Oynavand darichalardan oqib kirayotgan jilvakor oftob par tavi (yolqin, shu’la) billur qandillarga urilib, sulton taxtining tillo naqshlariga, tojining olmos ko‘ziga, a’yonlarning turfa xil uzuklariga, liboslarining yorqin tusli kashtalariga vanihoyat ularning so‘nik va chaqnoq, qisiq hamda katta ko‘zlariga sochilib, jimirlab qo‘yardi.


    Bir zamon saroy mulozimining tantanavor ovozi yangradi:


    -Ulamon kirom Abu Homid Muhammad ibn Muhammad al G’azzoliy janoblari Bog‘doddan tashrif buyurmishlar.


    Uning ovozi naqshinkor ustunlar va saroyning baland shiftlarida aks sado berib ulgurmay, borgoh(sulton qabulxonasi)ning ochiq turgan uzun eshigi ostonasida yigirma besh yoshlardagi ko‘rkam yigit paydo bo‘ldi. Yigitning boshida ixcham oppoq salla bo‘lib, egniga eroniylarga xos kaltaroq-tizzasidan keladigan gulli chopon kiygandi. Qosh-ko‘zlari qalamda chizilganday tekis va siyrak soqolining tim qoraligi bois shundoq ham nur taratayotgandek tuyulguvchi oq, biroq so‘lg‘in yuzi yanada oppoq ko‘rinardi. Sallasining ostidan chiqib turgan tim qora sochlari quloqlarini yarmigacha yopgan. U o‘rta bo‘yli bo‘lib, uzun kipriklari poyida qop-qora ko‘ringuvchi bir qalam uchi qalinligidagi gardish orasidagi cho‘g‘dayin chaqnab turgan ko‘zlari kishiga kulib boqadi.


    Yigit sultonning ro‘baro‘sida to‘xtadi, o‘ng ilkini ko‘ksiga qo‘yib, boshini xiyol egdi-da, oliy nasabli kishilar kabi mag‘rurona ta’zim qildi va vaziri a’zam tomonga bukilgancha borayotgan mulozimni nigohi ila kuzatib qoldi. Mulozim ilkidagi yorliqni ikki qo‘llab tutib, vaziri a’zamga uzatdi. Bu Bog‘dod va aslida butun musulmon dunyosi shayxulislomining Muhammad G’azzoliy haqida Malikshohga bitgan nomasi, yanada to‘g‘rirog‘i, ishonch yorlig‘i edi.


    Ayni kunlarga kelib, jahon musulmonlarini bir tug‘ ostiga birlashtirgan Bog‘dod xalifaligining nufuzi asta-sekin yemirilib bormoqda edi. Yetti iqlimga buyuk turkiy qavm Saljuqiylar sulolasi hukmronlik qilardi. Shunday bo‘lgach, mag‘ribu mashriq sohibi sulton Malikshoh Bog‘dod xalifasini va huddi shuningdek, shayxulislomni ham unchalar pisand qilavermasdi. Sultonning ularga dahl etmayotganligining boisi eng avvalo dini Islomga bo‘lgan buyuk hurmatidan edi. Qolaversa, asli islomparvar bo‘lgan Malikshoh ilmparvar ham edi va bog‘dodlik mehmonga ko‘rsatayotgan ehtiromi ana o‘sha fazilatini namoyon etardi.


    Nomani vaziri a’zam Nizom ul Mulk ochib, sultonning ijozat ishorasidan so‘ng ovoz chiqarib o‘qidi. Sulton uning mazmunidan avvaldanoq boxabar bo‘lsa-da, hozir o‘zini endigina eshitayotgandek tutardi. U G’azzoliyga qarab bilinar-bilinmas bosh silkidi-da, xiyol kulimsiradi.


    Vaziri a’zam esa sultonning boqishlari ma’nosini so‘z ila ifodaladi:


    -Xush kelibsiz, ey, Islom osmonining porlayotgan yulduzi, din ilmining buyuk istiqboli!.. -deya u ko‘z qiri ila o‘ng yonida turgan Umar Xayyomga qarab qo‘ydi. -Shayxulislom hazratlarining sizga bo‘lgan ishonch va ixloslari sharofati ila mamlakatimiz dorussaltanati shahri azim Isfahon yanada nurafshon bo‘lg‘ay, inshoolloh!


    Saroy ahli vaziri a’zamga hamohang tarzda G’azzoliyni olqishladilar. U avval sulton, so‘ng esa sohibi devonga ta’zim qildi.


    Vaziri a’zam ohista, shuningdek, ma’noli tarzda bir bora tomoq qirib qo‘ydi-da, dedi:


    -Nomi butun Xurosonu Movarounnahrga yoyilgan ulug‘ shoir va olim Umar Xayyom janoblari ham sizni mushtoqlik ila kutmishlar. -U G’azzoliyga boqish avvalida taqi birbor ko‘z qiri ila Xayyomga qarab qo‘ydi. Uning bu xayrixohona nazarini payqagan alamzada Qazviniyning rangi bo‘zarib ketdi. Ammo o‘z ahvolini sulton va vaziri a’zamdan pinhon tutish maqsadida lablarini ikki yonga tortib, tishlarini ko‘rsatdiki, bu ila o‘zini tabassum qilayotgandek ko‘rsatmoqqa urindi.


    Xayyom bo‘ydor va savlatli edi. Qalin qoshlari, iyakdor uzunchoq yuziga yarashgan dag‘al qo‘ng‘ir-kulrang soqol-mo‘ylabi uni tag‘inda salobatli ko‘rsatardi. Yelkasiga tushgan o‘siq sochlari ixcham sallasi ostidan to‘lqinlanib chiqib turardi. Egnidagi xirqasimon uzun jun chakmon uni bag‘oyat jussali ko‘rsatadi. U buyuk olim, faylasuf va boringki, toza ko‘ngilli shoir bo‘lgani bilan, shuningdek, oddiy banda ham edi. Uning ham vujudida goho shaytoniy istaklar yoxud tuyg‘ular xuruj qilib qolardi. Shundayin onlarda iloji boricha shaytonga xayr berishga urinardi. Hozir har qancha sa’y etmasin, vaziri a’zamning anovi mushtdek yigitchani maqtashi uning bag‘rida qaro bir tuyg‘u-hasadning uyg‘onishiga sabab bo‘ldi. Ixtiyorsiz tarzda qovoqlari osilib ketdi.


    Xayyom so‘zlayotgan sohibi devonning qarashini bu safar ham sezdi va uning so‘zlari nihoyalashi asnosida G’azzoliyga qaradi. U esa vaziri a’zamning gaplariga javobanmi, unga tikilib turardi. Asli shahri Tusdan bo‘lmish kiborzoda bu yigitning nigohi hamon tabassumli edi va uning qarog‘lariga cho‘kkan qoracho‘g‘lari go‘yo oq alanga berib yonayotganga o‘xshardi. U endi o‘trusidagi shoirga biroz havas, bu uchrashuvdan minnatdorlik va shu kabi samimiy xayrixohlik ila boqdi. Ammo kecha Nizom ul Mulkdan G’azzoliyning kelganini eshitgan va uning tashrifi rasadxona ishlariga xalaqit berishini gumon qilayotgan shoir bu qarashdan o‘zgacha ma’no ilg‘amoqda edi. Ehtimol shuning uchun ham Umar ibn Ibrohim ro‘baro‘sidagi o‘zidan o‘n yosh chamasida kichik yigitcha, mish-mishlardan eshitib ulgurganidek, ilohiyot ilmida favqulodda iste’dodga ega bo‘lgan navqiron olimul musliminga (musulmonlar olimiga) xiyol pisandsizlik ila tikilardi. Uning nigohi xuddi qarog‘larining tub-tubiga cho‘kib ketganday qalin qoshlarining ostida qorayib ko‘rinardi va bu ko‘rinish bir qarashda go‘yo nafrat nishonasidek tuyulsa-da, aslida unday emasdi. U yosh mehmonning so‘zlarini tinglab, uning o‘zini tutishi va yuz-ko‘zidagi samimiyatni anglab, shu o‘tgan bir kecha ichida qalbida paydo bo‘lgan shubha-yu gumonlardan asta-sekin tozarib borardi. Axir u olim-ku, ummul Kitobni yod bilgan, tafsir etgan, Ollohning oshig‘i bo‘lgan kishidan yomonlik chiqadimi? Yoshlik qusurlari bo‘lsa bordir. Hali odam ila bir bora so‘zlashmay fikr etmoq-bu ayni xatolig‘ sari yuz tutmoq emasmi! Buncha badgumon va hurkak bo‘lmasang, ey, chodirdo‘zning o‘g‘li? Axir bu zaif, haqiqatni qo‘yib, o‘z tinchini o‘ylaguvchi kimsalarning sifati emasmi... Bular Xayyomning shuurida kechayotgan fikrlari edi, uning qarashidan esa, qani bu o‘zingga bino qo‘yishlaring qachongacha davom etarkin, degan ma’noni uqish mumkin. G’azzoliy ham aynan shu ma’noni uqmoqda edi. Lablaridagi tabassumi ila esa shoirga o‘ylaringiz xato, demoqchi bo‘lar va unga samimiy bir tuyg‘ularni ilinardi.


    Bu ularning ilk uchrashuvi edi.

    Abu Homid Muhyiddin Muhammad ibn Muhammad at Tusiy al G’azzoliy qadim Tus shahrida tug‘ilgan edi. U Xayyomdan o‘n yosh kichik bo‘lib, sho’fein mazhabidan edi. Xuroson va xususan, uning ko‘hna shaharlari azali ilm-ma’rifat o‘chog‘i bo‘lib kelardi. Bu Abu Homidga ham hali bolaligidayoq o‘z ta’sirini ko‘rsatdi. Ilk saboqni Tusda benazir ustozi ar Rodgoniydan oldi. Azimushsha’n Qur’onni ham shu yerda hatm qildi, muratta’b qori bo‘ldi. So‘ngra Nishopurga kelib, so‘fiy olim al Juvayniydan ta’lim oldi. Shu yerda Qur’on tafsiri va hadis ilmi, fikh ila mashg‘ul bo‘ldi. Tunu kun tinimsiz kiitob mutolaa qildi, buyuk Islomning taraqqiyi xususida bosh qotirdi. Uning quvvai hofizasi juda kuchli, aqli va fikri juda tiniq edi. Har ne narsani bir ko‘rishdayoq eslab qola olardi, jild-jild kitoblarni yod bilardi. Sohib karomat ustozi Juvayniy hazratlarining to‘rt yuz nafardan ziyod shogirdlari bor edi. U mana shuncha ziyo talablar ichra yupungina kiyingan, oddiygina hunarmandning farzandi bo‘lmish Abu Homidga alohida e’tibor va havas ila boqardi. Ehtimol o‘shanda suyukli shogirdining buyuk istiqbolini ko‘ra olganmidi bu qalbi bedor zot. Ustozi Abu Homid haqida so‘zlab, «U-qa’ri xazinaga to‘la ummon», deya ta’rif bergandi. Filhaqiqat, al Juvayniy yanglishmagandi-G’azzoliy o‘z aqlu zakovati ila olamga dovrug‘ sola boshladi. Bog‘dodga kelgach, bir necha risolalar bitdi va shu orqali ko‘p ulug‘ zotlarning nazariga tushdi. Din in’omi Olloh taboraka taolodan, asosi Payg‘ambar alayhissalomdan bo‘lgani bilan uning rivoji xos bandalarning aql-idroki va sa’ylari tufayli edi. Buni xalifa-yu shayxulislom va hatto sahroyi sulton Malikshoh ham yaxshi bilardilar. Shul bois ular Islomga kuch bermoq, uni mustahkamlamoq niyatida va buning ortidan saltanatni, davlatni qudratli, fuqaroni andishali qilmog‘i mumkin bo‘lgan tolibi ilmlarni, fozillarni ehtiyot tutardilar. G’azzoliy ham ana shunday fazilat sohibi edi.


    G’azzoliyga Olloh bergandi: u ayni damda Islom dunyosida barqaror bo‘lgan qarashlar, fikrlarni o‘rganardi va o‘z navbatida birin-sirin ularni inkor etib borardi. G’azzoliy atrofga, musulmonlar hayotiga sinchkov boqarkan, ulardan o‘z bo‘yi ancha balandlab borayotganligini payqardi va shaytoniy kibru havoni daf qilmoq uchun istig‘for aytardi. Lekin barcha nimarsalarni inkor etmoq ila haqiqatga yetib bo‘lmasdi, iqror ham lozim edi. Buni u yaxshi bilardi va shuning uchun ham hozirda mavjud bo‘lgan toifalarning borliq hamda dinga munosabatlarini taftish etardi. Ayni kunda butun musulmon dunyosi ikki oqimga bo‘linardi-sunniylar va shialar. Bu ikki oqim esa taqi bir necha mazhablarga ajralardi. Abu Homidni mana shu nimarsa iztirobga solardi. Ya’ni Islom olamining bir necha toifalarga bo‘linib, sochilib ketganligidan azoblanardi. Uning o‘zi shofe’in mazhabiga mansub edi. Saljuqiylar saltanati fuqarolari esa asosan hanafiy mazhabiga e’tiqod qilardilar. Shofe’inlar, ta’bir joiz bo‘lsa, ularning eng asosiy raqiblari edilar. Bundan o‘zga taqi botiniylar, ya’niki ismoiliylarning tarafdorlari ham tobora ko‘paymoqda edi. Bularning tutumi havfli ediki, ular Hasan Sabboh otlig‘ kimsaning tarrorlari edilar.


    Sulton Malikshoh hanafiy edi. Biroq shofe’inlarga ham hurmat bilan qarardi. G’azzoliy bundan boxabarligi bois saljuqiylar saltanatining bosh kenti Isfahonga xavf-xatarni gumon etmay kirib keldi. Shu kabi u sultonning hanafiylik mazhabining asoschisi Imomi A’zam Abu Hanifa No‘‘mon ibn Sobitning Bog‘doddagi qabri uzra maqbara ko‘tarib, uning yonida hanafiylar uchun ulkan madrasa qurdirganligini ham yaxshi bilardi. Bu bag‘ri keng, sodda ko‘ngilli turkiy qavm hurmat-izzatga chindan-da munosib edi.


    Islom ayni damda asta-sekin parokanda bo‘lib borardi. Risolat davridan (Payg‘ambar alayhissalom davridan) so‘ng hotamul anbiyo keltirgan oxirgi haq dinning muhtasham binosi darz keta boshladi. Hazrati Ali tarafdorlari bir yon, Hazrati Usmon tarafdorlari taqi bir yon, o‘zgalari uchinchi bir yon bo‘ldilar. Jangu jadallar, qirg‘inlar avj oldi. Oqibat esa ayon-musulmonlarning turfa mazhablari bunyod bo‘ldi. G’azzoliy barcha oqim va mazhablarni yaxshi bilar, shul bois ularning barchalari ham Haq izlovchilar ekanligini tushunardi. Axir ularning birontasi Haqqa aksil emas-ku! Demak, ularni rad etmoq ham odillik nishonasi emas. Shuningdek, eski odatu e’tiqodlarga qaytmoq ham umid bermaydi. Tobora so‘nib borayotgan salaflar haqida bosh qotirmoq yoxud ularga ergashmoq ham muqallidlarga xosdir. Ular bir oyna kabidurlarki, allaqachon darz ketgan. Ozgina dahl etmoq ila chilparchin bo‘lg‘uvsi. Illo darzni chegalamoq yoxud siniqlarni bir-biriga yopishtirmoqqa urinmoq natijasiz yumush. Yaxshisi, o‘sha siniqlarni to‘plab, olovda toblamoq va butunlay yangi hamda mustahkam oyna yasamoq lozimdur. Avomga ishonchli yangilik kerak. G’azzoliy shular haqida o‘ylardi, din islohi haqida bosh qotirardi. Hali buyoqda mutazalliylar, faylasuflar, so‘fiylar ham bor. Ularni ham asliyat sari yo‘naltirmoq lozim.


    Abu Homid so‘fiylarga ancha xayrixoh edi, o‘zi ham ibodatni barakotli etmoqda ularga mayl bildirardi. Nazdida, so‘fiylik yo‘li eng to‘g‘ri yo‘ldek ko‘rinardi. Go‘yo unda ta’ma, soxtakorlik kamroq edi. Zikru taqvo ila parhez tutib, sinib boraverasan, Ollohga yovuqlashaverasan. Dilingda Ollohning rizoligidan o‘zga ta’ma bo‘lsa, o‘lib boraveradi. Albatta, tasavvufda ham bir necha tariqatlar va ularning mashoyixlarining o‘zaro obro‘-yu martaba taloshlari bor. Aslida ham basharning fe’li-xo‘yi azaldan ma’lum: din peshvolari bo‘lmish ulamolar, shariat va fikh olimlari hamda din homiylari sanalmish hukmdorlar aro bahs ketsa, nimadir, boringki, Islom amallari borasidami, fikr-mulohaza taloshilsa, dinu Olloh bir yonda qolur. Hamma o‘z foydasi uchun bahs etur. Shunday kezlarda ular dinni, shariatni istagan ko‘ylariga solishlari, isloh bahona o‘zlariga qulay amallarni yaratib olishlari mumkin. Demak, din va shariat odamlarning xohishu irodalariga binoan o‘zgarib, yangilanib turar ekan. Din Ollohning buyrug‘i ila odamlarga ne’mat qilib berilgan bo‘lsa-da, shariat asoslarini kishilar yaraturlar. Bundan kelib chiqadiki, dinu shariat bandalar yuzini Ollohga tomon buribgina qolmay, odamlar va ayniqsa, sohibi davlatlar foydasi uchun ham xizmat etarkan. Buning kabi olimlar ana o‘sha qonun-qoidalarni mustahkamlab, farzu sunnat ila asoslab berar ekanlar. Yo Olloh! Xatokorlig‘din o‘zing asragaysen. Banda hamisha gunohlidir, biroq imkon qadar undan saqlanish va dini Islom uchun xizmatga sidqidildan bel bog‘lamoq lozim. Zero sen bitgan bitiklarning qay tomonidan boqmasinlar, buyuk Islomning yorug‘ yuzi ko‘rinsin. Hazrati payg‘ambar sallallohu alayhi vasallamning vasiyatlari ham shunday emasmidi!


    Ehhe-e, bu olamda ne-ne kitoblar bitilmadi. Barchalari haqiqat va Islomga sadoqat da’vo qiladilar. Lekin ularning ichida kufru zalolat, sehru joduga eltguvchilari ham mo‘l. Illo bani bashar, jumlai odam dinu diyonatga o‘z shuuri, idroki yetganicha munosabat bildirur. Goho to‘rtta hadisni yod olmagan, bir oyatni tafsir etolmaydigan kimsalar ham kitob bitmoqqa tutinadilar, xayollariga kelgan fikrlariga hikmat to‘nini kiydirmoqchi bo‘ladilar. Shunday qilib, o‘shal chalamulloning kitobi qaysidir bir omiyning ilkiga tushadi-yu, u o‘zgalardan aqlliroq ko‘rinish ilinjida uni haqiqat deya talqin etadi. Qarabsizki, kimningdir aljirashi ortidan biron tariqat va yoxud hatto shariat yaralib turibdi-da. Aslida esa ul so‘zlar shayton va jinlarning vasvasasidan o‘zga nimarsa emasdi.


    Abu Homid Bog‘dod madrasasida mudarrislik qilarkan, hatto ilmi toliblarga saboq berish va ayniqsa, bedor tunlarda shariatdagi ana o‘shal noto‘kisliklarni to‘kis etmoq, parokandalikni jamlamoq xususida o‘ylardi. Shu niyatda bir risola bitmoqni ixtiyor etdi. Endigina ilk sahifalarini bitayotgani bu kitob «Ihyou ulumiddin» («Diniy ilmlarini tiriltirish») deb ataladi. Shu risolasida haligi yanglig‘ so‘roqlarga javoblar bo‘lg‘uvsi, inshoolloh. Mazkur asarni bitmoqqa astoydil kirishayotganda yangi bir niyat oromini oldi. Bu faylasuflar ilmining tub mohiyatiga yetmoq orzusi edi. Chunki dinga quvvat bermoqni istagan odam albatta faylasuflarning fikrlari ila yuzma-yuz kelmog‘i muqarrar edi. U buxorolik mashhur tabib va riyozatchi, shu kabi, faylasuf Ibn Sinoning falsafiy asarlaridan boxabar edi. Uning Isfahon rasadxonasida bir muddat ishlaganligini va u yerda ilm ila mashg‘ul bo‘lganligini yaxshi bilardi. Ayniqsa, tabibning falsafiy qarashlari uni qiziqtirar va uning fikrlariga inkorlar kashf etardi. Qolaversa, ayni kunda ham Isfahonda faylasuflar bisyor edilar. Ularning boshida Umar Xayyom turar ehtimol!.. U shu niyatda shayxulislomga arz etdi va Isfahon sari yo‘l oldi. Yanaki, vaziri a’zam Nizom ul Mulk hazratlari ila ham avvaldan tanishligi bor edi. Vaziri a’zam uni bir-ikki bor Isfahon Nizomiyasiga taklif qilgandi. Mana, vaqti-soati endi yetibdi.


    G’azzoliy huzuri muborakda madrasada istiqomat qilmoqlik niyati borligini ayon etdi. O’z xohishiga binoan Nizomiyaning kattaroq hujralaridan biri uning ixtiyoriga berildi.

    Xayyom bu kecha bomdodga yaqin tush ko‘rdi. Ajab tush, dahshatli tush: qayoqdandir juldurlarga burkanib, belidagi chilvirga musallas ayoqini osib olgan qop-qora Mastona kampir paydo bo‘libdi-yu unga qarab rosa qah-qah uribdi. So‘ng angrayib turgan Xayyomning ilkidan Qur’onni tortib olibdi-da, oldidagi g‘oyibdan bino bo‘lgan olovning yoniga cho‘nqayib, Kalomullohni burdalab yoqa boshlabdi. Shoir dahshat ichra oh urib, kitobni tortib olmoq uchun uning ilkiga yopishibdi. Ammo harchand sa’y etmasin kuchi yetmabdi...


    U vahm og‘ushida uyg‘ondi. Qayta-qayta istig‘for aytdi. Tahorat olib kelgach, bomdod namozidan so‘ngra taqi ikki rakat namoz o‘qib, tavba qildi. Biroq bu tush ko‘z o‘ngidan hadeganda nari ketmasdi. U tez-tez tush ko‘rguvchi edi. Goho tushlari nelardandir bashoratlar ham qilardi. Shul bois keyin-keyin tushlariga e’tibor beradigan bo‘ldi. Ta’bir kitoblarini mutolaa qilib, goho tushlaridan ma’nolar axtarishga tushdi. Chindan ham u ma’noli, bashoratli tushlar ko‘rar va bu mo‘‘jizadan pinhona hayratlanardi ham. Shunday paytlari inson tafakkuri va ruhoniyati ko‘p nimarsalarga qodir ekanligiga taqi bir karra amin bo‘lardi.


    Xayyom o‘tgan yillar mobaynida Mastona kampirni ko‘p bor esladi. Ko‘pincha ul pirazan shoir saroxush bo‘lgan onlarda xayoliga kelar va aksariyat hollarda istiqbolda bo‘lguvchi ba’zi voqeotlarga ishorat berib qolardi. Lekin hali biron marta tushiga kirmagandi, yanaki bugungidek alpozda. Yo Olloh! Devona pirazan Kalamullohni yoqsa-ya! Bu nelardin bashoratlar qilur? Taqi ne ko‘rguliklar kutmoqda uni?! Ul yo devona, yoki shum va yoxud valiy pirazan nelarni aytmoqchi bo‘ladur? O’shanda Nishopurda, padarining chodirdo‘zlik ustaxonasida o‘n yoshli Umar Qur’oni karimni endigina xatm qilgan onlarda mastona kampir ila yo‘liqqandi va u mullo bolakayni bag‘riga olganida, bola esa xushi og‘ib, yerga yiqilganida nimadir ro‘y berganligini keyinroq his etgandi. Bu kun esa unda sohir bir ruhiy holat yuz berib, devona kampir va uning o‘rtasida ko‘rinmas rishta paydo bo‘lganligini, ul pirazan o‘ziga hamisha yo‘ldosh ekanligini anglay boshlagandi. Rost, bu tush bejiz emas, Mastona kampirning g‘oyibona tashrifi ham behikmat emas. Faqat u nelardin ogoh etur u shuni tushunolmay dog‘da...


    Yoxud Qazviniy otlig‘ mumsik, xiylasi morniki yanglig‘, nasli odamizot taqi biron fitnaning boshini tutdimikin? Xiyonatchilarning qilmishlaridan so‘ngra ul ham sassiz qolmish. Yoki bu makkor mor og‘u yig‘mog‘ ila bandmi? Ehtimol endi biron yovuzlikni boshlamoq payidadir? Har holda bu sukunat ortida to‘fonlar yashirin turmog‘i ham ehtimol. Tag‘in kim biladi, balki ul hasadgo‘y g‘ofilga Olloh insof ato etgan bo‘lsa ham ajabmas. Biroq bunga shoir inonmaydi, inonolmaydi.


    Buyoqda malika Turkon Xotundan ham har ne yomonlik kutsa bo‘ladi. Muhammad Takash voqeasidan so‘ng malika ila hali biron bora yo‘liqmadi. Hatto shahzoda Mahmudni ham yo‘qlamay qo‘ydi. Chunki o‘shal voqadan keyin Isfahonda ham, ahli saroy orasida ham muhit butkul o‘zgardi, sulton hazratlarining fe’lida ajab samimiyat vujudga keldi. Ehtimol malika bundan dilgir bo‘lib, shoirga tish qayrab yurgan chiqar? Yo Rab!.. Gumonlar, shubhalar, ishibohlar!..


    Yoxud yomonlik yangi kelgan mehmon Abu Homid G’azzoliy tarafidan bo‘lurmi?.. Yo Abul Fath Umar, senga ne bo‘ldi? Bunchalar badgumon bo‘lmasang?! Axir Qur’onu tafsir, hadisu shariat ilmlarining bilimdoni bo‘lmish shul nurposh yigitdan yomonlik chiqadimi! Uning yuz-ko‘ziga boqmadingmi axir!.. Yuz-ko‘zi!.. Nahotki surat siyratdin darak bersa? Bunga inonmoq dushvor. Uning yuz-ko‘zida kibru havodan o‘zga taqi ne bor? Yana tag‘in xatokorlig‘ qiladursen, ey, nodon shoir. Ehtimolki bu ulug‘ tafakkur sohibining aslini, mohiyatini anglamayotirsen. Anglamayotganing shunda ham ko‘rinadurki, sen tabiiyun oshig‘i, moddiyunparast banda borliqning, undagi nabototu hayvonot, tufrog‘u ma’dan, har bir xasdan to kesakgacha mohiyatini izlab, anglamoq istarsenu bir ilmpeshaning qalbini tushunmoqqa jahd etmassen. U haqda o‘zingcha bir qur hukm chiqarasenu bas, ortiq sa’y ko‘rsatmaysen. Hatto bir majusiyning tutmishidan ma’no, hikmat axtarib, uning joduga esh yumushlarini mo‘‘jiza va yoxud ilm deysanu mana bu iymon sohibi, hofizi Qur’ondan yomonlik gumon qilasen. Qani, sendagi ezgulikka tashnalik da’vosining isboti?! Xayyom o‘zidan xijolat tortib, uyaldi. G’azzoliy ila hali tuzukroq so‘zlashmay, undan shubhalanayotganligi endi o‘ziga ta’sir etib, vujudi qizidi. Lekin ne bo‘lganda ham baribir, shariatpeshalar ila o‘zining o‘rtasida ixtilof yoxud, yumshoqroq aytganda, bahzu munozara hamisha muqarrarligini qalbi sezib turardi...


    Kunlar isib, xurshidi olam ertalabdanoq tanlarga olovli tig‘ini sanchadigan bo‘lib qoldi. Shuning uchun rasadxonaning yangi qurilishidagi yumushlar ham erta boshlanardi. Musulmon olami o‘zi shunaqa-ish unumini ertalabda deb biladi. Bomdoddan so‘ng to Quyosh ko‘tarilguncha ancha ish qilib ulgurish mumkin, musulmonlar ana shuni qadrlaydilar. Nari borsa choshgohgacha ishlaydilaru oftob tikkaga o‘rlay boshlagach, xordiq olmoqqa tushadilar. Chunki Isfahon yozi bag‘oyat issiq bo‘ladi.


    Hozir ham kun juda charog‘on ediki, picha ko‘kka yuz tutgan kishining ko‘zlariga to‘lib olib, bir muddat qamashtirib qo‘yardi. Xayyom yerga boqqan ko‘yi madrasa qurilishi tomon o‘tdi. U hamon ko‘rgan tushi ta’sirida edi. Mastona kampirni, uning ilkidagi Qur’onni, olovni qayta-qayta o‘ylayverardi. Nazdida, bu tush mudhish bir voqeaning bashoratidek tuyulaverardi. Shul bois tezroq o‘zini o‘zi chalg‘itishni istardi. Tushlar ta’siriga berilmoq ham yaxshilikdan emas, bunchalik mutaassirlik yaramaydi... Birontasiga sadaqa berib yuborsa soz bo‘lardi. Axir yaxshi tushga ham, yomon tushga ham sadaqa joiz, deydilar-ku. Rasadxonada yo biron devona bo‘lmasa. Shu payt Xayyomning ko‘zi obkashlik qilayotgan Yusuf Rindoniyga tushdi. Sadaqani uningdek sofdil odamga bergani durust. U xamyonini kovlab, bitta kumush tanga oldi-da, Rindoniyni chorladi:


    -Ayo, Rind, buyon kelgaysiz!


    Ertalabdanoq sarxush bo‘lib olgan mayparast farrosh shoirning qoshiga darrov yetib keldi.


    -Subhi sodiqda duoingizni olgim keldi. -dedi Xayyom kaftiga tangani joylab.


    Rind uning ko‘zlariga o‘tkir bir nazar soldi-da, dedi:


    -Xojam bir ajab tush ko‘ribdilar chog‘i?.. Omin yaxshilikka bo‘lsin. -U ilkini yuziga tortib, o‘z yumushiga ketdi.


    Xayyom biroz yengil tortganday bo‘ldi. Xayolchan nigohi ila sangtaroshlarning harakatlarini kuzatdi, biroq ularning taqir-tuqirlari qariyb qulog‘iga kirmasdi. Hech qancha o‘tmay ro‘baro‘sida-qurilayotgan madrasaning narigi chetida korfarmo paydo bo‘ldi. U shoirga bir pas tikilib turdi-da, o‘nga tomon yura boshladi. Lekin Xayyom ayni paytda hech kimsa ila so‘zlashmoqni istamasdi, shundanmi, najot izlaganday u yon-bu yoniga alangladi. Shu asno rasadxona darvozasidan chiqib, narigi yoqqa qayrilayotgan Maryamga nigohi tushdi. Xursand bo‘lganday bir qalqdi-yu uning ortidan yurdi. Korfarmo esa yarim yo‘lda to‘xtab, o‘zga ishga mashg‘ul bo‘ldi. Xayyom borarkan, dilidan o‘tkazdi- hozir bu olam tashvishlari dilimga sig‘maydur...


    Maryam buloq sari ko‘tarilardi. U ortidan kelayotan Xayyomni anchagacha payqamadi, to buloqqa yetguncha biron marta qayrilib qaramadi. Nihoyat buloq boshidagi sayhonlikka qadam qo‘ya turib, yaqinlashib qolgan shoirga ko‘zi tushdi. Uning nigohiga hayrat nishonasi to‘ldi-ustoz nechuk ish payti bu yerlarda yuribdi?..


    Qiz tavoze ila salom berdi.


    -Vaalaykum... -dedi Xayyom tez yurganligidan biroz xansirab.-Shundayin suluv qizni yolg‘izlatib qo‘ygim kelmadi. -U hazil qilmoqqa urindi, biroq ko‘zlaridagi mahzun o‘ychanlik hazilining shashtini anchagina susaytirib yubordi.


    Buni qiz ham sezdi. Buloq bo‘yidagi o‘zlariga tanish va qadrdon joyga o‘ltirarkanlar, Maryam jur’atsizlarcha so‘radi:


    -Dilgir ko‘rinadursiz, ustoz?


    -Hayronmen. Dunyoning g‘avg‘olaridan toliqdim shekilli. -Ammo g‘alat tush ko‘rganligini aytmadi.


    Buloq boshi bag‘oyat so‘lim edi. Uning tarovati oftob tig‘laridan yarolangan tanlarga go‘yo malham yanglig‘ surkaladi.


    Maryam ham hamon munglig‘ edi, judolik alami uni mudom tark etmagandi. Xayyom unga boqarkan, ko‘nglidan o‘tgan fikrdan ichida xijolat tortdi. U Maryamga endi avvalgidek zavq va ehtiros ila boqmasdi. Uning vasli bag‘riga o‘shal huzurbaxsh va shu kabi, ilhombaxsh olovni endi solmasdi. Yo Olloh! Bu ne hol? Nahotki bul muhabbatdin ham mahrummen? Mahrumiyatlar qachon intiho topgay, Tangrim?!.. U Maryamga achinayotganligini, yuragidagi o‘tli ishq o‘rnini endi shafqat tuyg‘usi egallayotganligini payqadi-yu o‘zidan battar uyalib ketdi.


    Qiz ham burungidek durkun emasdi, ko‘zlaridagi bag‘rlarni kuydirguvchi olov ham so‘nayozgandi. U avvalgidek go‘zal edi, lekin shoir vujudiga kuch, ehtiros va qalbiga ilhom solgan allanimadir uni tark etgandi. Chunki Xayyom uning huzurida boyagidek o‘rtanmasdi.


    Ular anchagacha tip-tiniq buloq suviga so‘zsiz tikilib o‘ltirdilar. Bir zamon ko‘zlarining qoracho‘g‘lari kengaygan shoir suvning jilvasiga termulib charchadimi yoki chindan ham qizga gapirgisi keldimi, ohista dedi:


    -Ahvoling nechuk, Bibi?


    Maryam unga o‘grildi. Ko‘zlar to‘qnashdilar. Yo Rab! Qiz bechoraning ko‘zlari jiqqa yosh edi. Ular oq uchqunlar sachratgan mensiz yonardilar.


    Xayyom taqi tuyqus bu kecha ko‘rgan va mudom davom etayotgan dilxiraligiga bois bo‘lgan tushini esladi. Qop-qora Mastona kampir Qur’oni karimni yoqardi. Olov gurillab yonardi. Tushingga ta’bir izlabmiding, ey, shoiri devona? Balki... Yo Ollohim, nahotki?!.. Olov!.. Yoshli ko‘zlar!.. Lov-lov yonayotgan Qur’on!.. Ehtimol bu o‘z otashi ila hatto Qur’onni yondirguvchi Ishqni bashorat qilur? Men bandai behalovatni o‘zim xiyol ham qila olmaguvchi ulug‘ bir Ishq kutayotgan bo‘lsa ne tong! Xayyomning butun vujudi jimirlab ketdi. U tushining mana shu ta’biriga ishona boshladi va ishongani sari qalbi tushuniksiz sohir tuyg‘ularga yo‘g‘rilib bordi. O’shal tuyg‘ular og‘ushida erirkan, yana G’azzoliyning mag‘rur qiyofasi yodiga tushdi. Tushdi-yu unga havasi kela boshladi. Uning sarkash fe’li bor edi - birovning o‘ziga bo‘lgan munosabatining ma’nosini oydinlashtirmaguncha tinchimasdi. O’shal odamga yomonlik qila olish uning ilkidan kelmasa-da, toki o‘zi u haqda bir qarorga kelmaguncha badgumonlikdan qutila olmasdi. Ammo hozir tarki odat qilib, G’azzoliyning maqsadini yaxshi anglab yetmagan bo‘lsa-da, unga havasi kelib ketdi. O’zi yoshgina yigitu salobatidan shohlar seskangudek. Ha, bu ulug‘likdan nishona. Ustozi Ibn Sino qandayin jasur va adolatpesha edi. Ulug‘ olim al Beruniychi, ilm deya, haqiqat deya, o‘limga ham tik boqa olmadimi. O’zichi o‘zi?!.. Qanchalar jasur, mard edi. Jannatmakon padari uning to‘g‘riso‘zligini o‘ylab, kelgusi taqdiridan xavotirga tushardi. Chunki to‘g‘riso‘zligi biroz dag‘allikka qorishib, uning fe’lidagi xiyol dilozorlikni paydo qilardi. Endichi?! Nahotki u itoatgo‘y, haqiqatni yonlab o‘tguvchi oddiy bir bandi bandaga aylanib qolgan bo‘lsa? G’azzoliyning nigohida esa isyon va kishilarni itoatga solguvchi bir kuch bor. Ayni damda Xayyom o‘zini bo‘yinsunuvchan, qo‘rqoq va jur’atsiz kimsa kabi his qilib, o‘zidan nafratlana boshladi. Nazdida, sulton va vaziri a’zam uni ana o‘sha itoatgo‘yligi tufayli yomon ko‘rib, G’azzoliyni ulug‘lay boshlagandek tuyuldilar. Bu oddiy bir insoniy ojizlik, hasadning qisqa xuruji edi.


    Al Beruniy o‘zining «Hindiston» nomli asarida bitgan so‘zlar go‘yo unga malomat qilayotgan yanglig‘ yodiga tushdi: «Hukmdorlar qarshisida qo‘rquvga tushmang, ularga haqiqatni so‘zlang. Axir ular faqatgina jismingizga hukm o‘tkaza oladilar, ruhingizga esa dahl etolmaydilar». Bu Iysoi Masihning so‘zlari edi. Xayyom uni «Injil»da o‘qigandi. Keyinroq «Hindiston»da ham ko‘rdi. Demak, Beruniy bu isyonkor va hikmatli so‘zlarni yaxshi ko‘rgan va ularga astoydil amal qilgan. Uning mashaqqatli hayoti buning isbotidir. Bu esa tobora, kun sayin itoatgo‘y va murosasoz bo‘lib bormoqda. Sulton qoshida uning marhum masxaraboz Ja’far chuchukdan ne tafovuti bor? Xayyom o‘zidan battarroq nafratlandi. Biroq u o‘zining bu holati va boyagidek achingan monand boquvchi nigohi yonida o‘ltirgan Maryamni ranjitayotganligini, uning ozor to‘la ko‘ngliga taqi ozor solayotganligini payqamasdi...


    


    2


    


    Abu Homid G’azzoliyning ulug‘ orzularidan biri, xuddi Xayyom kabi, Isfahonning qadim va benazir kutubxonasini ko‘rmoq hamda u yerdagi yetti iqlimdan keltirilgan tafakkur mevalaridan termoqlik edi. Sultonning ijozatini olgach, u ham bu orzusiga musharraf bo‘ldi, ko‘plab kunlarini va hatto tunlarini ham mana shu irfon bo‘stonida o‘tkaza boshladi. Madrasa yumushlaridan bo‘shadi deguncha shu yoqqa yelardi.


    Hoziq tabib va shul kabi, tabiat ilmlarining bilimdoni bo‘lmish Ibn Sino Sulton Mahmud ta’qibidan qochib, bir muddat Isfahonda yashab, rasadxona qurilishida ishtirok etganligidan G’azzoliy boxabar edi. Filhaqiqat, o‘shal olamni sarson-sargardon kezgan kunlarida Abu Ali sulton Malikshohning bobosi Chag‘ribek va katta amakisi, saljuqiylarning ilk sultoni To‘g‘rulbek ila uchrashgan edi. Unda bu sahroyi fotihlar hali sulton emas edilar va hali saljuqiy saltanatga ham asos solinmagandi. U paytlari yurtma-yurt kezib yurguvchi ko‘chmanchi qabila edilar. O’shanda To‘g‘rulbekning qavmida to‘rt ming oila bor edi xolos. Biroq ular va ularning sardori olis-olislarga ko‘z tikkan edilar. Bu qavm endigina Islomni qabul qilgan, iymon ahkomlarini ham endi-endi uhdalay boshlagan edi. Balki Olloh yarlaqagani shudirki, mard va jasurligiga qaramay, savodsiz hamda turmush tarzi ham bisyor ibtidoiy bo‘lmish ko‘chmanchi qavm dunyoning yarmiga ega chiqsa. Ehtimol iymon tantanasi mana shudir.


    Sahro farzandlari-saljuqiylar tabiat ila oshno edilar. Ularning hayoti tabiat hayoti ila chambarchars hamrishta edi. Shul boismi, osmonu yerdagi barcha o‘zgarishu evrilishlarni yaxshi bilardilar va ular ila hamohang yashardilar. Ayni shul tabiat yanglig‘ sodda va to‘pori saljuqiylarning, ularning sardorlarining mana shu volida kabi aziz tabatning oshig‘i Abu Aliga hurmatu izzat ko‘rsatmoqlarining boisi ham ho‘ylaridagi o‘shal uyqashlik tufayli bo‘lsa ajabmas. Nadomatkim, ulug‘ olimga islomparast va ilmparast saljuqiylarning muzaffar yurishlarini ko‘rmoqlik nasib etmadi. Lekin Isfahonda ul zotning muborak izlari qolgan.


    G’azzoliy bularning barchasidan ham boxabar emasdi, biroq Abu Alining ko‘plab risolalarini mutolaa etgandi. Tabib va olimning ba’zi falsafiy nazarlariga, tabiat ilmlariga mo‘lroq urug‘u berishlariga unchalik ham xayrixoh emasdi. U bu kabi falsafa va farosat ilmiga ruju qo‘ygan ahli ilmlarning dunyoga nazarlarini yaxshi bilardi. Muxtasar aytganda, ularning fikrlari shunday edi: bul shuur sohiblari, olamning yuzidagi pardani butkul sidirmoqqa jahd etgan bul olimi tabiiyunlar azal va abadni, ibtido va intihoni tan olardilar, biroq o‘rtada -bu dunyoda inson o‘zicha yashaydi, unga ilohiy kuch ta’sir etmaydi, deya da’vo qilarilar. Bundan kelib chiqadiki, avom tili ila aytganda, Olloh taboraka taolo insonni dunyoga keltiradi-yu o‘z holiga tashlab, uni unutadi. Oxiratda esa taqi o‘z tasarrufiga oladi. Bundan o‘zga, yana tag‘in ular ibodatning shaklu shamoyilini ham tan olmaydilar. Ollohga ibodat qilmoqlikda ibodat shakli, ya’ni surati ahamiyatsiz, kishi xohlagan alpozda Yaratganga sig‘inishi mumkin, deya fikr etadilar. Eng asosiysi va xatarlisi shundaki, ular aql hamma nimarsaning asosi hamda boshlanishi deya tushunadilar. Asta-sekin anglamoqdaki, Umar Xayyomning dunyoga nazari ham ularniki mengiz ekan. Alxulosa, G’azzoliy faylasuflarning majoziy, imo-ishoralar tarzida, nim kosa qilib so‘zlashlarini ham yoqlamasdi. Uningcha, fikr tiniq va aniq bo‘lmog‘i lozim. Faylasuflarning bitiklarini har yoqqa og‘dirib anglash mumkin, chunki ularning tagdor fikrlari har bir odamning qanday tushunmog‘iga va qay yo‘sin talqin etmog‘iga bog‘liq...


    G’azzoliy bu kun ertalabdan Nizomiyada talabalarga saboq bermoq ila mashg‘ul bo‘ldi. Isfahon talabalari ham o‘z zamonasining farzandlari edilar. Zero ular Umar Xayyomdek olim va shoir hamda vaziri a’zam Nizom ul Mulk kabi donishmand zotlar ta’sirida ilm izlardilar. Ular bahsu munozaralarda jur’atli va savol qilishda iymanib o‘ltirmasdilar. Chunki hur fikru a’molli zakiy shoir Xayyomning ruhiy ta’siri butun boshkent bo‘ylab taralgan edi. Shuning uchun ular ilohiyot ilmining yetuk olimi, shayxulislomdek zotning e’tiboriga tushgan shariat mardining sabog‘iga ham qiziqish, ham ishtiboh va hatto ba’zilari undan bir xatar kutayotgandek munosabatda bo‘lardilar.


    Xona suv quygandek jim-jit. Abu Homid G’azzoliy tolibi ilmlarga saboq bermoqda. Saboq poyonlab borayotgani bois voiz talabalardan tushgan savolga javob qaytarardi:


    -Barcha xatokorlig‘lar ibohat, ya’ni yo‘l qo‘yishlik tufayli bino bo‘lg‘uvsi. Siz aytgan zotlar johildurlar-ki, bas, mavjudot ahvolini nujum va tabiatga havola qilurlar. Va ayturlarki, odam, hayvonot, balki hamma mavjudot o‘zicha paydo bo‘lg‘ondir. Taqi abadiy bo‘lg‘uvsi, deydilar. Bu toifaning misoli shunday kishiga o‘xsharkim, xushxat kitobni ko‘rib ayturkim, bu xat o‘zicha bitilgandur. Tabiiyun va munajjimning qismati oxir oqibat shaqovatga (baxtsizlikka) giriftordir.


    G’azzoliyning gaplari ba’zi talabalarga o‘zgacharoq ta’sir etdi shekilli, bir qo‘zg‘olishib, bir-birlariga ma’noli qarab qo‘ydilar. Buning boisi ayon-ular goho esa-da Xayyomdan saboq olishgan va uning fikrlaridan hamda rasadxonada jumla koinotni o‘rganish borasida olib borilayotgan yumushlardan har tugul boxabar edilar. Umuman Isfahon ilm olami, bu yerdagi olimlarning dunyoviy ilmlarga munosabati o‘zgacha edi. Ularning fikr mezonlarida hurlik ustuvor edi.


    Biroq G’azzoliy bag‘oyat ta’sirli va chiroyli so‘zlardi, fikrlari ishonchli asos ila bezangan edi.


    -Ikkinchi bir guruh borkim, oxiratni inkor eturlar. Ayturlarkim, odam hayvonot va nabototga o‘xshashdur, vaqtiki qazo qilsa, nobud bo‘lur, unga savob va azob bo‘lmas, deb o‘ylaydilar. Bas, bu johillar o‘zlarini xar (etmak), gov (sigir) va giyoh qatorida bilgaylar. Ruh haqiqati odamiy ekanligini bilmaslar, uni tanimaslar. Illo ruh abadiydurkim, hargiz o‘lmas.


    Orqaroqda o‘ltirgan qaysidir tolib savol tashladi:


    -Hayvonotda ruh bo‘lmasmi?


    Voiz hali so‘zini tugatmagan bo‘lsa-da, odobsiz tolibning so‘rog‘ini malol olmadi va uning bu tezkorligi g‘o‘rlik hamda qiziquvidan deb bildi. Sokin ovozini mutlaqo o‘zgartirmagan holda savolga javob bermoqqa tushdi:


    -Ha, hayvonotda ruh bo‘lur. Vale ruhi hayvoniy ruhi odamiydan on qadar tafovutlidir. Chunonchi ruhi hayvoniy bu dunyo uchun va uning tirikligi uchundir. U tubandir. Biroq hayvonotda dil bo‘lmas. Ruhi odamiyning quvvati dil iladir. Chunonchi ruhi odamiy abadiydur, ruhi hayvoniy esa o‘lmak birga g‘oyib bo‘lur.


    Barcha jim qoldi. Savol berguvchi javobdan qanoat hosil qildi chog‘i, boshini egib, avvaldagilar ortiga berkindi.


    Taqi kimdir savol qildi:


    -Munajjim, ya’niki jumla tabiiyunlarning g‘alatligi xatokorligi ne ila oshkor bo‘lur?


    G’azzoliy go‘zal qiroat ila surai «A’rof»dan bir oyat o‘qidi (oyatning ma’no tarjimasi quyidagicha):


    -«Oftob va oy va sitoralar Haq subhonahu va taoloning amriga tobe’ va musaxxardurlar.» Musaxxar deb ani ayturmizki, u birovning farmoni ila ish qailg‘ay. Bas, nujum o‘zicha bir ish qilolmas, balki farishtalar farmonicha ish qilur. Chunonchi payning amali atrof badanni harakat qildurmoqdadir. Ya’niki kavokib (yulduzlar) oxirgi martabadagi chokarlardan(xizmatkorlardan)dur. Illo kotib ilkidagi qalam kabidur.


    Ularning bir guruhi so‘qirlarga mengizdur. Eshitibdurlarki, ularning shahrig‘a fil kelibdur. Ular jam bo‘lishib, filni qo‘llari ila silab, tanimoqni, anglamoqni xohish qilur. Ba’zisi filning qulog‘ini va ba’zisi oyog‘ini va ba’zisi dandonini (tishini) paypaslaydurlar-da, fildan xabar bermoq bo‘ladilar. Biri filning oyog‘ini silar va ayturki, ustun yanglig‘ nimarsa ekan. Dandonini ushlagani esa fil pichoqqa o‘xshash nimarsa ekan, deydi. Ulki qulog‘ini silaguvchi filni gilamga o‘xshatur. Bu toifalar hammalari rost ayturlar va ham xato qilurlar. Chunki ular filning hamma a’zosini bilishlikni gumon qilurlar, biroq ba’zi a’zosidan xabardor, o‘zgasidan bexabardurlar. Shu kabi munajjim va tabiiyunlar ham Hazrati Haq subhonahu va taoloning chokarlaridan ba’zisini tanib, uning g‘olib va ulug‘vorligidan taajjub qilib, «podshoh ushbudir», deb ayturlar. Ular bu mo‘‘jizakor hilqatlar taqi kimningdir iznu farmonida ekanligini anglamaslar. Mana, ularning g‘alatligi va ojizligi. -G’azzoliy berilib so‘zlardi va shul bois toliqqanligini tan olmoqni istamasdi. Asli bu kungi dars o‘zgacha bo‘ldi-uning huzurida talabalarning ko‘zlari yona boshladi. Bu yaxshilikdan darak. U yana uzoq gapirdi va savollarga astoydil javob qaytardi. Saboqni esa ushbu so‘zlar ila yakunladi:


    -Xususan, ilmi kalom va farosat ilmini ehtiyojidan tashqari talab qilib, fikh ilmi ila hojatdan ortiqcha mashg‘ul bo‘lgan kishilarga nasihat qilmoqlik og‘ir kechadi. -Voiz bu ila ilmi toliblarni taqi bir bora shariat va ilohiyot ilmlari sari da’vat etardi...


    Namozi asrni o‘z hujrasida ado etgan G’azzoliy ko‘ngil ishtiyoqi ila rasadxona tomon yo‘l oldi. Shahar darvozasidan chiqib, shahar devorlari ostidan kovlangan chuqur handaq ustidagi ko‘prikdan o‘tib borarkan, ne-ne jangu jadallarni ko‘rgan ko‘hna Isfahon haqidagi o‘y shuuriga urildi. Vo darig‘! Bashar qismati vahshatu quvonchlarga, zulmatu ziyoga bunchalar qorishiq bo‘lmasa! Ehtimol mana bu handaq bag‘rida qon daryo kabi oqqandir. Ro‘baro‘da esa, dunyoviy ilmlar qo‘rg‘oni, koinotga narvon qo‘ymoq istagan rasadxona qad tutib turibdi. U rasadxonaning qir ortiga yashiringan pahlavonning dubulg‘asi yanglig‘ ko‘rinayotgan gumbazlariga, Bo‘yra qishlog‘ini qurshagan viqorli og‘ochlarga va ularning ortida osmonga yelka tutgan ulkan qoyalarga boqib, o‘zicha hikmatlar yaratdi. Ha, yuksakligu tubanlik, ezguligu yovuzlik, razolatu adolat hamisha yonma-yon. Bunga mana shu handaq, inson qoni ila sug‘orilgan anovi giyohlar, ulug‘vor gumbazlaru haybatli qoyalar guvoh...


    G’azzoliy rasadxona darvozasidan kirib borganida Mikoil sahnning o‘rtasida Polvonning yungini taramoq ila band edi. U bu bahaybat mahluqning harakatlaridan, suratidagi mardonalikdan zavqlanib jilmaydi. Kirib kelgan mehmonni allaqachon tanib ulgurgan Mikoil qaddini rostlab, unga salom berdi. Mehmon esa mudom tabassum ila salomga alik olarkan, Polvonning qiliqlarini kuzatib, xiyol turib qoldi. Bu uning rasadxonaga ilk bora qadam qo‘yishi edi.


    -Ahli ilm yuqoridalar, taqsir. -dedi uning qay tarafga yurmoqni bilmayotganini sezgan Mikoil.


    G’azzoliy Mikoil ko‘rsatgan tomondan yuqoriga ko‘tarildi. Usturlob o‘rnatilgan bizga tanish xosxonada Vositiy, Isfazariy va taqi boshqa bir necha yosh olimlar jam bo‘lgandilar. Ular xontaxta ustidagi qog‘ozlarga boqib, nelarnidir hal etmoq ila ovora edilar. Rindoniy ham ularning tevaragida uymalashib yurardi.


    G’azzoliyning salomiga alik oldilar-da, o‘ltirmoq uchun taklif etdilar.


    -Hazratim nechuk baqodin fanoga qaytish qilibdilar? -dedi Isfazariyning shumligi tutib.


    Mehmon bul nujumparast olimning so‘zidagi ma’noni anglab, kuldi:


    -Yulduzlar ularga g‘alat ma’no berayotganliklaringizdan arz etdilar, shul bois...


    Uning gapi yengil kulguga sabab bo‘ldi.


    -Tashrifingizdan boshimiz osmonga yetdi, janob.-dedi Vositiy ilkini ko‘ksiga qo‘yib.


    -Qulluq. -ta’zim qildi G’azzoliy ham va - Umar Xayyom janoblari ko‘rinmaydilar?-deya so‘radi.


    -Namozi asrni jamoat ila o‘qidilaru hujralariga qaytdilar. -deb javob qildi Rindoniy.


    G’azzoliy xontaxta ustidagi chizmalarga qaradi. Unda zaminning surati, ya’nikim quruqlik va suvlik xaritasi yo‘g‘on-yo‘g‘on had ila aks ettirilgandi.


    -Bu zaminimiz suvratimi?-so‘radi G’azzoliy chizmalarga chuqurroq tikilib.


    -Ha. -dedi Vositiy qisqa qilib.


    -Qayoqdan bildingiz, hazratim? Axir eski kitoblarda yer nahang va ho‘kiz ustida turadi, deyilardi-ku. -deya bidilladi Isfazariy.


    Vositiy unga qarab qovoq uyib qo‘ydi.


    Ammo G’azzoliy uning bu beodobligiga pinak buzmay, kuldi-yu taqi o‘z so‘rog‘iga qaytdi:


    -Nedin bilursiz buni? Yoki bu ham yulduzlar bashoratimi? -U o‘zining gapi ham kinoyaga o‘xshab ketganligiga ichida afsuslandi.


    -Yo‘q, -dedi Vositiy xotirjamlik ila javob berarkan. -Bularning bari ilmi handasa va aljabr asosida hisob-kitob qilingan. Illo ularni to‘lasicha aynan ham deb bo‘lmas.


    G’azzoliy javobdan qoniqish hosil qildi shekilli, qaytib savol bermadi. Biroq qalbidagi va umuman vujudidagi halovatga, sokinlikka nimarsadir halal berayotganligini seza boshlagandi. Shul bois bu holatni qalb ko‘zi ila taftish qilmoqqa tushdi. Filhaqiqat, bu ilm koshonasi bo‘lmish rasadxonada ko‘z ilg‘amas, quloq eshitmas bir g‘alayon, balki isyon mavjud edi. Uni faqatgina uyg‘oq qalb ila ko‘rmoq, his qilmoq mumkindir. Ehtimol Xayyomning ta’sirimidi, har tugul bu yerda, undagi odamlarda, hattoki odamlarning sukutida ham jazava, g‘alayon bordek edi. G’azzoliy buni sezib turardi, biroq ularning o‘zlari payqamasdilar.


    -Koinotni, nujumni shu ila kuzaturmisizlar?-dedi u bolalarcha qiziquvchanlik ila usturlobni ko‘rsatib.


    -Shunday. Shu va shu kabi taqi bir asbob-suds ila kuzaturmiz. -Javob qildi yana Vositiy.


    -Yumushingiz bag‘oyat qiziqarli ekan.


    -Bizning yumushlarning qizig‘ini ustoz Xayyomdan ko‘rursiz hali. -dedi Isfazariy kulgu yasamoqqa urinib.


    G’azzoliy o‘zi tengi bu yigitning ko‘p so‘zlaguvchi ekanligidan ozor topganday bo‘ldi-yu, lekin yonidagilarga sezdirmadi.


    -Ha, ustozingiz haqida ko‘p eshitganmen.-dedi u yorug‘ biri niyat ila o‘ychan qiyofada.


    -Hazratim may va xojamizning unga oshnoligi haqida o‘yladilar chog‘i? -deya gap qo‘shdi sarxush Rind.


    G’azzoliy bugun ancha toliqqan bo‘lsa-da, ruhan tetik edi.


    -Aslo. Bu nimarsa xayolimga ham kelmagandi.-dedi u Rindoniyning so‘rog‘idan hayron bo‘lib.


    -Hozir xayol qilmagan bo‘lsangiz, bir kun albatta xayol qilursiz. Shuning uchun aytib qo‘ymoqchimanki, xojamiz go‘dak misolidir. Go‘dakni bilursiz, agar qorni ochsa yoki onasini ko‘rgisi kelsa, o‘zini ham faromush aylab, yig‘laydur. Shu qadar berilib yig‘laydiki, onasi tugul boshqa odamning ham diydasi yumshaydur. Xayyom hazratlari ham sarxush bo‘lganida ana shundayin bo‘zlaydi. O’zini unutib, Ollohga singib ketgisi keladi. Buning nimasi ayb?! Rostlik chog‘ida bunday bo‘lmaydi.


    Yo tavba, deya o‘ylardi G’azzoliy, bular barchasi bir bo‘lib, kimdan kimni himoya qiladurlar? Mendan Xayyomni, Islomdan dunyoviy ilmlarinimi? Axir bu borada bir so‘z aytmadim-ku! Bu nedin? Biz haqimizda to‘qilgan malomatlardan, ilmdagi, dindagi bid’atlardan (yangiliklardan), ilm va dindagi xurofotlardan emasmi! Bunchalik hadiksirash va badgumonlik ko‘ngil qarolig‘idan ham darakdur balki? Yo Olloh, har neki ilmni izlagan kishida yomonlik bo‘lmasligini nahotki bular bilmasalar?..


    -Assalomu alaykum! Ahlan va sahlan, yo mehmoni aziz. -Eshik tomondan Xayyom jilmayib kirib kelardi.


    Salomdagi samimiyat va tabassumdan G’azzoliyning ko‘ngliga yorug‘lik indi.


    Yuzlarga fotiha tortdilar.


    -Xayriyatki janoblari biz g‘ariblarni ham yo‘qlamoqqa jazm etibdilar. -Xayyom mehmonga toza bir nigoh ila yuzlanib, so‘zlardi. -Qutlug‘ qadamlariga bag‘oyat mushtoq edik.


    -Qulluq, taqsir.-dedi G’azzoliy ham ko‘ngli ancha ko‘tarilib.


    Mehmon taqi biroz oldidagi qog‘ozlarga tikilib o‘ltirdi-da, mulohazakor ovozda so‘zlay boshladi:


    -Ba’zi o‘zlarini Islomning do‘stlari deb bilguvchi kishilar har neki ilmni, ayniqsa, dunyoviy ilmlarni inkor etmoq ila dinu shariatga quvvat bermoq mumkin, deb o‘ylaydilar. Bu fahmsizlikdan o‘zga nimarsa emasdur. Illo riyoziyot, handasa kabi ilmlarni rad etmoq ila dinga ko‘mak berurmen, deb o‘ylaguvchi kishilar behad jinoyatkordurlar.


    Davradagilarning barchalari sergak tortib, bir-bir ko‘z urishtirib oldilar. Turgan gapki, bu so‘zlar, ayniqsa, Xayyomga yoqib tushdi va uning nazdida, kesakdan olov chiqqandek tuyuldi.


    -Janoblari rost aytadurlar. Biroq unda ba’zi din peshvolarining din ila dunyoviy ilmlarni qarama-qarshi qo‘ymoqliklaridan ma’no ne? -deya so‘radi u o‘z fe’liga zid ravishda yumshoqlik ila.


    G’azzoliyning ovoziga salobat kirdi:


    -Bu dindor niqobidagi dinsizlar ishidur. Lekin ba’zi zaif iymonli va adashgan olimlar, ya’ni tabiiyunchilar ham borki, o‘z aqllariga bino qo‘yishib, yaratuvchilik da’vo qiladilar. Aslida ilm Ollohga emas, insonlar uchun lozimdur. -Uning ko‘zlari tobora chaqnab, yonib borardi. -Qarang, olam, koinot qanchalar mukammal yaratilgan. Dunyoviy ilmlarning sohiblari ana shu mukammallikni o‘rganib, uning hajmi, vazni, tezligi va boshqa o‘lchovlarining allaqachonlar (azaldan) aniq bo‘lmish mukammal hisob-kitobini o‘zlari, ya’niki ahli bashar uchun isbotlaydilar xolos. Olloh Subhonahu va taologa esa bu eski kashfiyotning taqi bir bora e’tirof etilmog‘ining minba’d zaruriyati yo‘qdur.


    Xayyom ro‘baro‘sida o‘ltirgan yosh olimning benazir aql-zakovatiga ichida tan bermoqda edi. Biroq insoniy xudbinlik uning tilga chiqarilishiga monelik qilardi. Buning ustiga shoir undan hozirgiday xolis va asosli fikrlarning chiqmog‘ini kutmagan edi.


    -Unda qay yo‘lni tutmoq lozim? -deya so‘radi u «siz ne deysiz» qabilida.


    Mudom barcha jim edi va hammalari bu ikki ulug‘ olimning suhbati ne ila yakun topmog‘ini kutardilar.


    -Olimlikda xatar bor. -deya so‘z boshladi G’azzoliy endi ovozini xiyol pasaytirib. -Izidan odamlar ergashadigan olimning gunohkor bo‘lmog‘i oson. Jumladan, uning ipakdan libos kiyishi, oltin egarli ulovga minishi, sultonlarning shubhali molidan olishi, ularning huzuriga kirib turishi, ular haqida gapirganida taraddudlanishi, inkor etish lozim bo‘lgan o‘rinlarda ham ularni ma’qullashi, dilozorlik qilishi, behuda bahsga chorlab, kimnidir tahqirlashni qasd etishi, faqat dunyoviy manfaat talabida ilm ila mashg‘ul bo‘lishi gunohi sag‘irani gunohi kabiraga aylantirguvchidir. Negaki ushbu gunohlarni qilayotgan olimga odamlar ergashadi...


    Bu gaplar shoirni zeriktira boshladi. Shul bois mehmon gapini tugatar-tugatmas, so‘zga tushdi:


    -Bu gaplaringiz xo‘p ma’quldir, janob. Biroq so‘zlarimni og‘ir olmasligingizni o‘tinamen, shundayin gaplarni ko‘p so‘zlaguvchi shariat peshvolarining o‘zlari ayni o‘sha gunohlarni ko‘p qilguvchilar emasmilar? -Xayyom bir pas to‘xtalib oldi. -Payg‘ambar alayhissalom sayyidimizning hayotlari va sunnatlari haqida ko‘p kitoblar yozilmish. Ayniqsa, hazrati Buxoriyning «Sahih»i («Ishonarli hadislar to‘plami») barchalarimizga ibrat oinasidur. Yoxud movarounnahrlik islomiy olim Termiziyning «Shamoyili Muhammadiya» kitobini oling. Ularda Mustafo alayhissalom naqadar sodda, oddiy, tufrog‘ qadar (xokisor) tasvirlanadur. Ul zoti tabarrukning sifatlarini tasavvur etib, hatto ustimizdagi mana bu kiyimlar ham ortiqcha tuyulib, og‘irlik qilib qoladi. Bizning ustunlarimiz-shariat peshvolarichi?! Buning butkul aksi emasmi? Ular shohona kiyinadurlar, noz-ne’matga ko‘miladurlar, in’om ilinjida yolg‘on fatvo beradurlar. Axir ular emasmi, dini Islomni, payg‘ambar alayhissalomni xalqdan uzoqlashtirgan?! Endi ular o‘z nafslari yetovida sayyidul anbiyoning pokiza shariatiga yangi-yangi hadlar torta boshladilar. Shundog‘ ekan, yuz yoxud ming yildan so‘ng shariatning ahvoli ne bo‘lur? Dinni, shariatni bilganlar yuhoga, mansabdorga aylanmasmu?!..


    G’azzoliy shoirning qalbidagi ulug‘ isyonni, olovni his etib turardi. Aslida uning o‘zida ham o‘sha o‘t mavjud ediki, biroq bu olovga bir o‘zan topolmay halak edi. U Xayyomdagi isyonning va hatto g‘azabning asli ezgulik ekanligini yaxshi bilardi. Shul bois uning haq so‘zlariga soxta e’tiroz bildirmoqdan tiyilib, mavzuni boshqa yoqqa burdi...


    

  


  
    O’ninchi bob

    Xayyomning vujudida kechayotgan g‘alayonlar tobora avj olardi. Rohib Arturning o‘limidan qattiq mutaassir bo‘lishi va keyingi kunlarda ko‘nglida Maryamga nisbatan o‘zga ixtiyorning vujudga kelishi, umuman jonu jahonida kechayotgan to‘lg‘onishlar uni bag‘oyat behalovat etib qo‘ygandi. Qalbi bir yangilikni, huzurbaxsh halovatni istardi. Xuddi shu kechmishlari asnosida G’azzoliyning suhbatiga oshno bo‘ldi va uning huzurida vujudida kechayotgan g‘alayonlar tinayotganini, hech qursa, sust olayotganligini sezdi. Chindan-da bu yigitga so‘lim bir halovat oshno edi. Uning o‘z suhbatdoshini ehtiyotlab so‘zlashi, o‘zgalarni tinglay bilishi va fikrlarini aniq, ravon ifodalashi shoirga ta’sir qildi. O’zining xiyol dag‘al fe’liga aksil o‘laroq yangi oshnosining ho‘yi unga yoqib tushdi va u hatto ayni damda erishayotgani halovatdan mosuvo bo‘lmoqlikni ham istamasdi.


    O’shanda G’azzoliy rasadxona xosxonasining darichasi osha oqish samoga boqarkan, Xayyomga dedi:


    -Mana shu qismlari bir xil ko‘rinishda bo‘lgan samo bag‘ridan uning qutbiy qismini aniqlab beringchi, ey, falakiyot ilmining sultoni.


    Xayyom bu bahsli mavzudan ehtiyotlanib, uzoq va batafsil gapira boshladi hamda bunda harakat qandaydir tabaqalanmog‘ini tushuntirmoqqa urindi. Batafsillik shoirning fe’liga xos edi va shul bois ham uzoq so‘zladi. Oqibat fursat yetib, namozi asrga chorlovchi azon eshitildi. G’azzoliy Xayyomning gapini adabli ishorat ila to‘xtatdi-da, arabiy lisonda dedi:


    -«Haqiqat keldi, botil ketdi...» («Al-Isro» surasi, 81-oyat).


    Bu kech ular shom namozini ham rasadxonada birga ado etdilar. G’azzoliy ro‘zador bo‘lganligi bois kechki tanavvuldan bosh tortdi-yu vale ozgina suv va bir burda non ila iftorlik qilib oldi. So‘ngra uning ixtiyori ila usturlobda yulduzlarni tomosha qildilar, sayyoralar, burjlar haqida so‘zlashdilar. G’azzoliy osmon ilmidan tuzukkina boxabar ediki, bu Xayyom uchun ayni muddao bo‘ldi.


    -Qarang, kunduz charog‘i xurshidi olam (Quyosh) eng kichik yulduz hisoblanadi. Agarki eng mitti yulduzning harorati shunchalar bo‘lsa, koinotni to‘ldirgan son-sanoqsiz ulkan yulduzlarning bag‘ridagi otashi qanchalar ekan? Bir kun kelib bashar farzandi samolarni kezmoqqa qodir bo‘larmikin?-Xayyom osmonga intiq tikildi.


    -Bu ham bo‘lsa, Olloh taboraka taoloning qudrati beqiyos ekanligidan dalolat. Mana shuncha ulkan olovli sayyoralarni bir joyga jamlab, bizning nigohimizga oshkor etib qo‘yganligining o‘zi buyuk mo‘‘jiza. Subhonolloh! Buncha ko‘p yulduzlarni bag‘riga singdirgan koinot qanchalar cheksiz. Axir ular bir-birlariga zarracha halal bermaydilar. Birgina Quyoshning harorati yoz oylari bizlarni ne ahvolga soladi. Mabodo o‘shal yulduzlarning birontasi zaminimizga yovuq kelib qolsa bormi!.. Xudoning o‘zi asrasin. Ha, majusiylar bejiz quyoshga, olovga sajda qilmaydilar, zero ular bu mo‘‘jizalardan lol bo‘lib, aqllarini yo‘qotmishlar va buning ortidan o‘shal olovning yaratuvchisini, sohibini unutmishlar.


    Xayyom uchun yoqimli suhbatga taqi cho‘g‘ tashlandi.


    -Men sizning fikrlaringizni inkor etmoqqa ojizmen. Biroq o‘shal adashganlar ko‘p ulug‘ mo‘‘jizalarni kashf etmishlar. Janoblariga ma’lumki, alkimyo va uning natijasida kashf etilgan kibratul ahmar (hikmat toshi) ham majusiylar tafakkuri mahsulidir.-dedi u endi ancha bosiqlik ila.


    -Ha, alkimyodin boxabarmen. Ular moddalar aralashuvidan oltin bino eturlar. Kibratul axmar esa har ne moddaga chog‘ishtirilsa uni oltinga aylantirur. Haqqi rost, bu bag‘oyat go‘zal mo‘‘jizadur. Biroq u aqlning sehru joduga uyqash bir mahsulidir. Islomda esa dil kimyosi mavjud. Uning sohiblari koinotni keza oladilar, farishtaga mengzab, harki nimarsaning mohiyatini, lisonini anglay boshlaydilar.


    -Bu ikki kimyo qovushsa-chi?-deya so‘radi Xayyom keskin bir tarzda.


    G’azzoliy so‘zsiz qoldi. Hamsuhbatining so‘rog‘iga fikran javob izladi.


    Xayyom uni bu ko‘yga tushirib, go‘yo mot qilganidan xursand bo‘lmasdi, u o‘zini to‘lg‘oqqa solib kelayotgan jumboqqa tafakkuri keng suhbatdoshidan javob olmoqqa umid qilgandi. Lekin G’azzoliyning o‘yga tolganini ko‘rib, savoli taqi javobsiz qolmog‘ini angladi. Albatta, buning kabi ul ham bir banda. Banda esa o‘z nomi ila banda, ya’ni bandi. Uning shuuri hadli, ixtiyori tushovlig‘. Shunday bo‘lgach, undan ortiqcha nimarsani talab etmoq ayni chog‘da xatokorlig‘qa yuz tutmoq ila barobardur.


    Filhaqiqat, G’azzoliy o‘y ila band edi: chindan-da ikki kimyoni bir etsa ne hol ro‘y bergay? Dil kimyosini anglamoq uchun iymonli bo‘lmoq shart. Demakki, alkimyodan voqif bo‘lmish majusiy dil kimyosidan boxabar bo‘lmog‘i mumkin emas. Unda sohibi iymon alkimyoni o‘rganmog‘i mumkin ekan-da. Albatta, bunga qodir, biroq u bu kabi yumushlarga ixtiyor etmas.


    Bundan xulosaki, ikki kimyo birlashsa, chuqur ketiladi. Chuqur ketmoq esa... Yo Olloh!.. Aslida sohibi dillar ikki kimyoni ham Tangri ishqi ila ko‘ngulda kashf etmoqqa imkonlig‘durlar-a!.. G’azzoliy o‘y surarkan, yonidan shoirning past, vale qiroatli ovozi eshitildi:


    


    -Meni ayladilar, dunyoda mavjud,


    Hayotda topganim hayrat, taraddud.


    Bu yo‘lni o‘tdimu tushunolmadim,


    Kelmagu ketmakdin ne ekan maqsud?!


    


    G’azzoliy o‘ychan ko‘zlarini Xayyomga tikdi va biroz jim turdi. So‘ng


    -Sinovdur maqsud. -dedi sekingina.


    U yosh edi, ammo iymon halovatini tuyib ulgurgandi va shuning uchun ham har bir harakati, so‘zi mayin, sokin edi.


    -Isfahon qadim va obod shahar. -dedi G’azzoliy ozgina fursat o‘tgach, taqi tilga kirib.-Biron kuni shaharni tomosha qilsam deb edim. Mabodo imkon topib, menga hamrohlig‘ qilsangiz bag‘oyat xursand bo‘lurdim. Har holda siz bu ko‘hna shaharni yaxshi bilursiz.


    -Bosh ustiga. -dedi Xayyom samimiy boqib. -Ixtiyor etgan kuningiz men hozir bo‘lurmen.


    -Tashakkur. Shu bir-ikki kun ichida sizga kishi yuborib, xabar berurmen...


    


    2


    


    Xayyomning hayotida taqi bir evrilish ro‘y bermoqda edi. Uning so‘nayotgan tuyg‘ulari tag‘in uyg‘ona va umriga qachonlardagi kabi yana ma’no kira boshladi. U o‘tgan shu bir necha kunlar ichida G’azzoliy haqida yanglish fikrda bo‘lganligini fahmladi. Barcha fikrlariga, din, ilm borasidagi so‘zu bitiklarining barchasiga ham qo‘shilmasa-da, uni zakiy suhbatdosh, turfa bilimlarning donishmand sohibi va ayniqsa, xulqu odobi raso zot sifatida o‘z qalbiga jo etdi. Bir-ikki bor suhbat qurgach, ixtiyorsiz tarzda taqi uning suhbatini sog‘inadigan bo‘ldi. Devonai sarkash ko‘ngli bir oshno topdi go‘yo. Bilmas kishilarga ularning bahslari oq va qora ranglarga qiyos bo‘lgulik tarzda tuyulishi mumkin edi. Biroq ular suhbatlari avj olgani sarin bir-birlarini tobora kashf etib, borardilar. Xayyom ro‘baro‘sidagi go‘zal suratu siyratli yigitga boqarkan, avom va hattoki ahli shariatu uning peshvolari bilgan G’azzoliy-bu hali asil G’azzoliy emasligini his etardi. Uning suratida niqob, siyratida mo‘l asror mujassam edi. Aslini olganda, Xayyomning o‘zi ham shunday emasmi: axir tunlari to‘lg‘ongan, tushuniksiz o‘tlarda jizg‘anak bo‘lib, o‘rtangan, bir she’r ko‘yida olamga sig‘magan, goho ilohiy hilqatlar qurshovida qolgan Xayyomni kim ham bilibdi?!.. Bilmas, bilolmas. Ehtimolki Tangri taolo G’azzoliy timsolida shoirning yuziga oina tutmoqdadir? Balki buning aksidir. Sirlar, sirlar, sirlar!.. Bu dunyoning asli pardalig‘ emasmi, ya’niki banda to‘rt yon parda arosinda. Bu pardaning ko‘tarilmog‘i uchun on qadar jiddu jahd lozim. U G’azzoliyda ana o‘sha jahdni tuymoqda edi...


    Shahar tomoshasini Nizomiyaga tutash shahristondan boshladilar. Minorasi uzoq-uzoqlardan ko‘rinib turguvchi jome’ masjidi, dong‘i olamga ketgan kutubxona, sulton saroyi va malika-yu shahzodalarning qasrlarini jam etgan bosh maydon ortda qoldi. Abu Homid bularni ko‘rib ulgurgan edi. Mana ular shohmaydondan boshlanguvchi ko‘chaga chiqdilar. Tosh yotqizilgan yo‘lning ikki chetidagi qatorasiga ketgan turfa do‘konlarning oldidagi og‘ochlar-sapidor va sarvlar yam-yashil tusga kirgan. Ularning ostidagi chetiga tosh terilgan ariqchaning suvi lim-lim oqib, nozik farosat ila tekis ekilgan har turli gullarga hayot baxsh etayotganday. Isfahonni bejiz «shahri sabz» («yashil shahar») deb atamasdilar, zero unda daraxtu mevalar, gulu suv bag‘oyat mo‘l edi. Shaharning bu sifati ayni kunlarda tag‘in-da yaqqol namoyon bo‘lmoqda edi.


    G’azzoliy shaharning go‘zal suvratiga mahliyo bo‘lib borardi.


    -Shahar bag‘oyat ozoda ekan. -dedi u Xayyomga bir qarab olgach, atrofga intiq tikilib. Farroshlarning sidqidil mehnatlari ko‘rinib turibdur.


    -To‘g‘ri anglabsiz. -Uning gapini tasdiq etdi shoir,-Sultonimiz va ayniqsa, vaziri a’zam hazratlari boshkentning ozodaligiga alohida e’tibor qiladilar. Shul bois ham farroshlarga yaxshi haq to‘laydilar.


    -Ofarin! Sulton hazratlarining ham, vaziri a’zamning ham umrlari uzoq bo‘lg‘ay!


    Ular ohista qadamlar ila yonma-yon borardilar. G’azzoliy har bir nimarsani nazaridan qochirmaslikka harakat qilar, mavridi kelsa yoxud ehtiyoj tug‘ilsa Xayyomni so‘roqqa tutardi. Yo‘ldan o‘tayotganlar, chetda turganlarning aksariyati ularni, to‘g‘rirog‘i, shoirni tanib, astoydil salom berishar, ikkisi esa suhbat ila andarmon bo‘lganliklari bois, ko‘proq bosh silkib alik olardilar-da, o‘tib ketardilar.


    -Buxorolik Abu Ali ham bu ko‘chalarda kezgan chiqar?-deya savol qilgan bo‘ldi G’azzoliy.


    -Ha. G’aznalik Mahmudning zulmidan qochib, bir muddat Isfahonda ham jon saqlagan.-dedi Xayyom uning savoldan muddaosini anglashga urinib.


    G’azzoliy o‘ychan qiyofada dedi:


    -Ul zot tabiat ilmlari bobida benazir olim va ulug‘ hakim edi.


    -Qur’onu sunnat ilmlarini ham mukammal egallagandilar.


    -Sizga ustoz qavmida chog‘i?


    -Shundog‘, janob. Ul zoti muborak ilk toshini qo‘ygan rasadxonada ilm etayotganimdan iftixor qilurmen. Riyoziyot, handasa, falakiyot va tabobat ilmlari borasinda, aytganingizday, shogird maqomidadurmen. -dedi Xayyom ovozini xiyol ko‘tarib.


    -Unda Abu Alining ruhning ko‘chib yurishi va bandaning taqdiri dahlsiz ekanligi haqidagi fikrlariga ham qo‘shilarsiz?


    -Ya’ni?


    -Uning fikricha, kishi ruhi hech qachon yo‘q bo‘lmaydi, u qazo qilgach, yoki inson, yo hayvon va yoxud og‘ochmi, giyohmi taniga jo bo‘ladi. Bu to ro‘zi mahshargacha davom etaveradi.


    Endi bandaning taqdiri xususiga kelsak, hakimi hoziqning bayonicha, ibtido bor, intiho bor va u Haq taolodan, biroq o‘rtada, ya’nikim bu foniy dunyoda inson taqdiri mutlaqo dahlsizdir. U ne qilsa, o‘zi qiladiki, illo oxiratda shunga munosib ajr oladi.


    Ular suhbatga benihoya berilib ketganliklari bois endi salom berguvchilarga bosh silkimoqni ham unutmoqda edilar.


    -So‘zlaringizdan anladimki, ustozning risolalarini astoydil o‘rganibsiz, Lekin ul zotning ruhning ko‘chib yurishi haqidagi fikrlari xususida so‘zlashga ojizmen. Chunki bitiklarida hali bu yanglig‘ fikrni uchratmadim.


    Bandaning taqdiri dahlsizligi borasidagi fikrlariga esa men ham qo‘shilamen. Sizdayin donishmand shariatpesha qoshida bul so‘zlarim g‘alat tuyular. Lekin suhbatimiz do‘stona bir tarzda erkanligi vajhidin uzr ila o‘z qarashlarimni bayon etay. -Xayyom biroz jim turgach, o‘ylarini jamlab oldi shekilli, taqi so‘zida davom etdi. -«Sahih»da shundayin hadis bor: -U hadisni chiroyli qiroat ila arabiyda aytmoqqa tushdi. -«Abdulloh (ibn Mas’ud)rivoyat qiladilar: «Rasululloh sallallohu alayhi va sallam bunday dedilar: «Har qaysingizning vujudingiz onangiz qornida qirq kunda tarkib topgay, so‘ng yana shuncha kunda laxta qonga va yana shuncha kunda bir parcha etga aylangay. Keyin Olloh taolo (onangiz qorniga) bir farishtani yuborib, unga to‘rt so‘zni, ya’ni qanday ishlar qilmog‘ingizni, rizqingizni, umringizni va baxtsiz yokim baxtli ekanligingizni yozib qo‘ymoqni amr qilgay. So‘ng jismingizga ruh pudalgay. Sizlardan qaysiningizdir o‘zi birlan jannat o‘rtasida bir tirsak masofa qoluncha amali solihlar qilib yurgayda, pirovardida (onasi qornida bitilgan) taqdiri unga peshvoz chiqib, jahannam ahliga mansub bir ishni qilib qo‘ygay va sizlardan qaysiningizdir o‘zi birlan jahannam o‘rtasida bir tirsak masofa qolguncha do‘zaxiylarga xos ishlarni qilib yurgay-da, pirovardida (onasi qornida bitilgan) taqdiri unga peshvoz chiqib, jannat ahliga mansub ish qilgay. («Hadis», Toshkent Qomuslar Bosh tahririyati, 2-jild, 367-bet.) -Xayyom tomoq qirib, to‘xtalib oldi. -Ollohning taqdiri, yozig‘i haq. Bu shubhadin holi. Illo inson Olloh taboraka taoloning qudratu muhabbati mahsulidir. Vale hadisning ikkinchi qismi kishida ishtiboh uyg‘otadi. Ya’niki bandaning jannatiy va yoxud do‘zaxiyligi avvaldan belgilab qo‘yilgan ekan, unda imtihon qilmoqdin ne ma’no? Buning ustiga Haqning adolati qayda qoladi? Mening fikri ojizimcha ham insonning bu foniy dunyodagi taqdiri dahlsizdir. -Xayyom al Buxoriyning «Sahih»idan mazkur hadisni eslarkan, shuurida bundan ancha yillar muqaddam ilk bor Samarqandga kelib imom Buxoriyning mozorini ziyorat qilganidagi xotiralar aylandi. O’shanda hazrat muhaddisning qabri ustida o‘zi uchun tushuniksiz, biroq huzurli ilohiy jazba holiga tushgandi. O’n ikki kun o‘shal mozoristonda toat-ibodat ila mashg‘ul bo‘lib, savobini imom hazratlarining ruhiga baxshida etgandi. Mozor boshida qalbida tug‘ilgan ushbu satrlarni takror va takror o‘qigandi:


    


    Bandalikdan og‘dim, payqadim, Tangrim,


    Yuzdan gunohlarni artmadim, Tangrim.


    Lek shafqat kuturmen, chunki umrimda


    Tanhoni juft deya aytmadim, Tangrim3.


    


    G’azzoliy shoirning kuyunchaklik ila aytgan so‘zlaridan mutaassir bo‘lib, xiylagina sukutda qoldi. Ammo tan berishga yoxud indamay qo‘ya qolishga xudbinlik hissi yo‘l bermadimi, bosiq ovozda taqi gapira ketdi:


    -Bilasizki, mudarris qay bir tolibi ilm, ya’ni o‘z shogirdining nelarga qobilligini va yoki ojiz jihatlarini juda yaxshi biladi. Lekin mavridi kelganda talabasini albatta imtihon qilmoqlikni ham unutmaydi. Bu uning burchidur. Olloh taboraka taoloning bandaga munosabatini avom tilida mana shu hodisotga qiyos qilgulik.


    Xayyom miyig‘ida zaharxanda yanglig‘ kuldi-da, o‘z odaticha keskin tarzda dedi:


    -Bu endi so‘zamollik xolos, janob! Aslida bul so‘rog‘imga javob yo‘q.


    G’azzoliy «Bismillahir rohmanir rohiym» deb, shirali ovoz ila bir oyat o‘qidi:


    -«Axir (qilgan) yomon amali o‘ziga chiroyli ko‘rinib, uni go‘zal (amal) deb o‘ylagan kimsa (Olloh haq yo‘lga hidoyat qilgan zot kabi bo‘lurmi)?! Zotan Olloh o‘zi xohlagan kimsalarni yo‘ldan ozdirur va o‘zi xohlagan kishilarni hidoyat qilur...» («Fotir» surasi, 8-oyat) -U boshqa biron so‘z aytmadi.


    Uning jahdi Xayyomga ham ta’sir etmay qolmadi-u sukutga toldi.


    Bu mahal shaharning obod va sarishta bosh ko‘chasi nihoyalab, ikkiga ayrildi. So‘l yoqdagi muyulishga tikilgancha to‘xtab qolgan Xayyomni ko‘rib G’azzoliy ham qadamini ohistalatdi. Muyulishning so‘l tarafida baland oq bino bo‘lib, u katta bir tujjorning uyi ekanligini Xayyom yaxshi bilardi. Yo‘lning narigi betidagi chog‘roq, biroq naqshinkor darvozasi ustiga ixcham ayvoncha qurilgan hovli esa uning uchun anchagina qadrdon edi. Qachonki bu tomonlarga yo‘li tushsa yoxud goho ataylab mana shu darvozani qoralab kelganida unga uzoq-uzoq tikilib qolardi. Chunki bu muyulish, anovi darvoza va uning devorlari Nishopurdagi ota uyiga juda-juda o‘xshardi. Shuning uchun uni ko‘rib, olis bolaligi, Nishopur ko‘chalari va ayniqsa, rahmatli padari, uni mudom kutayotgan volidasi-yu singlisi haqidagi xotiralarning bag‘riga g‘arq bo‘lardi. Sog‘inch va yaqinlariga nisbatan aybdorlik hissi qalbini ezib, qiynoqqa solardi. Hozir ham ayni shu ko‘yga tushdi.


    -Manov darvoza, bu muyulish Nishopurdagi uyimizga judayam o‘xshaydi. -dedi u ovozi titrab.


    G’azzoliy undagi evrilishni, iztirobni, oqi qizg‘ish ko‘zlarining yiltiraganini sezdi. Uning aksi o‘laroq buning ko‘zlari oqi bag‘oyat oppoq bo‘lib, qaroqlaridan oq alanga chiqayotganga o‘xshardi. Mahzun turgan shoir uning nigohidan taqi bir bor mutaassir bo‘lib, taajjubga tushdi-da, tezlikda o‘z dardini unutib, hamrohini o‘ng yoqqa boshladi. Keyingi kunlarda uning o‘ngu so‘li ayqash-uyqash bo‘lib bormoqda edi. Avvallari o‘zidagi so‘l yoki sog‘ yoqqa og‘ishni shuuran yaqqol sezib turardi. Endi esa go‘yo unga baribirdek-qay tarafga qayrilsa ham ma’no izlamaydi va buning xato yoki o‘zdan ketish ekanligini ham his etadi. Ammo qariyb parvo qilmaydi. Hozir esa beixtiyor o‘ngga burildi.


    Bu ko‘cha shaharning o‘sha bizga tanish eng katta bozoriga eltardi. Ungacha eng katta karvonsaroy ham shu yerga joylashgandi. Karvonsaroyning oldi ancha keng bo‘lib, unda otu tuyalar, xachiru arobalar tizilib turar, ularning atrofida g‘imirlayotgan odamlarning baqir-chaqir va so‘zlashuv ovozlari bu jonivorlarning turfa tovushlariga qo‘shilib, quloqni batangga keltirardi. Abu Homid karvon ila shaharga kelgan kuni mana shu karvonsaroyga qo‘ngandi va bir necha kun davomida uni tuzukkina ko‘rib ulgargandi. Shul boismi va yoki shovqin-suronga toqat qilolmadimi, Xayyomni ham ildamroq yurmoqqa undab, u yerdan tezlikda o‘tib ketdilar. Karvonsaroydan so‘ng yo‘l yoqasida hunarmandlarning qator do‘konlari joylashgandi. Haligi ovozlar ancha ortda qolib, quloqlari tingach, yana asta odimlay boshladilar.


    G’azzoliy do‘konlari oldida o‘tirvolib, allanimalarni tikayotgan yoxud yamayotgan kosiblarning harakatlariga ajib bir orziqish ila tikilib borardi.


    -Mening padari buzrukvorim ham kosiblikdan boxabar edilar. Bul hunarni benihoya qadr etardilar.


    Xayyom endigina bir so‘z demoqchi bo‘luvdi hamki, ro‘baro‘sida ularga orqa qilib o‘ltirgancha, oldidagi ikki kishiga qiziq gaplarni gapirayotgan kosibning ovozi ikkalovlarining ham xayollarini bo‘ldi. Darvoqe, bu Talxning do‘koni-ku, degan o‘y urildi shoirning boshiga va gapirguvchi aynan Shokir Talxning o‘zi ekanligini ham payqadi. Talx esa ularni ko‘rmas, tizzasidagi eski maxsiga tinmay bigiz urar, ikki suhbatdoshining quloqlariga bo‘lsa so‘z bigizini sanchardi:


    -Bu ahli munajjim deganlari o‘zlariga bag‘oyat bino qo‘ymishlar. Bir rivoyat eshitib edim...


    Ikki olim to‘xtadilar.. Ixtiyorsiz ravishda Talxning so‘zlariga quloq tutarkanlar, uning gaplarini eshitgan G’azzoliy Xayyomga bir qur qarab, jilmayib qo‘ydi. Unga javoban shoir ham samimiy tabassum qildi. Kosibning ikki suhbatdoshi Xayyomni tanib, o‘rinlaridan qo‘zg‘almoqchi bo‘luvdilar, u «jim» deya ishorat etdi.


    Ulardan bexabar Talx esa avom tilidan eshitgan rivoyatini so‘zlamoqqa boshladi:


    -Bir kuni Hazrati Ali karamallohu vajhahu Bog‘dod shahrining rastalari oralab ketaturgan ekanlar. Shunda bir munajjimni ko‘rdularki, ilmi nujumni ko‘p yaxshi bilurmen, deb mubolag‘alar qilib, mahtanib o‘ltirubdur. Hazrati Ali kelib, aning ilkidan tutib aytdilarki, «Ey, birodar, siz mundog‘ ilmi nujumg‘a mohir ekansiz, osmonning taboyi’larini va yer yuzi iqlimlarining hammasini yaxshi bilur ekansiz. Shul kabi narhning arzonu qimmat bo‘lmog‘ini ham bilur ekansiz va o‘zingiz munajjimlarning raisi erkansiz. -Talx so‘zini hamrohlari jimgina eshitayotganliklaridan ilhomlanib tobora avjlanar va ovoziga ham salobat kirib borardi. Shuningdek, u ilkidagi yumushini-da unutmas, barmoqlari bigizga tin bermasdi. -Bas, meni sizga so‘rog‘ etmoqqa hojatim bordur. Emdi siz bu joyda bir lahza tavaqquf qilib turing va men borib taom keltirayun. Ikkimiz hamtabaq bo‘lub, xo‘rak qilayluk. Andin so‘ngra sizdin maqsadimni so‘rarmen va sizning fazlingizni bul odamlarg‘a bildirub mashhur qilayin.» -deya bir kosa sut ila ikki adad non keltirdilar. Kosani o‘rtaga qo‘yub, nonning birini o‘zlari olib, ikkinchisini o‘shal munajjimga berib, dedilar: «Nonni kosaga to‘g‘rab soling.» Va o‘zlari ham nonni to‘g‘radilar, so‘ngra ilki ila kosani kovlab, nonni aralashtirdilar. Andin so‘ngra aytdilarki: «-Ey birodar, bu nonni yemoqda ham ilmingizni ishlating.» Munajjim so‘radi: «-Bul nong‘a ilmimni qay tariqa ishlatayin?» hazrati Ali aytdilarki: «-Ushbu kosag‘a o‘zingiz to‘g‘ragan nonlarni topib oling va men to‘g‘ragan nonni adashtirib olib yemang.» Munajjim esa, «Har ikkimizning to‘g‘ragan nonlarimiz bir-birig‘a aralashib ketdi. Emdi ani qandog‘ topib olurmen?» deb erdi, Hazrati Ali aytdilar: «-Ey, yolg‘onchi va noinsof, o‘zingni oldingda turgan kosaning ichidan o‘z ilking ila to‘g‘rab solg‘on noningni topib ololmassanu osmonning ustidagi yulduzlarni qandog‘ tanursen?! Olloh taoloning hikmatini va ilmi g‘aybni qandog‘ qilursen?!» Shunda munajjim «Siz o‘zingiz to‘g‘ragan nonni topib olursizmi?»-deya so‘rog‘ etdi. Hazrati Ali aytdilarki: «Men ham bilmasmen va mendan o‘zga kishilar ham bilmaslar, magar Olloh taolo bilur». Ul g‘ofil banda dediki: «-Unda ko‘rsat o‘shal karomatingni, toki ilmi nujumni qo‘yib, ilmi g‘aybga ko‘ngul bog‘lay!» Bundin mutaassir bo‘lg‘on Hazrati Ali qo‘llarini duoga ochib, munojot qildilar: «Xudoyo! Men Alining qulim deganing rost bo‘lsa, Islomning hurmatidin ushbu osiyg‘a qudratingni ko‘rsatib, aning to‘g‘ragan nonini mening to‘g‘ragan nonimdan ajrat va xaloyiq oldida meni xijolatdan chiqargil!» Shunda Olloh taoloning qudrati ila kosadagi sut qaynab, munajjimning to‘g‘ragan nonini kosadan chiqarib tashladiki, unga sut ham yuqmagan, qurug‘ edi. Ul vaqtda nechalab kishilar bu mo‘‘jizani tomosha qilib, taajjubda edilar. Andin so‘ngra Hazrati Ali kosani ko‘tarub, o‘zi to‘g‘ragan non ila xaloyiqni siylardi. Hammani to‘yg‘uzdilar, biroq kosadagi non aslo kamaymadi. -Shokir Talx yumushdan qo‘l uzib, qaddini rostlab, gerdaydi-da, ro‘baro‘sidagi kishilarga «qalay, bopladimmi, kaltafahmlar, so‘z aytmoq mana mundog‘ bo‘lur», degandek boqdi. Ular esa og‘izlarining tanobi qochib, tirjayib turardilar. Chunki ortidagi G’azzoliy va Xayyom rostmanasiga kular edilarki, G’azzoliy goho «uqdingizmi» deya Xayyomni mutoyibali tergab qo‘yardi. Ana shunda Talx ulug‘ mehmonlarni payqab qolib, shitob o‘rnidan qo‘pdi.


    -Assalomu alaykum, muhtaram zotlar! -dedi xiyol esankiragancha bidillab, lekin ilki kir bo‘lganligi bois so‘rashmoq uchun uzatmadi.


    -Munajjimlarga mana shuncha malomatingiz bor ekan-da, yo Talx! -deya zaharxanda qildi Xayyom.


    Talx biroz qizardi, ammo o‘zini yo‘qotmadi. Chiroyli mulozamat ila mehmonlarni do‘koniga taklif etdi.


    Xayyomda andak jizzakilik mavjud edi, lekin hozir bu jizzakiligi G’azzoliyga ojizlik bo‘lib ko‘rinmasligi uchun o‘zining haligi gapidan keyin rostmona samimiy hazilga o‘tdi:


    -Agar Payg‘ambar alayhissalomning kosiblar haqida aytgan hadisi sharifi bo‘lmaganda edi, boyagi gapingiz uchun sizni tutib, ilmi nujumga o‘qitgan bo‘lur edik.


    Yengil kulku ila do‘kon ichiga kirdilar. Bundan murod -ozgina salqinlamoq edi.


    Yuzlariga fotiha tortdilar.


    Xona tor, biroq bag‘oyat sarishta -hamma narsa o‘z o‘rnida edi. Unda charm, turfa moy, yelimlarning hidi ufurib turardi. Bu hol azali kamtarin bo‘lgan ikki olimga aslo aziyat yetkazmadi.


    Talx qo‘llarini yuvib, ayoqda yaxna sharbat keltirdi:


    -Qani, marhamat qilsinlar!-dedi u piyolalarga sharbat quyib uzatarkan. -Bizning vayrona ham obod va nurafshon bo‘ladurg‘on kun bor ekan, Ollohga shukr!


    G’azzoliy ro‘zador edi va shul bois sharbatni rad etdi. Xayyom uning hamisha ro‘za tutmog‘ini eslab, ham iroda-yu e’tiqodiga lol qoldi, ham xijolat bo‘lib sharbat ichmoqdan tiyilmoqqa sa’y etdi, biroq tashnalik qo‘ymadi.


    -Siz yumushingizni qilavering.-dedi Xayyom tashqariga ishorat etib.-Shukrki, bizning futlarimiz (oyoqlarimiz) but. Biroz salqinlamoq istadik.


    -Xo‘p bo‘ladi, taqsir. Lekin bu harakatlarim boisi boyagi so‘zlarim zahridin qalbingizda bino bo‘lg‘uvchi kemtikni to‘ldirmoqdir, xolos.


    Kulishdilar. Shu bilan oradagi xijolatpazlik barham topdi.


    -Aslida kosibning haligi olimona hikoyatida ham ma’ni bor.-deya gap boshladi endi G’azzoliy. -Ahli nujumning ba’zilari goho aqllariga bino qo‘yadilar.


    Xayyom bu kabi malomatlarni, xalq orasida kezingan shundayin turfa gap-so‘zlarni orqarvarotdan ko‘p eshitardi. Shul boisdan hozir darrov qizishib ketmadi:


    -Siz Furqonni (Qur’onni) bizdinda xo‘p bilguvchisiz. Demakki, undagi «Burjlar» («Buruj») deya ataluvchi suradan va uning «Burjlar egasi bo‘lmish osmonga qasam» degan ilk oyatidan boxabarsiz. O’n ikki burjni Olloh taoloning o‘zi yaratgan va aqli raso bo‘lgan biron kimsa unga egalik qilolmas. Lekin ana o‘shal ma’volarning buyuk sohibi u yerga bandalarining taqdir kitoblarini, ya’niki yoziqlarini pinhon etgan bo‘lsa ne ajab. Ahli nujum esa o‘shal asrorni, bani basharning taqdir kitobini o‘qimoqqa sa’y etadur xolos. Buning nimasi ayb, janob?!


    -Axir Qur’on yulduzlarga qarab fol ochmoqni, inson taqdirini bashorat qilmoqni ma’n etadi-ku!


    -Qur’on emas, -dedi endi Xayyom o‘z odaticha keskin.-sunnat, to‘g‘rirog‘i, shariat uni ta’qiq etadi. Ehtimol bandalarning chuqur ketib, chalg‘ishlaridan saqlanish uchun shunday qilingandir. Bilmadim, bu borada bir nima demoqdin ojizmen.


    G’azzoliy beixtiyor shoirning ilkidagi sharbatga boqib, biroz o‘ychan ko‘yda o‘ltirdi.


    -Unda Qur’oni karimdagi mana bu oyatga ne deysiz? «Biz kecha va kunduzni (o‘zimizning qudrati ilohiyalarimizni ko‘rsatib turadigan) ikki belgi-alomat qilib qo‘ydik. (Hech narsa) ko‘rinmas qorong‘ulikni kechaning alomati qildik. Kunduz alomatini esa, parvardigoringizdan fazlu marhamat (ya’ni rizqu ro‘z) istashlaringiz uchun hamda yillar sanog‘ini va hisob-kitobni bilishlaringiz uchun yorug‘lik qilib qo‘ydik...» («Al-Isro» surasi, 12-oyat) Bu ilohiy so‘zlardan bundin o‘zgacha ma’no chiqarmoq mumkinmi?


    -Siz o‘z o‘zingizni inkor etayotirsiz. Axir Olloh taboraka taolo bu oyati karimada ham bizlarni bilishga, hisob-kitobga da’vat qilayotir-ku!


    G’azzoliy jim qoldi. Uning turishidan biron ma’noni uqish mushkul edi.


    Bu ikki olimning suhbati edi. Ular ilmu hikmat asosida suhbat qurar ekanlar, bir-birlaridan g‘alatlik qidirmasdilar yoxud bir-birovlarini mot qilmoqqa ham urinmasdilar. Zero yolg‘iz Haqiqatni izlardilar. O’z ko‘ngillaridagi tug‘yonga bilmoq va anglamoq hissi ila taskin topmoq istardilar. Shuning uchun ular suhbat asnosida bir-birlaridan ranjimoqni xayollariga ham keltirmasdilar. Vujudlaridagi ilohiy ishq ularni tobora yaqinlashtirib bbormoqda ediki, buni o‘zlari ham hozircha sezmasdilar. Ta’bir joiz bo‘lsa, Abu Homid G’azzoliyning vujudida o‘zi tan olmagan Xayyom, Abul Fath Umarning vujudida esa o‘zi kashf etmoqni istamagan G’azzoliy yashardi. Ya’ni ular jismlariga bir xil ilohiy ishq otashi tushgan ikki xil odam edilar.


    Xayyomning ko‘nglida huzurbaxsh bir evrilish kechmoqda ediki, bu unga juda-juda xush yoqardi.


    -Mansuri Halloj ilohiy ishqda mast bo‘lgani yanglig‘ ham suhbatingizdan mastdurmen. Misoli «Anal Haq» lazzatini totadurmen. -dedi u taqi suhbatga cho‘g‘ tashlamoq umidida. -Darvoqe, Hallojning maqomida u bir kecha-kunduzda o‘qigan ming rakat namoz, to‘g‘rirog‘i, so‘z (Anal Haq) muhimmi yoxud uning ruhiy holatimi?


    Savol nozik edi. G’azzoliy nazdida, bu xatokorlig‘day tuyuldi.


    -Albatta namoz, so‘z muhim. -dedi u qat’iy bir tarzda.


    (Muhtaram o‘quvchiga shuni aytib qo‘ymoqchimizki, tarixiy kitoblarning guvohlik berishicha, «Hujjatul Islom, buyuk imom, shayx Abu Homid G’azzoliy hazratlari yoshlik yillarida Qur’on va sunnatni qattiq tutgan hamda shariat ahkomlariga qattiq berilgan zot bo‘lganlar. U kishida hali ko‘ngil maqomi shakllanmagan, tasavvuf ilmidan boxabar bo‘lsalar-da, hali unga ixlos qo‘ymagan, ya’ni bentiboh (ogoh bo‘lmagan) edilar. U paytlari hazratimiz, hozirgi zamon tili bilan aytganda, Islom nazariyotchisi edilar. Yuqoridagi javobi ul zot umrining yoshlik yillariga to‘g‘ri keladi. Umrining ikkinchi yarmi va ayniqsa, oxirida u kishi dunyoviy narsalardan voz kechib, faqat toat-ibodat va ijod ila mashg‘ul bo‘lganlar hamda ulug‘ maqomlarga erishganlar.


    Umar Xayyom esa bu paytda o‘z ruhiy holatini to‘la anglab yetmagan bo‘lsa-da, ko‘ngil maqomi G’azzoliy hazratlarinikidan xiyla yuqori edi. Ammo buni ularning o‘zlari sezmasdilar. Sezdirguvchi zotning peshini hali tutmagandilar.)


    Xayyom taqi yondi:


    -Mansuri Halloj bir kecha-kunduzda ming rakat namoz o‘qiganligini aytdim. Har bir rakat uchun esa alohida g‘usl qilgan ekanlar. Hattoki yupqalashib ketganidan ustidagi hirqasining vazni ham qolmagan ekan. Agar jismga e’tibor etilsa, o‘shal ming rakat namozning o‘zini o‘qish imkonsizdir. Demakki, buning uchun ruhiy tayyorlig‘ va maqomi xos darkor. Xulosa shulki, bunda Hallojning ahvoli (maqomi) muhim emasmi?


    G’azzoliy bosiqlik ila, vale ma’nodor jilmaydi:


    -Unda janoblari aytsinlarchi, «Anal Haq» xitobi uning jismidan uchdimi yoxud ruhidanmi (qalbidanmi)?


    -Albatta ruhidan-da! -Xayyom suhbatga avjliroq kirishdi. -Halloj tinimsiz ibodat va zikrulloh ila nurga evrilib, ilohiy tajalliyga qorishib ketgan edi. Unda jism qolmagandi. G’ofilu johillar ersa, yo‘q jismni qatl etdilar. Halloj buni sezmadi ham hatto. Bu bag‘oyat yuksak maqomdur!... -Shoirning nigohida tuyqus o‘ychanlik zohir bo‘lib, yuzida iztirob balqdi. Yo sohibi G’ayb, bu kimning, so‘zlari deya xiyol qilardi u, kim aytdi men uchun begona bo‘lmish bul yanglig‘ fikrlarni? Men-ko‘plar va ayniqsa, aqli shariat nazdida, mayparast bo‘lmish sarkash shoir, bandaning bandilik maqomini qalban inkor etguvchi osiylik nomiga sazovor nujumparast zot nahotki shu so‘zlarni aytgan bo‘lsam?! Qaydin uchdi bu fikr paykonlari?!..


    G’azzoliy shoirning so‘zlarini tasdiq ham, inkor ham etmadi. Aslida ixtiyorsiz ravishda uning qalbida, vujudida ham o‘zgacha bir g‘alayonlar uyg‘ona boshlagandi. Shuning uchun va yoxud o‘z kechmishini anglay olmagani boismi, hamrohini bu yerni tark etmoqlikka undadi.


    Ular Talx ila quyuq xo‘shlashib, o‘z yo‘llarida davom etdilar. Oradan hech qancha fursat o‘tmay, G’azzoliy titroq ovozda savol etdi:


    -Isfahon muttakosi (suyanchig‘i, madadkori) Adam Shayx hazratlarining honaqohlari qay tarafda?


    Ikkalalarining nigohlari banogoh to‘qnashdilar: vo ajab, ayni damda Xayyomning xayolidan ham Shayx hazratlari o‘tib turgandi.


    -Shahar adog‘ida.-dedi shoir kun botish tarafga ilki ila ishorat etib.


    Shu bo‘yi qaytib suhbatlari qovushmadi, ikkalalari ham xayolga chulg‘anib, to namozi asrgacha shaharni kezdilar...


    


    
      
        3 («Omar Xayyam», Jzl, Moskva, «Molodaya gvardiya» nashriyoti, 94-bet. Muallif tarjimasi.)

    Xayyom oromini yo‘qotdi. Avvallari vujudida uyg‘ongan tushuniksiz kechmishlarni may tafti, musiqiy nolasi va yoki she’r mavji ila bosib, qalbidagi olov-otashga malham topa olardi. Endi esa na may, na kuy va na nazm ahvoliga kor qilmayotir. Ilmdan, yulduzlardan va ularga esh davralardan ko‘ngli sovudi. Ilgari shundayin ahvolga tushsa, ichidan bir nimarsa sirg‘alib chiqardi-yu beadad may sipqorardi, musiqiy og‘ushida tebranib, faryod ura she’r o‘qirdi. Bu kun o‘shal nimarsa tashqari chiqmas va go‘yo u mahf bo‘lib borayotgandek tuyulsa-da, aslida boshqa yorug‘ bir nimarsaga evrilib, uning bag‘ridagi o‘t tajalliysiga chulg‘anib, jonu jahonini yanada battarroq kuydirardi.


    Uning hatto namozdan, Kalomulloh mutolaasidan ham ko‘ngli sovigandi. O’zidagi bu holatni anglayolmas, unga sari vujudiga tag‘in-da kuydirguvchiroq o‘t ketardi. Tunlarni bedor o‘tkazarkan, qalbida Olloh degan kalom kun sayin ko‘karib, gul ochib borayotganga o‘xshardi va bu so‘z adadsiz raqam kasb etardi. Shunday onlarda u faqat va faqat G’azzoliyning suhbatini istar, uning o‘zidan necha yosh kichik ekanligini bilib, buning ma’nosini shuuridan o‘tkazib tursa ham unga tomon talpinaverardi. Shoir do‘stining suhbatini ixtiyor etarkan, g‘oyibona ustozi Uqlidusning uni mudom beorom tutgan beshinchi qoidasini esladi. Ikki yondosh to‘g‘ri had hech qachon kesishmaydi, degandi ustoz. U ikki yondosh chiziqni xayolan ufq sari yo‘llarkan, ko‘zlari ilg‘agan ma’lum bir nuqtada ular birlashdilar. Demak, ular qachondir kesishadi, birlashadi, faqat bunga bizlarning aqlimiz qosirlik qilmoqda xolos. Istiqbolda ular birlashur, illo u va G’azzoliy kabi. Unda din tabiat ilmlarini, tabiat ilmlari dinni isbot etib, bir-birlariga xizmat qilurlar. U kunlar qachon kelarkin?! Shunday paytlarda shoiri zorning yuragi o‘rtanib ketardi.


    Qur’on Olloh taboraka taoloning beadad ilmidan bir ulushi xolos. Demak, Haqiqat Qur’onning ijodkorida, sohibida. Bundan ayon bo‘ladiki, basharning shuuri ilg‘amas koinotda barcha din va millatlardan, hatto eng sharafli Islom millatidan ham ustuvor bo‘lgan mutlaq Haqiqat mavjud. Balki ana o‘sha Mutlaqiyat olamni bir butun tutib, mohiyatni barpo etar va odamzotdan tortib barcha jonzotu nabotot, tufrog‘u toshgacha bir lisonda so‘zlatar. Xayyom bu nimarsalarni ayni kunlarda, ya’ni bedor kunu tunlarida kashf etardi. O’sha kunlari u o‘zini vahmga va hatto sarosimaga solgan tushining ta’birini yechganday bo‘ldi: Mastona kampirning Qur’oni karimni o‘tda yoqib o‘ltirishi-uning vujudiga bemisl o‘t solgan ulug‘ Ishq tashrifi, ya’niki Mutlaqiyatni anglashimidi-uyog‘i endi Yaratuvchining o‘zigagina ayon.


    G’azzoliy ila kechgan navbatdagi suhbat, yoyinki bahslarida u mazkur fikrlarni ham to‘lg‘ona-to‘lg‘ona izhor etgandi:


    -Koinotni o‘rganuvchi, tabiat asrorini fosh etishda ko‘mak berguvchi olmlar majusiylik avjida nihoyatda rivoj topmish edi. Alar jumla osmonlar ilmini, hayvonotu nabotot asrorini, aljabr, handasa, falsafa, farosat ilmlarini bag‘oyat mukammal egallagandilar. Alkimyoni kashf etib, aning sirridin voqif bo‘lib, misni oltinga aylantira olganlar. Jismlarni necha bora kattalashtirib berguvchi zarrabin shishani ham alar kashf etmishlarki, ul ila osmon ahlini mushkulotsiz kuzatmoq mumkin. Yoki sirri mudom barchadin pinhon kibratul ahmarni ayting... Ha, majusiylar barcha ilmlarni tabiat hodisotlariga hamohang tarzda o‘rganmishlar!.. -Xayyom she’r aytayotgan yanglig‘ zavqu shavq ila so‘zlardi va bu shavq tinglaguvchiga ham yuqumli edi. -Vanihoyat endi bani bashar manglayiga saodat nurini yog‘dirib, ulug‘ Islom dini yuborildi. Inson endi haligi ilmlarni iymon torozusi ila o‘rganmoqqa kirishdi. Oqibat esa on qadar buyuk. Agar ilohiy ilmlar rivoj topib, tabiat ilmlari bir chetda qolsachi? Unda xurofotu turfa bid’atlar avj olmaydimi? G’aznalik Mahmudlar dunyoga kelmaydimi? Ehtimol!.. Uning aksi o‘laroq ilmi tabiiyun yuksaklab, ilmi ilohiy tubanda qolsa ham shu ahvol-ruhiy-ahloqiy sifatlar tanazzulga yuz tutadi. Demakki, har neda me’yorni, sirli oraliqni unutmaslik lozim!..


    O’shanda G’azzoliy ham bu fikrlarga mayl bildirib, so‘zsiz qolgandi.


    Xayyomning o‘shal me’yor yoxud sirli oraliq haqida taqi o‘zga nazari ham mavjud ediki, ani birovlarga oshkor etmoqdan hamisha saqlanardi. Bu sir shoirning she’rlariga ko‘chgandi. Ehtimol uning nazmida o‘shal rost sir borligi uchun ham el ani suyar. Mana, o‘shal chin sir: kishi mastlikda rostlikni anglashga sa’y etadi. Mastlik ila rostlik aro shundayin bir muddat, balki soniyadan ham kamroq muddat borki, ana o‘shal vaqtda haqiqat yaqqol yolqinlanadi. Shul yolqinni ilg‘ay olmoq muhimdir, sag‘al u yoq-bu yoqqa og‘moq xatolikning boshidir. Zero g‘ayb olami ham shu yanglig‘dir: kishi Olloh ishqida mastu behud bo‘lmog‘i va dunyo hamda g‘ayb olami orasidagi soniyalik barqni payqay olmog‘i lozim. O’shal soniyaning o‘ndan bir ulushicha muddatda g‘ayb pardasi ko‘tarilib, odam butun bir olamni, osmonlarni ko‘ra olmog‘i imkonlidir.


    Odam safiyulloh yaratilgunicha, ya’niki inson bu dunyoga kelgunicha qancha vaqtlar (zamonlar) o‘tgan. Bundan keyin taqi qanchasi o‘tmog‘i aniq. Abadiyat (mangulik) qoshida inson umri, yillar, asrlar bir lahza kabidur. Inson umri-faqatgina bir lahza. Vale inson ana o‘shal bir lahzada mangulikni his etmog‘i, anglamog‘i mumkin. Ya’ni lahza va mangulik bir butun.


    Xayyom inson umrini tushga qiyoslaydi. Odam tush ko‘radi, unda taqi ko‘p nimarsalarni ko‘rmog‘i mumkin. Biroq bitta muhim voqeagina yodida qoladi (bu kishining shuuri darajasi va ruhiy hamda jismoniy pokligiga qarab yaqqol yoxud xira tarzda ro‘y beradi) va o‘shal voqea ertangi kuni uchun bashorat bo‘lishi ham mumkin. O’shani eslab qolsa bas, so‘ng ertangi kunning mazmun-mohiyatini anglaydi. Inson umri ham shu-unda muhim bir lahza mavjudki, o‘shani ilg‘ay olgan zot Haqiqatni anglaydi. Nadomatkim, bu hammaga ham nasib etavermaydi, aks holda...


    Odamizot yashar ekan, shaharlar qurib, suvlar chiqarib, kitobot bitib, bir so‘z ila aytganda, tamaddunga erishar ekan, u ibtidodan, ya’ni o‘z aslidan yiroqlashib boraveradi. Asil suratu siyratidan mosuvo bo‘ladi. Uning fojeasi ham shunda. Ne etmasin, yangi-yangi urflar, qoida va ta’qiqlar paydo bo‘laveradi-da, aslidan judolikka mahkum.


    Haq din keldi. Hotamul anbiyo yuborildi. Saodat zamoni olamga yorug‘lik sochdi. Rasuli Akram sallallohu alayhi vasallam har sohada ummatlariga ibrat bo‘ldilar. Ne yaxshi nimarsaga erishmasin boshqalarga ilindi. Har qanday hukmni adolat ila chiqardi. Shul bois ham kishilar ul zoti muborakka ergashdilar va tinchu osuda, xotirjam yashadilar. Ollohning suyukli Payg‘ambaridan so‘ng esa... Oy sayin, yil sayin turfa odatlar, ayrilishlar paydo bo‘lib boraverdi. Sunnat va shariat ahkomlariga zamon ulamolarining ta’ma-yu manfaatlari aralashdi. Shariatda paydo bo‘lgan har bir yangi qoida, fatvo kimlarningdir nafsi uchun xizmat qila boshladi. Oqibatni esa ko‘rib turibmiz.


    Xayyom o‘shanda G’azzoliyga bir hikoyat aytib bergandi:


    -Bir kambag‘al odam tirikchilik tashvishlaridan nihoyatda xoribdi. Aqli parishon bo‘lib, ixtiyorsiz ko‘yda zamona shayxiga ro‘baro‘ bo‘libdi. Bir taskin ilinjida ul zotga yorilibdi. Ro‘zg‘ori yupunligidan, kun ko‘rish og‘irligi-yu zamona adolatsizligidan nolib, ko‘z yosh to‘kibdi.


    Shayxning unga rahmi kelib, shunday debdi:


    -Sabr qilmoq darkor, birodar, illo chin baxt, chin boylik qiyomatda sabrlilarga ato etilur. Axir Hazrati Payg‘ambarimiz sallollohu alayhi vasallam ne-ne ofatlarga, xo‘rliklarga sabr etmadilarmi. U kishining xonadonida hatto yemoqqa non qolmagan kunlari bo‘lgan. Bu bizlarga saboq bo‘lmog‘i lozim...


    Shunda kambag‘al sho‘rlikning alamli ovozi eshitilibdi:


    -Unda barcha -Payg‘ambar ham, kambag‘al hammol ham barobar edi-da, taqsir!


    Bu gap chin haqiqat edi, zero fayzu barokat va ahillikning asli tenglikdadur.


    -Siz Nabiy alayhissalomning hayotlarini o‘zgalarga ibrat qilursiz -bu bag‘oyat soz. -degandi bir safar Abu Homid. -Vale o‘zingiz she’rlaringizda Ollohga, uning taqdiriga isyon qilmaysizmi? Biz qay bir Xayyomga inonaylik?!


    Xayyom o‘ychan jilmaygandi o‘shanda:


    -G’azzoliy janoblari bilsinlarki, mening isyonim, ya’ni osiyligim Olloh-sohibi koinotga emas, shu hayot va uni shu tarzda bino etayotgan odamlargadur. Alar Tangri taolo yaratgan barcha nimarsalarni o‘zlaricha qayta «ijod» etadilar-da, yaratuvchilik da’vo qiladilar. Yangi-yangi tartiblar, ta’qiqlar joriy etadilar. Niqoblari dinu iymon bo‘lgani bilan aslida unday emas. Din tashvishi alardan anchayin naridadur. Demak, alar o‘zlarini bu dunyoning sohibi deb biladilar. She’rlarimdagi isyon ana o‘shalargadur.


    G’azzoliy kinoyali tabassum qildi.


    -Chiroyli so‘zlaydursiz.-dedi, so‘ng tagdor so‘z aytdi. -Har tugul shoirlik etdingiz.


    Xayyom mulzam bo‘ldi. Hamsuhbatining gapidan so‘ng chindan ham soxta so‘zlaganini, o‘zini oqlashga uringanini fahmladi. Ammo endi kech bo‘lgandi, aybini yopmoqqa urinishi uni ikki hissa oshirmoq ila barobar edi. Shuning uchun indamay qo‘ya qoldi.


    G’azzoliy buni sezib, o‘zicha uni to‘g‘ri yo‘lga chorlamoqchi bo‘ldi:


    -She’rlaringizdagi so‘rog‘u xitoblardan ularni qay holatda qanday yozganligingizni payqash mumkin. -U shoirning o‘z she’rlarini mastlikda bitganligiga ishorat qilmoqda edi. -«Shoirlarga yo‘ldan ozganlar ergashur. Ularning (so‘z vodiylaridan) har vodiyda daydishlarini (ya’ni o‘zlariga yoqib qolgan eng tuban kimsa yo narsalarni ham ko‘kka ko‘tarib, yoqtirmaganlarini tuproqqa qorishlarini) va o‘zlari qilmaydigan narsalarni aytishlarini ko‘rmadingizmi?!» («Shuaro» surasi, 224-225-226- oyatlar)


    Xayyom xush qiroat ila aytilgan ilohiy so‘zdan yanada mutaassir bo‘ldi va bir lahzagina o‘ziga xiyonat qilishi, o‘z fe’liga zid ish tutishi qanchalik oqibatlarga Solmog‘ini tushunganidan battar xijolatga tushdi. Illo G’azzoliy nishonni to‘g‘ri olgandi. Chin so‘z qarshisida har ne kuch hechdir.


    -Ha, men o‘z she’rlarimni boshqa bir ta’rifga sig‘mas holatlarda yozamen. -dedi nihoyat tilga kirgan Xayyom. -Keyin alar o‘zimga ham g‘alat tuyuladur. Illo bandamen, bu olamda ne-ne gunohlar qilmadim. Balki she’rlarim ham o‘shal gunohlarimning biridir. -Shoir bu so‘zlarini chinakam istig‘for ohangida aytdi.


    -Sizni kun kelib kimlardir mayparast bir shoir, birovlar benazir tabiiyunchi olim, boshqalar esa Ummul Kitob bilimdoni hofizi Qur’on, deya suysalar ajabmas. Ehtimolki bunda ham Ollohning bir hikmati bordur.


    Xayyomning avvalgi shashtidan asar ham qolmagandi, suhbatdoshining so‘zlarini sukutda bosh eggancha tinglardi.


    -Zero uch olam mavjud, -deya so‘zida davom etdi G’azzoliy. -Birinchi, tuban (quyi) hisli jism olami. Ikkinchisi, o‘rtaliq ruhiy, har nimarsa ma’no kasb etguvchi olam. Vanihoyat uchinchisi, yuqori olam-Ilohning makoni.


    Quyi olam hamisha o‘zgarib turadi. Iloh olami esa Buyuk Iroda tufayli o‘zgarmas va mangudir. Toza ruhli kishilar Iloh olamiga mansubdirlar. Chunki ular Ilohdan yaralganlar va unga qaytadilar. Valekin quyi olamga mansub qalblar ham yuqori olam ila robitaga (aloqaga) kirishmoqlari imkonli, faqat tushda, ruhiy muroqabada.


    Xayyom avvallari bo‘lganida bundayin gaplarga quloq solib o‘ltirmasdi, shartta uzardi-qo‘yardi. Biroq ayni damda ro‘baro‘sidagi yosh shariatpeshaning so‘zlarini ixtiyorsiz ravishda jon qulog‘i ila tinglar va barini qalbiga jo etardi.


    -Unda men qay olamdanmen? -deya so‘radi u past ovozda.


    G’azzoliy anchagina sukutga toldi va axiyri:


    -Fursati ila ayon bo‘lg‘ay, inshoolloh!-dedi mavhum bir ohangda.


    Kuzning o‘rtalarida G’azzoliy shayxulislomning chorlovi ila taqi Bog‘dodga otlandi. Safar tadorigini ko‘rayotgan kunlarining birida shahar chetiga chiqib qaytdi. Ammo Adam Shayx ila ko‘rishdimi yoki yo‘qmi, Xayyomga ham noayonligicha qoldi.


    Bu ayriliq ikkisi uchun ham og‘ir edi. Ular bir-birlaridan nelardir olganliklarini, ruhiyatlarida, ko‘ngillarida ham ajab evrilishlar ro‘y berganligini sezib tursalar-da, tan olmasdilar yoxud tan olmoqni istamasdilar. Nega bunday-bu endi Yaratuvchining siri edi. O’tgan kunlar, oylar ikki sohibi ilm va sohibi dilni go‘zal ma’volarga hamda ana o‘shal ma’volardagi betakror ruh chamanlariga, osmoniy tajalliylarga oshno etdi. O’sha kunlari G’azzoliy suhbat asnosida shunday degandi:


    -Hali bizlar haqimizda turfa uydirmalar, malomatlar to‘qiydilar. Hatto ikkimizni bir-birimizga aksil qo‘yib, o‘z nafslari uchun xizmat qildirmoqqa urinadilar. Dunyodagi barcha dinlar tanho Yaratuvchiga har tarafdan eltgani kabi bizlar ham bir manzilni ko‘zlagan ikki xil yo‘ldagi yo‘lchilar ekanligimizni ko‘plar anglamay o‘tadilar. Lekin shunisiga ham shukur. Zero Tangridan kelganmiz, Tangriga qayturmiz!.. Aslida bu ham hali xolva. Chunki kun kelib, dunyoga sohiblik istagida bo‘lgan Iblisning malaylari hali Islom ila odamlarni qo‘rqitmoqqa tushadilar. Bundayin sinovlar ham bor hali!..


    Ayriliq oni uzoq xayrlashdilar. Hali taqi ko‘p bor diydor ko‘rishmoqlarini sezib tursalar-da, ko‘z yoshlarini tiyolmadilar.


    -Sizning yo‘lingiz olis, yo shoiri zamon!-dedi G’azzoliy uni quchoqlarkan. -Siz barcha olamlarga mansubsiz!..


    U Isfahonga Ibn Sinoning izlarini izlab kelgan edi, angladiki, Xayyom ikkisini topdi...


    -Xush endi, do‘stim Umar Xayyom!


    -Xush!.. Xush, aziz birodarim!..


    


    2


    


    Xayyomning dil va ruhiy g‘alayonlari battar avj oldi. Endi angladiki, o‘shal Qur’oni karimni yondirmoqqa qodir ishq butkul halovatini olgandi. Na ilmda, na ibodatda, na she’rda va na mayda dardiga malham topolmasdi. Tez-tez ko‘z ungida Mastona kampir namoyon bo‘lar va o‘z bag‘riga chorlayverardi. O’krab yig‘lamoq istardi, yig‘lolmasdi, nujum holidan fol ochmoq bo‘lardi, yulduzlar ham yolg‘onchidek tuyulib ketardi, ilm istardi, lekin o‘rganayotgan, yaratayotgan ilmlari hechdek ko‘rinardi, nazm olami esa undan yuz o‘girgandek edi. Avvaliga u bu ko‘yini G’azzoliydan ayro tushganligidan deb o‘yladi, axir yaxshi yo‘ldosh, har bir so‘zingni osonlikcha anglaguvchi do‘stdan, suhbatdoshdan ayrilish osonmi?! Odam taftini odam oladi, deydilar. Endi mislsiz olovdan bino bo‘layotgan taftini olguvchi o‘shal hamdami yo‘q edi.


    Ahli rasadxona ham hayratda-hammalari ixlos qo‘ygan, haybatidan tog‘lar muk tushgan, g‘ayratidan har ne yumushning bo‘yni singan teran aql va unga itoatli dil sohibi bo‘lmish shoir Umar Xayyom aftoda bir ahvolga tushmish edi. Bu ne hol, deya bir chetlarda g‘o‘ldirardi erka shogirdi Isfazariy, ul shariatpesha ustozni qandayin joduga soldi?! Mikoil xojasiga goh-goh tikilib qo‘yardi-da, ul zot olim odam bo‘lsa, men bir omiy sangtaroshu tomoshaboz, uning aholini nedin bilurmen, deya Polvon ila andarmon bo‘lardi. Faqat keksa Rindgina uni tushunardi chog‘i. Chunki hamisha Xayyomga halal bermaslikka urinar va turfa savolu nigohlari ila ta’qib ham etmasdi. Ammo xojasining kun sayin undan uzoqlashayotganligini sezib turardi.


    O’shal kunlarning birida shoirni vaziri a’zam o‘z huzuriga chorlab qoldi. U Xayyomdagi o‘zgarishni birovdan eshitganmidi yoxud ayni damda payqadimi, noma’lum edi.


    -Senga ne bo‘ldi, ey, nishopurlik sarkash shoir?-deya so‘radi u o‘zining mardona ovozi ila uni qaddini ko‘tarmoqlikka undab. -Betobmisen va yoxud toliqdingmi?


    -Bilmadim, hazrati oliylari. Rostdan ham toliqdim shekilli. -Xayyom bu so‘zlarni mavhum ohangda aytdi.


    -Unda hordiq ol. May ila yorni tut. Bundayin ahvol senga yarashmaydkr, o‘g‘lim. -Vaziri a’zam uni ilk bora shunday atashi edi.


    Bu mehr tuyg‘usi ila aytilgan so‘z shoirga ham ta’sir etmay qolmadi-dod solib o‘krab yuborishiga oz qoldi. Biroq uni mudom tark etmagan g‘urur bo‘g‘ziga urilgan faryodni to‘sdi.


    Shundan so‘ng gap qovushmadi. Ko‘p o‘tmay Xayyom vaziri a’zam dargohini tark etdi. Qaytayotib bo‘sag‘ada Qazviniyga yo‘liqdi.


    Amirul shuaro endi o‘zini ancha o‘nglab olgan, jismida zuhur etguvchi notavonlik, ruhidagi gumon va qo‘rquv ham hozir sezilmasdi. U bo‘lib o‘tgan qaro kunlardan so‘ng Sulton qahridan qo‘rqib, o‘zini chetga olib yurdi. Saltanat «ob-havosi» bir maromga tushib, sultonu boshqa arkoni davlatlar ham o‘zga yumushlar ila andarmon bo‘la boshlagach, taqi uning vujudidagi qora qurtlar g‘imirlay boshladi. Ne etib bo‘lsa-da, Xayyomni olampanohga yomon ko‘rsatish uchun reja tuzmoqqa tushdi. Biroq endi sulton Malikshoh uning so‘zini unchalik ham so‘z deyavermas, vaziri a’zam va ayniqsa, Umar Xayyom haqida yomon gap olib kelishlarini xushlamay qolgandi. Qazviniy buni bilardi va shul bois Xayyomni yomonotliq qilmoq uchun ayni kunda uning she’rlaridan o‘zga mahkamroq tutgulik dastak yo‘q, deya hisoblardi. Filhaqiqat, so‘nggi haftalarda Xayyomning g‘alat va hattoki osiyona talqinda bitilgan she’rlari ko‘paymoqda edi. Amirul shuaro ana o‘shanday she’rlarni ulkan umidvorlik ila to‘plamoqqa jahd etgandi. Shul yonishlari asnosida eshitdiki, nujumparast Xayyomning ko‘yi ham o‘zgarib, ahvoli savdoyinamo bo‘lib qolgan emish. Shoirlar amiri bag‘oyat shodlandi va ulkan umidvorligi tag‘in ulkanlashdi. Ajab bo‘lg‘ay, dedi u ko‘zlari chaqnab, sultonzoda Muhammad Takashning uvoli tutibdi-da bul nobakorni! Hali bu ham kam, hademay chindan-da aqlidan mosuvo bo‘lsa ajabmas. Shunday qilib, Xayyomga astoydil kafan bicha boshladi. Xayyom ila hozirgi yo‘liquvi ham uning o‘shal quvonchli kunlariga to‘g‘ri kelgandi.


    -Assalomu alaykum, yo yulduzlar shohi!-dedi u Xayyomning ko‘zlariga sinovchan va ham kinoyali tikilib.


    Ko‘ngli uyg‘oq Xayyom uning boqishidagi ma’noni darrov payqadi. Savdoyi deb gumon qiladur bu dili siyoh, deya o‘yladi, qarashlari muzaffarlik tantanasidek ko‘rinadur. O, inson bolasi, o‘zingning holingdan oshib, birovlarning ko‘nglini taftish etmoqdan qachon tiyilasan-a!..


    -Shaharda kamnamosiz? -deya davom etdi taqi Qazviniy undan ko‘zlarini uzmay. -Yoki biz do‘stlaringizdan etak qoqdingizmi, janob?


    Bu gapga munosib javob qilmasa bo‘lmasdi.


    -Aslo, ey, amirul shuaro! Faqat do‘stlarimning yaxshilik nuri yog‘ilgan go‘zal angorlariga boqmoqqa men faqirning toqatim yetmas. -dedi Xayyom so‘zlariga koniyali jilo berib va yo‘liga ketaverdi. Shaytoni la’in esa ko‘ngliga g‘ulu solib, bul pachoq basharaning yoqasidan olib, kekirdagini sug‘urmoqqa undardi.


    Bundayin muomalani kutmagan Qazviniyning ko‘zlari olayib, tusi bo‘z yanglig‘ o‘ngib ketdi...


    Faqat Maryamgina... Xayyomning o‘ziga nisbatan allaqachon sovib ulgurganligini, aniqrog‘i, befarq bo‘lib qolganligini sezsa-da, Maryam mudom unga talpinib turardi. Ayniqsa, shoirning hozirgi ahvoli qizni ortiq bezovtalantirar, ichki bir sezim ila uning tug‘yoni boisini anglayotgandek ko‘rinardi. Xayyom unga hamon ishonar, o‘zgalardan pinhon tutgan kechmishini ham undan yashirmasdi. Biroq endi u Maryam sari talpinmasdi, vasliga oshiqmasdi.


    -Ustoz, zora yorilsangiz!-dedi bir kuni Maryam zorlanib, -G’ayurlar bu holingizdan ogoh bo‘lsalar, xavf nainki sizga, balki butun rasadxonaga soya solur.


    Xayyom indamadi, qizga mahzun tikildi...


    So‘nggi kunlarda Xayyomning nazdida, olamdagi jamiki hilqatlar ma’nosizlik kasb eta boshladi. Mavjud nimarsalardagi foniylik uning ko‘ngil oynasida tiniq-ravshan aks etmoqqa tushdi. O’zining barcha urinishlari, da’volari zoedek tuyuldi. Olgan ilmlari foniy, she’r foniy, hatto manov ulug‘vor qoyalar foniy, tiriklik foniy- hamma-hammasi foniy ekanligini angladi. Angladi-yu xo‘rligi keldi. Nahotki yeb-ichmoq uchungina yaralgan bo‘lsam, deya na’ra tortdi qaqragan bag‘ri o‘t ichra. Unda ne boqiy? Bu olamdagi ne bir sa’y zoe emas?! Tanho Yaratguvchi, sohibi koinot, ya’niki eng oliy shuur haq. Vale masjidda sajdaga bosh urgan odamning o‘z insoniy muddaosi bor bo‘lganidek, kalisoda sig‘ingan kimsa ham riyodan holi emas. Majusiy olovni, budparast sangni Xudo, deya o‘z dardlarini aytib soladilar. Barchalari oddiygina mahluq (yaratilgan), banda, qul ekanliklarini bilganlari holda ojizona istak-iltijolarini tinglaguvchi, ijobat etguvchi yolg‘iz Zotni ham ich-ichlaridan sezib turadilar. Biroq so‘qir qalblari, noqis aqllari iskanjasida Yaratuvchini turfa suratlarda, o‘zlari kabi ojizona qurblarda tasavvur etadilar. Alarning aqllari bundan ortig‘iga dosh berolmas, farosatlari esa o‘shal aqllariga bandidir. Illo bu olamda har neki bor qullikkka, mahkumlikka eltur. Shoir esa bunga toqat qilolmas. Inson bo‘yniga ilingan qullik zanjirlarini chil-chil qilmoqni istar.


    


    Ka’bayu butxona qullik xonasi,


    Butxona zangi ham shum taronasi.


    Mehrobu kaliso, tasbehu salib-


    Barchasi qullikning bir nishonasi.


    


    Bu satrlar ketidan ushbusi keldi:


    


    Bizga falak ishi-faqat tashvish-g‘am,


    Birini tiklasa, boshqasi barham.


    Hali kelmaganlar bundan bexabar,


    Xabar topa qolsa kelmas edi ham.


    


    Shoir chinakam tug‘yonga kelgandi. U foniy umrga, hammasi avvaldan bitib qo‘yilganligiga, bu bitik-haddan ozgina bo‘lsin chetlash mumkin emasligiga isyon qilardi. Uning qalbida yaratish ishqi jo‘sh urardi. Bu ishq uning ixtiyoridan ayro ravishda in’om etilgan taqdirni inkor qilardi. Bu osiylik edi, hatto Ollohga shirk keltirmoq ila barobar edi. Ammo buni uning o‘zi tuzukroq anglab yetmasdi, olov, jazaba og‘ushida edi. U o‘zining xato ketayotganligini goho elas-elas ilg‘ab qolar, biroq fikr etmog‘iga vujudidagi otash monelik qilardi. Taqi o‘shal ixtiyorsiz tarzda nenidir, bir buyuk evrilishni kutardi. Tushlarida, o‘ylarida Mastona kampir uni tark eta boshladi. So‘zsiz, itoatkorlik ila tark etardi u. Endi oromini, xayolini o‘n besh yoshlar chamasidagi go‘zal va nurposh chehrali bir qiz o‘g‘irlamoqqa tushdi. U mislsiz sohibi chiroy edi, har safar ko‘zlariga ko‘ringanida yuragi xil-xil oqib ketardi. Bul beorom ruhiy huzurni qachondir o‘qigan ikki rakat namozi asnosida bir bora totgan edi. Endi uning diydori tufayli takror va takror huzur og‘ushida...


    O’sha kuni shom mahali rasadxona ortida, tog‘ning poyidagi og‘ochzor ichra bir qush uzoq va asrorli sayradi. Ne qush edi, behud bo‘lgan Xayyom anglolmadi. G’ayb ishorati edi go‘yo bu. Chunki qushning sasi allaqachon tingan bo‘lsa-da, uning quloqlarida aks sado berib turaverdi. Bu hol to yarim kechagacha davom etdi. Tun o‘zining hikmatli qismiga og‘ganda oromsiz shoir beixtiyor o‘rnidan turdi. Jahd ila rasadxonani tark etib, shahar tomon yo‘l oldi. Borarkan, umrning bebaqoligi va Tangrining vasli haqida o‘yladi. Ha, filhaqiqat, yo‘llar beadadu manzil bir. Shunday ekan, bir-birovni inkor etmoqqa ne hojat? Bu bashariy xudbinlikdan, nafs qutqusidan o‘zga nimarsa emas-ku! Manzilga piyoda, xachir yoxud otda bording nima? Muhimi manzilga yetmoq, faqat otdagi yo‘lchi xachirdagi va piyoda kishiga nisbatan avvalroq yetib borishi mumkin xolos. Bu xuddiki ketma-ket kelguvchi sonlarning bir-biriga nisbatlariga uyqashdir-ayirsalar ozayadi, qo‘shsalar ko‘payadi. Darvoqe, vaqt ham bor. Undan g‘ofil bo‘lmoq-ziyoda nimarsalarni boy bermoq ila barobardur. Ketma-ket o‘tayotgan bir xil kunlar umrning zoe ketayotganligidur. Hazrati Risolat sallallohu alayhi vasallam aytmishlar: «Kimning ikki kuni bir xil bo‘lsa, bas, u aldangan, kimniki bugunidan ertasi yomon bo‘lsa, bas, u mal’undir, kimki ziyodalikda bo‘lmasa bas, u nuqsonda, kimki nuqsonda bo‘lsa, bas, unga o‘lim yaxshidir.» Bu hadisning uning shuuriga urilishi karomat edi, zero u ayni damda Islomdan falsafa so‘qishga ojizlik qilardi. Hatto og‘och Tangriga hamd aytishda, zikrullohda odamdan ziyoda ekan, na odam, na nabotot, na hayvonot bo‘lishlikda farq yo‘q. Ziyodalik iymonda, fidolik va baxshidalikda. O’shanda majusiy zohid-muboddan diningning asosi ne, deb so‘raganida, u shunday javob bergandi:


    -Ezgu o‘y, ezgu so‘z, ezgu amal.


    Yo, Olloh! Axir Islomning Fikr, Zikr, Shukr hikmatiga asoslangan da’vatiga bag‘oyat uyqash emasmi bu?!


    Xayyomning boshi aylandi. O’ylarining avvalu oxirini yo‘qotib qo‘ydi. Shaharning narigi chekkasi sari borarkan, vujudidagi to‘fon tobora avjlanmoqda edi. Bu bo‘ron halovat ilinjida beixtiyor shahar chetidagi xonaqohni-Adam Shayxning sirli dargohini ko‘zlab borardi...


    Xonaqoh ostonasiga qadam qo‘ydi. Ichkarilarkan, har qadam bosganida vujudidagi g‘alayon tobora tinayotgandek tuyuldi. Xonaqoh hovlisi o‘rtasidagi hovuzga yetganda ro‘baro‘dagi xona eshigidan bir odam chiqib, to‘g‘ri u tomonga yurdi. Bu odam baland bo‘yli bo‘lib, quyuq uzun soqoli oppoq edi. Egnida rangpar xirqa, boshida kuloh, misoli uchayotgan kabi qadam qo‘yar, atrofida bir quchoq nur ergashib yurganga o‘xshardi. Ehtimol unga shunday tuyuldimi... Xayyom salom berdi yoki salom bermoqchi bo‘ldi, biroq buni o‘zi anglolmadi.


    -Vanihoyat keldingizmi, yo olimlar amiri?!-dedi notanish kishi unga yovuq kelib.


    Shoirning xayoliga urilgan birinchi savol shu bo‘ldi: nega endi «sen»lamadi? Shundan so‘ng jismu joni erib, holsizlanib borayotganligini sezdi. Diydalari yumshab, kipriklarining asti achishdi. Xo‘rligi kelib, dod solmoqni istadi. Ana o‘shanda haligi odam, ya’ni endi u shuurining allaqaerida tanib ulgurgani Adam Shayx xirqasini ikki yonga qayirdi. Shoir itoatkorona bosh egib, yuzini Shayxning ko‘ksiga bosdi, bosgani hamono shayx uning boshini xirqasi ila o‘radi. U xuddi suv ostiga sho‘ng‘igandek bo‘lib, misilsiz bir sukunat va huzurbaxsh halovat og‘ushiga tushdi. Shuuri tiniqlashdi, quloqlari hali biron marta bundayin sukunat ovozini eshitmagandi. Yuragi judayam osuda ura boshladi. Nigohi ko‘zni malollantirmaguvchi yoqimli yorug‘likka to‘ldi. Ana, oppoq surush (farishtalar) ulkan kapalaklar misoli uchib yuribdilar. Anovi yonma-yon o‘ltirgan kishilar kim bo‘ldiykin? Yo Olloh! Bu axir sayyidul anbiyo Hazrati Risolat sallollohu alayhi vasallam-ku! Uning ko‘zlaridan duvillab yosh otildi. Yig‘lagani sari vujudidan nimarsadir sug‘urilib chiqar va yengillashardi. Ul zoti muborakning yonlarida zavjalari Oysha onamiz o‘ltirardilar. Yo Rasulilloh, deya hayqirdi unig qalbi. Payg‘ambar alayhissalom ohista u tomonga qayrildilar va bilinar-bilinmas jilmaydilar...


    Shayx uni ko‘ksidan ayirdi. Yo‘q, shoir xushidan og‘madi, uning borlig‘i mudom osudalikda edi. Sohibi xonaqoh uni ichkariga boshladi. Xonaqohning barcha hujralarida shag‘am va moychiroqlar yoniq edi. Ulardagi muridlar zikri hufiya yoxud namoz ila mashg‘ul edilar. O’tib borisharkan, bir hujra eshigi oldida o‘qchiyotgan yigitga ro‘baro‘ keldilar. Xayyom uni betobmi, deb o‘yladi. Shayx uning fikrini uqqanday dedi:


    -Mana bir oydirki bu farzandimiz tanavvul qilmaydi. Neki yesa, qaytib chiqmoqda. Ammo sixati yaxshi, o‘zi bardam. Hali bir burda non yeb, bir piyola suv ichgandi. Mana, oqibati.


    Xayyom yoqa tutdi.


    -Olloh subhonahu taboraka taoloning siri bo‘lmish ruh nelarga qodir ekanligidan g‘ofilsiz, ey, valad (farzand)!-degan Adam Shayx uni taqi oldinga boshladi.


    Kengroq bir xonaga kirdilar. Shayx uni o‘ltirishga undadi. U o‘ltirib, ixtiyorsiz tarzda ko‘zlarini yumdi. Endi faqat piri komil so‘zladi:


    -Avvalgi sarxushlik-tan sarxushligi vujud olovidir. Bunda har daf’a shayton alayhila’na xuruj etib, ixtiyorni zabt etmog‘i mumkin. Siz buni bilursiz. So‘ngra bir sukunat, sokinlik keladur. Bunda shuur, qalb tinadur, tiniqlashadur. Buni payqagan banda ko‘p go‘zal ma’volarni ko‘rib, sohibi hol bo‘ladi. Vale bu ko‘yda ham xavf va ofat bor. Siz o‘shandasiz. Intihoda sarxushlik bo‘lur-bu endi Ilox, mujdasi. Unda xavfu ofat yo‘q, faqat visol, ruhiy nasiba bor.


    Taqi aytdi:


    -Arab dunyosida zohidona fidolik suluki ko‘p rivoj topdi. Bu foniy dunyodan butunlay etak qoqqan ne-ne ulug‘lar o‘tdilar ayni yo‘lda va buyuk-buyuk nasibalar topdilar. Endi esa turkiy olamdan, Turkistondan bir shiddat keladur. Bu shiddat jazabasidan dunyo titragay hali va olamni fayzga to‘ldirgay. Nihoyat Ilohdan mujdalar yeturki, hademay forsiy olamda bir sinoatli sukunat bo‘y ko‘rsatgay. Ruhlar, ko‘ngillar tingay, hufiya ibodatlar, iltijolar ko‘payur. Oz fursat qoldi, hademay Islom dunyosiga osudalik cho‘mar.


    Dedi:


    -Siz na undan, na bundan, na bizdansiz. Sizning sulukingiz, maqomingiz, nasibangiz o‘zga-bu bizga ayon. Faqat ortiq sharh etolmasmiz, ijozat yo‘q. Siz yetguvchi ma’volar yuksak!..


    Tag‘in dedi:


    -Malaxda (chigirtkada) besh nimarsaga qobillik bor: u yuradi, biroq jadal emas, uchadi, lekin yuksak emas, suzadi-yu tez emas, sakraydi, vale yiroqqa emas, kovlaydi-yu chuqur emas. Demak, unda qurb bor, biroq ilohiy jazaba, iste’dod yo‘q. Sizda ham har nega qobillik bor, faqat ularni tarbiyat etmoq lozim. Shunda ko‘p ulug‘ nasibalar olursiz.


    So‘ng aytdi:


    -Inson hur bo‘lmog‘i lozim. Bir nimarsaga jahd etdimi, boshqa umidlardan dilni forig‘ qilmog‘i kerak. Butun vujudini, ruhu shuurini baxsh etsa, o‘shal yumushning olamda tanho sohibi bo‘lg‘ay. Bizning talabimiz ham shul. Siz avvalo nimaga jahd etganingizni to‘la anglab oling, bo‘tam!..


    Birdan ro‘baro‘sida janda kiygan Mastona kampir paydo bo‘ldi. U avvaliga bir pas mahzun boqib turdi-da, so‘ng vahimali qah-qah urib, uzoqlasha-uzoqlasha g‘oyib bo‘ldi. Endi esa sog‘ida yuzigacha ro‘ymol yopgan tegrasida nur o‘ynagan farishtamonand go‘zal qiz ko‘rindi. Uning ilkida kosa bor edi. Kosada lim to‘la sut. U kosani ilkiga olib, dil-dilidan «Bismillahir rohmanir rohiym», dedi-da, yutoqqanday bo‘lib sutning yarmini sipqordi. Kosadan lab uzdi-yu bir vahimali tovushdan cho‘chib uyg‘onib ketdi. U o‘z oshyonasida yotardi. Tovush esa Polvonniki edi, u g‘ayritabiiy bezovtalik ila o‘kirardi. Xayyomning bag‘ri sirqirab, beixtiyor ko‘zlariga yosh to‘ldi. U farishta tutgan g‘oyibona sutning yarmini icholmaganiga o‘kinardi. Chunki shoir tushda sut ichmoq Ollohning ilmiga sohib bo‘lmoqlik ekanligini yaxshi bilardi. Yo Olloh!.. Bu tush nedin darak, deya o‘yladi u mudom sarxush, tushmidi o‘zi bu? Unda xonaqoh, Adam Shay,x muridlar, sirli sukunat- hammasi tushmidi? Nahotki tush bo‘lsa?! O’yining oxiriga yetolmadi. Ko‘ksidan otilgan xohish-ilhom ila tahorat olmoqqa shoshildi.. So‘ng tovba niyati ila ikki rakat abvobin (tavba qiluvchilar) namozini o‘qib, iztirob ichra istig‘for aytdi. U dunyodan butkul forig‘ bo‘lmoqlikni istadi...


    Xayyom qirq yoshga kirdi...

    Mahmud saharmardonda g‘ala-g‘ovur va tuyayu otlarni pishqirishidan uyg‘onib ketdi. Chog‘i, karvonsaroyga yangi qo‘noqlar kelgan edi. U qaytib uxlolmadi. Anchagacha tashqaridan kelayotgan baqir-chaqiru to‘polonlarga beixtiyor quloq tutib, shiftga termulgancha yotdi. Yotarkan, ko‘z qorachig‘lari kengaydi va karvonsaroy hujrasining to‘rtburchak bolorlari o‘rnida asta-sekin sabzarang og‘ochzor hamda uning ustida niliy (och ko‘k) osmon paydo bo‘ldi. Ularning, ya’ni Rayhona ikkisining ko‘zlari ana o‘sha go‘zal ma’voga tikilgandi. Ikkisi rasadxona ortidagi tog‘ning og‘ochzori adog‘ida o‘ltirardilar.


    -Nechuk kecha tunda chiqmading? Oy seni so‘roqladi, Rayhon! -Mahmud qizning nigohini tutishga urinib, ko‘zlarini uning yuzi uzra yugurtirdi. Eti qizib, bo‘g‘zida olov yondi. Ammo bu huzurbaxsh olov edi.


    Qizga yigitning so‘zlari xush yoqdi. Oy meni so‘roqlagan emish, dedi ichida, yuziga tabassum yoyilib. O’zi ilmsiz, xat-savobsiz esa-da, qalbi ziyolig‘ ko‘rinadur. Tuzuk, shundayin chiroyli gaplarni topadur. Voh, qizgina-ya, bilmasmisanki, muhabbat tillarni biyron etadur.


    -Otamdan istihola etdim.-dedi Rayhona so‘z ohangi ila yigit ko‘nglini siylashga urinib,- Qiz nimarsa tunda daydib yursa bo‘lmas. Ma’quli, mana shundoq peshin hordig‘i mahali yo‘liquvimizdir. Tevarakda kimsa yo‘q.


    -Mening sening vaslingni so‘rmoqqa zorim bor xolos, Rayhon. -Mahmud yelkasi ila qizginaning yelkasiga beozor turtdi-da, so‘zini mutoyibaga qorishtirdi. -Tag‘inki sen sohibi matbahning, ya’niki borki yemaklarning jojasi-bosh tabbohning tanho qizi bo‘lsang. Men esa bor-yo‘g‘i no‘noq bir sangtaroshmen.


    Qiz zo‘raki araz qildi.


    -Taqi kuladursizmi? Mazxara ham evi bilan-da, og‘a! Siz ham kam emassiz-kimsan, Umar Xayyom hazratlarining suyukli inisisiz, og‘oyi.


    Yigitga uning «og‘oyi» degani yoqib tushdi-bunchayam tili shirin bo‘lmasa-ya


    -Hazillashdim, Rayhon.-dedi u shoshib, qizni xafa qilib qo‘yishdan qo‘rqib.


    Jim qoldilar. Ikkisining ham xayollarini bir umid olib qochdi.


    -Nechuk jim qoldingiz? -deya so‘radi qiz kutgani o‘shal mujda ilinjida.


    -Ikkimizni o‘ylaydurmen, jonim! -Yigit buni o‘rtanib aytdi.


    Qiz esa mutaassir bo‘lib, ollandi.


    -Hademay xojam Xayyom hazratlariga ayturmen. Otangdan men uchun sening izningni so‘raydur. -Mahmud qizning titroq ilkini tutdi.-Ul zotning ra’yini qaytarmas otang?..


    -Inshoolloh!.. -deb yubordi qiz beixtiyor va battar qizardi.


    Yigit uni quchib olmoqni istadi.


    -Keyin biz... -Rayhon shodon kayfiyatda Mahmudga o‘grildi. -Keyin ham rasadxonada yaщayveramiz. Bu yerda yaxshi kishilar ko‘p.


    -Ha!..


    -Men sizga o‘qib-yozmoqni o‘rgatamen.


    -Keyin arslonday o‘g‘il tug‘ib berursen!..


    Qiz yuzini yashirdi.


    -Aynimaygina qoling!..


    Narigi tomonda taraq-turuq boshlandi -quruvchilar ishga tushdilar...


    Mahmud tashqaridagi qattiq taqirlashdan o‘ziga keldi va ko‘z oldida taqi to‘rtburchak bolorlar paydo bo‘ldi. Qandayin shodumon edilar-a o‘shanda! Qaylardasen sho‘rlikkinam, Rayhon?! Endi bu kabi so‘ngsiz, adadsiz uchrashuvlar qachon nasib etadur, jonim?! Yigitning ko‘zlariga yosh sizdi...


    Mahmud Rayhonning g‘oyib bo‘lganidan xabar topgan kuni kechasi to tonggacha mijja qoqmadi. Ma’suma suyuklisining noayon taqdirini o‘ylab, yetdim deganda ters o‘girilib olgan baxtining g‘animat ekanligini endi-endi payqaganidan chinakamiga oromsiz bo‘ldi. Avvaliga bu ko‘rgilikni shunchaki anglashilmovchilikka, qo‘pol bir mutoyibaga yo‘ymoqni istab, Rayhonaning «Men buyoqdamen», deya kulib kirib kelmog‘ini kutdi. Biroq hadeganda yori kirib kelavermadi. Keyin xojasi Umar Xayyomning mehridan va o‘sha mehr tufayli qizni tezlikda topib bermog‘idan, lozim bo‘lsa, bu yo‘lda vaziri a’zamu sulton hazratlarini ham ishga sola olmog‘idan umidlandi. Filhaqiqat, xojasining ilki daroz edi. Ammo bu ham ko‘mak berolmadi, jarohatiga malham bo‘lolmadi. Xayyom vaziri a’zam huzuridan noumid qaytdi. Yo‘q- yo‘q, undan ilgariroq boshqa bir voqea ro‘y berdi. Rayhona yo‘qolgan kunning ertasiga qurilish maydonida ulkan xarsangtoshga suyangancha parishon ahvolda o‘ltirgan sangtarosh Mahmudning yoniga jandapo‘sh kiygan bir darvish-qalandar keldi. Bu kabi jahriy zikr sohiblarining «huvvo-huv»lariga ko‘p bora yo‘liqib turilgani bois birov unga e’tibor qilmadi. U Mahmudning qarshisiga keldi-yu nigohini o‘siq sochlari ostiga yashirib, pichirladi:


    -Mahmud otlig‘ sangtarosh senmusen?


    Ne bo‘layotganligini anglamagan yigit «ha» dedi sekingina.


    -Suyganingni ko‘rmoqlikni istarmusen?


    Mahmud irg‘ib o‘rnidan turib, darvishning yoqasidan olmoq istadi.


    -Aqlsizlik qilma!-dedi darvish keskin. -Aks holda yoringdan ayrilib qolursen. Ma’quli quloq tut: Qazvinga borursen va eng katta karvonsaroyning xojasiga yo‘liqursen. Unga «Olloh yarlaqagan Alidan salom» dersen. Bilib qo‘y, bu gapni so‘zma-so‘z aytursen. Bu do‘stlarning dil qulfiga kalitdur. U murodingga yetkazur.


    Mahmud ixtiyorsiz ravishda darvishga itoat eta boshlagandi:


    -Birovga sas chiqara ko‘rma, yoring zavol topur!.. Yo Olloh-hu-yo Olloh!..-Darvish ohista qadamlar ila nari ketdi.


    Mahmud Rayhonaning hayoti xatarda ekanligini, Qazvin sari safarga chiqmoqdan o‘zga chora yo‘qligini fahmladi. Biron kimsadan najot yo‘q edi. Ollohga tavakkul aylab, yo‘lga otlanmoq lozim. Uning dardi ichida qoldi, ikki kundan so‘ng rasadxonani pinhona tark etdi...


    Yo‘l azobini go‘r azobiga qiyos etib xo‘b aytmishlar. Ming bir zahmatu xo‘rlanishlar iskanjasida ozib-to‘zg‘igan, soch-soqoli o‘sgan kir-chir Mahmud vanihoyat Qazvinga yetib keldi. O’zga hech bir go‘shaga qayrilmay to‘ppa-to‘g‘ri darvish aytgan karvonsaroyga bordi. Soqoli pahmoq, so‘l ko‘ziga oq tushgan novcha sohibi karvonsaroy uni xushlamay, pisandsiz tarzda qarshi oldi. Hattoki «Olloh yarlaqagan Alidan salom» degach ham tund basharasi ochilmadi. Biroq indamay ortiga qayrildi-da, uni ham ichkariga boshladi. Bir hujraning eshigini ochib, «kir» deya imladi va qo‘shib qo‘ydi:


    -Hordiq ol. Hozir yemak keltirurlar. Avvali sartaroshga kirib, so‘ng yuvinib ol. U shunday deya hujra o‘rtasidagi xontaxta ustiga bir necha kumush tanga tashladi.


    Karvonsaroy sohibining xafsalsiz harakatlari uning bu kabi yumushlarni ko‘p bora ado etganligidan darak berardi. Mahmud esa oldiniga uni darrov so‘roqqa tutmoqlikka va tezroq Rayhona haqida bilmoqlikka xezlandi. Ammo sohibning sovuq muomalasi niyatidan qaytardi. Hali fursati yetmaganligini tushundi. Tushundi-yu darozning amriga itoat etib, karvonsaroy sartaroshxonasini izlamoqqa tushdi.

    Qazvin qadim, ammo boshkentga nisbatan ancha chog‘roq shahar edi. Ahli-fuqarosi ham ozchilik bo‘lib, ko‘pchiliklarini hunarmandlar, yollanma dehqonlar tashkil etardilar. Kishilarining asosiy qismi shia mazhabiga, yanada to‘g‘rirog‘i, ismoiliylikka e’tiqod qilardilar. Bu yerda qashshog‘u kambag‘allar va o‘rta hol hunarpeshalarning adadi ustuvor edi. Ehtimol shuning uchunmi, shahar besaranjom, ko‘cha-ko‘ylari iflos edi. Bozorlarida, qo‘yingki, odam mo‘l bo‘lguvchi joylarida ham baqir-chaqiru to‘polonlar avjliroqdek tuyulardi. Ahlining ko‘yida bir ajib jazavami, vahmmi zohirdek tuyulardi. Xullaski, yangi kelmish odamga kent osmonida tahlika otlig‘ bir kuchning qovoq uyib, muallaq turgani sezilardi.


    Ismoiliylar saljuqiylar saltanatining boshqa shaharlariga nisbatan Qazvinda ko‘pchilik edilar va ular, deylik, Isfahon yoxud Nishopur kabi kentlardagi maslakdoshlariga qaraganda emin-erkin hayot kechirardilar. Hatto mamlakat poytaxtida kezingan ismoiliy hufiyalar ham, ta’bir joiz bo‘lsa, mana shu Qazvindan «uchirma» qilinardilar. Ularning rahnamolari asli qashshoq va yupun bo‘lmish hunarmandlar, mayda tujjorlar va hatto devonalardan osongina o‘z tarafdorlarini vujudga keltirardilar. Bu maskanda ularning o‘z jamoatlari hufiya vaqflari mavjud edi. Ismoiliylar o‘zlarini imomiylar yoki Aliylar (ya’ni Aliga ergshganlar) deb ham atardilar. Ayni kunlarda ular tobora kuch yig‘ib, qudrat kasb etib borardilarki, endi ismoiliylar davlatini barpo qilishdan umidlanardilar. Ularning chin va xavfli g‘animlari, o‘z nazarlarida, sunniylar, aniqrog‘i, saljuqiy turklar edilar. Aytishlaricha, Qazvin hokimi ham ularga, ya’ni ismoiliylarga maylu xayrixohlik bildirar edi.


    Qazvinning tor va iflos ko‘chalari kishi ko‘ziga, ayniqsa, Isfahondek go‘zal shahardan kelgan odamga xunuk hamda yoqimsiz ko‘rinadi. Mehnat kishisi hech qachon, hech bir zamonda yomonlikka esh bo‘lmagan, uning o‘z zahmati ila topgan luqmasi hamisha halol va har qanday qonunga muvofiq bo‘lgan. Shu kabi bu kentda yo‘lning ikki chetida o‘ltirvolib, rizq ilinjida tinimsiz mehnat qilayotgan ahli hunarmand ham o‘z nonu nasibalarini peshona terlari ila halollab topmoqda edilar. Ularning bundayin halol yumushlariga zig‘ircha ishtiboh bildirmoqlik gunoh bo‘lur edi. Biroq kimlarningdir shum niyatlari va urinishlari evaziga ularning shuurlarida bir g‘alat evrilish kechardi. Bu evrilish yuqorida zikr etilmish gunohdan ham ulkanroq gunohga eltmog‘ini ko‘plari fahmlamasdilar. Dunyo ahli Ollohning inoyati ila aql topgandan beri unga ne-ne zotlar, ne-ne jamoatlar kelmadilar. Ularning hammalari haqiqatpeshalik da’vo qildilar va o‘zlarining ortidan minglab odamlarni ergashtirdilar. Ergashuvchilarning ba’zilari tutgan yo‘llari xatolig‘ ekanligini bir nav fahmlagan bo‘lsalar-da, aksarlari o‘shal ulkan gunohu xatokorlig‘lari ila jannat umrida rost dunyo sari ravona bo‘ldilar. Bu ne sinoat? Demakki, odamning nechog‘lik gunohkor yoki gunohsizligi uning o‘z vujudida, to‘g‘rirog‘i, qalbida ekan-da. Bandaning maqomi uning olamni anglamog‘i darajotiga hamrishta ekan-da! Aksi o‘lsa, bul bashar farzandi toshni Xudo, olovni Tangri yoxud bir mahluqni Iloh dermidi? U o‘shal yaratilmish nimarsalarga yaratuvchi deya topindi, iltijolar qildi. Nihoyat odam shuurini, qalbini Qur’on fayzi nurafshon etdi, hayotini ilohiy shariat bezadi. Payg‘ambar alayhissalom Olloh ixtiyori va qudrati ila butun olamga iymon nurini, bandalik ziyosini taratdi. Dunyo saodat ichra qoldi, kishilar qalbi Haq ishqidan hapqirdi. Keyin esa, ya’ni Hazrati Risolat vafotidan so‘ngra, Islom ahkomlariga asta-sekin darz tusha boshladi. Kechagina ilohiy saodat nuriga yo‘g‘rilib dunyoga kelgan avlodlar qirpichoq bo‘lmoqqa tutindilar. Og‘a-inilar, jigarjondoshlar bir-birlarining boshlariga qilich soldilar. Atigi yuz-ikki yuz yil kechmay buyuk Islom necha mazhabu firqalariga bo‘linib ketdi. Bo‘linib hamki, ular ichra johil, qonxo‘r va tajovuzkorlari ko‘paydi. Endi esa, saodat zamonidan hozirgacha besh yuz yil o‘tib, Islom xalifaligidan, ahkomlaridan putur ketdi. Qarangki, endi nafaqat yurt talosh, jon talosh, boylik talosh, balki iymon talosh bo‘lmoqda. Vaholangki ularning ham barchalari jannat umididalar...


    Ismoiliylik tarafdorlari ham oddiy va xatokor banda edilar. Ammo ularning xatokorlig‘lari boshqalarnikidan anchagina oshib tushardiki, buni ularning darg‘alari-yu fidoyilari anglab yetmasdilar. Anglaguvchilari chetda va yoxud yiroqda bo‘lib, ularga ta’sir etmoqqa ojiz edilar. Aslida ismoiliylar bu kabi gaplarni, ya’ni o‘zgalar fikrini tinglaguvchi ham emasdilar. Vaziri a’zam Nizom ul Mulk ta’biri bilan aytganda, bu qavm hech bir odamizotga o‘xshamaydi, alarni ko‘ppak demoqlik ham ozdek tuyulur. Yanaki alar vujudiga alayhila’na in qurib olgan. Bu so‘zlarda nafrat ehtirosi mujassam edi, biroq butunlay noto‘g‘ri ham emasdi.


    Ismoiliylar Hazrati Aliga ortiq darajada e’tiqod qo‘yardilar va goho uni ilohlik maqomiga ham ko‘tarib, shakkoklik etmoqqacha borardilar. Ular Hazrati Alidan boshlab yetti nafar imom borligiga va yettinchi imom Ismoil oltinchi imom Ja’far as Sodiqning o‘g‘li bo‘lib, hozircha g‘ayb mulkida pinhon ekanligiga ishonardilar. Ular fotimiylar rahnamoligida Misrni bosib oldilar va Habashistonda fotimiylar davlatini barqaror etdilar. Ul joydan turib ismoilimiya ta’limotini Eron, Xuroson va boshqa o‘lkalarga yoymoqqa urindilar. Qazvin va Ray kabi shaharlar ismoiliylar ko‘p bo‘lganligi bois asta-sekin ularning ilkiga o‘tib bormoqda edi.


    Ulkan savdo shahri bo‘lgan Ray bir paytlar ismoiliylarning makon, ta’bir joiz esa, Eron mulkidagi boshkenti edi. Qudratli turk sultoni Mahmud G’aznaviyning saltanati barpo bo‘lgach, u butun shaharlarni ishg‘ol etib, sunniylik mazhabining muzaffariyati uchun ot surdi. Ana o‘sha yillair Sulton Mahmud Rayga ham yetib keldi va rofiziylaru ismoiliylar hamda dunyoviy ilm ahlini qirg‘inbarot qildi. Ularning son-sanoqsiz kitoblarini to‘plab, o‘z nazdida, kofir bilgani haligi toifali kishilarni qator-qator dor og‘ochlariga osdi va ularning ostiga uyum-uyum kitob qalab, yoqib tashladi. Mahmud G’aznaviy tomonidan ismoiliylarning qirg‘in qilinishi ularning nufuzini bir necha o‘n yilliklarga tushirib yubordi. Ular pana-panalarda jon saqladilar.


    Endi esa ular asta-sekin oyoqqa turib, imom Ja’farning sunniylarga, Islom xalifalagi o‘shalarning ilkida ekanligiga befarq qarayotganligidan norozi bo‘la boshladilar. Ayni shu kunlarda uning o‘g‘li Ismoil maydonga chiqdi va chorvadoru zaminkorlarni o‘z atrofiga jamlab, shialarning qudratini oshirmoqqa sa’y etdi. Ko‘p o‘tmay Ismoil olamdan o‘tdi. Ja’far as Sodiq o‘z o‘g‘lini hurmat ila dafn etgan bo‘lsa-da, o‘g‘lining tarafdorlari ko‘payib ketganliklari bois uning yo‘rig‘iga yurmay qo‘ydilar. Shu-shu ismoiliylar taqi o‘z ta’limotlarini keng yoymoqqa tushdilar. Habashiston, Shomu Ajam, Movarounnahr va Eronda hufiya jamoatlar tuzib, ular aro mustahkam robita o‘rnatdilar.


    Ayni kunlarda ismoiliylar orasida taqi bir qavm paydo bo‘lib, o‘zlarini botiniylar deya atay boshlagandilar. Bular ham Hazrati Alini e’tirof etguvchi, unga e’tiqod qo‘yguvchi bo‘lsalar-da, boshqa ismoiliylik tarafdorlaridan keskin farqlanardilar. Botiniylar Qazvin ichra tobora ko‘payib, kuch yig‘ib borardilar. Ular orasida yoshlar ko‘pchilik bo‘lib, o‘n sakkiz-yigirma besh yoshning nari-berisida edilar. Aytishlaricha, bu qavm juda tajovuzkor, o‘z rahnamolariga bag‘oyat itoatgo‘y edilar. Ularning zarbdor bir guruhi mavjud ediki, o‘zlarini «fidoyilar» deb atardilar. Bu xos jamoat bo‘lib, ularga alohida e’tibor ila saboq berilardi.


    Mish-mishlarga qaraganda, shaharda Hasan ismli bir odam paydo bo‘lganmish. U Misrdan tashrif buyuribdi. Shu paytgacha hali biron kishi uni o‘z ko‘zi ila ko‘rganligini aytolmaydi. Balki shuning uchunmi, ko‘pchilik ismoiliylar uni o‘sha kutilgan g‘oyibona imom, deya faraz qilardilar. Aslida ular, ya’ni ismoiliylar bu gapga ishonmoqni dil-dillaridan istar edilar. Boisi saljuqiy turklarni tezroq tor-mor etib, ismoiliylar hukmronligini tiklamoqni orzulardilar. Shu orzu yetovida ular tobora ko‘payib, jipslashib, g‘oyibona imom olib borguvchi muzaffar kunlarni intiqib kutardilar. Bu intiqlik ortidan pinhoniy imom, ya’ni o‘sha sirli Hasan haqidagi mish-mishlar, uni ulug‘lovchi rivoyatu afsonalar kun sayin ortib borardi. Ismoiliylarning boshliqlari uchun ayni shu narsa zarur edi-avom bilib-bilmay bu qavmning nufuzini oshirib borardi.


    Mahmud esa hali bu gaplardan bexabar edi, aniqrog‘i, bundayin ishlarga uning aqli ham yetmasdi. U toza ishq ko‘yida sarson kezgan oddiy bir sangtarosh edi. Yigit sho‘rlikning ko‘z o‘ngidan Rayhonasi ketmasdi...


    


    3


    


    Oradan uch kun o‘tdi hamki Mahmudga na birov biron ish aytdi, na murodu maqsadini surishtirdi. U soch-soqolini qirtishlatib, yuvinib- taranib, yangi liboslar kiydi, so‘ng to‘yib ovqat yedi va miriqib uxladi. Shundan keyingina yuziga qon yugurib, kirtaygan qaboqlari bo‘rtdi, chehrasi ochilganday bo‘ldi. Ammo uyqudan uyg‘ondi deguncha darrov ko‘z oldiga Rayhona kelardi. Mudom undan darak yo‘q. Endi karvonsaroy sohibi ham o‘zini ko‘rsatmay qo‘ydi-yu unga o‘sha yerdagi yugurdak o‘smir xizmat qila boshladi. U Mahmudga yemak keltirar, goho eshikni qiya ochib qarab ketar yoki xuddi xojasi kabi kumush tangalar olib kirar edi.Ayonki, bu yumushlarning barchasini xo‘jayinning amri ila bajarayotganligi ochiq-oshkora sezilib turardi. Biroq qariyb bir so‘z demas, soqov kabi kirib, gung mengiz chiqib ketardi. Mahmud ham uni ortiqcha savolga tutmas, bu bechorada ne ayb, uning tirikchiligi shu-da, deya qo‘ya qolardi. Kishi ixtiyorsiz bo‘lsa, shu ko‘yga tushishi aniq-buni u ham tushunib yetgan. Lekin Xayyom hazratlarining xojaligi o‘zgacha edi. U kishi birovni unchalar beixtiyor etmasdi. Mabodo zarurat bo‘lmasa, ortiqcha amr ham bermasdi. Barcha o‘z yumushini bajarsa bas, hech kimning inon-ixtiyoriga aslo dahl etmasdi. Endi o‘ylab ko‘rsa, rasadxona dargohida ana shunday hayot, muomala o‘z-o‘zidan, birovning ixtiyorisiz yaratilgan ekan. Faqat bu nimarsalarning bari Xayyom hazratlarining ta’siri va bag‘ri kengligi tufayli bo‘lganligi aniq. Mahmud shularni o‘ylarkan, xojai og‘oyisini, ahli rasadxonani sog‘inganligini his etdi. His etdi-yu o‘trusida taqi suyuklisi namoyon bo‘ldi. Qandayin baxtiyor edilar-a! Oshiyonlari tayish, yeguliklari bisyor va eng quvonchli-yu huzurlisi-hamisha birga edilar. Hech yo‘q olisroqdan bo‘lsa-da har kuni bir bor diydorlashmoqlari, nigohlari so‘zlashmog‘i imkonli edi. Ana o‘shal baxtli onlarini ulardan tortib oldilar. Endi Rayhonasi yo‘q. Qaerlarda, ne ko‘yda ekanligi ham noayon. Necha kunlardan buyon qalbida yashagan, Qazvinga kelib, karvonsaroyga qo‘ngach, yanada kuch olgan umidi hozirgi o‘ylaridan so‘ng tuyqusdan so‘na boshladi. U Rayhonani topmog‘iga ayni damgacha qattiq ishonardi. Uch kunlik hordiq kor qilib, shuuri tiniqlashgach, o‘zini aldanganday sezdi. Ayniqsa, bu yerdagilarning mudom jimligi uni ishtibohu gumon changaliga yetaklamoqda edi. Yuragini vahm bosdi. Bu sukutning adog‘i bormi o‘zi? Nega uni tashlab qo‘ydilar? Hozir chiqadi-yu karvonsaroy xojasini topadi. Ne muddaoni ko‘zlaydur bu naynov, bilsinchi. U shahd o‘rnidan qo‘pdi.


    Karvonsaroy sohibi o‘z hujrasida edi. Buni Mahmud xizmatkorlardan so‘rab bildi. Mudom shashtidan tushmaganligi bois xo‘jayinning xonasiga shiddat bilan kirib bordi. Kirdi-yu ro‘baro‘sida boshini eggancha ne iladir mashg‘ul bo‘lgan sohibni ko‘rib, taqqa to‘xtadi va beixtiyor bo‘shashdi. Chunki daroz na eshikning taraqlashiga va na uning bezovta sharpasiga parvo qilmadi, parvo qilish tugul qayrilib qaramadi ham. Uning xuddi shu ko‘yi Mahmudni dovdiratib qo‘ydi. Sohib to unga qayrilib qaramaguncha karaxtlanib ancha turdi. Nihoyat xo‘jayin boshini ko‘tardi va uni endigina payqagan mengiz boqdi-da, dedi:


    -Hmm, keldingmu?..


    Bu yigitni battar dovdiratdi, nahotki uning kelishini bilgan yoxud kutgan bo‘lsa?


    -Men... -Mahmud nimadir demoqchi bo‘lgandi, daroz uning gapini bo‘ldi:


    -Pichadan so‘ng jo‘naymiz, hozirligingni ko‘r!..


    Mahmud itoatkorona bosh egib, hujrasiga qaytdi. Kesakdan sado chiqdi, deya o‘yladi so‘ng, har tugul endi nimadir ro‘y beradi-ku. Ehtimol Rayhona ila yuz ko‘rishar? Qaniydi!.. Balki... Yigitning yuragi taqi battar g‘ashlandi, nazdida, qandaydir ofat-falokat unga yovuqlashayotgandek tuyuldi...


    Ular karvonsaroy xo‘jayini ila ko‘chaga chiqqanlarida vaqt asrdan og‘gan edi. Ikkalovi so‘l yoqqa qayrilishib, yayov yo‘lga tushdilar. Mahmud uchun-ku farqsiz edi, biroq anchagina davlatmand bo‘lgan xo‘jayinning o‘z futlariga shafqat etmay, piyoda yo‘lga chiqqanligiga hayron bo‘lardi.


    Ayni damda ko‘chada odam siyrak edi. Ot-ulovlar ham kam ko‘rinardi. Ko‘cha tor bo‘lganligi bois chekkada yonma-yon ketayotgan ikki kishi yo‘l ustiga chiqib qolgandek tuyulardi. Buning ustiga biron arobami yoxud otliq o‘tib qolsa bormi, yo‘lovchilar to‘xtab, o‘zlarini chetga olishlariga to‘g‘ri kelardi. Taqi shunisi ham bor ediki, yo qazvinliklar chindan ham baland ovozda gapirardilar va yoki haqiqatan bu shahar shovqinli edi. Bu shahar kishilari boshqa musulmon o‘lkalaridagiga aksil o‘laroq kam salomlashardilar, chog‘i. Yo Mahmudga shunday tuyuldimi? U tag‘in shuni ham payqadiki, chetda turgan yoxud ro‘baro‘ kelgan aksariyat kishilar karvonsaroy sohibiga g‘alati boqardilar. Ular yo daroz sohibdan qo‘rqardilar, yo uning o‘zlariga ham e’tibor qilmog‘ini istardilar. Shuningdek, ana o‘sha boqishlari asnosida Mahmudga «Sen ham o‘zimizdanmisan?» degandek qarab qo‘yardilar. Aslida bu yerdagilarning barchalari bir-birlarini taniydigandek tuyulardi.


    Ular sekin, ammo uzoq yurdilar. Quyosh cheti qizara boshlaganda shaharning kunbotish tarafdagi adog‘iga yetdilar. Baland devorli qo‘rg‘onning ulkan darvozasi oldida to‘xtadilar. Darvoza oldida hech kim yo‘q edi. Daroz sohib o‘z uyiga kirayotgandek ostona xatlarkan, Mahmudni ham ichkariga imladi. Yigit darvozadan kirdi-yu angrayib qoldi-qo‘rg‘on haqiqatan ham benihoya ulkan edi. Unda odam bag‘oyat ko‘p va hamma narsa mavjud edi: o‘ng tomonda baland gumbazli bino bo‘lib, u Ollohning uyi-masjid ekanligi shundoqqina bilinib turardi. Gumbazdan ham yuksakroqqa bo‘y cho‘zgan yonidagi minora esa masjidga yanada salobat baxsh etgandi. Masjidning narigi yonidagi pastakroq xonalar tamaddixona edi chamasi, chunki ancha uzoqda bo‘lishiga qaramay, u yerdan osmonga o‘rlayotgan bug‘ elas-elas ko‘zga tashlanar va pishirilayotgan taom va olovning hidi dimoqqa urilardi. Undan so‘ng, ya’ni ro‘baro‘da esa uzunasiga bostirma joylashgandi. Uning ostida allanimalar terilib yotar, diqqat ila tikilinsa, turli qurol-yarog‘, egar-jabduq, arobalar kabi nimarsalarni ilg‘ash mumkin. Ana o‘sha bostirmaning qarshisida tizilib turgan, sakrayotgan, chopayotgan eran turfa jismoniy mashqlarni bajarishar, goho-goho va o‘shat solib hayqirib ham qolishardi.


    So‘l yoqda uzunasiga qilib qurilgan ikki qavatli bino turar, u mana bu jazavali jamoatning xobgohi edi chog‘i. Qo‘rg‘on sahniga yalpi tosh yotqizilmagandi. Faqatgina har tomoniga emin-erkin eltuvchi sangli yo‘laklar qilingandi. Qolgan joylarida esa oftob taftida oqshaygan tufrog‘ yaqqol ko‘zga tashlanardi.


    Daroz sohib uni so‘l tomonga boshladi. Har xil yumushlar ila band bo‘lgan, u yoqdan-bu yoqqa chopguday o‘tayotgan odamlar orasidan yurdilar. Hamma bir yumush, hech yo‘q yurmoq ila mashg‘ul, birov birovga e’tibor bermasdi ham... Ayvondan o‘tib, bir eshikdan kirdilar. Bu ancha katta xona bo‘lib, ko‘rpa-to‘shaklar devor osti bo‘ylab qator taxlanib yotardi. U yerda ham bir necha kishilar bor edi, lekin ular bu ikkoviga e’tibor ham qilmadilar. Karvonsaroy xo‘jayini Mahmudga, xohlagan joyingga joylashaver, deganday bir qarash qildi-da, ko‘zdan g‘oyib bo‘ldi. Yigit biron so‘z aytishga ham ulgurmadi. Uning taqi xafsalasi pir bo‘lib, beixtiyor yonboshidagi joyga cho‘kdi. Yo tavba. Endi bunisi ne sir bo‘ldi? Bu mavhumotlarning, pis-pislarning adog‘i bormi o‘zi, xayolidan o‘tkazdi u...


    Shom namoziga azon aytildi. Barcha tahorat olmoqqa va undan so‘ng masjidga shoshildi. Darvoqe, bu yerdagi tahorat joylari ham bag‘oyat orasta edi. Mahmud omiy edi. Namoz o‘qishni bilgani bilan Islomdagi mazhablarni farqlay olmasdi. O’zi sunniy bo‘la turib, shialar aro namoz o‘qirkan, namozdagi farqlarni ham sezmasdi. Namozdan so‘ng tanovvul qilindi. Shunisi qiziqki, bu amallarning barchasi biron bir ortiqcha so‘zsiz, to‘qnashuvsiz o‘z o‘rnida bajarilardi. Undan keyin esa to xuftongacha hordiq olindi. Mahmud mudom yolg‘iz edi. Birov unga qayrilib qaramasdi ham. Barcha asta-asta so‘zlar, biroq bu tovushlarning umumlashuvi yigitning quloqlarini qomatga keltirguday bo‘lardi. Chamasi, ungagina shunday tuyulardi, negaki boshqalar atrofdagi ovozlarga parvo ham qilmasdilar. Ora-sira «Imom Mahdiy», «G’oyibona imom», «Hasan Sabboh», «Shu yerda» deya ko‘p takrorlanayotgan so‘zlar Mahmudning qulog‘iga chalinib qolardi. Unga qadar yigitning diqqati oshar, yuragini esa vahm bosardi.


    Hufton namozidan keyin uyquga yotdilar. Taqi boyagi joyga yotib oldi, ammo birov unga «joyimni bo‘shat» ham demadi. Ichkarida bir pas dimiqib, yuragi siqildi. Shahd o‘rnidan turib, ayvonga chiqdi. Bo‘sh joyga chalqancha yotib, ayvon «qabog‘i» ostidan ko‘rinayotgan yulduz to‘la osmonga tikildi. Ko‘zlariga chiroq nuri tushib, uchqun otgan kabi ko‘ringuvchi ko‘z cho‘g‘iday miltiragan yulduzlar jumlasi uning qayg‘usidan bexabar edilar. Ular to‘lishib borayotgan oyning nazariga tushmoqchi bo‘layotganday basma-basiga jimirlaydilar xolos. Yo‘q, nega endi bexabar bo‘larkan? Bir paytlar, u yana Isfahonni, qadrdon rasadxonani esladi. Xayyom hazratlari nujumga tikilib o‘ltirarkan, «yulduzlar Olloh taoloning tasbeh donalari» degandi. Yaratgan o‘z bandalarini va ularning yoziqlarini o‘shalar orqali hisob-kitob qilarmish. Astag‘furilloh! Shu shoiru olim ahli ham xo‘p ajoyib-da, qiziq gaplarni topib aytishadi. Bu-ku omiy bir banda, ancha-muncha nimarsalarni ko‘pam fahmlayvermaydi. Lekin xojasining aytishicha, odam bolasining qismati yulduzlar dunyosiga nesi iladur dahldor emish. Tag‘in kim biladi... Birdan yonida Rayhon paydo bo‘ldi. U jilmayib turardi, ko‘zlari, tishlari yulduzlardayin shu’lali jimirlardi.


    -Siz kitob o‘qimaydursiz, og‘oyi.-dedi u ta’kid ohangida. -Mutolaa etganingizda edi, yulduzlar ko‘zingizga bundin-da o‘zgacha ko‘ringan bo‘lurdi.


    Uni xayol olib qochdimi yoxud pinakka ketdimi, kimdir yelkasiga ohista turta boshladi, lekin ovoz Rayhonniki edi:


    -Ey, sizga ne bo‘ldi? Ko‘zingizni oching... Ko‘zingni och, birodar...


    Mahmud ko‘zini ochganda, tepasida bo‘zarayotgan osmonni devday gavdasi ila to‘sib, bir kimsa qorayib turardi. Yigitning yuragi bir qur bezovtalandi. O’zini o‘nglab olgunicha ham picha fursat o‘tdi.


    -Qani, ortimdan yur! -dedi haligi odam Mahmudni ilki ila ham chorlab.


    Yigit indamay unga ergashdi.


    Ular masjid tarafga qarab yurdilar. Masjidning yonboshida taqi yana bir eshik bo‘lib, Mahmud kecha uni payqamagan ekan. Aslida ayni damda ham tevaragidagi nimarsalarni tuzukroq ilg‘amayotgan edi. Yo‘lboshlovchiga ergashib boyagi eshikdan kirdi. Xona tag‘in ikkiga ayrildi-ular so‘ldagi eshikka yurdilar. Bu xona ancha keng va ko‘zga parda tortgudek xira yorug‘ og‘ushida edi. Ro‘baro‘da ko‘kish parda, uning ortidan, aniqrog‘i, shiftining burchagidan qizg‘ish nur yog‘iladi. Pardaning narigi yog‘ida kimdir o‘ltirar, uning ko‘lankasi shundoqqina qorayib ko‘rinib turardi. Soya negadir qilt etmayotgandek ko‘rinadi.


    Mahmud hamrohining amri ila oldidagi o‘rindiqqa soyaga yuz tutgan holda o‘ltirdi.


    -Seni ne muddao bu dargohga yetaklab keldi, ey, yigit?-deya so‘radi parda ortidan kelgan muloyim, biroq xiyol xirillaguvchi ovoz.


    Mahmud biroz taraddudlanib qoldi, so‘ng:


    -Bir ojizani izlab keldim.-dedi.


    -Xasmingmu?-so‘radi taqi ovoz.


    -Yo‘q. Biroq ul qizginaga ko‘ngil berib edim. -Yigitning ovozidan o‘z so‘zidan andishada ekanligini oshkora payqash mumkin edi.


    -Uni ko‘rmoqni chin dildan istarmusen?


    -Ha!.. -dedi Mahmud qat’iylik ila.


    -Unda bizga sadoqat ila xizmat qilgaysen. Biz esa yoring vasliga Ollohning behishtida musharraf etgaymiz.


    Mahmud bu so‘zlarni tushunmagan bo‘lsa-da, dedi:


    -Ne shart bo‘lsa, rozimen. Faqat...


    Uning so‘zini haligi ovoz bo‘ldi:


    -Bizga sadoqat ila xizmat etmoqqa ont ich-da, anovi tabarruk suvni ixlos ila sipqor.


    Mahmudni bu yerga boshlab kelgan odam unga piyola tutdi. U o‘z sadoqatini ifoda etib, qasam icharkan., «Bismillahir rohmanir rohiym», deya piyoladagi chuchmal suyuqlikni sipqordi.


    -Boraver!-deya amr etdi ovoz.


    U o‘rnidan turib, hamrohi yetovida kirib kelgan eshigiga emas, unga qarama-qarshi joylashgan chog‘roq eshikka qarab yurdi. Eshikka yaqinlasharkan, boshida, butun vujudida bir evrilish uyg‘onayotganligini payqadi. Ostonada to‘xtab, o‘ng ilki ila eshik kesakisini tutdi, chunki boshi aylana boshlagandi. Keyin oyoqlari ostidan zamin qochib borayotganligini elas-elas ilg‘adi. Ojizona xohish ila tavakkal dedi-da, bir qadam tashladi. Tashladi-yu uchib ketdi. Ko‘zlariga ko‘rmoq ham malol kelganidan ularni yumib oldi. Uzoq uchdi...


    Nihoyat qay bir ma’voda ko‘zlarini ochdi. Ko‘rdiki qarshisida mislsiz nuru ziyolar jilvalanayotir. Osmon to‘la nur, har yonda ming turfa tajalliy. U bilgan-bilmagan sonsiz qushlarning o‘tlig‘ xonishi quloqlarini siypalab, ko‘ngullarga orom baxsh etadi. Go‘yo kishi majlisi tayr (qushlar suhbati)ga kirib qolganday sezadi o‘zini. Atrof-tevarak gulu chechaklarga burkangan. Beadad ranglar obro‘ talashgan beqiyos makon edi bu. Bir yonda to‘lin qizning barmog‘iday ariqchalarda suvlar shaldirab oqayotgan bo‘lsa, ikkinchi yoqda favvoralar anjuman tuzgan... Bir zamon ro‘baro‘sida qiyg‘os gullar misol jamoat tuzgan qizlar ko‘rindilar. Ular shodon kulardilar. Oq, niliy, pushti tusli harir liboslarini xilpiratib, har yona sakrarkanlar, kapalaklar parvozini yodga solardilar. Ularning oppoq badanlari harir matolar ostida dillarga-yu vujudlarga o‘t yoqguday ko‘rinardi. On qadar suluv edilar bu qizlar-jannat hurlari.


    Qizlar unga yovuq keldilar va hammalari birvarakay boqdilar. Shunda... Rayhon!.. Anov pushti libosga burkangan nahotki Rayhona bo‘lsa?! Ha, o‘sha. Faqat u hozir avvalgidek iymanib boqmasdi, yuz-ko‘zida er ko‘ngliga g‘ulu solguvchi olov balqib turardi. Biroq yigit ayni damda bular haqida o‘ylagulik ahvolda emasdi. Shul bois ham titrab-qaqshagancha hayqirdi:


    -Rayhon!..


    Pushti libosli hur tek qotdi-yu unga tikildi.


    -Og‘oyi!.. -deya u ham yigit tomon talpindi. Yovuq keldilar. Bir lahza nigohlar so‘zlashdilar. So‘ng qovushdilar. Yigit olov ichra to‘lg‘ona-to‘lg‘ona bo‘salar ola ketdi.


    Qiz esa uni battarroq junbushga solib, oh urardi. Ikki qonli shamshir- lablar bir-birlariga tig‘ urganlarida, entikishlar yuz chandon ortdi. Gullar, nurlar, qushlar, suvlar, ranglar-barcha-barchasi ularni madh etardilar...


    Ko‘zlarini ochganda taqi o‘shal parda oldida o‘ltirardi. Tepada qizg‘ish nur o‘ynardi.


    -Ontingni unutmadingmi?-deya so‘radi tanish xirilloq ovoz.


    -Yo‘q.-dedi yigit itoatkorona.


    -Unda sening borar manziling, inshoolloh, o‘shal go‘zal ma’vodur. Boraver!..


    Yigit hamrohi yetovida dastlab kirib kelgan eshigi tomon yo‘naldi. Uning xayoli, nahotki bir lahzada shuncha voqeot zohir bo‘lsa, shuncha huzur-halovat ko‘rsam, degan savol aylanardi. Buning ortidan haligi ovoz sohibining karomatgo‘y ekanligiga ishonib borardi.


    Bu mahal bomdod namoziga azon aytilib, barcha so‘zsiz bir tarzda g‘imirlab tahorat olmoqqa shoshilardi. Hovliga chiqqach, Mahmud ham beixtiyor ularga qo‘shilib ketdi.


    Yigit ko‘rganlarini bir necha lahzalarda ro‘y berdi deya yanglish xayol qildi. Aslida u bir kecha-kunduz sarxush yotib, ertasi tongda taqi o‘shal parda qoshiga olib kelingandi...

    Qazvin butunlay ismoiliylar ilkiga o‘tgan bo‘lsa-da, biroq endi bu kent ularga torlik qilib qolayotgandi. Torlik qilayotgani bir jihati bo‘lsa, ikkinchi tomoni-shaharda qolmoq xatarli ham edi. Saljuqlar yetti iqloimni o‘z tasarrufiga olgan ayni mahaldi qal’asi unchalar mustahkam bo‘lmagan shaharda makon tutmoqlik, asosiy kuchlarni unda jam etmoqlik aqlsizlikdan boshqa nimarsa emasdi. Buni ismoiliylarning sardoridan tortib, oddiy fidoyisigacha yaxshi bilardilar. Shul bois har tomonlama qulay, mustahkam bir oshyonni ko‘zlab turardilar va o‘shanday joyni topmoq umidida hufiyalar tinmay izg‘irdilar. Ammo ularning sardori o‘shanday joyni allaqachon mo‘ljalga olib qo‘ygandi-bu Alamit tog‘idagi Alamit («Lochin ini») qal’asi edi.


    Alamit juda qadim qal’a bo‘lib, ayni damda ham unda anchagina odamlar hayot kechirardilar. Qal’a ahlini uning qutvoli (komendanti) idora etardi. Alamit ulkan tik qoya ustiga qurilgandi. Bir yoni tog‘ning zabardast ko‘kragiga tutashib ketgan bo‘lsa, ikki tarafi go‘yo shamshir urilgandayin tekis tosh devorli o‘pqon yoxud jarlik edi. U qirlar uzra yastangan vodiyga tutashib ketgan, tepadan hammayoq misoli kaftdagidek yaqqol ko‘rinib turardi. Qal’aga eltguvchi faqatgina bitta yo‘l bor ediki, uning ham bir yoni tik qoyalarga tutashgan bo‘lsa, boshqa tomoni hali aytilgan mengiz jarlik edi.


    Qal’aning ichkarisi Ollohning ajib mo‘‘jizasi, u bu ma’voni nedir bir tadbirni rejalab yaratgandir, degan xayolga solguvchi sirli makon edi. Hamma narsa o‘z o‘rnida-qalin qilib qurilgan tosh devorlari bag‘oyat mustahkam, binolari ham ikki-uch qavatli, ko‘rkam. Undagi xonalar tarxi puxta hisob-kitob ila tuzilganligi sababli bironta daricha yoxud burchagi ko‘zga nobop, xunuk tashlanmaydi. Unda uchta yirik xosxonalar ham bo‘lib, ularning biri masjid, qolganlari esa taqi boshqa marosimlar uchun mo‘ljallangan edi. Ularning o‘rtasidan ko‘tarilgan baland minora osmonga sir aytayotgandek ko‘rinadi. Aniqki, qal’a hovlisining sathi tosh edi. (Tog‘ ustida joylashgan axir.) Lekin tartib ila o‘tqazilgan turfa og‘ochlar qad rostlab, ko‘m-ko‘k bo‘lib turardi. Ularga diqqat qilib qaralsa, osti tuproqli ekanligi ko‘rinadi, ya’ni toshning ma’lum qismi o‘yilib, pastdan tufrog‘ olib chiqib, to‘ldirilgan va o‘shal tufrog‘ bag‘riga nihol qadalgan edi. Shu usulda gullar ham ekilgandi.


    Qal’a uzra tog‘ning ko‘ksi turgani bilan uning hovlisiga quyosh nurlari baralla yog‘ilardi. Muntazam esib turguvchi yel uning iqlimini nihoyatda bahavo tutardi. Alamit tag‘in shu sifati ila ham mo‘‘jizakor ediki, uning bag‘rida shitob sizib turguvchi buloq, shifobaxsh chashma bor edi. Toshlar ko‘ksini yorib chiqqan ana o‘sha buloq tufayli qal’a ahli vodiydan suv tashib keltirmas, undagi hayot barqaror bo‘lib, gulu og‘ochlar yashnab turardi. Buloq suvi qishin-yozin to‘xtamas, ehtimol shuning uchunmi, odamlar uni muqaddas bilib, ixlos ila topinardilar, turli irim-sirim marosimlarini ham o‘tkazib turardilar. Alamit kuch ila yiqib yoxud olib bo‘lmas poydor makon, metin yanglig‘ qal’a edi. Ismoiliylar ham uni puxta bir tadbir yoxud hiyla ila egallamoq mumkin ekanligini yaxshi fahmlardilar...


    Nihoyat bir kuni Alamit poyidagi vodiyning qishloqqa yovuq chetida omonat koza (qamish chayla) va unda janda kiygan darvesh paydo bo‘ldi. Darvesh xiyol bukchayib yurganidan yelkasida go‘yo bukri bordek tuyulardi. Ehtimol xokisoru aftodahol ko‘rinish uchun shunday qilarmidi. Soqol-mo‘yolabi siyrakroq, oq aralash-kulrangmonand. Ichida xastaligi borligidanmi, yuz ko‘zi sarg‘imtil, siniq. Ammo nigohi o‘tkir, kishiga qattiq tikiladi. Uni yaqin atrofdagi qishloqlar ahliga karomatgo‘y valiy qilib ko‘rsatgan ham eng avvalo o‘shal nigohi bo‘lsa ajabmas. Chunki ko‘zlarida kuchli tafakkur, teran shuur balqib turganga o‘xshardi.


    Darvesh el ko‘ziga tarkidunyo qilganday ko‘rinib, tunu kun chindan ham zikru ibodat ila mashg‘ul bo‘lgani bilan taqi o‘zga muddaosi-yu ko‘zdan pinhon surati-da bordek edi. Boisi goho, ayniqsa, kechalari uning yoniga bir necha odamlar kelib turardilar va allanimarsalar tashlab ham ketardilar. Ayonki, bu tashriflar o‘zgalar nazaridan yashirin tarzda bo‘lardi.


    Asta-sekin bu parhezkor banda-darveshga ixlos qilib, nazr-niyoz keltirguvchilar, dardini aytib najot so‘raguvchilar, duo tilaguvchilar paydo bo‘la boshladi. Kishilarning bundayin munosabati darvesh uchun ayni muddao edi-chindan ham el nazdida avliyoga aylanib borardi. U allaqancha donish kitoblarni xatm qilgan, Kalomullohdan bahra olgan sohibi ilm bo‘lganligi bois ixlosmandlarga munosib so‘z aytmoqlikni ham mohirona uhdalardi. Har lafzidan hikmat, harakatidan karomat yog‘ilardi. Ziyoratchilar huzurida maqsadsiz yoxud ma’nosiz biron sa’ay etmasdi.


    Bu orada u Alamitga eltguvchi yo‘ldan ogoh turar, unga kim chiqib, kim tushayotganligini zimdan kuzatardi. Buning ustiga, ismoiliylarning tarafdorlari qal’a ichra ham tobora ziyodlashib borardi. Ular ahli qal’ani ustalik ila o‘z mazhablariga tashviq etardilar, g‘oyibona imom haqida og‘izlarini to‘ldirib so‘zlardilar. Bularning bari qal’ada ismoiliylarning mavqeini oshirib, ilkini baland qila boshlagandi. Vodiydagi darvesh esa jami voqeotlardan voqif turardi. Voqiflik uning o‘ziga bo‘lgan ishonchini ziyoda qilar, kuchiga kuch qo‘shardi. Unga sari qal’a qutvolini tobora vahmu tahlika iskanjaga olar, u qal’ada o‘zining inon-ixtiyoridan tashqari nelardir sodir bo‘layotganligini sezar, sohiblik maqomi tanazzulga yuz tutayotganligini his qalardi. Biroq chorasiz, yanada aniqrog‘i, jur’atsiz edi.


    Muddat yetib, vodiydagi darveshdan qal’a qutvoliga kishi keldi va uni chorlayotganligidan xabar berdi. Qutvol el aro karomatgo‘y nomi ila tanilgan avliyo darvesh haqida eshitgan va goho ruhan toliqqan mahallari unga g‘oyibona ixlos ila talpinardi ham. Qalbini vahmu qo‘rquv qamragan ayni damda uni darveshning o‘zi chorlayotgani karomatday, bir nimarsalarga ishoratday tuyuldi. O’shal ishorat qanot bo‘lib, jandapo‘shli avliyo huzuriga uchib keldi. Undan bir mujda umidvor bo‘ldi.


    -Qal’ani tark etursen.-dedi dab-durustdan darvesh unga qattiq tikilib. -Evaziga uch ming dinor olursen.


    Qutvol unchalar hayratga ham tushmadi, chunki ne hodisadir sodir bo‘lmog‘ini, qal’adan rizqu nasibasi uzilib borayotganligini sezgandi. Lekin voqealar bunchalar shoshilinch rivoj topmog‘ini kutmagandi. U avliyoga ishonqiramay boqdi.


    -Katta karvonsaroyning g‘ilay sohibiga yo‘liqursen va u murodingni hosil qilur.-dedi darvesh uning nigohidagi savolni uqib.


    Qutvolning itoat etmoqdan o‘zga iloji qolmadi. Shitob qal’aga qaytib, ko‘ch-ko‘ronini yig‘di-yu, shaharga yo‘l oldi. Darvesh aldamagandi-karvonsaroy xojasi unga uch ming dinorni so‘zsiz tutqazdi. Shu-shu qutvol g‘oyib bo‘ldi.


    Ertasiga darvesh qal’aga ko‘chib o‘tdi va xojalikni o‘z ilkiga oldi. El aro esa sirli darveshning donoligini, g‘oyib bo‘lgan qutvolning tentakligini ifoda etguvchi rivoyat tarqaldi: emishki, avliyo darvesh qal’a qutvoliga «menga qal’angdan bir echki terisining orasicha joy bersang bas, duoi joningni qilib yashardim», debdi. Qutvol uning bu gapiga rozi bo‘libdi. Darvesh esa bitta echki terisini olib, ingichka qilib qiyibdi-da, paydo bo‘lgan qayish iplarni bir-biriga bog‘lab chiqibdi va tun bo‘yi haligi ip bilan qal’a devorini o‘rab, qal’ani go‘yo xalqa ichiga olibdi. Ertasiga qutvolni chorlab, «Mening echkimning terisi orasiga butun qal’a sig‘di, xolos», debdi va ikki uchi qal’a darvozasida tugilgan qayish ipni ko‘rsatibdi. Tilidan tutilgan qutvol bir kechada g‘oyib bo‘libdi.


    Bu uydirma edi, albatta. Biroq ismoiliylarning Alamit qal’asini egallaganliklari rost edi. Endi ular o‘zlariga mustahkam boshpana, makon topgan edilar. Shu-shu sirli Alamit qal’asining dovrug‘i yetti iqlimga yoyila boshladi...

    Ismoiliylar ichra tuzilgan ayru bir jamoat-fidoyilarning chiniqmoq va jangovorlik borasidagi turfa mashg‘ulotlari Alamitga ko‘chib o‘tilgach yanada kuch oldi. Ular tinimsiz jismoniy tayyorgarlik, yemakxo‘rlik va ibodat ila band bo‘lardilar. Goho esa «Jannat» hurlarining ehtiroslari olovida qovrilardilar va uzoq-uzoq vaqt mobaynida, ayniqsa, og‘irdan-og‘ir mashqlardan xorganlarida o‘sha hurlar xayoli ila yashardilar, ularni sog‘inardilar. Ana shunday damlarda ularning nigohlari darrandalar yanglig‘ bir vahshatli tus kasb etardiki, ularga risoladagi kimsaning ko‘zi tushsa yuragi yorilmog‘i tayin edi. Shul kabi ular bunday kezlarda har qanday fidolikka, ta’bir joiz bo‘lsa, vahshiylikka hoziru qodir turardilar. Chunki jonlaridan judo bo‘lsalar albatta bir necha bor ko‘rganlari o‘shal «jannat»ga tushmoqliklariga ishonardilar hech ko‘rsa shunga umid qilardilar.


    Mahmud ham «fidoyilar» orasida edi. Uning kuch yog‘ilgan bilaklari bir necha norg‘ul yigitlarni yiqmoqqa qodir edi. Bu ismoiliylar peshvolarining nazaridan pinhon qolmadi va uni xos navkarlar safiga oldilar. Har bir «fidoyi»ning o‘ziga munosib laqabi bor edi. Shu odatga binoan Mahmudga kaltakesak deya nom berdilar. Unga bu nomni ismoiliylar sardorining aynan o‘zi hadya etdi.


    Uni sardor huzuriga olib kirdilar. Nimqorong‘i xonaning to‘rida qal’aga ilk bora kirib kelayotganida ko‘rgani, vodiydagi ko‘pchilikning tiliga tushgan o‘shal darveshmiz (olti oyoqli stolchaga) suyanib o‘ltirar, faqat endi uning egnida jandapo‘sh yo‘q edi. Ammo baribir juda xokisor kiyingandi. Uning ikki yonida ikki bahaybat qo‘riqchisi tik turardilar.


    Mahmud ro‘parasidagi xojaning ilk so‘zidanoq uni taqi bir karra tanidi-bu axir Qazvindagi qo‘rg‘onda, parda ortidan kelgan ovoz-ku. Ha, aynan o‘zi! Demak, o‘shal ovoz sohibi-yu vodiydagi darvesh va mana bu sardor bir odam ekan-da. Biroq Mahmud endi butunlay o‘zini yo‘qotmadi, chunki u so‘nggi voqealar va ko‘rgiliklardan keyin ancha sovuqqon bo‘lib qolgandi.


    -Isfahon rasadxonasidan kelmish sangtarosh turk-o‘g‘iz senmusen?-deya so‘radi xirilloq ovoz.


    -Ha. -dedi Mahmud hissiz sas ila.


    Xoja Mahmudga qattiq tikilidi. Uning qiyofasidan nimarsalarnidir uqmoqqa urindi chog‘i. Ehtimol shu turishida bul savodsiz sunniy turkdan ismoiliylarga biron naf kelish yoki kelmasligi haqida, turkldar fe’lidagi jangarilik, tik so‘zlash yomon oqibatlarga ro‘baro‘ etmog‘i mumkinligi xususida o‘ylagandir. Aslida-ku har bir «fidoyi»ning fe’l-atvori borasida maxfiy kishilar xojaga muntazam xabar yetkazib turardilar-kuya. Demakki, xoja Mahmudning xo‘yidagi bangixayollilik o‘y ila uzoq-uzoq qimir etmay o‘tirishlaridan ham boxabar edi. Hozir ham ko‘zlari ichiga botib, qaboqlarida qorong‘ulik paydo bo‘lgan yigit boshini yelkasiga xiyol tortgan ko‘yi tek turardi.


    -Sen o‘ljasini uzoq-uzoq poylab, unga bexato hamla qilguvchi kaltakesakni yodga solding. Demak, sening noming Kaltakesak bo‘lg‘ay. -dedi xoja nihoyat undan ko‘zini olib.


    Mahmud biron so‘z demadi, hatto qiyofasida ham hech bir o‘zgarish sezilmadi...


    «Fidoyilar» chindan ham o‘z xojalari, maslaklari uchun jonlarini fido etmoqqa hamisha hozir edilar. Xoja esa... U bag‘oyat sirli va qattiq intizom sohibi edi. O’sha kezlari bir kuni Alamitga ajnabiy sayyohni keltirdilar. Soch-soqoli o‘sgan bu odam g‘ayridin edi, o‘zini Andalusiyalik (Ispaniya) deb tanishtirdi. (Bu mashhur sayohatchi Marko Polo edi.) Uni xojaning huzuriga olib kirdilar. Ikkisi anchagacha suhbatlashdilar. Sayyoh qal’ada bir necha kun qolib ketdi, xojaning ijozati ila undan hech nimarsani pinhon tutmadilar, qal’ada mavjudki ne bo‘lsa, ko‘rsatdilar. Kim biladi, sirli xoja nomi olamga doston bo‘lishini, tarix qatlarida sobit o‘rin topmog‘ini istab shunday qilgandir. Har tugul biron sabab ila qal’aga kirib qolgan begona kishi yo bir umr o‘sha yerda qolib ketardi, yo... Tirik chiqmog‘i esa mahol edi. Bu sayyoh Alamit xojasinin saxovatidan bahramand bo‘la-bo‘la, nihoyat qal’ani tark etmoqlikka ijozat oldi. Xoja uni kuzatarkan, o‘z kuchini, «fidoyilar»ning sadoqatini namoyish etmoqni istadi: u sayyohga ko‘rsatib, qal’a devori ustida turgan soqchiga «o‘zingni tashla», deya ishorat qildi. Soqchi bir siltandi-da, «Ollohu akbar» xitobi ila o‘zini jarga otdi...


    Bu sirli darvesh, endi esa Alamit xojasi, ismoiliylarning sardori Hasan Sabboh edi...

    To‘la ismi Hasan ibn Ali ibn Muhammad ibn Ja’far ibn al Husayn ibn Muhammad ibn as Sabboh azim Ray shahrida tavallud topgan edi. Uning naslu nasabi, Yaman podshohlaridan bo‘lmish xammoriylar qavmiga borib taqalardi. O’zining sershovqin katta borzrlari va usta hunarmandlari ila mashhur tujjorlar maskani bo‘lmish Ray bag‘oyat ulkan shahar edi. Shu bilan birga u ismoiliylarning asosiy makoni sanalardi. Sunniy sulton Mahmud G’aznaviy Rayni tiz cho‘ktirib, g‘orat qilgach, bu shahri qadim xarob bir ahvolga keldi. Ismoiliylar ham bir necha yillar yashirinishga, harakatlarini susaytirishga majbur bo‘ldilar. Movarounnahru Xuroson va Eron zaminlari G’aznali Sulton mahmud izmida qoldi. Bu voqeotlardan so‘ngroq, Ismoil qavmi taqi bosh ko‘tara boshlagan damlarda dunyoga kelgan Hasan go‘dakligidanoq ilm talabida bo‘ldi. U barcha ilmlarga qiziquvchan va havasga sazovor g‘ayrat-ishijoat sohibi edi. Avvaliga diniy ilmlarga ko‘ngil berib, Qur’onu hadis va shariatu sunnatni o‘rganmoq payida bo‘ldi. O’sha kezlari qalbida Olloh ishqi jo edi shekilli, mushtday boshi ila kitobdan ayorilmas, toat-ibodatda ham sobit edi. Toki o‘n yetti yoshga kirib, Amir Zarrob otlig‘ odamga ro‘baro‘ bo‘lmaguncha hayoti shu taqlid kechdi. Amir Zarrob oddiy hunarmand edi. Biroq o‘zicha ulug‘ bir ilmlar sohibi bo‘lib, Misr xalifalarining mashabi xususida og‘zini to‘ldirib so‘zlardi. Avvaliga yosh Hasanning qalbini vahm bosdi va Amir Zarrobning ba’zi faylasufona fikrlarini goho inkor ham etib qo‘yardi. Ammo yuragining allaqaerlarida ustuvor bo‘lmish o‘smirlarga xos yangilikka tashnalik, qiziquvchanlik uni Misr faylasuflarining o‘zgacha nazarlariga tobora bandi qilib borardi.


    O’sha kunlari u og‘ir hastalikka chalindi, butun tanasini yara-chaqa qopladi. Tunlari uyqusi buzilib, alahsirab chiqar, ko‘ziga ne balolar ko‘rinib, dod solardi. Buni u o‘zicha tushundi: kunim bitgan ko‘rinadur, endi men chin haqiqatni anglamay, Haqqa yetishmay, halokatga mahkumman, deya o‘yladi. Kechalari tinimsiz istig‘for aytarkan, Amir Zarrobning yo‘li eng to‘g‘ri, Ollohga, ulug‘ ajrlarga olib borguvchi yo‘l ekanligiga iymon keltirib borardi... Nihoyat kun kelib, hastalikdan forig‘ bo‘ldi, biroq yuzidagi va butun tanasidagi yaralarning o‘rni bilinar-bilinmas dog‘ga mengzab, yuzi zahillashib, yoqimsiz ahvolga keldi. U buni ham o‘zicha tushunib, o‘zga ma’nolar berdi. Shu tariqa ismoiliylar safiga kirib, Qur’on tutib, shu yo‘lda sodiq qolishlikka qasam ichdi. U sunniylikning barcha sifatlarini, o‘z mazhabidan farqlanuvchi tafovutlarini inkor etmoqqa odatlandi va bu borada dalillar qidirmoqqa tushdi. Ayni shu yo‘lda maslakdosh kishilarni qidirdi. Unga sayin ismoiliylar orasida Hasan Sabbohning nufuzi ortgandan ortib boraverdi. Biroq u hamisha yo‘lda edi va eng to‘g‘ri yo‘lni izlashdan toliqmadi. O’zini pinhona yo‘lchi deb atagan bu odam olis manzillarni ko‘zlab turar, o‘z nazdida, yetishmog‘i muqarrar bo‘lgan o‘shal manzillar uni shon-shuhratga burkab, ulug‘ xojalik maqomiga sohib etmog‘idan umidvor edi. U bunga ishonardi va qalbidagi bu ishonch unga kuchu iroda, o‘z maqsadi yo‘lida sobitlikni hadya etardi. O’zining boshqalardan farqli ekanligini ham sezar, tole yulduzi yuksak ma’volarda turib, hozircha pinhona, faqat o‘zigagina nur sochayotganligini payqardi. Hammasini sezardi, bilardi, shuurida ulug‘ reja, ko‘nglida barqaror umid yashardi, ammo hali o‘zining aniq yo‘lini topa olmasdi. Buning uchun unga nedir, favqulodda bir nimarsa, og‘ochlar boshini tebratgan shamol, hech qursa, shabboda mengiz turki- sabab lozim edi.


    Hasan Sabbohning ismoiliylar orasidagi obro‘-martabasi kun sayin ortib borardi. U endi o‘z yurtidagi qavmdoshlarining peshvolari qatoriga kirib qolgandi. Ammo yo‘lchi bundan qoniqmasdi, hali o‘zi zabt etmagan, qachondir zabt etmoqni orzulagan manzillarga intilardi. Shu tariqa Misr safariga otlandi. U yerda avvalo bilim izlamoqni, dunyo tafakkurining qaymog‘i yig‘ilgan bu qadim yurtda saboq olmoqni va qolaversa, ismoiliylarning eng boobro‘ sardorlari ila tanishuvni niyat qildi.


    Ismoiliylar g‘oyibona imom Mahdiyning kelishini hamisha orziqib kutardilar. Bu hol, ayniqsa, Misrda, shia mazhabidagi kishilar panoh topgan makonda yaqqolroq namoyon bo‘lardi. Goho o‘zini Mahdiy deya ovoza qilgan savdoyilar ham uchrab turardilar. Shu yanglig‘ vasvasalar asnosida u yerda Fotimiylar halifaligi bunyod etilgandi va ularning Islomga, olamga munosabatlari ismoiliylarning munosabatlariga uyqash edi. Ayni damda fotimiylar dargohida ismoiliylikning kuch olmog‘i va obro‘ topmog‘i uchun juda qulay sharoit vujudga kelgandi. Chunki fotimiylar ham ismoiliylikni shia mazhabidagi eng oqilona va to‘g‘ri yo‘l, deb bilardilar, shu kabi, ularning shialikni taraqqiy ettirib, olamga kengroq yoyilishiga ko‘proq hissa qo‘shmoqliklariga umid qilardilar.


    Biroq Hasan Sabboh Misrga yetib kelgan vaqtda fotimiylar o‘zlarining avvalgi kuch-qudratlaridan mahrum bo‘lib bormoqda edilar. Shunday bo‘lsa-da, u ilm talabida Misrdagi eng mashhur madrasa va masjidlarda va’zlar tingladi, saboqlar oldi. Olimu faylasuflarning Qur’on, hadisu fikh, sunnatu shariat haqidagi, shialik tarixi xususidagi va umuman Yaratuvchini anglash borasidagi g‘oyat ta’sirchan fikrlarini jon qulog‘i ila eshitdi. Ehtimol ana o‘sha kunlari u o‘zining butunlay yangi ta’limotiga asos solgandir. Balki keyinchalik Hasan Sabbohga kuch-qudrat va shon-shuhrat baxsh etgan sirli boshquruv tizimining ibtidosi o‘shanda xayoliga kelgandir. Har qalay u kundan-kun o‘zgarib, qat’iyatlilik sari evrilib, bir fikrga kelib borardi.


    Bundan tashqari, fotimiylar davlati ham tobora yemirilib, o‘z qudratini yo‘qotib borayotganligini, uning ilkida bo‘lgan ko‘plab kentlar o‘zga hukmdorlar tasarrufiga o‘tib ketayotganligini anglamoqda edi. Ayniqsa, saljuqiy turklarning shashti baland ediki, ular dunyoga sohiblik da’vosini qilardilar. Fotimiylar ixtiyorida bo‘lgan Shom va Falastin o‘lkalari allaqachon saljuqiylar ilkiga o‘tib ketgandi. Endi bu bashar qavmidan bo‘lmagan galalar o‘zga manzillarni ham ko‘zlab turardilar. Ha, Hasan Sabboh turklarni odam emas, jin, iblis qavmidan, deb bilardi. Zero jinlar va iblis Odam alayhissalomdan ilgari ham bu dunyoda mavjud edilar. Ularning mislsiz qudrati, ustomon va botadbir ekanliklarini shundan deb bilardi. Sabboh taqi shuni ham anglamoqda ediki, uning qavmi, ya’ni Eron ismoiliylari payti kelganida fotimiylarga tayanishlari mushkul edi. U Misrda bir yarim yil yashab, shuni tushunib yetdi. Demak, endi umid faqat va faqat o‘zlaridan. Olamni larzaga, bani basharni qo‘rquvga solishi mumkin bo‘lgan barqaror va mustahkam bir idora usulini yaratmog‘i lozim. U bunga qurbli, illo o‘shal sirli saltanatning dastlabki binolarini xayolan bunyod etayotganligi ham rost.


    U shu yo‘lchiligi asnosida nihoyat Mifni tark etdi. Bir muddat sarsonliklardan so‘ng saljuqiylarning yetti iqlimning bosh kenti bo‘lmoqqa da’vo qilib turgan dorussaltanati Isfahonga yetib keldi. Unda sulton Malikshoh endigina taxtga o‘ltirgan paytlar edi. Davlatni mashhur donishmand vazir Nizom ul Mulk idora etardi. Sabboh vaziri a’zam ko‘magida avon (devon xizmatchisi) bo‘lib xizmatga kirdi, saljuqiylar davlatining idora usulini o‘rganmoqqa jahd etdi. Bu ham ziyon qilmas, chunki bu qudratli davlatning idora usuli-devon boshqaruvi ham nihoyatda mukammal edi. Uni vaziri a’zam barpo etgandi. Qalbida o‘zga orzulari bo‘lgan Hasan Sabboh havas va goho hasad ila davlat yumushlarini o‘rgana boshladi. Vaziri a’zam ila oralarida xiyla oqibat, to‘g‘rirog‘i, iliqqa moyil munosabat paydo bo‘lganda ham ko‘nglidagi qora niyati yo‘qolmadi, bilaks sobitlashib boraverdi. U tobora ulg‘ayib, Nizom ul Mulkning ta’siri tufayli chinakam hukmdor nuqsiga kirayotgan Malikshohning fe’li-xo‘yini taftish etarkan, uning shonu shavkatiga boqarkan, kun kelib, ismoiliylar saltanati ham shundayin nufuzga ega bo‘lib, barqaror hukumat o‘rnatishlarini dil-dilidan istardi. Filhaqiqat, bularning idora usuliga va uni bunyod etgan vaziri a’zamning aqliga tan bermay iloj yo‘q. Har bir devon mustaqil ish yuritgani va sultonga, vaziri a’zamga itoat etib, ulargagina hisob bergani kabi bir-birlarini nazorat ham qilardilar. Ayni shu tartib vaziri a’zamning ustuvorligini ta’min etardi... Hasan Sabboh bu nimarsalarni tezdagina fahmladi. Shundan so‘ng, favqulodda tafakkur sohibi bo‘lmish serg‘ayrat va xiylakor bu odamning dilini o‘zga bir reja band etdi: u sulton va vaziri a’zam o‘rtasidagi ishonchu do‘stlikka zarba berib, buyuk saltanatni ichidan yemirmoqlikni niyat qildi. Buning uchun avvalo sulton Malikshohning ishonchiga kirmoq darkor edi. Biroq vaziri a’zamni mahv etmay, bunga musharraf bo‘lmoq dushvor edi.


    Hasad! Bashariyat boshiga ne-ne sho‘rishlarni yog‘dirgan, ulug‘ rejalarni sarobga aylantirib, go‘zal tadbirlarni abas etgan, buyuk tafakkur sohiblarini sarsonu sargardon, ochu nochor qilib, oxir oqibat jununlar yurtiga fuqaro tutgan, bir so‘z ila aytganda, jamiki yovuzliklarga doya, ezguliklarga kushanda bo‘lgan mana shu hasad otlig‘ baloi kabir edi. Sabboh ham o‘shal baloga mubtalo edi. U qulay fursatni poylar va fursat yetdi deguncha vaziri a’zamning oyog‘iga bolta urmoqqa shay turardi.


    Nihoyat o‘shal fursat yetdi. Hasan Sabboh bir kuni sulton qoshida bosh egib, xushomad ila dedi:


    -Saltanatingiz bag‘oyat sarhadsiz, olampanoh. Aning tasarrufini olmoq, hisob-kitobini tartibga solmoq mushkul. Buning uchun davlatning sarfu xarajatlarini bir boshdan taftish qilib, hisob etmoq zarur. Ana undan so‘ngra, ya’ni barcha kirim-chiqimlardan boxabar bo‘lingach, keyingi ishlardan hamisha ogoh turib, tadbir ila nazorat etmoq mumkin bo‘lur.


    Sulton avvaliga uning so‘zlarini xushlamayroq tinglayotgan edi, so‘ngroq esa ma’nili gap aytayotgandek tuyuldi.


    -Xo‘sh, ne qilmoq lozim deb o‘ylaysen?- dedi u «qani, gapirchi» ohangida.


    Hasan Sabboh bir qur taraddudlanib oldi-da, muteona dedi:


    -Vaziri a’zam hazratlariga amr etilsa, tokim ul zot peshvoligida buyuk davlatingizning jamiki sarf-xarajatlari hisob-kitob qilinsa. Andin so‘ngra qolgan yumushlar tadorigini ko‘rsa bo‘lur.


    Yosh sultonning ko‘nglida evrilish paydo bo‘ldi-yu, Hasan Sabbohning muddaosiga qiziqib, o‘zida unga nisbatan ojizona mayl sezdi. Shul bois zudlik ila vaziri a’zamni huzuriga chorladi.


    -Saltanatingiz mislsiz buyuk va ulkandir, sulton hazratlari. -deya gap boshladi vaziri a’zam o‘ktamlik ila. -Aning hisobini olmoq, yanaki taftish qilmoq uchun kam deganda bir yillik fursat zarur, olampanoh. Menimcha, bu borada viloyatlar hokimlarining lafzu iymoniga inonmoq kifoyadur.


    Sulton hali g‘o‘r va shul kabi, toju taxt sururining sarxushligidan mosuvo bo‘lib ulgurmagandi. Shuning uchun donishmand vazirining so‘zidan ham qanoatlanmay, «Xo‘sh, sen ne deysan?» deganday Hasan Sabbohga boqdi.


    Hasan o‘z muddaosiga yetmoq uchun payt g‘animat ekanligini fahmladi-yu xushomad otini jadallatib, so‘z aytmoqqa tushdi:


    -Agar muslimlar haloskori, olamlar hukmdori sulton hazratlari ijozat bersalar, men bu yumushni qirq kunda uhdalagum.


    Vaziri a’zam bir sultonga, bir Hasanga boqdi-yu, indamadi.


    -Ijozat!-dedi Sulton tantanavor ohangda.


    Hukmdorning amri vojib- shu kundan boshlab Hasan Sabboh ishga kirishib ketdi. Yuragida esa Nizom ul Mulkni tezroq mahf etib, uning o‘rnini egallamoq, sulton ishonchini qozonmoq rejasi bor edi. Ayni shu niyati unga kuchu g‘ayrat bag‘ishlar, aslida ham u o‘tkir aql sohibi bo‘lib, o‘z maqsadi yo‘lida har ne zahmatdan qaytmaguvchi edi.


    Albatta, vaziri a’zam ham g‘abiy (ahmoq) emasdi. O’sha kuniyoq Hasan Sabbohning shum niyatini payqadi. Payqadi-yu aksil tadbir tuzmoqqa tushdi...


    Nizom ul Mulk o‘zining ishonchli chuhrasini chorlab, uning ilkiga bir miqdor aqcha berdi-da, Sabbohning chuhrasi ila do‘st tutinmoqni buyurdi. Achqani esa ham o‘zi uchun va ham do‘st tutinishi lozim bo‘lgan chuhra uchun sarflanishi. Zarurat tug‘ilsa, taqi aqcha bermog‘ini aytdi. Kambag‘al kishilar tez til topishadilar va ular aqchaga hamisha muhtojlik sezadilar, yanaki aqcha deganlarining o‘z sehru jodusi ham bor.


    Hasan Sabboh chindan ham kuchli shuur va salohiyat sohibi edi-u o‘shal mushkul yumushni aytilgan muddatda nihoyasiga yetkazdi. Biroq vaziri a’zamning tadbiridan bexabarligi bois g‘aflatda qoldi: o‘z chuhrasi vaziri a’zam chuhrasining so‘zi ila uning hisob-kitob qog‘ozlari orasidan eng zarur bir necha sahifasini o‘g‘irlab qo‘ydi. Turgan gapki, bu nimarsa sulton huzurida oshkor bo‘ldi-da, ishdagi chalalik tojdorga adabsizlik bo‘lib tuyuldi. Shu ondayoq Hasanni quvib soldi. Qattiq haqoratlangan, izzat-nafsi poymol etilgan Hasan Sabboh shu-shu avvalo Nizom ul Mulkning, undan so‘ng sulton Malikshohning ashaddiy g‘animiga aylandi, qalbida so‘nmas qasos otashi alanga oldi.


    U chuhrasining xiyonatini payqadi-yu, uni bo‘g‘ib o‘ldirdi-da, o‘sha kuniyoq Isfahonni tark etdi...

    Hasan Sabboh shahar tevaragidagi qishloqlarda qachonlardir tanishgan kishilarining xonadonlarida bir qancha fursat yashirinib yurdi. U kutilmagan zarba tufayli endigina o‘nglanib borayotgan taqdiri yo‘lidan tuyqus og‘ib ketganligi bois o‘zini yo‘qotib, anchagina dovdirab qoldi. Oylab, yillab tuzgan rejalari, muzaffariyat ilinjida qilgan o‘ylari dab-durustdan abas bo‘lganday, endi bu poymollik umidlariga va hatto umriga intihoday tuyulib, vasvasaga tushdi. Ana o‘sha vasvasa, tahlika og‘ushida o‘zi qo‘nim topgan xonadon sohiblarining ham yuraklarini yorgulik gaplarni aljirab yurdi. Hufiya bir tariqat, firqa tuzib, jin qavmidan bo‘lmish anovi saljuq Malikshohni va uning yuvuqsiz murshidi Nizom ul Mulkni mahv etmoq xususida vahimali so‘zlarni aytaverdi. U o‘z so‘zida qat’iyatli edi va aytayotgan gaplarining uhdasidan chiqa olmog‘iga jonu jahonu ila ishonardi, zero u bunga chindan-da qurbli edi. Biroq ayni damda qoqilgani, hamyoni aqchasiz va yolg‘iz bo‘lgani, dilidagi ulug‘ rejalarini vasvasa ichra tiliga chiqarib yuborganligi bois tanishlari nazdida savdoyidek ko‘rinardi. Shuning uchun o‘shal bir-ikki tanishi ham undan o‘zlarini olib qochib, tezroq qutulmoq payida bo‘lib qoldilar. Qolaversa, ular buyuk saljuqlar hukmdorining hufiyalaridan, uning g‘azabidan xavotirga tushmoqda edilar.


    Shundan so‘ng Sabboh Qazvin sari, ismoiliylar makoni sari yo‘l oldi. U olis yo‘lda kechgan kecha va kunduzlarda, Qazvinga borib ham to o‘zini ruhan o‘nglab olguncha sulton Malikshoh, ayniqsa, vaziri a’zam ila xayolan ko‘p bor bahs etdi. O’zining ulardan ustun ekanligini takror va takror isbotladi. Goho xayolan Nizom ul Mulkni bandi qilib, so‘roqqa tutdi, ming bir qiynoqlar ila azobladi, uni o‘ldirishning turfa usullarini kashf etdi. Shu asno chindan ham aqldan og‘ishiga bir bahya qoldi. Uni bu ofatdan ismoiliylar aro tutgan mavqe-nufuzi saqlab qoldi...


    Ana shunday vasvasaga tushgan kunlarining birida... Mana, yuvindixo‘r Nizom ul Mulkni kishanband qilingan holda uning huzuriga olib kirdilar.


    -Nechuksan endi, qari sak? -deya so‘radi u g‘alaba nashidasidan boshi ko‘kka yetib.


    Biladi-ha, bu vazir deganlari o‘ta mutakabbur kimsa, ancha-munchaga bo‘yin egmaydi, illo uning o‘z maqomiga yarashiqli haybati bor.


    -Men-ku hech yo‘q odamlarning ilkidan non yeguvchi sak ekanmen,-dedi miyig‘ida kulib, mag‘rur vazir. -Senchi sen?! Tog‘-toshlarda izg‘igan o‘laksaxo‘r, yuzi kulrang shoqolmasmusen?


    Ha, u shunday deya oladi, ishonchi komil.


    -Tilingni tiy, turkiylarning yuvindixo‘ri! Aks holda kesib, o‘shal shoqollarga yemish etgum.


    Vazir baralla kulib yubordi.


    -Sen adashgan sunniy o‘zing eroniy bo‘la turib nechukki saljuqlarga xodimlik etursen? -deya g‘adabladi Sabboh.


    -Islomga quvvat berib, ilmu urfonga homiylik qilgan buyuk saljuqiy sulton qolib, sen shoqolga xodim bo‘layinmu?! -Vazir qahqaha otdi.


    -Men ismoiliylarning ulug‘ bir saltanatini barpo etmoqlikni niyat qilganmen, illo o‘shal saodatli kun yaqin.


    -Tushlaringni Jayhun suvolariga oqiz, sho‘ring qurg‘ur! Sen o‘zing kim bo‘ldingu saltanating ne bo‘lur?! O’laksaxo‘r aslo lochin bo‘lolmas, bilib qo‘y!


    -Hammasiga sen!.. Sen aybdorsen, qari sak!.. Agar sen bo‘lmaganingda, Malikshoh mening ilkimda edi, o‘z yo‘rig‘imga solmog‘im tayin edi. Afsuski sening hiylang tadbirimga dom soldi!..


    Vazir yanada balandroq tovushda qahqah urib kulaverdi.


    -Terisi shilinsin bu nobakorning. Tuz sepilsin! So‘ng qorni yorilib, bo‘g‘ziga qo‘rg‘oshin quyilsin!..


    Bu uning Nizolm ul Mulk ila nechanchi bor to‘qnashuvi edi.


    Endi u Qazvindagi ismoiliylar qarorgohida bosh ekan, ularning birikuvini tezlashtirib, qat’iy bir iznga solguvchi, so‘zsiz itoatga o‘rgatguvchi sirli tariqa xususida o‘ylardi. Bu sirlilikka yanada kuch bermoq niyatida kishilar nazaridan o‘zini ola boshladi. Botiniylar deb atalmish uning qavmi o‘zlarini ismoiliylardan ayru ko‘rmasalar-da, ular ichra xoslikka ega edilar.


    Hasan Sabboh botiniylikni joriy etib, izmidagi kishilarga ta’lim berarkan (sadoqatli kishilari orqali), shuni uqdirardi:


    -Olloh taoloni anglamoq, unga yovuq kelmoq, nihoyat yetishmoq uchun shuur va qalbning o‘zigina kifoya emas. Buning uchun pokdomon va taqvoli ustoz, imom-pir darkor. Toki jannatiy bo‘lmoqlikni ixtiyor etgan odam tavakkul qilib, inonu qarorini ana o‘shal pirga topshirmog‘i, uning har bir amrini so‘zsiz bajarmog‘i lozim. Shunda, inshoolloh, imom uni ko‘zlangan manzilga eltmog‘i tayin. Busiz oliy maqsadga yetmoq dushvor.


    Hasan iznidagilarning ixtiyorini ilkida qattiqroq tutmoqlik uchun taqi bir sirli xiylani kashf etib, joriy qildi. Unga binoan tarrorlikka kirayotgan har bir er parda ortidagi suhbatga ro‘baro‘ etilardi. U yerda bay’at etgan eran jannat, undagi huru g‘ilmonlar haqida va imomga sadoqat ila xizmat qilsagina o‘shal huzurbaxsh ma’voga yetishmog‘i xususida maroqli hikoyatlar tinglardilar. So‘ngra esa ularga pinhona ravishda afyun ichkizilib, aqldan mosuvo etilardi. Sarxush bo‘lgach, hozirlangan «Jannat»ga eltilar va turfa huzur-halovatlarga oshno etilardi. Bir bora «Jannat»ga tushgan kishi uni qayta-qayta qo‘msayverardi. Unga taqi qaytmoqlik esa faqatgina imomning ixtiyori ila bo‘lar va buni fidoiylar juda yaxshi bilardilar. Makkor Hasan Sabboh uchun ayni shu nimarsa lozim ediki, iznidagilarning sidqu sadoqatlarini shu tariqa toblayverardi. Go‘zal «Jannat» xiyoli, afyunu nashaning ta’siri ularni zabonsiz, fikrsiz va itoatgo‘y jonzotlarga evriltirardi.


    Sabboh Qazvindagi ismoiliylar mahallasi va undagi qo‘rg‘on ahlining sardoriga aylanib, qisqa fursatda o‘z «Jannati»ni ham barpo etdi. Mahmud ilk bor ana o‘sha chog‘roq «Jannat»da bo‘lgandi. Lekin ismoiliylarning chor atrofini sirlarga to‘ldirib tashlagan Hasan Sabboh o‘zini qavmini to‘fon balosidan saqlab qolgan Nuh alayhissalomdan kam bilmasdi. Shuning uchun u tunu kun xaloskor bir kema- mustahkam qarorgoh haqida o‘ylardi. Bu orzu-o‘y uni Alamit qal’asi sari eltdi. Uzoq va puxta o‘ylangan tadbir tufayli qal’ani ishg‘ol qilgach, zudlikda mukammal «Jannat» tarhini hozirladi. Ko‘p o‘tmay Alamit qal’asiga tutash taqi bir qasr mengiz bino bunyod etila boshlandi. Endi bu paytga kelib Alamit sardori mag‘ribu mashriqqa va hatto qudratli saljuqiylar saltanatiga ham dahl qilmoqda edi. Ayniqsa, atrof mamlakatlarning hukmdorlari, davlat arboblari ismoiliylarning tadorigidan tahlikaga tushib bormoqda edilar.


    O’sha kunlari ojizroq bir xavotir yetovida va ehtimolki bu avbosh- (bebosh)larga qudratli hukmdorning qahrini ko‘rsatib qo‘ymoq rejasida sulton Malikshoh o‘zining xos amiri Arslon Tosh itoatidagi lashkarini Alamitga yo‘lladi. Yaxshi qurollangan saljuqiy qo‘shin qal’ani ikki oydan ortiq qamalda tutib turdi. Unga xujum qilmoq, ayniqsa, mustahkam darvoza va devorini buzib kirmoq imkonsiz edi. Buni Arslon Tosh yaxshi bilganidan o‘zgacha yo‘l tanladi: qamalda tutib turilgan ismoiliylarning oziq-ovqatlari tugab, och-nahor qoladilar va taslimlikni ixtiyor etadilar, deb o‘yladi. Filhaqiqat, qal’ada sakson chog‘li kishiga uzoq muddatga yetgulik yemish yo‘q edi. Shuning uchun ahli qal’a mardona turib, o‘lmaslik uchungina ovqat yedilar va ko‘pincha ixtiyorlaridagi shifobaxsh tog‘ suvidan ichib, nafslariga orom berib turdilar. Biroq taslim bo‘lmoq haqida xayol ham qilmadilar. Nihoyat ochlik o‘z hukmini o‘tkaza boshlagach, hiylakor sardor yana bir tadbirni o‘ylab topdi. Bir sodiq «fidoyi»sining ilkiga noma tutqazib, tunda qal’adan pinhona chiqardi-da, Qazvindagi ismoiliylar huzuriga jo‘natdi. Ko‘p o‘tmay qazvinlik va atrof-javonib kentlaridagi ismoiliylar saljuqiy qo‘shinga shiddatli hujum uyushtirdilar. Natijada Arslon Toshdek mohir lashkarboshi bosh bo‘lgan lashkar ham chekinmoqqa majbur bo‘ldi...


    Shunday qilib, Alamit ismoiliylarning ishonchli va barqaror panohiga aylandi...


    Muhammad Takash xiyonati bostirilgandan so‘ng Nizom ul Mulk zindondan xalos etilib, Arslon Tosh qo‘shinining mag‘lub qaytganini eshitgach, fursat topilganda Xayyomga shunday degandi:


    -Masih Dajjol haqida eshitgan chiqarsen. Rasulilloh sallalolohu alayhi vasallamdan xabar berishlaricha, u o‘shal saodat zamonida (payg‘ambarimiz davrida) dunyoga kelgan va ayni damda Yaman hamda Shom ummonining orollaridan birida zanjirband turarmish. -Vaziri a’zam o‘shanda ayanchli jilmaygandi ham, -Vaqti kelib, Isfahondan chiqadi deydilar. Bu battol Hasan Sabbohning ajdodlari asli Yamanlik, bir zamon o‘zi Isfahonda ham paydo bo‘ldi. Ehtimolki, shu Ibn Sabboh deganlari Masih Dajjolmi deyman-da! Faqat uning bir ko‘zi ko‘r emas xolos...


    (Masih Dajjol -qiyomat bo‘lishidan oldin odamlar orasida paydo bo‘lguvchi, buyuk muhaddislar Payg‘ambar alayhissalomdan deb xabar bergan rivoyatlarda keltirilgan yovuzlik timsoli. U paydo bo‘lgach, dunyo yomonlikka to‘lib ketarmish. Asli u rasulilloh zamonasida tug‘ilgan Ibn Sayyod otlig‘ kimsa emish. Keyinchalik g‘oyib bo‘lib, Yaman va Shom dengizi orollaridan birida zanjirband qilinganmish.


    Muslim hazratlarining rivoyat qilishicha: «Dajjolning bir ko‘zi ko‘r (chap ko‘zining ustini qalin teri qoplagan). Sochi qalin, bir-biriga buralib, yopishib ketgan. Uning jannati va do‘zaxi bo‘ladi. Uning do‘zaxi jannat, jannati esa do‘zaxdir».


    Abu Nuaym Isfahoniy shunday rivoyat keltiradi: «Biz (otasining hikoyasi) Isfahonda o‘zimizga zarur nimarsalarni sotib olardik. Bir kuni yahudiylar o‘z qishlog‘ida doiralar chalib, xursandchilik qilayotgan ekanini ko‘rdik. Men o‘sha yerdagi tanishimdan nima gapligini surishtirdim.


    -Shohimiz tashrif buyurdi. -deydi u. -Biz uning yetakchiligida arablar ustiga yurish qilamiz, ularni fath etamiz.


    So‘ng tanishimning ayvonida tunab qoldim. Tongda turib, bomdod namozini o‘qidim. Quyosh chiqqanida ular tomonda yana chang-to‘zon ko‘tarildi. Qarasam, boshi ustida rayhon qubbasi o‘rnatilgan bir kishi atrofida yahudiylar daf chalib, o‘yinga tushmoqdalar. Men haligi odamning Ibn Sayyod ekanini ko‘rib qoldim. U shaharga kirdi va qaytib chiqmadi».)


    Vaziri a’zam mutoyiba ila aytgan bu gapga o‘shanda Xayyom kulib qo‘ya qolgandi. Biroq Hasan Sabboh chindan ham yovuz saltanat barpo etib, Alamitni uning markaziga aylantirgan edi. U hech qandayin Islomiy qoidalarni, shariat hukmlarini, musulmonchilikning asosi bo‘lgan haliymlik, beozorlikni mutlaqo tan olmasdi. Yovuzlik hukmida toblangan niyat ila butun turkiy elga, aslida bani basharga qonli, hufiyona urush e’lon qilgandi. Ayni zamonga kelib, bu usta mutadbirning ilki istalgan ma’voga yetardi. Favqulodda aql va niyat sohibi bo‘lgan bu odam favqulodda sirli hamda shundayin qudratli saltanat bunyod etib ulgurgandi.

    Qazviniy yolg‘izlanib qoldi. Dorussaltanatda kechgan so‘nggi voqealar, saroydagi bahsu munozara va visir-visirlar uni tobora chetga suraverdi. Biron kimsa kelib, uning yelkasidan turtmagani bilan atrofidagi g‘ayur nigohlar, orqavarotdan aytilgan paykon yanglig‘ so‘zlar va ayniqsa, o‘z ko‘nglidagi vahm uni chekkagir etib borayotgandi. Tanasidagi jarohatlar allaqachon bitib, sog‘ayib ketgan bo‘lsa-da, o‘zini loxas sezaverardi. Qo‘rqinchli tushlar ko‘rar, ularda goho unga sulton vahshat ila qahr qilar, hammasidan ham, tushiga zindondagi darranda mengiz mahluq-barzangi kirganida cho‘chib tushar, so‘ng allamahalgacha uxlolmay vasvasa ichra to‘lg‘onib yotardi. Bu to‘lg‘onishlar, ular sabab bo‘lgan uyqusizlik uning zohirini aftoda bir ahvolga keltirib, fe’lida ham ixtiyorsiz injiqlik paydo qilgandi. Har safar sultonga ro‘baro‘ kelganida titrab-qaqshab turar, nazdida, uni hozir-hozir jallod ilkiga topshiradigandek tuyulaverardi. Sulton uning xiyonatini sezgandi chog‘i, biroq nechukdir o‘z holiga qo‘yib, Ollohning yozig‘ini kutayotgandek edi. Shul bois u goho uyqusiz tunlarida ibodatga zo‘r berib, sultonning qahridan panoh tilardi. Ammo bu g‘ofil banda Ollohning qahridan qo‘rqib, istig‘for aytish lozimligini, faqatgina tavba-istig‘forgina kishini poklab, Yaratganga yovuq qilishini bilmasdi. Ehtimolki shundanmi, shunchalik ibodat qilgani bilan qalbida mutlaqo halovat sezmas, hatto biron marta namoz va tahorat huzurini his etmasdi. Vasvasasi ortgandan ortib boraverardi.


    Vaziri a’zam yoxud Xayyomga yo‘liqqanida esa faryod urib, ularning yoqasidan olmoqni, senlarga ne gunoh qildim, deya (bunday paytda bandaning o‘z gunohi yodiga kelarmidi) xo‘ng-xo‘ng yig‘lamoqni istardi. Ammo bu ko‘rgiliklarning sababchisi o‘zi, manovi alpoziga bois esa o‘z vujudida kechayotgan vahm ekanligini tan olmasdi. Har safar Xayyom bilan uchrashganida, hoy, nomard, rasadxonaga xojasen, faloncha dinor maosh olasen, sulton hazratlarining ham, battol vazirning ham erkatoyisen, senga tag‘in ne kerak, hech yo‘q nazm peshvoligini menga qo‘y, meni hadeb ta’qib etaverma, deya hammasini aytib solgisi kelardi. Lekin bunga ichidagi nimarsadir monelik qilar, bu nimarsa haqiqatning g‘aybiy kuchi va qolaversa, o‘z qalbidagi qo‘rquv o‘shal monelik asosi ekanligini anglamasdi. Hech yo‘q Xayyom menga ne yomonlik qildi-yu qachon ta’qib etdi, deb xayoliga ham keltirmasdi. Adovat, hasad haddan oshganida, kishi ko‘nglidagi g‘araz, qarolik unga sohiblik da’vo qilganida mana shunday ko‘rguliklar kelib chiqishini, vujudida savdo ortishining va oxir-oqibat misilsiz yovuzliklarga yoxud o‘zini ayanchli halokatiga eltishini u qayoqdanam bilsin!..


    Boshimga tushgan bu baloi-ofatlarning asosiy sababchisi o‘shal kaltafahm kabutarboz Takashdur, deya yanib qolardi u goho. Agar u bo‘lmaganida, taxtga da’vogarlik qilmaganida va yoki hech qursa, dovyurakroq, jur’atliroq bo‘lganida bu sho‘rishlar boshimga tushmasdi. Chog‘ing kelmas ekan, ne qilarding sultonlik da’vosini tutib, ey, xotunmijoz. Ibn Bahmanyorni-ku o‘ldirib, falokatni aritdik, sultonning qahoridan omon qoldik. Endi sendan qanday xalos bo‘lay? Boshingga tushgan azoblarga chiday olmay, tojdor og‘angga meni ham sotib qo‘ysang ne qilurmen? Yoki allaqachon sotib ulgurdimikin-a? Axir sulton menga bejo qaraydir-ku!.. Seni bir yoqlik qilmoqlikning mutlaqo iloji yo‘q. Og‘ang seni hamisha nazoratda tutmoqlikni amr etgan. U ham anoyi emas-sening uzoq-uzoq azoblanishingni, bu dunyoga kelganingga ming pushaymon yeyishingni istaydur. Aytishlaricha, senga savdoyilik xuruj qila boshlagan emish... Qazviniy shuni eslaydi-yu biroz yengil tortadi. Savdoyining so‘ziga kim ham quloq turardi...


    Filhaqiqat, zindonband etilgan va hamisha bir yoki ikki nazoratchining qarovida bo‘lgan sho‘rlik Muhammad Takashning ahvoli ancha yomonlashgan edi. Uning sochlari oppoq oqarib, o‘zi esa ozib-to‘zib ketganlagini hisobga olmaganda ham ba’zan go‘yo kabutarlarini olqishlayotganday hayqirib qolishi, gohida esa qup-quruq kaftini oldinga tutib, go‘yo suyukli jonzotlariga don berayotganday harakat qlishi yurakka vahm solardi. Ba’zan bo‘lsa, barmog‘idagi zabarjad uzugini boshqa barmoqlari ila o‘ynagancha so‘zsiz xayolchan o‘ltirar va tuyqus «Kabutarlarim, qani mening kabutarlarim?!», deb ho‘ngrab yig‘lab yuborardi. Yig‘lay-yig‘lay birdan to‘xtardi-da, «Meni o‘ldiringlar? O’ldiringlar meni!», deya nola qilib qolardi. Biroq hech kim uni o‘ldirmasdi, chunki og‘asi sulton Malikshohning amri shunday edi.


    Tutqunlikdagi shahzodaning bundayin ahvoli haqidagi mish-mishlar quloqma-quloq bo‘lib Qazviniyga yetib kelgan edi. Shuning uchun u endi Takashning sotib qo‘ymog‘idan unchalik xavotirlanmasdi.


    Qazviniyning fe’li azali shunday edi: raqibiga yoxud biron mushkulotga hech qachon yuzma-yuz bormasdi, hamisha orqavarotdan ish tutmoqqa, barcha yumushlarini birovlar orqali bitirmoqqa odatlangandi. U raqibining oyog‘iga yiqilishi, unga yalinishi, yig‘lashi mumkin edi, biroq hech qachon tikka bormasdi, yonbosh yo‘llarni axtarardi. Bu nazmparast bolalikda ham shunday edi.


    Qazviniyning bolaligi keyinchalik ismoiliylar shahriga aylanib qolgan Qazvinda kechgandi. Asli sunniylardan chiqqan padari juda mehnatkash odam bo‘lib, usta kulol edi. Uni shaharda ko‘pchilik bilar va hurmat qilardi. U o‘z taqdiridan rozi va tirikchiligiga qanoat hosil qilganligi bois yolg‘iz o‘g‘lining ham kulol bo‘lmog‘ini istardi. Biroq farzandini ming ba’d ustaxonaga tortmoqqa urinmasin, u bir kor etib, ko‘chaga qochib ketardi. Ko‘chada ham hech neni qoyillatmas, hatto mahalladagi bolalarning o‘yiniga-da yurakdan qo‘shilib ketolmasdi. Mahallasida devsifat bir chilangar bo‘lguvchi edi. U asil pahlavon bo‘lganidan kurashni bag‘oyat yaxshi ko‘rar, mahallalarning bolalarini bir-birlari ila olishuvga solib, huzurlanardi. Bu bellashuvlarda barcha bolalar o‘zlarini chinakam muborizlardek tutsalar-da, Qazviniy hamisha chetda turar, biron baquvvatroq bolaning yoniga tushib, uni maqtar, xullas, bolalarni bir-birlariga gij-gijlashga usta edi. Buni pahlavon chilangar ham sezardi, chog‘i, «Sen nariroq tur, sendan muboriz emas, tilpolvon chiqadur», deya kulardi. Oqibat shunday ham bo‘ldi-undan na kulol va na polvon chiqdi. Kulolchilikdan qutilmoq niyatida otasiga o‘qiymen, deb turib oldi. Avvaliga mahalladagi maktabga, so‘ngroq madrasaga qatnab yurdi. Ammo ilm bobida ham shashti haminqadar chiqdi. Bu orada bir-ikki nazmparastlarga ro‘baro‘ bo‘ldi-yu shoirlikka ishqibozligi ortdi. Shoir bo‘lib, nomi olamga ketmasa-da, biron davlatmand yoxud amaldorlarni madh etib, tirikchilik o‘tkazish mumkinligini anglab qoldi. Mana shu «hunari», ya’ni maddohlik san’ati ortidan Qazvinni tark etib, falakning gardishini qarangki, dunyodagi eng ulug‘ hukmdor sulton Malikshohning saroyida turibdi. Kimsan shuaroning peshvosi-amirul shuaro edi, toki anovi yulduzparast Xayyom kelmaguncha. Hozir ham aslida amirul shuarodir, vale Sulton hamisha o‘shal nobakor Xayyomning og‘ziga qaraydur-da. Biroq qudratli saljuqiylar saroyida xizmat qilish uning yetti uxlab tushiga ham kirmagandi.


    U azali g‘ayur ko‘ngilli bo‘lganidan, Xayyom timsolida faqat va faqat o‘z g‘animini ko‘rardi. Amirul fuzaloning aytar so‘zini-ku qo‘ying, uning bitgan, atrofidagi muxlisu shogirdlari tufayli tilga tushgan har bir she’ridan ham xavfsirar, pinhoniy, go‘yoki o‘ziga aksil ma’nolar axtarardi. Xayyom dunyoning bebaqoligi, umrning bevafoligi xususida xo‘b va ko‘p bitadur. Ana o‘shal bitiklarida kulol va gil tamsilini mo‘l ishlatganidan badgumon Qazviniy har bir kulolda padarini-yu gilda o‘zini ko‘rardi. Dili qing‘ir emasmi, biroz diqqat ila o‘qib, she’rda she’rni ko‘rmoqqa jahd etsa, to‘g‘ri anglamog‘i mumkin bo‘lgan satrlardan o‘zicha turfa ma’nolar chiqarib olardi. Yana tag‘in bu shubhalarini Xayyomga shartta-shartta aytib solmay, o‘z ichini yeb, ming‘irlab yuraverardi. Bir safar ushbu ruboiyni saroydagi yosh shoirlardan birining lafzidan eshitib qoldi-yu oromini yo‘qotdi, tuni bilan uxlolmadi.


    Bozorda bir kulol ko‘rsatib hunar,


    Bir bo‘lak xom loyni tepib pishitar.


    Loy ingrab aytadi: «Hoy, sekinroq tep,


    Men ham kulol edim sendek, birodar.»


    


    Bu she’rni eshitgach, shoir nomi boru shoirlik zavqidan mosuvo Qazviniy Xayyomdan o‘ch olmoq qasdida nelarni o‘ylamadi, ne rejalar tuzmadi deysiz. Biroq so‘nggi voqealar...


    Mana, endi eng kami vazirlik da’vosida bo‘lgan Qazviniy yolg‘izlanib, o‘z nazdida, hatto sultonning gumoni ostiga ham tushib turibdi. U har yoqlarga intizor va shul kabi xurkak boqib, bir ittifoqdosh, darddosh izlaydur. Ayni kunlarda ana shunday odam paydo bo‘lgandek edi. Bu malika Turkon Xotunning vaziri Toj al Mulk edi. Malikaning barcha yumushlarini shu odam yuritar, demakki, u Turkon Xotunning eng ishonchli kishilaridan edi. Qolaversa, shahzoda Mahmudning tarbiyasi ila ham endi shu odam mashg‘ul edi. Malikaning xohishi-yu sultonning amri ila bechora Muhammad Takashning saroyi ham vaqtincha unga berilgandi. Aslida esa bu saroy shahzoda Mahmudga tortiq qilingandi.


    


    2


    


    Qazviniy Toj al Mulk ila malika Turkon Xotunning huzurida tanishgandi. Buyuk Bug‘roxonning avlodidan bo‘lmish oliynasab malika bu she’rparastni o‘ziga juda unaqa yaqinlashtirmasa-da, u qadar olislatib ham yubormasdi. Shoirlar amiri uning yo‘lidagi bir kesak yoxud najas misolidadur, lekin har tugul kun kelib uni birovga otmog‘i yoki o‘shal birovni bulg‘amog‘i mumkin bo‘lar. Buni Turkon Xotun juda yaxshi tushunar va shuningdek, Qazviniyning yengil tabiat, xiyonatga moyil ekanligini ham fahmlardi. Shunga qaramay, o‘sha kuni uni o‘z vaziri Toj al Mulkga «sadoqatli do‘stimiz» deya tanishtirdi. Mana, o‘shal «sadoqatli do‘st» hozir avval Muhammad Takash, ayni damda esa Toj al Mulk sohib bo‘lgan qasr ostonasida turibdi.


    Qasr ichi ancha gavjum edi. Takashning davrida bunday emasdi, u dabdabasiz, kamtarona yashardi. Ko‘nglini kabutarlar ishqi zabt etganidan turli hashamatlarga xushi yo‘q edi. Endi esa qasrda xizmatkor kanizaklar bisyor, Toj al Mulk bu saroyga hali chin xoja bo‘lmasidanoq, davlantmandlik va amaldorlikning suratiga e’tibor berib, barcha ikir-chikirlarigacha o‘rniga qo‘ymoq azmida edi. Buni xizmatdagilarning birontasi yumushsiz turmaganligidan ham payqash mumkin edi. Ammo gavjum va muhtasham qasrning tomi, ayniqsa, shahzoda Takash butkul mehrini bergan kabutarlarning cheksiz kishvari (mamlakati) bo‘lgan osmon huvillab yotardi. Bu avvallari ham mazkur qasrda bo‘lgan kishi uchun yaqqol sezilardi. Endi kabutarlar ham, ularning qo‘nog‘i ham yo‘q edi. Aytishlaricha, Muhammad Takash zindonband etilganidan so‘ng kabutarlar mutlaqo parvoz qilmay qo‘yibdilar. To Toj al Mulk makon tutguncha qasrdagi xizmatkoru sarbozlar ularni uchirmoqqa ko‘p sa’y etibdilar, vale urinishlari zoe ketibdi. Ma’lum fursat o‘tib, kabutarlarning yarmi o‘libdi, bir qismi qochib ketibdi, ba’zilarini esa xizmatkorlar ishqibozlarga sotib yuboribdilar. Hatto qo‘nog‘ini ham qo‘porib tashlabdilar.


    Qasrdagi bu o‘zgarishlar va ayniqsa, uninggina qulog‘iga urilgan boyagi huvillash Qazviniyni xiyol esankiratib qo‘ydi. Biroq sir boy bermaslikka harakat qildi.


    Toj al Mulk tip-tiniq suvning so‘lim tarovati ufurib turgan favvora yonidagi supada alvon matolardan tikilgan ko‘rpa-yu yostiqlarga burkanib o‘ltirardi. G’ujanak bo‘lib olganidan uning chorpaxil miqti gavdasi ayni damda dum-dumaloq bo‘lib ko‘rinar, lekin bu surati uni bachkana yoxud ko‘rimsiz qilmas, katta sallasi ostida chimirilib turgan yo‘g‘on qoshlari, tekis taroshlangan soqol-mo‘ylabi va ayniqsa, havoli (kibrli) tabassumi unga salobat baxsh etib turardi. U Qazviniyni ko‘rib, qaddini rostladi-yu biroq o‘rnidan qo‘zg‘olmadi.


    -Marhabo, shoiri zamon, marhabo!-dedi u ovozini tantanavorlik ohangiga yo‘g‘irib.


    Toj al Mulkning o‘rnidan turmagani Qazviniyning ko‘ngliga g‘ashlik solib, izzat-nafsi bir qalqib qo‘ydi: axir u ham ancha-muncha odam emas, sulton Malikshoh saroyida amirul shuaro bo‘lsa. Bu esa bor- yo‘g‘i bir ojizai notavonning vaziri xolos! Manmanlik ham shunchalar bo‘lurmi?! Ha, mayli, unga ham gal kelib qolar... Qazviniy shu gaplarni xayolidan o‘tkazarkan, alamli bir ho‘rsinib qo‘ydi. Lekin sho‘ring qurg‘ur g‘ofil banda, malika Turkon Xotun Toj al Mulkni chorlab, bu she’rparastdan ehtiyot bo‘lmoq lozimligini, hozir u sultonning nazaridan chetda ekanligini aytganidan va shuning uchun uni o‘zidan olislatib ham yoxud muruvvati ila taltaytirib ham yubormasligini tayinlaganidan bexabar edi. Ammo, degandi o‘shanda malika, Qazviniy hali bizga asqotadi, zero g‘animning g‘animi bizlar uchun do‘stdir.


    Qazviniy supaga ko‘tarilayotganda vazir soxtakorona birrov taraddudlanib qo‘ydi:


    -Afu etgaysiz, janob. Futlarim zirqiraydur, shul bois sizga peshvoz chiqolmadim.-dedi u uzrnamo ohangda.


    Soxta bo‘lsa-da, bu mulozamat Qazviniyning qorong‘u diliga ozgina nur soldi.


    -Bahuzur, vazir janoblari. Qo‘zg‘olmangiz!


    Yuzlariga fotiha tortdilar. Kanizaklardan biri darhol ikki ayoqda gulob keltirdi.


    Vazirning yuz-ko‘zida har bir nimarsadan huzur-halovat izlamoqqa urinishi shundoqqina balqib turardi.


    -Nechuk kamnamosiz, shoir? -dedi Toj al Mulk mo‘ylabi ostidagi sadafdek tishlarini namoyish qilarkan.


    -Xiyol tobim bo‘lmadi, janob.


    -G’anim kaltagining zahri uzoqqa tatiydur chog‘i?


    Qazviniy beixtiyor «yalt» etib vazirga qaradi-sirimdan voqif emasmu bu nokas? Ammo Toj al Mulk bu gapni shunchaki aytgandiki, buni uning beparvo angoridan ham sezmoq mumkin edi.


    -Malikamiz omonmilar? Sixatlari yaxshimi? Olampanohimizu valiahdlarimizning duoi jonlarini qilib yuribdilarmi? -Uning nazdida, gapi cho‘zilib ketganday tuyuldi-yu hadik ila vazirga bir nazar tashlab qo‘ydi.


    -Shukur, malikamiz sog‘-omonlar.-dedi vazir gapni qisqa qilib. -O’zingiz nechuksiz? G’animingiz-u bu so‘zni sirli ohangda aytdi. -dilingizga ozor yetkazmayotirmi?


    Qazviniy suhbatdoshining kimni nazarda tutib, bunday deyayotganligini to‘g‘ri angladi.


    -Alarning nayranglari haddan oshadur, janob.


    -Xo‘sh-xo‘sh?.. -rag‘bat berdi unga Toj al Mulk.


    -Pushti panohimizga meni yomonotlig‘ qilgani yetmaganday, bu ketishda endi saroydan ham badarg‘a ettiradur chog‘i.


    -Sizchi siz? Nima, biron tadbir qo‘llamoqqa ojizmisiz? -Vazir unga sinovchan tikildi.


    Qazviniy biroz kalovlanib qoldi, so‘ng:


    -Tadbir qo‘llamoqqa-ku imkonlimen, lekin... -Endi ovoziga sirli tus berdi. -Lekin siz va malikamizning iznlaringizsiz...


    Bir muddat o‘ychan turgan Toj al Mulk so‘radi:


    -Xo‘sh, ne tadbir qo‘llamoqchisiz?


    Qazviniy jonlandi:


    -Agar anovi Nizom ul Mulku uning haligi nujumparasti bo‘lmasa, saltanat qanchalar gullab-yashnamog‘i barchaga ayon. Aslida o‘shal qari ko‘ppakning o‘rni sizga yarashiqli. -U beixtiyor marhum Ja’farak chuchukning ta’biri ila vaziri a’zamni «qari ko‘ppak» deya atashga atadi-yu uning o‘rnini (ya’ni ko‘ppakning o‘rnini) Toj al Mulkga ravo ko‘rishini aytib yuborganidan bir cho‘chib tushdi. Yaxshiki, suhbatdoshi bu so‘zga e’tibor qilmadi. Balki u hozir vaziri a’zamning o‘rnini egallamoq orzusidan sarmastmidi.


    -Demakki, Xayyomning saroyda tutgan mavqei sizga yarashiqli, shundaymi? -deya so‘radi Toj al Mulk uning niyatini fahmlab.


    Bu Qazviniyga yoqib tushdi.


    -Faqat sizning ixtiyoringiz ila, janob.-dedi kamtarinlik ila.


    -Unday bo‘lsa, tezroq rejangizni so‘zlang.


    Qazviniy shoshib vazir tomon yaqinroq surildi va bir nimarsalarni pichirlay boshladi...

    Layli saroybekaning amriga binoan malika Turkon Xotun va uning vaziri Toj al Mulkga kechki tanavvuldan keyingi salqin sharbatni tutib, bo‘shagan idishlarni ilkidagi patnisga solib, olib chiqib ketarkan, xosxonaning hashamatli eshigiga yetganda malikaning sirlilik qorishgan ovozi tuyqus qulog‘iga chalindi:


    -Qazvin sari chopar qachon yo‘lga chiqadi? -Malika muntazam kirib-chiqib turguvchi kanizakni yo butkul payqamay qolgandi, yoki u shunchaki xizmatkor bo‘lganligidan biron gapni eshitib, nuchukdir ziyon yetkazmog‘i mumkinligiga shubha ham qilmasdi.


    Layli beixtiyor eshikdan chiqib ketmog‘ini paysalladi.


    -Ijozat bersangiz,-dedi Toj al Mulk malikaning ovoziga hamohang tarzda, -tong sahardayoq yo‘llamoqchi. U nujumparast Xayyomdan tezroq xalos bo‘lmoqni ixtiyor etmish.


    Kanizakning ilkidagi idishlar eshikga tegib, tuyqus jaranglab ketdi.


    Malika «yalt» etib unga qaradi va gumonli nigoh ila bir pas tikilib turarkan, pastroq ovozda dedi:


    -Ijozat. Faqat bu yumushga meni aralashtirmang, barcha gapni o‘z nomingizdan ayta qoling...


    Layli bu mahal eshikdan chiqib bo‘lgandi, butun vujudi titrab, idishlarni tezroq joyiga yetkazib, o‘ziga kelib olmoq uchun biron xilvatga oshiqardi. Uning har nedan juda tez mutaassir bo‘lguvchi o‘ksik ko‘ngli bir falokat yaqinlashayotganligini sezgandi. Buning ziddi esa, Xayyom hazratlaridan nechuk xalos bo‘lmoqlikni istaydilar? Kim ul zotdan xalos bo‘lmoqchi? Yo Olloh!.. Qo‘rqib ketayotirmen, deya qaqshardi kanizaklar xonasida o‘ltirgan Layli. Xayyom hazratlarining bu dargohda kamnamo bo‘lib qolganliklaridan ham biluvdim-a. Shahzodamizning tarbiyasi ila ham endi malikamning vaziri mashg‘ul. Ha, aslida Xayyom hazratlari haqidagi sovuq gaplarni malikaning lafzidan ilk bora eshitishi emas bu. Illo tunov kuni ham Xayyom hazratlari va vaziri a’zam xususida bir nimarsalarni shu ikkisi so‘zlab o‘ltirgan edilar... Yo qodiri Xudo!.. Endi nima bo‘ladi?! Kim kimga chopar yo‘llamoqchi? Buni tezroq Mikoilga yetkazmog‘i lozim. U shu xayol ila darichadan tashqariga qaradi-allaqachon qorong‘i tushgan edi. Uning o‘zi bir qarorga kelar... Shahar darvozasidan qandoq chiqurmen?.. Bu zimistonda rasadxonaga qandoq yeturmen?.. Yo Tangrim, o‘zing madad ber! Tongni kutsam, fursatni boy berib qo‘ymog‘im mumkin. Yo‘q, hoziroq yo‘lga chiqurmen. Xudoga shukurki, darvozabonlarning ham nafsi bor. Ozgina aqcha olsam... U shu o‘yda atrofiga alanglay-alanglay malika qasridan shitob chiqib ketdi.


    Shahar darvozasining qorovullari Laylini ancha tanib qolishgandi. Uning rasadxona tomonga, ayniqsa, kechalari, tez-tez qatnab turishi darvozabonlarga ma’lum edi. Shul bois unga peshvoz chiqqan qorovullardan birining kaftiga bir necha tangani tashladi-da, shaharni tark etdi. Nariroqda o‘ltirgan boshqa qorovullarning birovi suyulib, «Yo‘l bo‘lsin, jonon?» degancha qolaverdi.


    Tun bag‘oyat zimiston edi. Oy koinotning o‘zga burjlarida kezardi chog‘i, yulduzlarning nuri qarolik qoshida ojizlik qilardilar. Bu qiz ko‘nglini battar vahimaga soldi. Qa’ri tundan ham qorong‘i bo‘lgan handaq ustidagi ko‘prikdan o‘tdi-yu ojiz bir ko‘yda turib qoldi. Qo‘rquvga to‘lgan yuragi sho‘rlik qattiq-qattiq ura boshladi. Shu holda jovdirab, ro‘baro‘sidagi osmonning chetiga tikildi. Uning adog‘ida, ana, rasadxonaning gumbaz va minorasi qorayib turibdi. Olis emas-ku axir, anovi qirdan oshsa bas, uyog‘i oz qoladi. Qiz «yo bismillo» dedi-yu turtina-surtina yo‘lga tushdi, biroq qani endi yo‘li una qolsa. Nazdida, vaqt tez o‘tardi-yu yo‘l sira-sira kamaymasdi...


    Bu bemahal tashrifdan hayratini yashirolmasa-da, rasadxona qorovuli Laylini tanigani bois Mikoilni darhol chaqirib berdi. Mikoilning sharpasini sezganidanmi o‘z joyida yotgan Polvon ham g‘alati tovushda o‘kirib qo‘ydi.


    -Nechuk bul bemahalda kelibsen, Layli?-deya Mikoil qizga xavotirli boqarkan, uni qorovulxona yonboshidagi supachaga boshladi.


    O’ltirdilar. Layli hamon titrar, hansirardi.


    -Bilmadim, men behuda vahm qiladurmenmi... -Qiz gapni nimadan, qanday boshlashini bilmay, kalovlandi.


    -Shoshilma, avval nafasingni rostlab ol. -dalda berdi unga Mikoil.-So‘ng asta bir boshdan so‘zlab berursen.


    Layli dunyoda tanho suyanchig‘i bo‘lmish yigitning so‘zi ta’sir etib, biroz tin oldi. Nihoyat tilga kirdi:


    -Haligi saroyning kattakon shoiri bor-ku...


    -Qazviniymi?


    -Ha, o‘sha kishi Xayyom hazratlaridan xalos bo‘lmoqchi emish.


    -Kim aytdi buni senga?-deya so‘radi shoshib Mikoil.


    -Malikamning vaziri aytdi.


    -Senga aytdimi?


    Qiz «yalt» etib yigitga qaradi. Mutoyiba eturmi, nechuk bunday savol qiladur, deya, devorda lovullab turgan mash’alalarning xira yorug‘ida uning ko‘zlariga tikildi. Yigit hazillashmasdi, faqat shoshib qolganidan shunday deb yuborgandi.


    -Malikamga aytayotganini eshitdim.-dedi Layli, endi u o‘zini ancha tutib olgandi. -Tongda Qazvin tomon chopar yo‘lga chiqarmish.


    -Qazvinga?


    -Ha...


    Mikoil o‘ylanib qoldi: ne falokatni boshlaydur bular? Nechun Qazvinga? Nahotki Sabbohning tarrorlarini yollamoqchi bo‘lsa?! Yo Olloh, bu ne ko‘rgulik?..


    -Nega indamaysiz? Ehtimol men yanglishayotgandurmen, biroq shu gaplarni o‘z qulog‘im ila eshitdim. -dedi qiz xijolat tortib.


    -Yo‘q, so‘zlaringda jon bor, jonim. -Yigit seviklisini ohista quchib, yuzidan o‘pib qo‘ydi. -Ul ko‘ngli siyohlar bir baloi ofatni azm etgan ko‘rinadur. Buni hozircha xojamga aytmaganimiz ma’qul. Avval nima gapligini aniqlab olaylik. Seni esa kuzatib qo‘yay, yur! -Mikoil qizni tashqariga yetakladi.


    -Bizning taqdirimiz ne bo‘lg‘ay?-dedi Layli darvozadan chiqa turib, o‘rtanib.


    -Xojamga arz etdim. Inshoolloh, sulton hazratlari ila so‘zlashmoqni va sening izningni olib bermoqlikni va’da qildi.


    Mikoil qizni shahar darvozasidan kiritib yuborarkan, «birovga so‘z aytma», deya tayinladi. O’zi esa rasadxonaga qaytdi.


    U to tun yarmidan og‘gunicha ming bir o‘ylar girdobida to‘lg‘onib yotdi. Fursat yetganda tashqariga chiqib, o‘tinxona tomonga o‘tdi. U yerda timirskilanib yurib, ikki qulochcha keladigan xoda topdi va ortiga qayta turib, uning sharpasini sezib bezovtalangan Polvonning hujrasiga birrov ko‘z tashlab, «Hali tong otgani yo‘q, yotaver», deb qo‘ydi. Qorovulga esa daryoga dom tashlaganligini, hozir undan xabar olgani ketayotganligini aytdi.


    To‘lin oy ko‘kda barkash yanglig‘ yarqirab turgani bois endi tun bag‘oyat oydin edi. Mikoil hali tuzib qo‘ygan rejasiga binoan shaharning g‘arbiy darvozasi tomon yurdi -agar chopar Qazvinni ko‘zlagan bo‘lsa, albatta o‘sha darvozadan chiqadi. U g‘arbiy darvoza yoqqa o‘tib, o‘zicha panaroq joy axtardi. Darvozaga tutash yo‘l handaq ustidagi ko‘prikdan boshlanib, bir chaqirimcha masofadan so‘ng ikki tik do‘nglik orasidan o‘tib, so‘lga burilib ketardi. Yigit ana o‘sha do‘nglik ortiga yashirinib oldi. Shu turishda baquvvat qo‘llari ila ayni damda yagona quroli bo‘lmish xodani go‘yo birovni urayotganday har yonga bir-ikki silkitib qo‘ydi. Mikoil bahodir kelbatli, pahlavon yigit edi, ikki-uch o‘rtamiyona odam ila olishmoqqa bemalol kuchi yetardi. Bir mahal, ko‘zi uyquga ilinay-ilinay deganda, nisbatan sergak turgan quloqlariga ot tuyoqlarining tovushi kelib urildi. Darhol xushyor tortdi. Filhaqiqat, ko‘prikdan o‘tgan suvoriy markabini tobora tezlatib, u tomonga yovuqlashib kelardi. U yarog‘ini mahkam tutib, hamlaga shaylandi. Qismatidan bexabar bo‘lgan chopar uchqur otini niqtab, ikki do‘nglik orasidan o‘tayotganda, sog‘ yoqda berkinib turgan Mikoil bir sakrab oldinga chiqdi-da, bor kuchi ila choparning ko‘ksiga tayoq soldi. Shu lahza shuurida «ishqilib boshqa odam bo‘lmasin-da» degan o‘y bir chaqnab o‘tdi. Chopar zarbdan ortiga qularkan, ot ham oyoqlarini ko‘targancha baland ovozda kishnab yubordi va vahima ichida qochmoqchi bo‘ldimi, oldinga tashlandi, biroq yerda yotgan sohibining so‘l oyog‘i uzangiga ilashib qolganligi bois, bir necha qadamdan ortiq yurolmadi. Mikoil bag‘oyat chapdastlik ila choparga tashlandi. Chopar esa allaqachon o‘lib yotardi-erga ag‘darilganida bo‘yni sinib til tortmay jon bergandi. Yigit shoshib uning qo‘ynini kovladi va katta bir hamyonda aqcha hamda dumaloqlangan maktub topdi. Mo‘ljalni to‘g‘ri olgan shekilli, Layli aytgan chopar shu chiqar. Ammo qorong‘ida nomani o‘qiy olmadi. Choparning jasadini otga o‘ngarib, rasadxona sari yo‘l oldi. Rasadxona darvozasiga yetganda minora ustidan muazzinning bomdod namoziga chorlovchi ovozi eshitildi.


    U darvozaxonadan kirayotganida ko‘zlari ola-kula bo‘lgan qorovul ot ustidagi jasadga ishora qilib,dedi:


    -Ov baroridan kelgan ko‘rinadur, domingga nahang tushibdur.


    Namoz fursati g‘animat bo‘lganligi bois tahorat olmoqqa shoshilayotgan ahli rasadxona va Xayyom ham Mikoilga biron savol qilmadilar. U ham tezlikda tahorat olib, namozni jamoat birla ado etdi.


    Ibodatdan so‘ng tashqariga chiqishgach, Mikoil Xayyomga ro‘baro‘ bo‘ldi.


    -Ne gap? -deya so‘radi shoir xavotir ila.


    Yigit bo‘lgan voqeani so‘zlab berarkan, qo‘ynidan maktubni olib, Xayyomga uzatdi va xamyonni ham ko‘rsatdi.


    Xayyom tongning ko‘kimtir hamda mash’alalarning qizg‘ish tuslari qorishgan xira yorug‘ida chiroyli husnixat ila bitilgan nomani ovoz chiqarib o‘qiy boshladi. Maktubning avvalini o‘qiganidayoq shoirning ovozi o‘zgardi, chunki u Hasan Sabboh nomiga bitilgandi. Unda ismoiliy tarrorlar xojasi rosa ta’rif-tavsif etilib, uning nomiga go‘zal so‘zlar ila hamdu sanolar bitilgandi, so‘ngra muddaoga o‘tilgandi, ya’ni «bani basharning, ayniqsa, ismoiliylarning dushmani, shariatga zid she’rlar bituvchi kofir Umar Xayyom»ga o‘lim farishtasining yo‘llanmog‘i o‘tinib so‘ralgandi. Bundan tashqari, buyuk saljuqiylar sha’nini tahqirlovchi so‘zlar ham yozilgandi va noma oxiriga «hamisha Hasan Sabboh janoblarining va butun ismoiliylarning duoi jonini qilguvchi hamda jumla olamda ismoiliylar hukmronligini orziqib kutguvchi» Qazviniy imzo qo‘ygandi. Xayyom nechukdir g‘azablanmadi, aksincha, jilmaydi.


    -Bunchalar ham makkorsen-a, ey hasad balosi!- dedi so‘ng o‘ychan. -Bir sho‘ring qurg‘ur ko‘ngli siyohning manglayiga ajal tamg‘asini bosibsen-a!..


    Agar shoir bu maktubni sultonga yetkazsa, Qazviniyning qatl etilmog‘i aniq edi. Ammo u amirul shuaroga o‘lim tilamasdi. Yoxud bu nomani pinhon qoldirsa, o‘zining, nafaqat o‘zining, balki butun olimu fuzalo, ulamoi kirom va shul kabi dini Islomning buyuk homiysi sulton Malikshohga xiyonat qilgan bo‘lardi. Demakki, maktubni sir tutmoqlik saltanatga xiyonatdir. Shul bois u avvalo vaziri a’zam ila kengashmoqqa azm etdi. Nonushta ham qilmay, jasad ortilgan otning yuganini Mikoilga tutqazib, maktub va tillo to‘la xamyonni o‘zi olib, zudlik ila vaziri a’zam qarorgohi tomon yo‘lga tushdi...


    Vaziri a’zam nomaning avvalini o‘qiboq otashin bo‘ldi.


    -O, badkirdor Qazviniy! Ul mal’un xiyonatkordan har neni kutmoqlik mumkin edi, vale bunchalar tubanlikka bormoqligi!..


    U maktubni oxirigacha o‘qib bo‘lgach, Xayyom oldiga surgan xamyonga birrov ko‘z tashlab qo‘ydi-da, dedi:


    -Bu shum xabarni olampanohga yetkazmoqqa burchlimiz. Aks holda u zoti oliylariga xiyonat qilgan bo‘lurmiz va jazoga tortilurmiz. Biroq sultonimizning sihatlari kechadan beri biroz nosog‘ edi. Shu holiga... -Nizom ul Mulk tegishli kishilarni chorlab, amirul shuaro Qazviniyni hibsga olmoqlikni va zindonband qilmoqlikni amr etdi.


    -Kuning bitdi baxti qaro nazmparast!-deb qo‘ydi so‘ng.

    Qazviniy o‘sha kechaning adog‘ida choparni jo‘natdi-yu qaytib o‘z xobgohiga kirdi. Yuragini hadik va vahm kemirayotgan bo‘lsa-da, keyingi kunlarda hasad domidagi tashvishlari ila jonsarak yurib, toliqqanmidi, namozi bomdodni ham faromush qilib, pinakka ketdi. Ufqning so‘nggi ol ranglari ham niliy osmon tusiga qorishib borayotganda cho‘chib uyg‘ondi. Namozni qazo qilgani yetmaganday dahshatli tush ham ko‘ribdi. Ulkan qora ilon uning butun tanasini o‘rab olganmish-da, boshini tomog‘iga qo‘yib zo‘r berib bo‘g‘armish. Qazviniyning nafasi tobora qisilib borar, nariroqda ilonning dumini ushlagancha turgan haligina o‘zi Alamitga yo‘llagan chopar «Bu Xayyomning iloni, Xayyomning iloni», deya qichqirarmish. U nafas ololmay qolganda entikib uyg‘onib ketdi. Ko‘rganlari tush ekanligini bilgach, «astag‘furilloh-astag‘furilloh», deb ko‘ksini siladi. Yotgan ko‘yi tushini o‘zicha ta’bir qila boshladi: hoynahoy bu qora ilon Xayyom edi, u meni bo‘g‘ib o‘ldirmoqqa urindi. Aslida ham shunday- u meni yo‘q qilmoq uchun qulay fursatni kutadur. Mana, endi chopar uning dumidan tutib oldi, demakki, hademay undan xalos bo‘lurmen. Ishqilib chopar eson-omon o‘z manziliga yetib olsa bas. Qazviniy xushnud kayfiyatda huzur ila kerishdi. Kuning bitdi, ey, sho‘rlik yulduz jinnisi, deb qo‘ydi shivirlab. Ammo bu aqli noqis o‘z tushini butunlay noto‘g‘ri ta’bir etganini, ko‘rganlari balodan xaloslik emas, unga giriftorlik ishorati ekanligini bilmasdi. Bilmagani, sezmagani uchun ham shodon o‘rnidan turib, yuvinmoqqa hozirlandi. Namozni qazo qilgani uchun ko‘ngli biroz xijil ham bo‘lmadi.


    U xushxo‘r nonushtadan so‘ng endigina saroyga-xizmatga otlanib turganida, vahima ichida xojam-xojam», deya yugurib kirgan xizmatkori ortidan shiddat ila bir necha yarog‘ tutgan sarbozlar kirib keldilar. Ular o‘z boshliqlarining «Ol buni!» degan keskin amriga hamohang tarzda vahshat solib Qazviniyga yopishdilar va uning qo‘llarini qayirdilar. Xushta’m yemakning mazasi hali og‘zidan ketmagan shoirlar amiri baquvvat bilaklar izmida bukchaydi, kuchanib «ne gap, ne gap?» derkan, o‘qchib ham ketdi, tomog‘i qirilib, yarim yo‘taldi. Ammo uning so‘rog‘i javobsiz qoldi, sarbozlar pisandsiz ravishda uni tashqariga sudradilar...


    Rangi-quti o‘chgan, qo‘rquvdan dir-dir titrayotgan Qazviniyni zindonda o‘zining eski tanishi bo‘lmish zindonbon qarshi oldi. Uning asli turqi sovuq bo‘lib, shoirlar amiri avvallari e’tibor bermaganmidi yoki oftobdan pana zax zindonda o‘tiraverib tusi shunaqa zahillashganmidi va yoki hastamidi, noayon, faqat hozir bu hissiz, qabr og‘zini eslatguvchi bashara Qazviniyning yuragiga battar g‘ulg‘ula soldi. Ana shu g‘ulg‘ula ta’sirida bukchaygancha zindonbonga mo‘ltirab, g‘o‘ldiradi:


    -Siz meni taniysiz-a? Ay... Ayting!.. -Ammo ziyodan butkul g‘ofil zindonbon kimga nimani aytmog‘i lozim edi o‘zi ham bilmasdi.


    -Taniyman.-dedi sovuq tirjayib. Turfa qismatli mahbuslarga yo‘liqaverib, kimning holi nechuk ekanligini bir qarashdayoq bilguvchi bu odam ro‘baro‘sidagi mahkumning kuni bitganligini fahmladimi, uning qiyshayib qolgan mudarra sallasi-yu zarbof choponiga ham parvo qilmay, kibrli boqib turardi.


    Sarbozlar uni xalos etdilar-da, zindonbon tomon itardilar.


    -Buni kishanband et!-dedi biri dag‘al ovozda.


    Qazviniy chopon va sallasini tuzatarkan, zindonbonga iltijoli boqib, ayanchli jilmaydi. Shu payt zindon sohibining ortida darranda mengiz isqirt paydo bo‘ldi. U yo tirjaydi, yoki tishlarini g‘ijirlatdi, chunki qop-qora patnisdek basharasiga jo bo‘lgan katta og‘zining ikki cheti tortishib, sap-sariq oyboltaday tishlari ko‘rindi-da, g‘alati ovoz chiqardi. Qazviniy unga baqraygancha tek qotdi, hatto nafas ham olmadi chog‘i. A’zoi badani ayni shu isqirt avvalgi safar do‘pposlaganidek zirqiray boshladi, yelkalari so‘ngaksizday osilib qoldi. U hech bir malolsiz shoirlar amirining avval sallasini, so‘ngra choponini yechib oldi-da, ularni so‘l qo‘ltig‘iga qisib, sog‘ ilki ila bo‘yi uning qo‘ltig‘idan kelgan Qazviniyning girbonidan tutib, oldinga surdi. Bir nafasda mahbusga aylangan amirul shuaro unga so‘zsiz itoat etishga majbur bo‘ldi.


    Isqirt uni chuqur va qorong‘i xonaga olib kirdi-da, futu ilkiga kishan urdi, bir og‘iz so‘z aytmay, ortiga qaytayotganda, uning do‘pposlashidan xavfsirab turgan Qazviniy dadillanib,


    -Chopon va sallamni bermaysizmi?-dedi chiyillab.


    Isqirt ortiga qayrilib, vahshatli irilladi-da, mahbusga gurziday mushtini ko‘rsatdi.


    Qazviniy qo‘rqib ketdi, majolsiz oyoqlari miqti gavdasini ham ko‘tarolmay, o‘tirib qoldi. Kichkina pachoq basharasi battar kichraydi.


    -Hali malikam meni xalos eturlar.-deya oldi isqirtning ortidan ojizona ovozda shivirlab. -Malikam, u kishining vazirlari Toj al Mulk janoblari meni bu ahvolda tashlab qo‘ymaslar... -Shularni xayolidan o‘tkazarkan, o‘zining aybsiz ekanligini qayta-qayta takrorlayverdi. Birdan Hasan Sabbohga yo‘llagan maktubi yodiga tushdi-yu seskanib ketdi. Nahotki choparni tutib olishgan bo‘lsa? Unda bu sirni kim sezib qoldi-yu kim kimga oshkor etdiykin? Axir bu sirni malika, Toj al Mulk va mendan o‘zga hech kim bilmasdi-ku... Bu shubha-gumonlardan naf yo‘q, biroz sabr etgani ma’qul. Hademay Toj al Mulk kelib uni ozod qiladi, ana shundan so‘ngra hammasi ayon bo‘ladi...


    Filhaqiqat, Toj al Mulk Qazviniyning hibsga olinganligi haqida o‘z hufiyalari orqali o‘sha paytdayoq xabar topdi. Ammo u darhol shoirlar amirini ozod etmoq uchun chopmadi, aksincha, malikaning huzuriga yugurdi. Malika vazirining so‘zlarini eshitiboq fitna barbod bo‘lganligini fahmladi. Fahmladi-yu kimning chaqivu tufayli bo‘ldi bu, degan o‘y shuuriga urildi. So‘ng bu sirdan voqifligi ehtimoli bo‘lgan kishilarni bir-bir xayolidan o‘tkazdi. Vazirdan ko‘ngli to‘q, Qazviniy esa o‘zi kuyib turibdi. Kim bo‘lishi mumkin?.. O’yining oxiriga yetolmadi.


    -Unda amirul shuaroning holidan xabar olmoq zarur. -dedi malika vazirga sirli tikilib.


    Vazir nenidir anglagandek bo‘ldi, biroq malikaning maqsadini to‘la fahmlamaganligi bois unga savol nazari ila boqdi.


    -Ha!-dedi malika muddaomni to‘g‘ri tushundingiz degan ohangda. -Illo shoirimiz shoirligiga borib ortiq so‘z aytib qo‘ymasinlar taqi.


    Toj al Mulk malikaning amrini tushunib, ta’zim qildi-da, xosxonani tark etdi.


    Zindon sirli bir ma’vo edi. Uning qa’ridan gohida tan azoblariga dosh berolmagan mahkumlarning ohu nolalari eshitilsa, goh Ollohga fidolik ila qilinayotgan iltijolar quloqqa chalinardi. Ammo bu ovozlar bag‘oyat samimiy bo‘lib, sidqu vafo hislariga yo‘g‘rilgan edi. Bu yerdagi zulumot o‘z bag‘rida jon talosh bo‘layotgan hayotni butun boricha yutib yuborishga urinardi. Mazkur urinish bandi tanlar ichra urayotgan qalblarda miltiragan umid uchqunlari tufayli ko‘pincha zoe ketardi. Bunda sadoqatlar bo‘zlardi, xiyonatlar qahqaha otardi. Zindonda ba’zan eshitilguvchi aqchalar jarangidan qaysidir sho‘rlikning umriga intiho yasalsa, yana kimningdir umriga umr qo‘shilardi yoxud uni ozodlikka chiqarilardi. Uzoq yillar shunda qo‘nim topib, diydasi toshga mengzagulik alpozga kelgan zindonbon ana shu tartibotga o‘rgangandi, ko‘nikkandi. Shuning uchun bu yerga kelgan Toj al Mulk ham zindonbon ila uzoq so‘zlashib o‘tirmadi-da, muddaoga ko‘chib qo‘ya qoldi-unga nimalarnidir shivirlab tushuntirdi va Qazviniy yotgan xonani so‘radi.


    Og‘ir eshikning shaqir-shuquridan mudom qunishib, xayolchan o‘ltirgan Qazviniyning yuragi yorilayozdi. U taqi haligi isqirt kirayotir, deb o‘ylagandi, biroq qorong‘ulikka o‘rganib ulgurgan dahshatga to‘la ko‘zlari Toj al Mulkni darhol tanidi. Tanidi-yu shahd o‘rnidan turib, o‘zini uning ko‘ksiga otdi.


    -Kelishingizni bilardim, janobim, bilardim! Malikam meni tashlab qo‘ymasligiga ishonardim? -deya u rostmona yig‘lab yubordi.


    Vazir uning yelkasidan tutdi.


    -O’zingizni bosing, shoir.-dedi muloyim ovozda, mehribon boqib. -Siz malikamizning sadoqatli kishisisiz, illo sizni bu ahvolda tashlab qo‘ymog‘imizdin ma’ni yo‘qdur.


    -Qulluq, taqsir, qulluq!-deya bidilladi Qazviniy. -Meni bu yerdan tezroq olib chiqib keting, hazratim.


    -Xo‘p-xo‘p, o‘zingizni bosing. Hozir men vaziri a’zam huzuriga borib, sizni ozod qilish xususida ijozat olib kelurmen. Malikam shunday amr etdilar. Ungacha sizni xotirjam qilib qo‘yay dedim-da, ey, shuaro amiri.


    -Tashakkur, janob!


    -Sizni bandi etayotganlarida biron nojo‘ya...-Toj al Mulk ovoziga sirli tus berdi.-so‘z aytib qo‘ymadingizmi, mabodo?


    Qazviniy uning ovoziga hamohang tarzda dedi:


    -Xotirjam bo‘ling, janobim, sirimizdan kimsa voqif emas.


    -Ofarin, shoir, matonatingizga qoyil. Endi gap mundoq, men vaziri a’zam huzuriga borib qaytgunimcha shu yerda xotirjam dam ola turing, xo‘pmi!


    Qazviniy vazirning so‘zlariga ishonqiramay, uning ko‘zlariga qarab mo‘ltiradi.


    -Tezroq qayturmisiz?


    -Albatta.-dedi vazir uning yelkasiga ohista qoqib, mehribonlik ila. -Aslo xavotir olmang.


    -Xo‘p. -Qazviniy yosh go‘dak misol araz qildi. -Zarbof choponim va sallamni ham olib qo‘ydilar. Ayting, janob, qaytarsinlar.


    -Hozir qaytarurlar. -Toj al Mulk charpaxil gavdasini o‘ziga yarashiqsiz chaqqonlik ila pildiratib zumda g‘oyib bo‘ldi.


    Qazviniy halovatli xush kayfiyatda yengil xo‘rsindi-da, devorga tutash supachaga o‘ltirdi. Xonaning choqqina darichasidan tushib turgan nurga intiq tikildi. Ertalabdan to hozirgi fursatgacha vujudida kechgan qo‘rquv, tahlika va umuman ruhiy zo‘riquv uni toliqtirib ulgurgandi. Shuning uchun Toj al Mulkning tashrifi hamda mehribonlik ila qilgan muomalasi tufayli yuragida taqi yona boshlagan umid uchquni uning borlig‘ini huzurbaxsh, biroq ojiz bir oromga yo‘g‘irmoqqa tushdi va bu halovatli onlar ortidan qorni ochganligini sezdi. Azali shunday- ertalab yaxshi nonushta qilsa-da, choshgohga borib qorni ochadi va darrov yengil tamaddi qilib oladi. Hozir ham nimarsadir yegisi kelib, og‘zi so‘lakka to‘ldi, qorni g‘o‘ldiradi. Toj al Mulk tezroq qayta qolsaydi, deya betoqatlandi. Ammo ko‘nglida paydo bo‘lgan halovatga bu betoqatlik aslo ta’sir etmadi. Aksincha, yanada forig‘lik ila supachaga cho‘zildi, shiftga termularkan, tonggi tushini esladi. Yo tavba! Shunchalar ham bahaybat ilon bo‘ladimi-ya?!..


    Shu payt shaqir-shuqir qilib taqi xona eshigi ochildi. Qazviniy xayryatey, deya sapchib o‘rnidan qo‘zg‘olib, o‘ltirdi va eshik tomon tikildi. Xira qorong‘ulik ichra isqirtning bahaybat gavdasi ko‘rindi. Biroq endi Qazviniy undan qo‘qmadi, hatto ancha dadillanib, barzangiga do‘q urdi:


    -Ha, keldingmi, sen zulumot xojasi? Choponu sallam qani? Isqirt hech so‘z demadi, tebranib unga yaqinlasharkan, kir-chir tishlarini ko‘rsatib ma’nosiz tirjaydi va g‘alati ovoz chiqardi. Shu yurishida kelib, Qazviniyning yoniga o‘ltirdi. Shoirlar amiri hayrat ichra supachaning narirog‘iga surildi. Isqirt esa uning ko‘ksiga kaftini qo‘yib, ohista surdi, yotmoqqa undadi. Bu manzara huddi onaning o‘z bolasini erkalab, uyquga yotqizayotgani yanglig‘ edi. Qazviniy mudom hayrat og‘ushida ixtiyorsiz ravishda chalqancha cho‘zildi. Ro‘baro‘sidagi yirtqich mahluqning baquvvat barmoqlari uning bo‘g‘zidan asta tutib, tobora-tobora siqa boshlaganida, ko‘ksida havo tanqislashib, ko‘zlari yarq etib ochilib ketdi. Isqirtning muddaosini payqadi, lekin endi kech bo‘lgandi-kuchli panjalar uni qimirlagani qo‘ymas, majolsiz ilki filning futini tutgan yanglig‘ uning bilaklariga dahl qilolmasdi, faqatgina oyoqlari jon taloshida tipirchilardi. Ammo bu benaf edi. Uning kichkinagina yuzi battar g‘ijimlanib ketdi. Shu bir necha lahza muddat ichida butun hayoti ko‘z o‘ngidan o‘tdi, oxirida Toj al Mulk surati lip etdi-yu, shuurida «Xiyonat!» degan nido yaraldi va eng so‘ngida tushidagi bahaybat mori siyoh (qora ilon) ko‘rindi. Endi ilon uning tanasiga o‘ralib, bo‘g‘zidan bo‘g‘a boshladi. Bo‘g‘averdi-bo‘g‘averdi, ko‘zlari oldida turgan ulkan ilon kattalashaverdi-kattalashaverdi... Nihoyat butun olam zim-ziyo bo‘lib qoldi...

    Vaziri a’zam Nizom ul Mulk amirul shuaroning xiyonati haqida o‘ylarkan, hasad balosining ilki bag‘oyat daroz, yanaki qamrovi cheksiz ekanligidan hayratga tushardi. Qazviniyning nega muhtojligi bor edi-yu bu qadar tubanlikka ilkini berib, xiyonatga yuz tutdi. Ne qilsa ham qudratli saljuqiylar saltanatining bosh shoiri, buyuk sulton Malikshohning nazari tushgan, katta maosh olguvchi amaldor edi. Xonadoni qasr bo‘lmasa-da, qay birovlar orzulagan, havas qilgan hashamatli binoda joylashgandi, o‘zi esa bir necha ojizaga sohib edi. Shunday bo‘lgach, uning bu qilmishi ko‘rnamaklikdan o‘zga nimarsa emasdi. Demak, uning dili siyohiga in qurgan hasad balosi shu qadar kuchli bo‘lganki, o‘zi tuz yegan tuzlug‘iga tuflagan. O, xom sut emgan banda-ya, bu g‘addor dunyoning cholg‘usiga qachongacha xirom etasen?! Vaziri a’zam shundan dog‘da edi. Endi bu shum xabarni hukmdorga yetkazmog‘i lozim edi, tag‘inki hasta hukmdorga. Olamdagi eng og‘ir va mushkul yumushlardan biri ham shu-tojdorlarga saltanatda ro‘y bergan mudhish hadisotdan xabar bermoq. Xabardor qilinmasa, taqi bir balo, aytilsa, oqibati noayon. Nizom ul Mulk shu andisha ila kunni qaritdi. Namozi asrdan so‘ng saroyning hasta sulton yotgan xonasiga kirdi. Olampanohning dardi og‘ir emasdi, ehtiyotsizlik tufayli ro‘y bergan odatdagi shamollash edi. Uning bo‘g‘riqib turgan yuzi mudom issig‘i borligidan dalolat berardi. Saroyning bosh tabibi uning yonida qo‘l qovushtirib tik turar, bir chuhra esa eshik tomonda tek qotgandi. Bu yerda boshqa parvona kishilarning yo‘qligi ham sultonning halovat istaganligidan edi.


    Vaziri a’zam sultonga yaqinlasharkan, xayolidan shu o‘y o‘tdi: agar olampanohning ahvoli jiddiy bo‘lganida, albatta Xayyomni huzuriga chorlardi, saroy tabibining o‘zi bilangina kifoyalanibdimi, demak, dardi og‘ir emas... Nizom ul Mulk ojiz, biroq muloyim tovush ila salom berdi.


    -Xush kelibsiz, vaziri a’zam!-dedi sulton boshini u tomonga burib, xiyol entikarkan. -Uzr, o‘rnimdan turolmadim. -Bu gap shunchaki aytilgan bo‘lsa-da, sultonning keksa vaziri a’zamni nihoyatda hurmat qilmog‘iga dalil edi. -Isitma toj tutsa, har ne tojdor ham o‘sal qolarkan. -Sulton o‘z mutoyibasi ila vaziri a’zamga erkinroq so‘zlamoqqa izn berdi.


    Sohib devon taomilga binoan avvalo hol-ahvol so‘radi:


    -Sixatingiz durustmi, olampanoh? Olloh taboraka taolo fuqaro g‘amini yeb, dardingizga shifo ato etgay, inshoolloh. Illo ahli Islomning tanho xaloskori bo‘lmish siz olampanoh hazratlarining aziz jonin omondaligi jumla mo‘minlarning birlamchi muddaosi hamda baxtidir.


    Vaziri a’zamning mehribonlik va samimiyat ila aytgan bu gaplari sultonga xush yoqdi, shuning uchun u to so‘zini ado etguncha jim turdi. Nihoyat Nizom ul Mulk so‘zini tugatib, ta’zim qilgach, uni o‘z yonidagi yumshoq o‘rindiqqa o‘tirmoqqa taklif etdi.


    -Ne mujda keltirdingiz, hazrat? -deya so‘radi sulton jilmayib va shuning ortidan bir ishorat ila yonida turgan tabibga ijozat berdi.


    -Biz uchun siz sog‘-omon bo‘lsangiz bas, olampanoh.-dedi vaziri a’zam shum xabarni tiliga keltirmoqqa bezillab.


    -Qulluq, janob... -Sulton o‘qchib bir-ikki yo‘taldi. -Muddaoga ko‘ching!


    Vaziri a’zam taraddudlandi.


    -Sizning aziz joningiz hasta bo‘lgan bir paytda, dardingiz ustiga bu gapni aytgandan ko‘ra tilim kesilgani ma’qul edi, olampanoh.


    Sultonning yuzi jiddiy tus olib, ko‘zlari vazirga qattiq qadaldi.


    -So‘zlang‘!-dedi turkiy lahjada va bu uning g‘azabga hozirligidan dalolat edi.


    Vaziri a’zam qo‘ynidan Qazviniyning hufiya maktubini chiqarib, ne qilay, deganday sultonga qaradi. Sulton nigohi ila o‘qimoqqa ijozat bergach, asta tomoq qirib qo‘ydi-da, xiyonatkorning nomasini dona-dona qilib o‘qiy boshladi. U maktubni o‘qirkan, bir vaqtning o‘zida, uni bitgan kimsaga bo‘lgan nafratini ham so‘z ohangi ila ifodalashga urinardi va buning ta’sirini bilmoq uchun sultonga tez-tez nazar tashlab qo‘yardi. Hasan Sabboh ta’rifu tavsif qilinib, uning sha’niga hamdu sanolar bitilgan satrlarni eshitgandayoq hasta hukmdorning yuzi battar bo‘g‘riqib ketgandi. Ammo maktub sohibining saljuqiylardan nolib, hasrat qilgani va vaziri a’zam hamda Umar Xayyomga o‘lim tilagani barchasidan oshib tushdi.


    -O-oo, ko‘rnamak!.. -deya g‘azab qildi sulton vaziri a’zam nomani tugatishi bilanoq. -Itning‘ bolasi! Men uning ichi siyohlig‘ini sezardim, biroq bunchaliqg‘a borar deb o‘ylamag‘an edim. -So‘ng vaziri a’zamdan so‘radi. -Ne chora ko‘rdung‘iz?


    -Bandi etmoqlikni buyurdim, olampanoh. Ne jazo qo‘llamoqlikni amr etursiz?


    -Yuzi qursin ut itning‘! O’lim ham xayf unga, toki shahar chetidagi savdoyixonaga tashlasinlar. Qattiq nazorat ostiga olib, har kuni qamchilasinlar. Ammo o‘lib qolmog‘iga imkon bermasinlar. -Sulton taqi o‘qchib, ketma-ket yo‘taldi.


    Nizom ul Mulk sultonni urintirib qo‘yganligidan battar xijolat tortdi, lekin o‘zini oqlamoqqa urinib, biron so‘z aytolmadi.


    -Endi meni holi qo‘ying‘! -dedi sulton gapni kesib.


    Vaziri a’zam o‘rnidan turib, ta’zim qildi-da, eshik tomon yo‘naldi. Shu payt ortidan taqi sultonning ovozi eshitildi:


    -Umar Xayyom ne deydi?


    Vaziri a’zam qayrilib javob berdi:


    -Ul ham sizning amringizga muntazir, sultonim.


    Sulton indamadi-da, toliqdi shekilli, xorg‘inlik ila ko‘zlarini yumdi.


    Nizom ul Mulk o‘z manzili sari borarkan, o‘ylardi: sho‘ring qurg‘ur Qazviniy! Shaytoni la’in ko‘yiga kirmoqlikning oqibati shu erur. Sen ko‘ngli siyohga ne kamlig‘ bor edi-ya?!..


    Vaziri a’zam xonasiga qaytib, Qazviniyni zindondan olib, savdoyixonaga eltmoqlikni o‘z kishilariga amr etdi. Buning ortidan uni nazorat qilguvchi kishini ham tayinladi. Shundan so‘ng o‘z yumushlari ila mashg‘ul turganida, zindondan xabar keldi: Qazviniy yuragi yorilib o‘lgan emish. Surishtirib bildiki, yo‘llagan kishilari uning jasadini o‘z ko‘zlari ila ko‘ribdilar.


    Yo Olloh! Bundan ham xiyonatning isi keladurmi? Yoxud ul nobakorning kuni chindan-da bitganmidi? Qismati ne ila tugamog‘iga fahmi yetib... Endi bu xabarni sulton hazratlariga qanday yetkazurmen, yo Tangrim?!.. Vaziri a’zam o‘yining oxiriga yetolmasdi. Qazviniyning mudhish qismati-yu xiyonat haqida o‘ylarkan, ko‘z o‘ngidan ko‘plab kishilarning surati bir-bir o‘tardi. Ana o‘sha o‘tishlar asnosi ko‘z oldida nihoyat malika Turkon Xotun siymosi namoyon bo‘lganida nechundir vujudida ojiz, vale sezimli evrilish kechganligini payqadi. Nahotki, degan fikr urildi shuuriga shuning ortidan. U malikaning Xayyom ikkisini unchalar xushlamasligini bilardi, ammo sultonga qarshi bormog‘i mumkinligiga ishonolmasdi. Huddi shu kabi, nega endi aynan hozir bu fikr xayoliga kelib qolganligini anglolmasdi. Bu shayton vasvasasi emasmi, o‘ylardi vaziri a’zam xayollariga to‘zim ilinjida, axir ne bo‘lganda ham ul ayol sulton hazratlarining zavjasi-ku!..


    Donishmand vazirning shubhasi, to‘g‘rirog‘i, u kishining quvvai hofizasi qilgan bashorat asosli edi. Chunki bu paytda malika Turkon Xotun kutilgan xabar ila ostonasiga bosh urib turgan o‘z vaziri Toj al Mulkni intiqlik va xavotir og‘ushida qarshilayotir edi. Vazirning alpozini, yuzidagi ifodani ko‘rib, istagi bajo keltirilganligini tushungandi, ammo dilidagi xavotir darrov tarqamadi. Taomili ham shu-da-sirli va mudhish yumushlarning avvalo rejasi tuziladi hamda uning ortidan ko‘ngil saltanati osmonida tahlika-yu qo‘rquvning ilk nimtatir abrlari zohir bo‘ladi, undan keyin rejani amalga oshirmoqlikka amr etiladi yoxud bu boradagi maslakdoshlar izlanadi va taqi xavotir, so‘ng reja amalga oshiriladi-da, shubha-yu vahm ichida atrofdagilarning unga munosabati kutiladi, kuzatiladi, sirdan voqifmi-yo‘qligini bilmoqqa uriniladi, xullas, vahm uzoq davom etaveradi. Ayni shu mengiz, malika ham bir xavf bartaraf etilganligini bilib turgan bo‘lsa-da, vujudidagi xavotir kuchaymoqda edi.


    -Xo‘sh?!.. -dedi u vazirga qattiq tikilib, bir paytning o‘zida ham ichidagi tahlikani bosmoqqa, ham shu bir og‘iz so‘z ila borki fikru hislarini ifoda etmoqqa urinarkan.


    Toj al Mulkning ko‘zlari yondi:


    -Amringiz bajo etildi, malikam.-dedi u ta’zim qilib, -Shoirlar amiri ja’mi asrorni yelkalab, sohibining huzuriga ravona bo‘ldi.


    Vazirning mutoyiba aralash so‘zi malikaga xush yoqdi va vujudidagi vahm tafti asta-sekin pasaya boshladi.


    -Birov payqamadimi?


    -Yo‘q. Hatto sho‘rlik Qazviniyning o‘zi ham sezmay qoldi chog‘i. -Vazir kuldi.


    Malikaning ham labida bilinar-bilinmas tabassum jilva qilarkan, bir vaqtning o‘zida nigohiga o‘ychanlik indi. Xayol ila ortiga qayrilib, o‘rniga o‘tirdi va vazirni ham o‘trusidagi o‘rindiqqa o‘tirmoqqa ishorat etdi. Shuurida taqi ertalabdan buyon uni tark etmayotgan savol paydo bo‘ldi: bu sirdan kim voqif bo‘ldi-yu kim uni anovi qari shofe’inga yetkazdi? Axir chopar haqidagi gap mana shu yerda, mana shu vaziri Toj al Mulk bilan, u zimdan vazirga qarab qo‘ydi, boshqa biron bir kimsaning ishtirokisiz bo‘lib o‘tgan edi-ku. Unda chaquv etgan kim?! Qazviniyning o‘zi bu borada birovga so‘z aytmoqligi ayni ma’nisizlik. Chopar tasodif tufayli nobud bo‘lgan deya o‘ylansa, axir u til tortmay o‘lgan emishki, birovga gap aytsa. Maktubni izlash bexabar kishining xayoliga kelarmidi...


    Shu payt bir kanizak kirib keldi-da, patnisda ikki ayoq gulob keltirib, ta’zim ila malika va vazir o‘rtasidagi mizga qo‘ydi, so‘ng ta’zim ila ortiga qaytib, chiqib ketdi. Uni beixtiyor kuzatib turarkan, malika tuyqus kecha xizmat qilgan kanizak-Laylini esladi. Ha- ha, u bo‘sag‘ada bir nafas to‘xtalib qolgan edi. Aniq-ravshan yodida, hatto ilkidagi patnis tushib ketayozgandi. Hoyna-hoy u vazirning gaplarini ham, mening gaplarimni ham eshitgan, eshitganu rasadxona sari chopgan. Uning qilmishlarini, Umar Xayyomning nadimi bo‘lmish sangtarosh ila tuzgan ishq o‘yinlarini saroybekadan bir necha bor eshitgan. Shunday ekan, chaquv o‘shal mochag‘ar kanizakdan bo‘lganligi aniq. Biron zarurat tug‘ilsa, g‘animga aksil zarba bermakda yoyga paykon etmoq umidi ehtiyotida unga bir so‘z demay, o‘z holiga tashlab qo‘ygandi. Mana, endi keldi o‘shal zarurat, o‘shal on. Asli olov qonli bo‘lgan malikaning ko‘zlari o‘ch ilinjida yovuz chaqnab, yuzi yondi. Ul yulduzparastning joni metin bo‘lsa, endi uning xaloskorlari zavol topgay.


    Malika ikki bora qars urdi. Ostonada bir kanizak paydo bo‘lib, amringizga muntazirman, deganday ta’zim qildi. Turkon Xotun unga saroybekani chorlamoqlikni buyurdi.


    Ko‘p o‘tmay, husnini allaqachon boy bergan o‘rta yoshlardagi saroybeka kirib keldi. Uning yuz-ko‘zidan g‘oyat tasqaralik yog‘ilardi. Bu malika uchun ayni muddao edi shekilli, hech qachon uning yuz-ko‘ziga, yurish-turishiga e’tibor qilmasdi.


    -Haligi jazman tutgan qulvachcha qaerda?-deya so‘radi u dag‘al ovozda.


    Saroybeka ilkini ko‘ksiga qo‘yib, ta’zim ila dedi:


    -Xizmatda edi, malikam.


    -Chorla!


    Saroybeka chiqib ketgach, vazirga yuzlandi.


    -Bu zinokor kanizakning qilmishini qarang.-derkan, qo‘shib qo‘ydi. -Pokiza dargohimizni bulg‘ab!..


    Vazir bosh silkib uning gapini ma’qulladi, ammo bir ajib sirdan voqif kishiday bilinar-bilinmas jilmayib ham qo‘ydi.


    Nihoyat saroybeka va Layli malika huzurida qoyim bo‘ldilar. Layli bosh egib turar, uning odmi, ammo ranglari yorqin libosi o‘ziga juda-juda yarashiqli edi, beli va ko‘ksi ko‘zga yoqimli tarzda sirilib ko‘rinardi. Bu Turkon Xotunning hasadini keltirdi, kanizakning ayni damdagi xush suratini ishq tufayli deya ko‘nglidan o‘tkazdi. Qizni bir lahza devqomatli, qoya yanglig‘ sangtaroshning quchog‘ida tasavvur etib, tani jimirladi. U bir umr ana shunday mardni orzulab kelardi va zarur bo‘lsa, butun boyligini o‘shal mardning oyoqlari ostiga tashlamoqqa rozi edi. Umar Xayyomga ham vujudidagi shu o‘t, shu tashnalik bois talpinardi. Nadomatkim, osmonga termulgan nujumparast zamindagi yulduzni ko‘rmadi, payqamadi yoxud payqamoqni istamadi. Endi esa dunyoning yarmini egallagan buyuk saltanatning malikasi bir zoti past kanizakning baxtiga ham havas, ham hasadda turibdi. Bu ham bo‘lsa bashar fe’lining yechilmas jumbog‘i...


    -Kecha oqshom qaerda eding?-deya so‘radi malika uni nigohi ila ta’qib etarkan.


    -Shunda edim, malikam. -dedi Layli boshini ko‘tarmay.


    -Yolg‘on aytursen!-Malikaning ovoziga qahr ohangi qo‘shildi va so‘zla deganday saroybekaga qaradi.


    -Kecha oqshom allaqaerga borib qaytdi. Nazarimda, taqi rasadxonaga bordi.-dedi saroybeka tez-tez so‘zlab.


    -Bunga ne javob qilursen?


    Layli so‘zsiz turaverdi.


    -So‘zla!..-deya o‘shqirdi malika.


    Layli bir qalqib tushdi, lekin indamadi. U, chamasi, o‘zini oqlamoqqa urinmog‘i nafsiz ekanligini, qahri qattiq malika allaqachon o‘z hukmini chiqarib bo‘lganligini fahmlab turardi.


    -Sen zinokor tabarruk dargohimizni bulg‘ading, illo o‘shal xushtoring ila sangbo‘ron etilmoqqa loyiqsen! -Malika endi Toj al Mulkga o‘girildi. -Vazir janoblari, buni bandi etib, o‘z hibsxonamizga elting. Uning taqdirini sulton hazratlariga havola eturmen.


    Vazir saroybeka va Laylinig ortidan eshik tomon yurganda uni malika to‘xtatdi.


    -Erta choshgoh mahali amirul fuzalo Umar Xayyom janoblarini saroyimizga taklif etsangiz.


    Vazir «xo‘p bo‘ladi», deya ta’zim bajo keltirib, chiqib ketdi.

    Malika Turkon Xotun Xayyom xonani tark etgach, butun vujudi titray boshlaganini sezdi. Miz ustidagi may to‘la qadahni ilkiga olib, «La’nati eroniy!» dedi-yu bir nafasda sipqordi va lablarini qimtib, ko‘zlarini yumgancha turib qoldi. Endi bas, deya o‘yladi shu ko‘yi, hammalaringning kuning bitdi! Senlar qoraxoniylar naslini hali bilmas ekansanlar. Sen ham, anovi shofe’in ham va hatto... Fikrini davom ettira olmadi, u ayni damda bu haqda o‘ylamoqdan ham qo‘rqdi. Mening so‘zimni rad etdi-ya bu nujumparast!


    Xayyom aytilgan paytda malikaning huzuriga kirdi. Malika uni yaxshi kutib oldi, biroq shoirning ko‘ngli g‘ash edi, chopardan topilgan maktubga Turkon Xotunning ham dohilligi bordek tuyulardi, nazdida. U xonaga kiriboq malikaning yuziga e’tibor berdi: ha, sultonning suyukli xotini mudom go‘zalday tuyulsa-da, aslida yillar o‘z hukmini o‘tkazayotganligi uning chehrasida yaqqol ko‘rinib turardi. Faqat asli ehtiros bandisi bo‘lgan malika bul haqiqatga yon bermaslikka urinardi xolos. Filhaqiqat, uning yuzida oshkora so‘lish zohir edi. Ammo ko‘zlari!.. Uning nigohida, libosi ostidan ham balqib turgan tanasida bir olov yashardiki, u har qandayin erni kuydirmog‘i tayin edi. Uning ko‘zlariga dosh bermoq bag‘oyat mushkul edi.


    Yuzma-yuz o‘ltirdilar. Malika uning hol-ahvolini, ilm borasidagi va rasadxonadagi yumushlarini so‘radi. Xayyom ham odob va bosiqlik ila javob qaytardi.


    Malika suhbat avvalida zimdan Xayyomning yuziga e’tibor qildi. Shoirning chehrasida hamisha sobit bo‘lgan shiddat hozir sezilmasdi, uning o‘rnida yoqimli bir nur, muloyimlik zohir edi. Yo tavba, bu ne evrilish? Avval-ku bu nujumparastning shiddatli yuzidan, ehtiros yog‘ilgan nigohidan umidvor edi. Endi esa...


    -Amirul shuaro Qazviniyning xiyonatidan boxabar bo‘lsangiz kerak? -deya so‘radi makkora malika suhbat qalovini avjlantirmoq niyatida.


    -Albatta. -dedi Xayyom uning ko‘zlariga beparvo boqib. Negadir endi u o‘trusidagi qudrat va makr sohibasi bo‘lmish malikaga ortiq iltifot ko‘rsatmasdi. Malika esa uning nigohidagi ma’noni uqmoq niyatida va yoki uqqan bo‘lsa-da, undagi kutilmagan bu dadillikdan lol qolibmi, bir muddat tikilib qoldi. Shoir buni o‘zicha tushunib, taqi nimadir demog‘i lozimligini xayolidan o‘tkazdi va:


    -Inshoolloh, ul xiyonatkor bandi etilmish.-deb qo‘ydi.


    Ana shundan so‘ng malika Turkon Xotun xotirjam tortganday bo‘ldi.


    -Ha, Ollohga shukur. -Endi malikaning ovozi xiyol mayinlashdi va hatto iltijoli tus olganday tuyuldi. -Yaxshiki, onhazrat sultonimizning sizdek sadoqatli xeshlari, nadimlari bor. Aksi o‘lsa, ul nojins nobakorlar olampanohning aziz jonlariga ham dahl qilgan bo‘lurmidilar. Olloh saqlasin!-Malika qo‘rquv ila yoqa tutgan bo‘ldi.


    Ayni damda Xayyomning shuuri bag‘oyat oydinlik kasb etgandi. U malikaning shum niyatini, manov ayyorona tadbirini aniq-ravshan fahmlab turardi. Ammo sezgisini tashiga chiqarmadi-da, «xo‘sh, ne deysan?» ma’nosida boqqancha o‘ltiraverdi.


    Yana tag‘in malika tilga kirdi:


    -Sultonimizning do‘stlari bizning do‘stlarimizdir. Shundog‘ ekan, bizning saroyimizda ham do‘stu yorlarimiz jam bo‘lmog‘ini ixtiyor eturmiz.-malika shoirning yuzidagi o‘zgarishni kutdi, biroq muddaosiga yetolmadi. -Qolaversa, valiahdimiz ham sizdek donishmand zotning tarbiyasiga mudom muhtoj. Erta o‘tib indinga taxtga o‘ltirsa... -U gapining davomini aytmadi, lekin ohangidan sultonning kuni bitib qoldi, hademay taxtga mening o‘g‘lim o‘ltiradi, joningdan umiding bo‘lsa, tadorigingni ko‘r, degan tahdidli fikrni uqish mumkin edi.


    Xayyom boshini xiyol quyi egib, dedi:


    -Shavkatli shahzodamizning biz kabi ojiz ilmparastlarning tarbiyatiga aslo muhtojligi yo‘qdur. Ulug‘likda biz ul zotga muriddurmiz. Yanaki olampanohimizning soyai davlatlarida barpo etilgan rasadxonada ham bag‘oyat yumushlar ko‘paymoqda. Nihoyat malikamizning iltifotlari va rag‘batlari ko‘magida faqatgina ilm ila mashg‘ul bo‘lmoqlik niyatidamen.


    Malika tag‘in unga qattiq tikilib qoldi. Tikilib turarkan, sen qaysi sirdan voqifsanki, bu qadar mag‘rursan, degan ma’no zohir bo‘lgan nigohi asta-sekin asliga qaytib, yovuzona tusga kira boshladi. Ammo Xayyom bundan xabarsiz edi, chunki uning ko‘zlari hamon quyida edi.


    -Ixtiyoringiz yo‘q ekan, nachora!.. -Bu so‘zlar tishlar orasidan aytildi go‘yo. Malika o‘rnidan turdi, Xayyom ham unga ergashdi. -Ilohi, omon bo‘lg‘aysiz. -Malika shu so‘z ila xayrlasharkan, do‘stligimiz tamom, deganday ham bo‘ldi.


    Aslida ular hech qachon do‘st bo‘lmaganlar va buni ikkisi ham juda yaxshi bilardilar. Malikaning uzoq yillik bu urinishlari esa shoirni ayollarga xos bir ehtiros ila xushlagani, keyinchalik bo‘lsa, undagi toqat qilib bo‘lmas g‘urur tufayli yuzaga kelgandi. U endi ne amal ila bo‘lsa-da Xayyomning tik boshini egmoqqa, mag‘rur va o‘tkir nigohini sindirmoqqa sa’y etardi. Har safar uning ko‘zlariga ko‘zi tusharkan, o‘zini aybdorday his etar, faryod urib, ro‘baro‘sidagi she’rparastning oyoqlari ostiga o‘zini tashlamoqlikka tayyor ekanligini sezib qolardi. Unga alam qiladigani ham shu edi -u shoir qoshida o‘zini ojiz his qilardi. Aslida chinakam ayol uchun bu yanglig‘ ojizlik fazilat va baxt ekanligini u bilmasdi...


    Qasos o‘tida jizg‘anak bo‘la boshlagan malika shoir chiqib ketgach, bir shumlikning rejasini tuzib, ichida uni amalga oshirmoqqa qattiq ahd qildi-yu nozik barmoqlari musht bo‘lib tugildi...


    Sultonning sixati ancha yaxshilanib qolgandi. Yo‘tali kamayib, isitmasi butunlay tushgandi. Endi yuzi-ko‘zi bo‘g‘riqmas, xiyla madorsiz bo‘lsa-da, kayfi durust edi. Bosh tarafida qoyim turgan qul xo‘ton (elpuvchi) uni ohista yelpir, nariroqda esa saroy tabibi odatdagidek qo‘l qovushtirib turardi. Butun xonada ko‘ngilni allalovchi osudalik hukmron edi.


    Malika tavoze ila salom berib kirib kelganida sulton bir qo‘zg‘olib, rafiqasiga mulozamat ko‘rsatgan bo‘ldi. Agar tani nosog‘ bo‘lmaganida malikani albatta tik turib qarshilardi. Buni malika ham sezdi, shuning uchun sulton tomon shitob talpinib, erka bir ovozda dedi:


    -Qo‘zg‘olmangiz, sultonim!-U hukmdorning oyoq tarafiga omonat o‘ltirdi. -Tuzukmisiz, olampanoh?


    -Shukur, malikam.-dedi sulton xotiniga biroz hayrat va mehr ila tikilarkan. Chunki uning suyukli xotini ayni damda gul-gul ochilib ketgandi. Egnidagi harir libosi er zotining vujudiga o‘t solgulik darajada uning go‘zal qomatini namoyish etardi, pushtiga moyil yuzi lovullar, gilos mengiz lablaridan esa shahvat yog‘ilardi. Ha, malika chindan ham go‘zal edi, aksi bo‘lsa, ne-ne navnihol sohibjamol kanizaklarni ko‘rgan sohibi tojning qonini bu qadar ko‘pirtira olmasdi. Filhaqiqat, sulton har safar malikaning jodusiga ro‘baro‘ kelganida ilon avragan jonzot holiga tushardi, biroq bu ko‘yi o‘ziga juda-juda xush yoqardi.


    Malika tilla-yu yoqut uzuklar og‘ushidagi oppoq, nafis barmoqlari ila sultonning oyog‘ini uqalay boshladi.


    -Olloh shifo bersin, sohibi olam, sog‘intirdingiz-ku!


    Sultonning joni o‘rtanib, osuda qoniga olov indi. U bilinar-bilinmas ishorat ila mudom hozir turgan tabibga ijozat berdi, so‘ng xotiniga hirs ila tikildi. Yo tavba, bu behishtning qay go‘shasidan chiqmish hurki, on qadar malohatlidir!


    -Sizga shundayin bir kechani hozir eturmenki... -dedi malika ovoziga sirli tus berib, kafti ila sultonning qorni va yonboshlarini silarkan.


    Sulton sapchib o‘rnidan qo‘pmoqqa urindi:


    -Hozir, jonim!..


    Biroq malika uning ko‘ksidan bosdi.


    -Yo‘q, olampanohim, hali kamquvvatsiz. Siz menga faqat bugungina kerak emassiz-ku, jonim. Avval darddan forig‘ bo‘ling, men esa ul damni intizorlik ila kutarmen.


    Sulton malikaga itoat etib, boshini yostiqqa qo‘yarkan, bir ho‘rsinib, ichidagi o‘tning taftini bosdi. Malika esa uning yuz-ko‘zini silay boshladi. Yuzi erining yuziga yaqin kelgach ko‘zida tuyqus ma’yuslik zohir bo‘lib, bilinar-bilinmas ho‘rsinib qo‘ydi. Sulton buni darrov payqadi.


    -Nechuk g‘amgin tortdingiz?


    -Shunchaki o‘zim... Parvo qilmang, sultonim!


    -Yo‘q, so‘zlang. Nega buncha tez o‘zgardingiz?


    -Sizning bu dardingiz ustiga tag‘in... -Malika eriga andisha ila nozli boqdi.


    -Men soppa-sog‘men. So‘zlang, jonim!


    -Sizning aziz boshingiz xiyonatchilar qurshovida qolganidek, mening ham dargohimga nopoklik oralabdur. -Malikaning ko‘zlari yoshlandi. -Bundan xabar topganimdan buyon sira-sira o‘zimga kelolmayotirmen. Nihoyat bu mudhish hodisotdan sizni boxabar etmasam bo‘lmasligini tushundim.-Bu so‘zlaguvchi mushfiq ayol hozir doimgi qahri qattiq, shiddatkor malikaga aslo o‘xshamasdi.


    Sulton xushyor tortib, dedi:


    -Yig‘lamang! Xo‘sh, ne hodisot ro‘y berdi?


    Malika ko‘z yoshlarini artib, jiddiy tus oldi.


    -Kanizaklarimdan biri rasadxonadagi bir sangtarosh ila buzuqlik qilibdur. -Makkora Turkon Xotun qaddini rostlab, go‘yo uyalganday ko‘zlarini olib qochdi.


    -Ne chora ko‘rdingiz?


    -O’z hibsxonamda bandi etdim. Lekin...


    -Xo‘sh?-dedi sulton uni tezroq gapirishga undab.


    -Agar ul betavfiqqa og‘irroq jazo qo‘llamasak, o‘zga qullar ham ko‘ngillari ko‘yiga yura boshlarlar.


    -Darra urdiraylikmi?


    -Bu kam, olampanoh. Ul nobakor buzuqini sangsor (toshbo‘ron) etmoqlikni so‘rarmen.


    Sulton biroz jim qoldi.


    -Shariatning hukmini bilmoq kerak.


    -Axir sizning shonu shavkatingiz qoshida shariat ne, olampanoh. -Malika taqi Sultonning ko‘ksiga suykaldi. -Bu tadbirimiz ila o‘zgalarga ibrat ko‘rsatmog‘imiz lozim. Aks holda... Keyingi kezlarda judayam ko‘nglingiz yumshab borayotir, sultonim. Avom bu yaxshiligingizni o‘zgacha tushunmog‘i ham mumkin.


    Ha, tobora ko‘ngilchan bo‘lib borayotganligini uning o‘zi ham juda yaxshi bilib turibdi. Mana shu qilichidan qon tomgan qahri qattiq sulton Alp Arslon zurriyodi ekanligiga birov ishonmaydi. Padari buzrukvori jinoyatkorlar qoshida o‘y surib o‘ltirmasdi, darhol yo boshini uzardi, yo osdirardi, yo boshqa jazo qo‘llardi. Bu esa, mana, bir necha yil bo‘libdiki, hali biron marta biron kishini o‘limga hukm etmabdi. Shu durustmi? Yo‘q, olamning yarmini zabt etgan hukmdor uchun aslo durust emas. Ehtimol xiyonatkorlarning ziyoda bo‘lib borayotganligiga ham ayni shu shafqatliligi boisdir.


    -Bosh maydonda avom ko‘z o‘ngida sangsor etmoq lozim, sultonim. -Malikaning shivirlaguday aytgan bu so‘zlari uning xayolidan o‘tayotgan fikrlarga hamohang keldi.


    Sulton bir nuqtaga tikilib qoldi.


    -Hukmingiz ne, olampanoh? -malika bu so‘rovi ila unga taqi rag‘bat berdi.


    -Buyuring, -dedi sulton hamon o‘sha nuqtaga tikilgancha. -qatlga hozirlik ko‘rsinlar.


    Malika yashnab ketdi.


    -Xo‘p bo‘ladi, sultonim!..

    Umar Xayyom ertasi subhi sodiqda vaziri a’zam huzurida bo‘ldi. U kishidan Mikoil va Laylining nikoh tuzmoqlari uchun hukmdordan ijozat olib bermoqligini o‘tindi. Vale keksa vazirning shashti past, boshi xam ekanligini keyinroq fahmladi. Bilsaki, zindonband etilgan Qazviniy tuyqusdan jon beribdi. Uning o‘limi taqi bir xiyonat tufayli ro‘y berganligini, bu xiyonat esa har ikki xiyonatni yashirganligini fikr etgan vaziri a’zam mazkur shum xabarni sultonga yetkazishga yetkazibdi-yu, ammo o‘ylaganlarini tashiga chiqarmabdi. U ana shundan dilgir bo‘lib turgan ekan. Shul bois shoirning o‘tinchi o‘tinchligicha qolaverdi, chunki Nizom ul Mulk hozir sulton hazratlari ikkisining orasiga o‘zga hech bir gap jo bo‘la olmasligini aytdi. Aslida sulton ham ketma-ket yuzaga kelgan bu hodisotlar ortida adovat morining yovuz boshi pinhon turganligini juda yaxshi anglagan edi.


    Lekin Xayyom chekinmoqni istamasdi, chunki zabardast kelbatli sangtaroshi, yanaki mahrami Mikoilning iltijoli va munglig‘ nigohi ko‘z o‘ngidan ketmas, agarki shu bugun olampanohga ro‘baro‘ kelmasa, sho‘rlik sahroyi ko‘zli yigitning arzi holini ul zotga yetkazmasa, ular boshiga bir sho‘rish yog‘iladigandek tuyulaverardi. Shundanmi, vaziri a’zamning ta’qiqiga qaramay, nadimlik mavqeidan foydalanib, sulton Malikshohning huzuriga kirdi. Biroq hukmdor allaqachon darddan forig‘ bo‘lgan esa-da, uni xushlamay, hasta kishi yanglig‘ qovoq uyib qarshi oldi. Shoir bunga ham sabr qildi-da, arzi hol etdi. Saljuqiy mayliga umid bog‘ladi. Lekin Malikshoh o‘zgarmadi, uning gapini qo‘rs bir ovoz ila bo‘ldi:


    -Saltanatning shuncha muhim yumushlari turganida ikki qulning taqdiri xususida bosh qotirmoqqa menda na toqat bor, na istak.


    -Olampanoh!.. -dedi Xayyom iltijoli ovozda necha bor yaqin suhbatlarda orttirgan haddiga suyanib.


    -Yanaki ul buzuqi kanizak hukm etilgan!- Sultonning so‘z ohangi tobora vahshatga yo‘g‘rilib borardi.


    Xayyomning ko‘zlari olayib ketdi, allaqachon tez-tez ura boshlagan yuragi qafasini yormoqqa chog‘landi.


    -Ne hukm?!-deb yubordi u beixtiyor.


    Sulton unga g‘azabkor boqdi:


    -Bu ne adabsizlik, amirul fuzalo?!-dedi va yuzini ters burarkan, qo‘shib qo‘ydi, -So‘zim tamom!..


    Endi hech bir gapga o‘rin qolmagandi. Shoir mung‘aygan ko‘yi ortiga qayrilib, eshikka yo‘naldi, futlari uning jismini zo‘r-bazo‘r ko‘tarib turgandek og‘ir-og‘ir qadam bosarkan, tojdorlarga chin yoronlik begonadir, degan qadim hikmatga taqi bir bora iymon keltirib borardi. Qani, shuncha yillik do‘stlik hurmati?! Qani, qilgan mehnatlari hurmati !? Qani?!.. Qani?.. Endi bechora Mikoilga ne so‘z aytadi? Suyganing hukm etilibdi deydimi?.. Hukm?! Bu ne hukm bo‘ldi? Yo Olloh, hukmdorlar qahridan xeshlarimni o‘zing asragaysen. Axir ular uchun avom taqdirining bir zarrachalik e’tibori yo‘q ekan-ku! Demak... Demak, oh urib, isyonda osiy bo‘lgan ne-ne mardlarning shakkokligi, isyoni Yaratuvchiga emas ekan-da. Ular bu g‘addor dunyoga, unda tangrilik da’vo qilgan shohu sultonlarga isyon qilibdilar-da. Nahotki shu oddiygina haqiqatni anglamoq uchun bir inson umrini yashamoq lozim bo‘lsa?.. Nahotki shuning uchungina yashab o‘tilsa?!.. Xayyom rasadxona darvozasiga yaqinlasharkan, ichkaridan kelayotgan sarosimali g‘ala-g‘ovur va ojiz yig‘i-sig‘i ovozi qulog‘iga chalinib, qadamini jadallatdi.


    Rasadxona sahnining ro‘baro‘dagi burchagida-o‘tinxona va Polvonning hujrasi oldida bir qancha kishilar jam turardilar. Birinchi bo‘lib Xayyomga ko‘zi tushgan Isfazariy yig‘lamsirab unga peshvoz chiqdi:


    -Falokat, ustoz!..


    Xayyomning kelganligini sezgan ahli rasadxona ikki yoqqa ayrilib, o‘rtada «yo‘lak» paydo bo‘ldi. Hamon o‘rnidan jilmay, xavotirdan karaxtlangan shoirning ko‘zlari lahzalarda vujudga kelgan «yo‘lak» adog‘idagi qonga belangan jasadga tushdi. Tushdi-yu butun jismini titroq qamrab oldi. Ixtiyorsiz odimlar ila jasadga yaqinlashuvi asnosida, nigohiga ketma-ket urilayotgan tanish nimarsalar-jasadning etigi, chakmoni, katta boshi-yu va nihoyat yirik gavdasi tufayli shuurida uning kim ekanligi oydinlashib borardi. Bu Mikoil edi. Uning yuzi, bo‘yni-yu ko‘kragi titilib ketgandi. Xayyom o‘zini tutib qololmadi, avvalo ketma-ket o‘qchirkan, so‘ng oshkora yig‘lab yubordi. Jasadning yoniga tiz cho‘kdi va barmoqlari ila sadoqatli birodarining yuzinimi yoki boshini silamoqchi bo‘ldi. Biroq bu niyati niyatligicha qoldi, chunki ixtiyorsiz ravishda o‘ng ilkini ko‘tardi-yu Mikoilning na yuzida va na boshida qon tegmagan joy topolmadi. Qonga kaft bosmoqlikka esa jur’ati yetmadi.


    -Bu ne ko‘rgilik?-deya oldi arang yig‘i aralash.


    -Polvon...-dedi uning yonboshiga asta cho‘k tushgan Rindoniy ham o‘rtanib.


    Shundagina yopiq eshik ortida vahshiyona irillayotgan ayiqning ovozi shoirning qulog‘iga kirdi. U juda ham bezovta edi.


    -Qutiribdurmi?-deya so‘radi Xayyom bunga o‘zi ham ishonmayotgan bo‘lsa-da.


    -Alomati ko‘rinmaydur.-dedi taqi Rindoniy javob berib.-Ammo qarib qolgani rost edi. Axir... -gapining uyog‘ini aytmadi.


    Xayyom esa uning ne demoqchi ekanligini darrov payqadi. Ha, el og‘zida harki ayiqboz nihoyat o‘z ayig‘i changalida jon taslim etmog‘i haqida turfa rivoyatlar yurardi. O’rgatilgan ayiq borki, o‘z xojasini albatta o‘ldiradi derdilar, demak, rost ekan-da. Bechora Mikoil! Uni shundayin mudhish o‘limga giriftor bo‘lur, deb kim ham o‘ylabdi. G’ajib tashlabdi-ya ul mahluq o‘z xojasini. Yanaki Mikoil sho‘rlik unga yemish olib kirgan ekan...


    Xayyomning amri ila Polvonga zahar berdilar. Mikoilga esa hurmatu ehtirom ko‘rsatib, so‘nggi manzilga kuzatdilar. Xayyom bosh bo‘lgan ahli rasadxona aza ochdi.


    -Ehtimol bu yaxshilikkadur. -deya o‘ylardi yurak-bag‘ri yonayotgan shoir. -Agar Mikoil tirik bo‘lsa-yu o‘z Laylisining boshiga yog‘ilgan sho‘rishdan xabar topsa, yanaki ikkisining qovushmoqlari uchun ijozat berilmaganligini eshitsa ne ko‘yga tushardi?! Bu uning uchun o‘limdan ham og‘ir bo‘lmasmidi. Bunda ham Ollohning bir hikmati bo‘lsa ne tong!..

    Mikoilning qazosidan o‘n kuncha o‘tib, chahorshanbaning choshgoh mahali ahli Isfahon shohmaydonga chorlandi. Yuraklarga vahm solgulik darajada basma-bas chalinayotgan dovulnog‘oralar ovozi mudhish qatldan darak berardi. Anchadan beri bunaqa marosimlar o‘tkazilmaganligidanmi yoxud odamlar chindan ham tomoshaga shu qadar o‘chmidi, har holda olomon shohmaydon sari yopirilib kela boshladi. Qatl etilguvchi kim ekanligidan xabarsiz bo‘lgan Xayyom ham sulton va vaziri a’zamning istagiga binoan shogirdlarini ergashtirib qatlgoh sari yo‘l oldi...


    Nihoyat azador shoir vaziri a’zamning sog‘ida turardi. Nizom ul Mulkning narigi yonidagi supada taxt uzra sulton Malikshoh va malika Turkon Xotun hamda ularning ikki tarafida shahzodalar o‘ltirardilar. Supa atrofidan esa saroy a’yonlari joy olgandilar.


    Maydon tevaragi odamga liq to‘lgandi. O’rtada bir odam sig‘gulik handaq kovlanib, tuprog‘i yoniga uyib qo‘yilgandi. U yerda ikki jallod tosh yanglig‘ qotib turardilar. Maydon -doira chetida qisilgudek g‘uj-g‘uj bo‘lib tizilgan olomonning ro‘baro‘siga-uch-to‘rt joyga tuxumdek, mushtdek toshlar uyub qo‘yilgandi. Xayyom angladiki, mahkum sangbo‘ron qilinur, demak, u zinokorlar ahlidan.


    Xaloyiqning g‘ala-g‘ovurini tuyqus avj olgan dovulnog‘oralarning dunyoni larzaga solgulik ovozi bosib ketdi. Barcha bandi olib kelinadigan tomonga qaradi. Hademay avomning nigohi qadalgan yoqda mahkumning sharpasi ko‘rindi. U-Layli edi. Uning oldida zindonbon va ortida zindondagi o‘sha darranda mengiz isqirt kelardilar. Laylining futu ilkiga og‘ir kishanlar qadalgan, egnida aslida oq bo‘lgan, ayni zamonda esa kir-chir, dog‘-dug‘ va g‘ijim ichko‘ylak. Sochlari parishon to‘zg‘igan, iflos. Yuzu bo‘yni momataloq bo‘lib ketgandi. Ortidagi isqirtning ketma-ket «tezroq yur» deganday turtkilashidan va qizning hurkib-hurkib qo‘yishidan zindonda uni rosa azoblab, xo‘rlaganligini sezish mumkin edi. Nozik qad qiz sho‘rlikka ilingan zil-zambil kishanlarning shaqirlashi nog‘oralar ovoziga jo‘r bo‘ladi va bu jo‘rlik yuraklarga batarroq vahmu g‘ulg‘ula soladi. Layli to maydon o‘rtasiga-handaq yoqasiga kelmaguncha hech qayoqqa alanglamadi. G’oz turgan jallodlar yonida to‘xtagach, boshini tik ko‘tardi va pahmaygan sochlari ikki yoqqa surilib, so‘lg‘in nigohi ila atrofga nazar soldi. Chetlari ko‘kargan, taqdirga tan berib, befarqlik cho‘kkan ko‘zlari kimnidir izlardi.


    Hali dovulnog‘oralar avj olib, o‘sha tomonga qaragan Xayyom zindonbon yetovidagi mahkumani ko‘riboq, uning kim ekanligini gumonlagan, so‘ngroq tanigan edi. Laylini tanigan zahoti bo‘g‘ziga nimarsadir tiqilib, kipriklarining osti achishdi. Ne qilarini bilmay, bezovtalandi, Mikoil ila Laylining qaro qismati oldida o‘zining naqadar ojizu imkonsiz ekanligini his qilgani va hatto tan olgani sari ixtiyorsiz bo‘lib, tipirchiladi. Yo g‘addor dunyo! Endi bunisi ne ko‘rgilik, ne sho‘rish?! Kechagina Mikoil qazo qilgan edi. U bechora Laylini o‘ylab qancha oh urdi, taqdirlarini bog‘lamoqlikka urinib, qancha sa’y etdi va oxiri o‘limdan g‘ofil qolib, armonda ketdi. Layli esa uning achchiq qismatidan xabarsiz edi. Ehtimol o‘tgan shuncha kunlar mobaynida yorini ko‘zlari to‘rt bo‘lib kutgandir, uning ayni zamonda chorasiz turgan xojasi ko‘magida o‘zini ozod etmoqlariga umid qilgandir. Ammo umidi bu foniy dunyoni avvalroq tark etib ketganligini, go‘yo sohibi imkonday tuyulgan uning xojasi esa hozir ko‘z yoshlaridan najot kutayotganligini qaydan ham bilsin ul sho‘rlik! Ana, layli boshini ko‘tardi. Yo tavba, uning so‘lg‘in nigohini, oradagi anchayin masofaga qaramay, Xayyom aniq-tiniq ko‘rdi. Bu nigohlar kimnidir izlardi. Balki Mikoilnidir? Va yoki... Nahotki malikani qidirayotgan bo‘lsa?!..


    Sultonning ijozati va muhtasibning ishorati ila halitdan buyon hozir turgan jarchi birdan tilga kirdi. Uning jarangdor, shuning barobarida quloqlarni teshib yuborguday baland ovozi ulamolar jamoasi chiqargan mudhish hukm haqida xabar berdi. Layliga zinokorlik tamg‘asi bosilib, sulton Malikshoh xonadoni sha’nini bulg‘aganlik aybi qo‘yilgandi va sangpor etilmoqqa hukm qilingandi. Aslida esa shariat bundayin hukmga yo‘l bermasdi, illo zinokor erkak ham, ayol ham o‘zga bir inson ila nikoh qilinmagan bo‘lsa, darra urilishi lozim edi. Laylining ixtiyorsiz qul-kanizak ekanligi esa, har qancha gunohkor bo‘lmasin, Islom shariatida yanada yengillik berurdi. Hozirgi hukm malika Turkon Xotunning xohish-irodasiga binoan chiqarilgandi.


    Hukm o‘qib bo‘lindi hamki, ikki jallod harakatga tushib qoldilar: avvalo Laylining futu ilkidagi kishanlarni yechib tashladilar, so‘ngra uning ikki yelkasidan tutishib, handaqqa tushirdilar. Handaq qizning ko‘kragidan yuqoriroqqacha kelardi. Layli jallodlar yelkasidan tutgani hamono ojiz bir talvasaga tushganday bo‘ldi, entikib yig‘ladi ham shekilli. Bungacha o‘zini g‘oyat beparvo tutgan edi, endi esa ayolligiga bordi va yoxud joni ko‘ziga ko‘rinib ketdi chog‘i. Jallodlar handaq yonidagi tuproqni tortishib, Laylini ko‘ma boshladilar.


    Bu dam Xayyom adoyi tamom bo‘lgan edi. Yuragi ko‘krak qafasini yorib yuborguday alpozda urar, butun vujudi sim-sim oqib, madorsizlanib borardi. Ko‘zlari jiqqa yoshga to‘lgan, tinmay entika-entika «Yo Olloh! Yo Olloh!» derdi, o‘zining ilojsiz ekanligidan, suyukli birodarining yoriga, hech yo‘q vafotidan keyin bo‘lsa-da ko‘mak berolmaganidan ezilardi. Ana, har qancha ehtiyot bo‘lmasin, jallodlarning biri keskinroq harakat qilib yubordi va chuqurga surilayotgan tuproqning navbatdagi bir qismi qizning boshiga kelib tushdi, uning sochlari butkul tuproq bo‘ldi. Nafaqat Xayyom, balki xaloyiq aro ham ko‘pchilik oh urib yubordi. O’sha jallodning bir to‘xtalib olib, atrofga xijolatli nazar tashlab qo‘yganidan u jallodlik va yoki qatl odobi-qoidasini buzganligini fahmlash mumkin edi. Filhaqiqat, jallodlar boyagi isqirtga aksil o‘laroq, mahkuma ila g‘oyat ehtiyotkorlik ila munosabatda bo‘lmoqda edilar.


    Xayyom o‘sha on o‘rtanib oh urarkan, bir zamon G’azzoliy ila suhbatda ne sababdandir eslaganlari Hazrati Umar voqeasi yodiga tushdi: johiliyat davrida arab qabilalari xonadonlarida qiz farzand tug‘ilsa, uni tiriklayin ko‘mib yuborar edilar. Hali Islomga kirmasidan avval Hazrati Umar ham o‘z qizini ana shunday qismatga giriftor etgan edi. O’shanda jajji qizalog‘i o‘zi ko‘milajak chuqurni kovlashda padariga yordamlasharkan, uning soqoliga tuproq sachraganini ko‘rib, «voy, otajon, soqolingiz tuproq bo‘ldi-ku», deya erkalanib, kichkinagina barmoqlari ila uni qoqib tashlardi. Keyin esa johil ota... Bu voqea har safar Hazrati Umarning yodiga tushganida dodlab yuborar edi. Xayyom shularni xayolidan o‘tkazarkan, o‘zi ham faryod urib, beixtiyor qiz tomon tashlanmoqchi bo‘ldi. Yaxshiki, vaziri a’zam uni kuzatib turgan ekan, siltangani hamono bilagidan mahkam tutib, anchagacha qo‘yib yubormadi.


    Layli sochlarini bir-ikki silkib, tuproqni qoqib yuborgan bo‘ldi va bo‘ynini qiyinchilik ila burib, allaqachon nafratu g‘azab cho‘kib ulgurgan nigohini hukmdorlar o‘ltirgan supa tomon qaratdi. Jallodlar esa hamon tuproq tortishar va uning biron zarrasi mahkumaning ko‘zlariga kirib ketishidan ehtiyot bo‘layotganliklari harakatlaridan yaqqol sezilib turardi. Unga sayin Layli boshini burib, malikani, to‘g‘rirog‘i, uning nigohini qidirardi. Nahotki orada shuncha masofa bo‘la turib, yanaki, qariyb tuproq ostidan birovning nigohini, ko‘zlarini ko‘rmoq mumkin bo‘lsa? Buning ustiga malika yuziga harir parda ham tortib olgan edi. Ha, agar ko‘ngil istasa, o‘rtadagi masofa hech ekan. Chunki bag‘ri nafratu alamga to‘lgan Layli ham Turkon Xotunning ko‘zlarini topdi. Ana, ular doimgiday yovuzlik va makrga yo‘g‘rilib boqib turibdilar. Yelkasigacha tuproqqa botgan Layli bu ko‘zlarga boqib, ularning sohibasi o‘z muzaffariyatini tantana qilayotganligini payqadi. Bu nimarsa uning uning vujudidagi olovni batarroq avjlantirdi.


    -Ilohi, mening yosh boshimga yog‘dirgan balolaring o‘z boshingga o‘n hissa bo‘lib yog‘ilsin!-derdi uning nigohi. -Ilohi, butun taning irib, bolalaring ham xazar qilgulik ahvolga kelib, xor bo‘lg‘aysen! -Endi uning bo‘g‘ziga yig‘i tiqilib, ko‘zlariga yosh to‘ldi. -Yo Olloh! Gunohlarimni o‘zing kechir!.. Mikoil, qanisiz, Mikoil?! -Yosh tufayli xiralashgan ko‘zlari jovdirab, odamlar orasidan seviklisini axtardi. -Mikoil!..


    Bu payt mahkumani qatlga hozirlab bo‘lgan jallodlar taqi g‘oz turib, muhtasibning fatvosini kutmoqda edilar.


    Muhtasib sultonning ruxsati ila qatlga fatvo berdi, xaloyiq «Omin!» deya na’ra tortdi. So‘ng u ilkidagi kichkinagina toshni mahkumaga tomon ohista otdi. Tosh kichkinaligi bois qaergadir tushib, ko‘zdan g‘oyib bo‘ldi. Bu ishorat edi. Ikki jallod ham mushtdek-mushtdek toshlarni qo‘llariga olishib, nari bordilar va mahkumaning tuproqdan chiqib turgan boshiga qarata otdilar. Ular bu yumushning hadisini olgan edilar va ularning mohirliklari mahkumlarni mislsiz azoblardan xalos etmog‘i ham aniq edi. Mana, Ollohning mehribonchiligidanmi yoxud qo‘rquvdanmi, asta hushi og‘ib, shuuri xiralashayotgan Laylining og‘zidan ixtiyorsiz uchgan «Olloh!» kalomidan so‘ng jallod otgan tosh kelib, uning chakkasiga tegdi. Tegdi-yu boshi bir tomonga og‘ib qoldi. Ikki jallodga boyagi isqirt va olomon ichidan ajralib chiqqan ba’zi johillar ham ergashdilar. Ular o‘lik bosh uzra tosh yog‘dirdilar.


    Ko‘zlari jiqqa yoshga to‘lgan Xayyom bir siltanib ortiga burildi-da, maydonni tark etdi. U yo tojdorlar davrasidan, yoki qatlgohdan va yoxud o‘zidan qochib borardi.


    

  


  
    Yettinchi bob


    


    Yelkasigacha tuproqqa ko‘milgan Layli va jaholat tufayli norasida qizini tiriklayin ko‘mib yuborganligini eslab, oh urayotgan Hazrati Umarning suvratlari Xayyomning xayolidan ketmay qoldi. Endi uning o‘zi ham oh urardiki, ohining otashi yetti osmonni kuydirgulik edi. U Laylining qatlidan so‘ng hukmdorlar va toj-taxt ila raiyat, ya’niki xalq o‘rtasida hech qachon yaqinlik, ittifoqlik qaror topmasligiga taqi bir bora iymon keltirdi. Toju taxt mislsiz kuch-qudrat va hadsiz ixtiyoru cheksiz imkonlar manbai bo‘lsa, avomlik-bu faqirlik, nochorlik va mahkumlik ekan. Bu ikki hilqat aro hech qachon adolat chizig‘i tortilmas-Xayyom shuni anglab yetdi. Zero hisobsiz mol-dunyo va hadsiz ixtiyorga ega bo‘lgan odamdan, ya’ni bandadan adolat kutmoqlik shubhali. Banda-baribir banda, odam-baribir odam, chunki uning avvali-otasi (Odam Ato nazarda tutilmoqda) xatokor. Bul xatokorning qoni ila oziqlangan gunoh mori har daf’a xurujga shay. Ana shuning uchun ham uning fe’lidagi sobitlik omonat...


    Agar adolat qilsa, ne-ne olimu fozillarning, qanchalab ahli ziyoning manglayini silagan, ulkan rasadxona, madrasa-yu masjidlar qurgan, mo‘minlar xaloskori bo‘lmish sulton Malikshoh adolat qilardi. Lekin uni ham hadsiz sohib ixtiyorlilik mahv etdi. Yo‘q, ehtimol u ham har kishida bo‘lguvchi lahzalik insoniy ojizlik tufayli xotiniga-malika Turkon Xotunga yon berib qo‘ydi. Makkora malika esa g‘animat fursatni boy bermadi va qasos shamshirini sho‘rlik Laylining boshi uzra sermadi.


    Donishmand vaziri a’zam sultonni ayollar ta’siridan saqlashga ko‘p sa’y etardi. Bu haqda hukmdorga goho pinhona, goho oshkora ishoratlar qilib, tanbeh- (nasihat)lar berardi. Hatto o‘zining shoh risolasi «Siyosatnoma»da ham bu mavzuga alohida fasllar kiritgan edi. Xayyom ularni o‘qigan va gap kim haqida ketayotganligini ham bilardi. Mana, ne deb bitgandi u «Siyosatnoma»ning «Xotinlar xususida» bobida: «Hukmdorning izmidagi kishilar zinhor-bazinhor xojalik martabasiga ko‘tarilmasliklari lozim, illo mana shu tufayldi ulkan isyonlar tug‘ilib, u, ya’ni sohibi toj qudrat va shavkatidan mosuvo bo‘lur. Bu, ayniqsa, shuuri noqis, «to‘shak ahli» bo‘lmish xotinlarga taalluqlidir. Ularning mavjudligi naslning bardavomligiga boisdir. Ular qancha mo‘l tug‘salar, shuncha hurmatli, nechog‘li kamsuqum bo‘lsalar, oncha sharafga loyiqdurlar. Agar hukmdorning xotinlari farmonbardorlik qila boshlasalar, ular o‘zlaricha emas, hasadgo‘y kimsalarning fikriga binoan amr etadilar. Chunki ular eran misol barcha tashqi yumushlarni o‘z ko‘zlari ila ko‘ra olmaydilar va amru farmonlari hufiyalari hamda chaqimchilarning keltirgan xabarlariga asoslanadi. Shuning uchun ham ularning hukmi aksar hollarda haqiqatga zid bo‘ladi. Ziyon shundan tug‘ilur va hukmdorning shonu shavkatiga putur yetur.


    Qadimda ham hukmdorlarning xotinlari ustun kelgan paytlarda isyonu nafrat, zulm va yovuzlikdan o‘zga nimarsa vujudga kelmagan...»


    Xayyom vaziri a’zamning mashhur risolasidagi bu gaplarni yaxshi eslaydi. Nizom ul Mulk hatto farmonbardorlikka o‘tgan xotinlar keltirguvchi ziyonlar haqida bitarkan, bir necha hikoyatlarni ham bayon etgandi. Shoirga, ayniqsa, ushbu rivoyat yoqardi: emishki Iskandari Rumiy Ajam mulkining hukmdori Doro ibn Doroni yengib, uning mamlakatini ishg‘ol etibdi. Doro esa qochib qolibdi... Doroning bag‘oyat sohibjamol qizi bor edi. Umuman uning jamiki ahli ayoli husnda tengsiz edilar. Muzaffar Iskandarga dedilar:


    -Doroning haramiga bir ko‘z tashlasang bo‘lardi. U yerda oy yuzli, huri pariylarga qiyos go‘zallar bor. Ayniqsa, Doroning qizi husnda tanhoki, olamda tengi topilmas.


    So‘zlaguvchilar Iskandarning o‘shal go‘zalni ko‘rishini va beqiyos husniga oshiq bo‘lib, unga uylanishini istardilar.


    Iskandar esa ularga javoban shunday debdi:


    -Men ularning erlarini yengdim, zero endi ularning xotinlari bizlarni mahv etishlarini istamasmen.


    Ha, tojdorning o‘z xotinining hukumat yumushlariga aralashuviga izn bermog‘i o‘ziga o‘zi qabr qazimog‘i ila barobardir. Xayyom shuni o‘ylarkan, sulton Malikshohdek qudratli hukmdor ham xotiniga yon berib qo‘yganligidan nadomat chekdi. Oqibatda esa bir navnihol ayol nobud bo‘ldi.


    Keyingi kunlarda Xayyomning yuragidagi avvalgi tug‘yonlar taqi avj oldi, u yana oromini yo‘qotdi. Biroq endi bu tug‘yonlar parokanda va yoxud xira emas, aksincha, shuuriga ajib fikrlarni solguvchi yolqinli va yorqin edilar. Endi u barcha ranglarni aniq-tiniq ko‘ra olardi va hatto ularni his qilardi. Uning hislari ham ranggin edi. Uning ayni damdagi tug‘yonlari halovatli edi, go‘yoki quvvai hofizasining ikkinchi hayoti boshlangandek tuyulardi. Qalbida she’r zavqi jo‘sh urgani sariyn o‘zini, dunyoni anglashga urinardi.


    U tunu kun toat-ibodat va ijod ila mashg‘ul bo‘lardi. Fikrlar to‘lqini bag‘rini yorguday jahd etardilar. Ayni paytda u «Borliq haqida risola» otlig‘ falsafiy asarini yozardi. Aslida hozir falsafaga uncha xushi yo‘q edi, fikrlarning mantiqliday ko‘ringan mantiqsiz chaynalishlaridan zerikkandi. Bunga ehtimol yoshining ulg‘aygani sabab bo‘ldimi yoxud ko‘nglidagi keyingi evrilishlar bois ravon va jimjimasiz so‘zlashga ixtiyor sezdimi, har tugul falsafadan toliqdi. Balki bisyor toat-ibodat tufayli qalbida paydo bo‘lgan nur bunga monelik qilarmidi. Lekin ne qilib bo‘lsa-da bu yumushini nihoyasiga yetkazmoqqa sa’y etardi. Hozir ham barmoqlari orasida xoma (qalam) tutgancha nimarsalarning o‘zaro munosbatlari xususida bosh qotirib o‘tirarkan, beixtiyor chalg‘idi. Ko‘z oldida keksa vaziri a’zamning so‘lg‘in chehrasi namoyon bo‘ldi. U ila o‘sha mudhish qatl kunidan buyon ko‘rishmagan edi. Lablarida bilinar-bilinmas tabassum zohir bo‘lib, ilkidagi xomaga mehr ila tikildi. Bu xoma emas, vaziri a’zamning xuddi o‘zidek edi go‘yo. Chunki bu qimmatbaho xomani vaziri a’zam in’om qilgandi. Nizom ul Mulk ham Xayyom misol xomaga ayru mehr va hurmat ila qarardi. Bu bashariyatning buyuk kashfiyoti derdilar ikkisi ham. Zero qalamsiz so‘z badansiz jonga o‘xshaydi va so‘z qalam ila birlashganidan so‘ng jon ila badan ittifoqi yanglig‘ abadiyatga dohil bo‘ladi. U xuddi chaqmoq tosh va po‘latdan osonlikcha chiqmaydigan hamki uchqundan darhol nurga aylanmaydigan olovga qiyosdir.


    Bir kuni vaziri a’zam Xayyomning arzon xomada qiynala-qiynala xat bitayotganini ko‘rib qoldi. Shoir juda bosib yozar ediki, qog‘oz qattiq qitirlab, xoma uchi bukilib ham ketardi. Shundan so‘ng vaziri a’zam suyukli shogirdiga bir necha shamsulma’oliy deya ataluvchi xoma tortiq qildi. Xayyom ham xomalarni juda yaxshi farqlar va ular tarixiga oid xo‘p qiziq va hikmatli hikoyatlarni bilardi. Ya’niki shamsulma’oliy xomasining sifatlaridan ham yaxshi boxabar edi-u Bag‘dod yoxud Misr qamishidan yasalardi. Aslida ham qalamning xos xillari Iroq zaminida tayyorlanardi va turfa nomlari bor edi... Xayyomning lablaridagi tabassum yanada chuqurlashdi. Yo Olloh! Hikmating naqadar cheksiz-chegarasizki, mana shu kichkinagina buyum bois bir necha lahzada xayolan dunyoni kezib chiqmoqqa to‘g‘ri keldi-ya. Ana senga nimarsalarning o‘zaro munosabati-yu ayru hamda uzviyligi. U taqi falsafiy mushohadaga sho‘ng‘ib ketishdan bezdimi, shahd o‘rnidan turdi-da, oshyonasidan tashqari chiqdi. Tun bag‘oyat osuda edi. Ko‘ksini to‘ldirib nafas olarkan, doimgidek yulduzlarga intiq tikildi. Shu on qulog‘iga tanish sharpa urildi. Hoynahoy Abul Muzaffar bo‘lsa kerak, deya o‘yladi u va o‘sha tomonga yurdi. So‘nggi kunlarda bu shum shogirdi ham kam uyqu bo‘lib qolganligini, tunlari usturlob yonidan ketmayotganligini sezib yurardi. Filhaqiqat, hozir ham Abul Muzaffar usturlob yonida ne iladir mashg‘ul, to‘g‘rirog‘i, o‘z yumushiga g‘arq bo‘lib turardi. Dam bir muddat usturlobdan samoga tikilar, dam shitob burilardi-da, oldidagi chizmalarga nelarnidir belgilardi. U Xayyomning kelganini ham sezmadi.


    Shoir uni havas ila biroz kuzatarkan, avvaliga indamay qaytib ketmoqchi ham bo‘ldi. Biroq so‘ng taqi o‘z hujrasiga qamalishini o‘ylab, niyati o‘zgardi. Jonsarak shogirdining ilhomini buzganidan xijolat bo‘libmi, ojiz tomoq qirdi.


    Isfazariy «yalt» etib unga qaradi.


    -Ie, ustoz... Assalomu alaykum...-dedi shoshib unga peshvoz chiqarkan.


    Xayyom yoqimli jilmaydi. Usturlob yonidagi keng xontaxtaga yaqin kelib, uning ustidagi chizmalarga ko‘z tashladi. Ularning barida euyosh va uning atrofiga porgor (tsirkul) ila qavat-qavat bir necha doiralar chizilgan, doiralarning besh joyiga esa dumaloq belgilar qo‘yilgandi Bu Quyosh tegrasida harakatlanuvchi sayyoralar edi. (U zamonlarda fanga Quyosh sistemasidagi beshta sayyora ma’lum edi xolos.) Samo haqida gap ketguday yoki unga dohil nedir ro‘y bersa, shoirning bag‘rida xush, valekin halovatsiz etguvchi bir olov paydo bo‘lardi. Hozir ham qalbida o‘sha olovga uyqash tanish zavq junbushga keldi. Shu asno qiziqish ila kezingan nigohi taqi bir o‘zgacha chizmada to‘xtadi. Undagi belgilarga qarab, bu yulduzlarning Somon Yo‘li turkumi ekanligini tushundi. Biroq Somon Yo‘lining qoq markaziga chizilgan doiralarning ne ekanligini anglolmadi. Qatma-qat chizilgan uzluksiz va tobora kichrayib borguvchi doiralar (xuddi prujina kabi), go‘yo koinotning qa’r-qa’riga singib ketayotgan nigohning tasavvuriy harakatiga o‘xshaydi. Shoir darhol o‘zini butkul unutib, chizmaga qattiq tikilib qoldi. Ustozining bu ko‘yidan Isfazariy ne uchundir bilinar-bilinmas bezovtalandi. Shoirning bir yangilikka tashna va yoxud hayrat ilinjida «bu ne?», deya aytgan so‘rog‘idan so‘ng hatto oshkora o‘ng‘aysizlandi. Hadeganda javob qaytaravermagach, u Abul Muzaffarga sinchkov boqib, taqi savolini qaytardi:


    -Bu nening belgisi erur?


    Isfazariy duduqlandi:


    -Afu etgaysiz, ustoz. Men... To o‘zim butkul ayonlashtirib olmagunimcha buni sizga oshkor etmoqni istamagandim. Bundan hattoki Vositiy ham voqif emas.


    Azali tezob Xayyomning toqati toq bo‘lib, zardasi qaynadi:


    -Tafsilotin muxtasar qilsangchi!


    Shogirdi sergak tortib, bir seskandi-da, aniq-ravshan dedi:


    -Men bir nur ko‘rdim, ustoz.


    -Qaerda?


    -Somon Yo‘lining qoq markazida. -U shunday deya ko‘rsatkich barmog‘i ila boyagi chizmaning qoq o‘rtasiga ishora qildi. -Bag‘oyat olisdan kelmoqda u, nazdimda, bizning falakdan tashqaridan... Avval ikki bor ko‘rgan edim, ammo ko‘zlarimga ishonmadim. Bugun esa uchinchi bor...


    Xayyom shoshib usturlobga yopishdi.


    -Qani, ko‘rsat menga! -Lekin harchand tikilmasin begona nurni ko‘rolmadi. -Qani u?


    Endi Isfazariy usturlob orqali samoga termuldi, biroq o‘z kashfiyotini topolmadi.


    -Hozirgina ko‘rgan edim...


    -Nega avvalroq xabardor etmading. -Xayyom chinakamiga xafa bo‘ldi. -Shundayin nimarsadan meni... U ne deb taxmin etding?


    Isfazariy tortinibroq dedi:


    -Fikrimcha, bizning koinot-falakdan tashqari taqi bir falak bordek.


    Shoirning ko‘zlari chaqnab ketdi.


    -Bilardim!-dedi u bir o‘t og‘ushida va parishon tortdi. -Bilardim!..-dedi endi go‘yo o‘ziga o‘zi gapirayotganday va Isfazariyni ham unutib, oshiyonasi tomon ohista yo‘l oldi.


    Vo ajab, deya o‘ylardi u butun vujudi jimirlab, axir Olloh taboraka taolo o‘n sakkiz ming olam haqida xabar berganida biz ko‘rib turgan sayyora-yu yulduzlarni nazarda tutmagan-ku. Subhonolloh! Qudrating bunchalar beqiyos, Tangrim!.. Ha, Abu Homid (G’azzoliy), siz tabiiyunchi olimlar Olloh taolo allaqachon mukammal qilib yaratib qo‘ygan borliqning bir unsurini oz-moz anglagach, uni kashfiyot ataysizlar va o‘z bilimingizga bino qo‘yasizlar, olimlik da’vo qilasizlar, deganida ming chandon haq edi. Aslida haqiqiy Olim yolg‘iz o‘zi emasmi?! G’azzoliyni eslab uning sog‘inch to‘la ko‘ngliga iliqlik indi, keyingi kunlarda uni tez-tez xotirlaydigan bo‘lib qolgandi. Yo Abu Homid, qaylarda, siz? Taqi uning so‘zlari shuuriga urildi: «Ibodatdan sovish shaytonning tuzog‘iga ilinish, shaytonning hiylasiga aldanishdir. Bu tuzoqqa mag‘rurlar ilinadi...» Ya’ni men kabi aqliga, ilmiga bino qo‘yganlar. Xayyom do‘stining so‘zlarini eslarkan, ularda o‘z suvratini ko‘rayotgandek bo‘ldi va taqi xotirotiga zo‘r berdi: «Ular o‘zlarini basirat sohibi, sir-sinoatdan boxabar fatonat ahlidan deb bilishadi. Istig‘forga o‘rgangan tilga istehzo bilan «qalb g‘aflatda ekan, tinimsiz istig‘for aytgandan ne foyda», deyishadi. Bul xiylaga munosabat jihatidan xalq uch qismga bo‘linadi: nafsiga zulm qilganlar, muqtasidlar (o‘rtacha, me’yorida harakat qilganlar) va yaxshi ishlarda peshqadam bo‘lganlar.


    Yaxshiliklarda peshqadam bo‘lganlarning kim ekanligi shundoq ham ko‘pchilikka ayon. Nafsiga zulm qilgan mag‘rur kishiga kelsak, u o‘zini qalbga xos nozik jihatlarni ilg‘aydigan zakiy sanab, manmansiraydi. Natijada uning qalbida xolislik yo‘qoladi, tili zikrni tark etadi. Bu qilmishlari ila shaytonga ko‘mak beradi, g‘urur arqoniga osilib, tuban ketadi. Shu bilan shayton va u kishining orasida to‘la sheriklik hosil bo‘ladi»... Men ayni shu toifaga mansub emasmanmi? Go‘yo o‘zimni qalb olamini anglaguvchi odam bilib, turfa ishoratu g‘aybga xosliklarni kashf etgandek bilmaganmidim o‘zimni? Ayni shunday! Hatto bir nimarsalar ko‘zimga ko‘rinib, bashoratlar qilganim va o‘zimni barchadan ayru sezganim ham rost-ku... Aslida esa haqiqat va chin bandalik oddiygina ibodatdagi sobitlikda, ixlosu ko‘ngilni asramoqda ekan. Har banda xatokordir. Men esa xatokorlarning xatokorimen... U ilkiga xomani olib, haligina bezib, tark etgani falsafiy risolasining hoshiyasiga ushbu satrlarni bitdi:


    


    Afsus, umr behuda bo‘lmishdir barbod,


    Bo‘lmadik haromdan bir nafas ozod.


    Buyurganing qilmay yuzim qarodir,


    Amringdan tashqari ishlarimdan dod!


    


    Shoir oxirgi so‘zni yozib bo‘lib, beixtiyor qayrilib, ro‘baro‘sidagi moychiroqning bilinar-bilinmas to‘lg‘anayotgan tiliga tikilib qoldi. Ko‘zlari katta-katta ochilib, lablari hozirgina bitgan she’rining oxirgi ikki satrini pichirladi:


    


    -Buyurganing qilmay yuzim qarodir,


    Amringdan tashqari ishlarimdan dod!


    


    Bu uning bir necha fursatdan buyon zimiston og‘ushida qolgan qalbidan otilayotgan otash xitobi edi. O’zi ham buni mana endi his qildi. Axir she’r bitmay qo‘yganiga qancha bo‘lgan edi-yu! U malomat ahlining uning sha’niga turfa tamg‘alar ichra shakkoklik otlig‘ nomni ham tirkayotganliklarini orqavarotdan eshitib yurardi va goho o‘zi ham ko‘nglidagi, shuuridagi bu isyonni nahotki Yaratuvchiga bo‘lsa, deya ishtibohga borib qolardi. Nahotki men Ollohga isyonda bo‘lsam?! Hozir bildiki, uning bu isyoni Tangri taologa emas, o‘ziga, o‘zining noshudligiga nisbatan ekan. U o‘z amalsizligi ila ato etilgan hayot atalmish ne’matni, ilohiy taqdirni ham bulg‘ayotganligini, chinlikni yolg‘onlarga to‘ldirayotganligini payqab qoldi. Yillar o‘tib, keyingi odamlar buni tushunarmikinlar?..


    Kimdir tomoq qirdi. Shoir chiroq nuridan xiralashgan nigohini eshik tomon burdi. Ostonada Rindoniy turardi.


    -Biron yegulik keltiraymi, xojam? -dedi u Xayyomning parishon ko‘zlaridagi xayol andishasida.


    Shoir olislardan qaytgandek bo‘ldi. Darvoqe, kechki tanovvulni ham istamagandi, bechora keksa Rind och qoldi, deb o‘ylagan-da.


    -Zarurati yo‘qdur, Rind.-dedi u tabassum qilishga urinib.


    Rindoniy «xo‘p bo‘ladi» degan ma’noda bosh irg‘ab, ostonadan g‘oyib bo‘larkan,


    -Afu etgaysiz. -deb ham qo‘ydi.


    Xayyom beixtiyor qorni ochgan yoki ochmaganligini o‘ylarkan, taqi G’azzoliy yodiga tushdi: bu Xudoning suyukli quli hamisha ro‘zador yurardi. Rangi siniq ko‘rinar, ozg‘in ham edi. Bir safar Mikoil rahmatli, o‘sha Xayyom ila G’azzoliy uzluksiz muloqotda bo‘lgan kezlari, hayratini yashirolmay shunday degandi:


    -Xojam, bu odamning hech yo‘q bir qultum suv ichganini ham biron marta ko‘rmadim. Qachon qaramang, ro‘zadorman deydi. Hoynahoy farishta emasmikin?


    Xayyom bu gapga kulib qo‘ya qolgandi. Endi bilsa, Ollohning oshig‘i, ilmpesha bo‘lgan bandaga yemak-ichmak unchalik ham muhim emas ekan. Ko‘nglini uyg‘otmoq ilinjida bo‘lgan kishilar uchun yemakdan tiyilmoqlikda go‘zal mujdalar, huzurbaxsh fayzlar mavjud ekan. Buni endi-endi fahmlayapti.


    Bir kuni, Mansur Hallojning maqomi haqida suhbatlashganlarida, Abu Homid aytgan edi: Halloj har kecha-kunduzda ming rakat namoz o‘qirdi va hamisha ro‘zador bo‘lardiki, ikki kunda bir iftorlik qilardi. Uning vujudi shu darajotda nurga yo‘g‘rilib, misoli harirlashib ketgan ediki, Quyoshga orqa qilib turgan bo‘lsa, oldida uning nurlarini ko‘rmoq mumkindek edi. Ya’ni unda vujud yo‘q edi. Yo Olloh, bu ne maqom?!..


    O’sha ikkisi shahar tomoshasiga chiqishgan kuni Shokir Talxning do‘konida to‘xtashganida ham G’azzoliy sharbat ichmagandi. Shoir keyin bildiki, u xalq nazarida tanavvul qilmoqdan ham tiyilar ekan. Ammo Xayyom kishini mutaassir etguvchi taqi bir voqeotdan xabarsiz qolgandi. Ya’ni G’azzoliy o‘sha kech xonasiga qaytib, bir kunni ibodatsiz, zikrullohsiz va ilmpeshaliksiz o‘tkazganligidan bo‘zlab, tuni bilan istig‘for aytib chiqqandi. Bunisi ne maqomu asror, yo Olloh?!..


    G’azzoliy bag‘oyat tanqis so‘zlardi va goho so‘zlamoqqa har qancha zarurat bo‘lmasin, sukut saqlay olardi. O’sha kuni ham taqdir va oxirat xususida so‘z ketdi. U paytlar Xayyomning aqliga bino qo‘ygan davrlari edi. O’shanda bergan savolini endi o‘ylasa, xijolatga yo‘g‘riladi.


    -Xo‘p, jannat yaxshilar uchun buyuk ajr ekan,-degandi u o‘sha suhbatda, -jannatiy bandalar mangu huzur-halovatga sazovor bo‘lar ekanlar. Xo‘sh, o‘sha mangulikdan keyinchi, axir uning ham chek-chegarasi bordir? Abadiy huzur-halovat zeriktirmaydimi?


    G’azzoliy indamadi. Bu qaltis va shakkokona savolga javob topolmaganidan emas, suhbatdoshining shayton domida ekanligini payqaganligi bois sukut saqladi.


    Ha, Olloh taolo odamni o‘z muakkillari-farishtalari (farishtalarning toifalari juda xilma-xil bo‘lib, har bir harakat va har bir ish uchun alohida-alohida farishtalar «mas’ul» bo‘ladilar.) orqali idora etadi, tasarruf qiladi. Ya’niki hech bir yumush yoxud hodisa taqdirdan ayru holda ro‘y bermaydi. Agar odam o‘z taqdiridan (farishtalar ta’siridan, Olloh iznidan) chalg‘isa, uni Ollohning o‘zga ko‘rinmas mavjudotlari o‘z izniga ola boshlaydilar. Mana shunisi o‘ta xatarli. Unda odamning shaytoniy sifatlari ko‘payib boraveradi.


    Shoir bu haqda ko‘p o‘yladi va nihoyat taqdir haq ekanligiga iymon keltirdi. Ha, inson umrining har bir lahzasi, oni va hatto uning har bir harakati bitib qo‘yilgan, u o‘sha bitikdan tashqariga chiqolmaydi. Uni Ollohning ko‘zga ko‘rinmas «vakillari» boshqarib turadi, chunki bu olam va undagi hayot buyuk reja asosida yaratilganki, odam umri unga chambarchars bog‘liqdir. Aks holda yer yuzidagi hayot, bashar umri ayqash-uyqash bo‘lib ketardi. Aql kishilari buni bir kuni albatta tushunib yetadilar. Xuddi Xayyom kabi. Axir Oyu Quyosh, yulduzlar va umuman bularning hamma-hammasi mujassam bo‘lgan koinot yagona qoida itoatida belgilangan vaqtda harakat qilmasalar butun olam tanazzulga yuz tutib, buzilib ketmasmidi. Unda vaqt, kecha va kunduz, fasllar tizimi izdan chiqardi, natijada... Yo qodiri Egam, g‘aflat og‘ushida bo‘lgan bandalaringni o‘zing yarlaqagaysen!


    Vaholanki inson umri ham ayni shunday-agar yolg‘iz sohibi Qalamning bitigi bo‘lmaganida, qalb tarbiyatidan g‘ofil qolgan odam bolasi aksar hollarda o‘z aqliga bino qo‘yib, uning iznida sa’y etgan bo‘lardi. U holda odam hech kimarsa yoxud hech nimarsa ila hisoblashmaydigan, andishaga begona va o‘zgalar hayotini izdan chiqaruvchi ta’rifsiz mahluqqa aylanardi. (Shundoq ham u bu sifatlardan mosuvo emas.) Shu dam Xayyomning shuuriga go‘zal bir fikr urildi: filhaqiqat, hayotda barqaror uzviylik mavjud, ya’ni osuda umr kechirayotgan, hech qanday amalsiz o‘tirgan ikki qo‘shnining hayoti ham bir-birlariga muqarrar bog‘liq. Bundan kelib chiqadiki, harakatsizlikda ham harakat bor va u avval ham mavjud edi. Hayotda mantiq-ma’no borligi ham shundan. Ularning harakatsiz o‘ltirishlari taqdirga sabab, oqibat esa o‘shal taqdirlaridagi hayotlari, ya’ni taqdirlarining aynan o‘zidir... Xayyom falsafiy mushohadaga sho‘ng‘iy boshlaganligini payqab, boshini changalladi, bu ila boshida g‘alayon qilayotgan o‘ylarini haydamoqchi bo‘ldi. Lekin buning uhdasidan chiqolmadi, chunki uning boshi aksariyat hollarda fikrsizlikdan toliqardi. Ayni paytda esa ketma-ket tug‘ilayotgan go‘zal va asosli fikrlar, mushohadalar unga zavqu huzur bag‘ishlardi... Ha, taqdir, qismat Haqdan. Haq, Haqiqat esa qaerda? Xayyom ayni shu haqda ko‘p bosh qotirardi.. Haqiqat mavjud nimarsalarning oralig‘ida, ya’ni oraliqda emasmi? Qiyoski, tun ila kun oralig‘ida. Ya’niki ularning bir-birlariga evrilishlari chog‘ida har ikkisining ham butun ma’nosi, mohiyati pinhon. Buning uchun tong chog‘ini tasavvur etish kifoya: ko‘ngil torlari o‘zgacha nekbinlik ila tortiladi, sozlanadi, olam tiniq bir hikmatga yo‘g‘riladi, go‘yo hamma nimarsani ko‘rish, anglash, tushunish mumkindek tuyuladi. Yoxud uyqu ila uyg‘oqlik oralig‘ini eslaylik-ne-ne ulug‘larni oliy maqomlarga eltgan ulug‘ bashoratlar ayni shu oraliqda oshkor bo‘lmaydimi axir! O’lim ila hayot oralig‘ini ilg‘ay olgan kishi esa valiyullohga aylanadi. Bosiqlik-haliymlik ila otashinlik oralig‘i ham xuddi shunday-o‘shal joyda butun ma’nolar-do‘stlik va g‘animlikning chek-chegarasi, mohiyati ochiladi. Bu oraliq uch qismga taqsim etiladi va o‘rtadagi ikkinchi qismda sobit qolishga sa’y qilinadi. Mabodo uchinchi qismga o‘tib ketilsa ham muvozanat buzilib, kishi g‘azab sari odimlaydi. Agar birinchi qismga o‘tib ketilsa ham ayni shu yanglig‘-kishi asta-sekin bosiqlik nomi ostidagi loqaydlik, beparvolik, g‘urursizlik kabi sifatlarga burkanib boraveradi... Xayyom qancha fursatlardan beri o‘ylab yurgan fikrlariga endi-endi ta’rif berib, undagi sifatlarni nomlamoqqa erishmoqda edi. Hozir o‘ylaganlari hov o‘sha anglab yetgani me’yor tushunchasiga uyqash emasmi... Ha!.. Shul kabi mastlik va rostlik oralig‘i ham uch qismga bo‘linadi. Kutilgan haqiqat esa taqi o‘shal ikkinchi qismda ayon bo‘ladi. Harir pardani ko‘tarmoq va fikrda tiniqlikka erishmoq uchun bu qism taqi uchga taqsimlanadiki, uning ikkinchi bo‘lagida sobit qolmoqqa harakat qilinadi. Bunda izlangan haqiqatning yuzi yanada oydinlashadi va avliyolik kasb etiladi. Bu hodisot cheksiz-chegarasizdir... Yo chodirdo‘zning o‘g‘li, qanotlarsiz parvoz eta boshlamadingmi? Taqi aqlingga bino qo‘yib, kibr havosida shishmayapsanmi? Donishmandlik da’voing shunchalikmiki, avliyolik xususida bosh qotirursen?.. Bu oraliq hayotning o‘zagidir. Unda baholi qudrat qo‘nim topmoqlik kishini kamolot sari eltadi. Ha, odamzotning oraliq hikmatini anglamagan aksariyat jamoasi shunchaki tentirab umr o‘tkazadi va yoxud oxir oqibat halokatga yuz tutadi.


    Yanaki g‘olibu mag‘lublar abas bo‘lguvchi oraliq ma’vodir ul. Unda kishi dunyoga o‘zgacha boqib, har neki manfaat, ta’ma va adovatdan yuksaklikka ko‘tarila oladi. Tiriklikni, bani odamni insof ila tushuna boshlaydi. Bu o‘sha «Qurbing yetganicha insof qil», degan ulug‘ maqom ma’vosidir.


    Xayyom goho hov o‘shanda shakkok saboqdoshining muallimga bergan uch aka-uka haqidagi savolini ham eslab turadi va muallimning mot bo‘lganligini, hattoki Ollohning «yumushi»dan qusur topmoqqa uringanligini o‘ylaganda o‘z-o‘zidan xijolatga yo‘g‘riladi. Axir o‘shal rivoyatdagi aka-ukalar taqdiriga munosib ajr topa olmaganlar uch-to‘rt o‘spirin va nari borsa, madrasa mudarrisi edi-ku. Nainki Ollohning payg‘ambari, hatto sahoba, hech yo‘q valiy ham emasdiku ular bu savolga loyiq javob topsalar! Osoni «aybni Ollohga yuklamoq» emasmi. Ularning so‘zlaridan shunga amin bo‘lmoq mumkin edi. Bu har kuni necha bor zaruriy hojatlarimizga yaragan suyuq suvimizni ozgina sovuqni sabab qilib, muzlatib, toshga mengzatib qo‘ygan va yoki haligina Isfazariy usturlobda ko‘rgani bizning ko‘zlarimiz ilg‘agan, lekin shuurimiz yetmagan koinotdan o‘zga koinotni ham yaratib, shundayin ulug‘likni ham nazarimizdan pinhon eta olgan qudratli Zotning beadaddan bir ulush ijodi va siri ekanligini anglamoqdan ojiz edilar ular. Axir ne-ne asrorga, hikmatlarga har lahza ro‘baro‘ kelib ham ularning mohiyatini o‘ylamagan, ularga oddiy nimarsadek qaragan bizlar emasmi? Shu holimizga bandalarning oxiratdagi taqdirlaridan, ajrlaridan adolatli so‘z ayta olamizmi?! Yo Olloh!.. Xayyom shu gaplarni xayolidan o‘tkazarkan, ajib kayfiyatda, ajib bir ehtiros ila bitilgan ba’zi she’rlaridan istiholaga boradi. Kelgusi avlod o‘zini bir xudosiz (astag‘furilloh), shakkok odam sifatida yod etishlaridan xavotirga tushadi. Yo‘q, u shakkok ham, osiy ham emas, biroq she’rlaridagi haliginday tuyg‘ularni, fikrlarni o‘zi ham izohlab berolmaydi. Keksa Rind uning she’rlariga go‘zal ta’rif berganini va buni ahli rasadxonaga bir necha bor aytganligini esa u bilmasdi. Rindoniy shunday ta’rif bergandi:


    -Xojamning nazmidagi Ollohga ta’na qilmoqdek tuyulguvchi ma’no aslo shakkoklik emas. Aksincha, taqdirning Haqdan ekanligini butun vujudi ila his etgan bandaning o‘z ojizligidan, zabunligidan, baribir Yaratuvchining shafqatiga, mehriga muhtojligidan o‘rtanmog‘i, mumdek erimog‘i va oxir oqibat taqdirga tan bermoqligi ehtirosidir.


    Voh, bul muxtasar ifodani Abul Fath Umar eshitsami edi, bir tushunguvchi odam topilganidan ko‘zlariga yosh to‘larmidi! Darig‘okim, bu gapdan u butkul bexabar edi. Ne bo‘lganda ham Tangrining ishqdan devona quli Rindoniy mazkur gapni topib aytgan edi.


    Xayyom taqi ilkiga xomani oldi va davotning hoshiyasiga yana misralar tiza boshladi:


    
Gul bargila kunni to‘sa olmaymen,


    Qismat sirlarini yecha olmaymen,


    Fikr dengizidan dur topdi aql,


    Qo‘rquvdan bu durni tesha olmaymen.


    


    U so‘nggi so‘zni yozdi-yu tag‘in o‘z holidan hayratga tushdi. Axir qachonlardan buyon she’r bitmay qo‘ygandi. Bu kungi daryoligi, ko‘ngil selligi nedan? Ayonki, u endi o‘zidagi qalb halovatini, tafakkur tiniqligini, fikr teranligini tan olmoqni xohlamasa-da, seza boshlagandi. Shu on beixtiyor Adam Shayxni esladi. Nechundir bag‘ri o‘rtanib, kipriklari ostida olov uyg‘ongandek bo‘ldi.


    O’shanda Adam Shayx shunday degandi:


    -Senga bir gapni aytay, yo Umar! Madomiki o‘zliging sari odimlamoqni niyat qilgan ekansen, avvalo o‘zingdagi buyuk, biroq shuning barobarida, o‘zing uchun tushunarsiz bo‘lgan nimarsani top.


    -Xo‘sh keyinchi?-degandi shoshib Xayyom.


    -Bilasanmi, shundayin soliklar borki, ular fano va uqbo aro nur bo‘lmoqqa intiladilar. Ikkinchi toifa esa, o‘lim va hayot o‘rtasida tarang tortilgan rasandan bag‘oyat ehtiyotkorlik ila o‘tib boradilar. Vanihoyat oxirgilari esa o‘z hovlisi sahniga tashlab qo‘yilgan arqonda qadam tashlaydilar.


    Bu fikrlar ummoni, hikmatlar ummoni Xayyomni sarxush etgandi o‘shanda. Bundayin zalvorli va libosli so‘zlamoq faqat va faqat Adam Shayxga xosu yarashiqli edi.


    Xo‘sh, undagi buyuk va shuningdek, tushunarsiz nimarsa ne? Qalbimi? Albatta-da, axir jonu jahonini olovlarga solgan shu qalbi emasmi?! Unda u Adam Shayx aytgan uch toifaning qay biriga mansub? Qay biriga?!.. Buni aniqlamoq uning zimmasida emasdir...


    Shu kunlarda sulton Malikshoh shahzoda Mahmudni taxt vorisi deya e’lon qildi. Bu xabardan so‘ng Xayyom sultonning Turkon Xotun makri domiga butkul bandi bo‘lganligiga amin bo‘ldi. Yanaki tashvishli kunlar yovuqlashayotganligini ham qalban his etdi...


    

  


  
    Sakkizinchi bob

    Yana kech kirdi. Mahmud taqi o‘z hujrasiga qamaldi. Hatto moychiroqni ham yoqmay, joyiga cho‘zildi. Ko‘zlari beixtiyor darichadan mo‘ralayotgan yulduzli oqish osmonga tikildi. Yo‘q, uning yuragi ana shu bepayon samoga singib ketmoqni, hurlik og‘ushida sarxush bo‘lmoqni istamadi. Yo‘q! Endi u burungi Mahmud emasdi. Uning ko‘zlari hatto mana shu bag‘rni yorib yuborgudek ulug‘vorlik va haybat ila boqayotgan osmonga ham nopisandu loqayd tikilib turardi. U atrofidagi borki nimarsalarga ana shunday alpozda qarar, nigohi ichi qorayib turgan g‘or og‘zini eslatardi. Sal ta’sirchan odamning uning nigohidan qo‘rquvga tushmog‘i ham tayin. Hatto go‘zal Rayhonining yodi ham uning xotirasidan qariyb o‘chib ulgurgandi. U faqat behisht haqida, undagi qiyossiz bog‘u chamanlar, hurlar va ular tufayli sazovor bo‘lguvchi oromu huzur haqida o‘ylardiki, goho-goho shuurida yuz ko‘rsatuvchi Rayhonning siymosi ham o‘shal ta’rifsiz hilqatlar jamoliga uyqashib ketardi. Uning yuzini elas-elas eslardi. Aslida ham oradan ko‘plab yillar o‘tgandi. Mahmudning istarali chehrasi ham ancha tundlashib, jussasi dag‘allashib ketgandi. Endi u yor ishqidan ilhom olib, xat-savodga va umuman ziyoga intilgan yosh yigit emasdi. U irodasini, inon-ixtiyorini Ollohga ham emas, yovuz bir kimsaning ilkiga topshirib, uning maqsadi yo‘lida qadam tashlayotgan va bu qadamlarida qat’iy sobitlik bo‘lgan nokas mahluq yanglig‘ edi. Tinimsiz jismoniy tayyorgarlik, yarog‘ san’ati ila mashg‘ullik, g‘alati suyuqlikni muntazam iste’mol qilmoq va yemoqqa o‘chlik-uning bor-yo‘q davlatiga aylangandi. U hech neni istamasdi, ya’ni istamaslikni istardi. Uning butun dunyo, borki borliq deb bilgani mana shu Alamit edi. Na tug‘ilib o‘sgan yurtini, na qachonlardir uni yeru ko‘kka ishonmay, ne-ne orzu-umidlar ila katta qilgan ota-onasini, na rasadxona va na undagi do‘stlari-yu xojasi Umar Xayyomni eslardi. Ha, bor-yo‘q jahoni shu Alamit edi. Yodini tark etayotgan yaqinlari esa hov anovi jimit yulduzlar va umuman oqish nigohini lo‘q qilib qarab turgan osmon kabi tobora-tobora olislab borardilar...


    Eshik mulozamatsiz tarzda ochilib, qorong‘uda bazo‘r ko‘rinayotgan odam sharpasi uni sardor -Alamit xojasi o‘z huzuriga chorlayotganligidan xabar berdi.


    Atrof javonib mamlakatlarning hukmdorlariga dahl etib, bo‘g‘zidan olayotgan Alamit xojasi- Hasan Sabboh turli hashamatlarni unchalar ham xushlayvermasdi. U bag‘oyat faqirona hayot kechirmoqqa ko‘nikkandi. Hatto ahli qal’ani idora etguvchi ko‘rinishxonasi ham nihoyatda kamtarona jihozlangandi, biron bir ortiqcha dabdaba sezilmasdi.


    Mahmud kirib borganida Hasan Sabboh odmigina eski xontaxta ortidagi anchagina uringan to‘shakda bukchayib o‘ltirardi. Xona nimqorong‘u bo‘lganligi bois uning yuzidagi odatiy rangparlik qariyb bilinmasdi va hatto tusi bir qadar vajohatli ko‘rinardi. Ehtimol nursizlikning mana shu «fazilati» sababli ham xonasini qorong‘ulikda tutishga urinar. Xira moychiroq bu zimistonni yoritmoqqa ojizlik qilardi va hatto bu xona darichasini oy ham tark etgandi. Uning ortida- xonaning yanada zulmatli bo‘lgan burchagida ikki barzangi qo‘riqchisi qimir etmay turibdilar. Bir qaraganda, ularni ilg‘amoq ham mushkul edi.


    Mahmud eshik oldida tek qotdi. Xoja uni ko‘rsa-da hech so‘z aytmay, jim o‘tiraverdi. Shunda ham Mahmudning holatida biron bir o‘zgarish bo‘lmadi. Nimqorong‘ulikda go‘yo qoya yanglig‘ turaverdi, qizg‘ish chiroq nurining aksi tushgan ma’nosiz ko‘zlari sovuq yiltirab ketdi. Ammo «bajar» degan amrdan o‘zga hech nimarsa bo‘lmagan shuurida na manovi benaf turishidan, na anovi xojaning bepisand o‘tiraverishidan va na uyqu onida uni bezovta qilganliklaridan norizolik alomati miltirab ham qo‘ymadi...


    Nihoyat ma’lum fursat o‘tib xonaga taqi to‘rt fidoyi kirib keldilar va xojaning ro‘baro‘sida qator tizildildar. O’shandagina Hasan Sabboh ularga yuzlandi va o‘zining xirillagan ovozi ila so‘zlamoqqa tushdi:


    -Fursat yetdi, yo Alining lashkari! Siz Olloh rizoligi yo‘lida fidolarning ulug‘ ajrga musharraf bo‘lgulik qutlug‘ oni keldi. Sizning poyingizga behishtlar muntazir!


    Fidoyilar bir tebranib qo‘ydilar.


    Hasan Sabboh esa taqi davom etdi:


    -Sizlarga o‘g‘iz o‘g‘li Kaltakesak peshvo bo‘lg‘ay. Erta tongda Isfahon sari otlang‘aysiz. U yerda bizning kishilar ila topishib, fursat kutgaysiz. Fursati yetgach, jin qavmidan bo‘lmish saljuqlarning yalaqixo‘ri, bizning bosh g‘animimizni qatl etgaysiz. -U xontaxta ostidan bir nimarsani olib, Mahmudga qaradi. Mahmud-Kaltakesak unga yovuq keldi. Uning ilkidagi hilol shaklli xanjar edi. U xanjarni qinidan chiqarib, birrov namoyish etdi-da, yana qayta qiniga joylab, Mahmudga uzatdi.


    -Buni o‘shal qari takaning siynasiga qadagaysen.-dedi yigitga qattiq tikilib. So‘ng fidoyilarning barchalariga bir-bir ko‘z tashladi-da, qo‘shib qo‘ydi. -Sizlarga Olloh madadkor bo‘lsin. Barchalaringizni behisht bog‘lari-yu hurlari kutayotir!..


    Shu gapdan so‘ng fidoyilar Alamit xojasi huzurini tark etdilar...


    Qazvinga yetishgach, o‘sha tanish karvonsaroyda qo‘nim topdilar. Darvesh kiyimidagi bu besh fidoyining maqsadi-Isfahon sari borguvchi karvon safiga kirib olmoq edi. Aslida sohibi karvonlar ahli darvishdan haq ham olmasdilar. Ammo bu beshov darvesh uchun karvon xo‘jayinining haq olish yoki olmasligi farqsiz edi. Chunki ismoiliylar o‘z rejalari yo‘lida aqchani ayab o‘tirmasdilar. Alamitdan tushgan besh fidoyi Qazvinga keliboq karvonsaroyning bukri xojasiga ro‘baro‘ bo‘ldilar. Sohibi karvonsaroy ancha qarib qolgandi, bukrisi battarroq bo‘rtib, soch-soqoli butkul oqarib ketgandi. U darveshlarni alohida hujraga joylab, to Isfahon sari borguvchi karvon yo‘lga tushguncha, ya’ni bir haftacha ularning yemoq-ichmog‘idan boxabar bo‘lib turdi. Nihoyat chahorshanba kuni saharda ularga tegishli hamyonlarni berib, olis yo‘lga uzatib qoldi.

    Isfahon notinch edi. Saltanat ahkomida ham, avom ichra ham parokandalik ustuvor edi. Faqatgina rasadxona ahli bundan mustasno. Ularning ko‘ngillarida ham butun boshkent raiyati qalbida bo‘lgani kabi tahlika xiyol sezilib tursa-da, barchalari ilm yoxud kunlik yumushlari ila band edilar. Ular asli ilmparvar, fuzaloparvar bo‘lgan sulton Malikshohga va uning donishmand vaziri Nizom ul Mulkga hamon ixlos qalardilar, ishonardilar. Bu ishonch esa Umar Xayyom bois qaror topgan edi. Dillarida paydo bo‘lgan biroz tahlikaga bois-sultonning tobora loqaydlashib, malika Turkon Xotunning tobora nufuz topib borayotganligi edi.


    Filhaqiqat, qudratli saljuqlar saltanatining poytaxtida parokandalik avj ola boshlagandi. Bu ayniqsa, shahzoda Mahmud toju taxt vorisi etib ovoza qilinganidan so‘ng yana-da yaqqol sezilib qoldi. Endi davlat ishlarining asosiy qismi Mahmudning ilkiga, aniqrog‘i, Turkon Xotunning ixtiyoriga o‘ta boshlagandi, Uning vaziri Toj al Mulk ham hukumatu devon yumushlariga dahl qilmoqda ediki, bu aqli raso kishilarni xavotirga solardi. Sultonning suratu harakatlarida esa avvalgi shiddat, sohibi tadbirlik ko‘rinmas, u o‘zini go‘yo zohid yanglig‘, xonanishindek tutardi. Ehtimol ayni damda kuch-qudratga to‘lib, g‘animlarining ixtiyorini olayotgan Hasan Sabboh ham o‘zining son-sanoqsiz hufiyalari orqali sulton Malikshoh va saljuqiylar saltanatining bundayin ahvolidan xabar topgandir hamda mana endi qasos uchun fursat yetganligiga amin bo‘lib, Kaltakesak boshliq odamkushlarini boshkent tomon yo‘llagandir. Busiz ham hozir Isfahonda ismoiliylar bag‘oyat ko‘pchilik edilar. Avvallari ularning aksariyati shahar tegrasidagi qishloqlarda jon saqlagan bo‘lsalar, endi shahar qal’asi ichra turfa qiyofalarda emin-erkin kezardilar. Faqatgina o‘zlarining ismoiliylar ekanliklarini oshkora ovoza qilmoqlikdan tiyilardilar xolos. Ularning asosiy qismi Isfahon hunarmandlari aro tirikchilik qilib, kun ko‘rayotgan bo‘lsalar, taqi o‘zga bir bo‘lagi darveshu qalandarlar libosida daydib, xonaqohlarda, goho karvonsaroylarda yotib yurardilar va shu taqlid ko‘zlagan rejalarining amalga oshmog‘ini intiq kutardilar. Ismoiliylar ham saljuqiylarning ulug‘vorligiga putur yeta boshlaganligini aniq-ravshan payqab turardilar.


    Darvesh libosidagi Mahmud-Kaltakesak Isfahon bo‘sag‘asida karvondan uzilib, ortda qoldi. Uning so‘nik nigohi rasadxonaning qir ortidan bo‘ylagan minorasiga va u joylashgan Bo‘yra qishlog‘idagi serviqor og‘ochlarning devor osha mo‘ralayotgan odamning boshidek ko‘ringan uchlariga qadalgandi. Yo‘q, uning qalbi hapqirmadi, mijjalaridan yosh qalqmadi. Chunki uzoq yillik yovuz tarbiyat ta’sirida uning yuragidagi bashariy o‘t so‘nib ulgurgan, mijjalari esa qurib-qaqshab, toshga mengzab bo‘lgandi. Endi balki zo‘r berilsa, anovi xarsangdan nam chiqsa-chiqardiki, ammo Mahmudning ko‘zlaridan hech qachon yosh chiqmasligi aniq.


    U rasadxona yoqqa anchagacha tikilib turdi. Shuurida ojizona xayollar uchqunlab, o‘z xizmatini butkul unutayozgan xotirotining qatlarida allanechuk voqeotlar g‘imirlaganday bo‘ldi. Tanishdek tuyulgan bir necha kishilarning elas-elas suvratlari ko‘z oldiga keldi. Kimlar edi ular? Nim tabassum ila humor boqib turgan anovi chiroyli qiz kim? Tanish shekilli?! Yo‘q-yo‘q, hatto... Axir u behishtdagi hur-ku! Bu yerda nima qilib yuribdi u?.. Yo‘q, bu qiz hur emas, Rayxon-ku axir! Rayhona-ku!.. Nahot unutdi?! Axir uni bir zamonlar jonu jahonidan ortiq sevmaganmidi! Bu o‘sha Rayhoni-ku... Bu kishi kim bo‘ldi? Darvoqe, xojasi Umar Xayyom hazratlari emasmi? Huddi o‘zi-ku. Men qaerga kelib qoldim? Bu yerda ne qilib turibmen?.. Rayhon!.. Ray... Uning boshi aylanib, ko‘zlari jimirladi va o‘ngidagi haligi kishilarning siymolari ham bir zumda g‘oyib bo‘ldi. Hattoki hov o‘sha olisdagi minora-yu og‘ochlar ham ko‘rinmay qoldilar. Endi ko‘z oldi qorong‘ilashib ketdi. Shoshib qo‘ynini timirskilab, kichkinagina xaltachadan nenidir olib, darhol og‘ziga soldi-da, belbog‘iga osilgan idishdagi suvdan bir-ikki xo‘plam ichdi. So‘ng g‘ujanak bo‘lib qunishib oldi. Biroz vaqt o‘tib butun vujudi titrashga tushdi. Taqi ma’lum fursatdan so‘ng titrog‘i tinib, qaddini tikladi, nigohida xiyol mamnunlik zohir bo‘ldi. Yana o‘sha loqayd va sovuqqon alpozga kirib, shahar darvozasi tomon yurdi.


    Hamrohlari uni darvoza oldida kutib turardilar. Hammalari jam bo‘lishgach, bu sohta darveshlar jazava ila zikr tushib, shaharga kirdilar.


    -Yo hu, yo Olloh!


    Yo hu, yo Olloh!


    Yo hu, yo hu!..


    Endi bu ismoiliy ayg‘oqchilarning, ta’bir joiz bo‘lsa, qotillarning vujudlari butkul quloqqa va ko‘zga aylangan edi. Hech nimarsaga parvo qilmayotgandek tuyulsalar-da, aslida har neni eshitib, ko‘rib turardilar. Shaharni shu yanglig‘ kezishlari asnosida ular boshkentdagi ismoiliy jamoat ila ham topishib oldilar. Biroq o‘zlarining zimmalariga yuklatilgan yumushni biron kimsaga sezdirmadilar. Har kuni bu besh darvesh shaharning har tarafiga tarqalib, avom ichra singib ketardilar. Saroy atrofini, bozor va rastalarni kezishib, vaziri a’zamning yurishi taxmin qilingan manzillarni axtarardilar hamda o‘sha joylardagi ahvolni, hufiya joylarni o‘rganib, xotiralariga jo etardilar. Kechalari esa barchalari yig‘ilishib, ko‘rganu bilgan, eshitganlarini o‘rtaga solishar, umumfikrlarini jam qilardilar. Xullas, makkor Hasan Sabbohning qasos o‘ti qanot bo‘lgan ismoiliy «fidoyilar» o‘z xojalari ilkidagi yalang‘och shamshir monand jahd ila sermalmoqqa qulay fursatni intizor kutardilar.

    Hijriy 471 (mil.1092) yilning rajab (mezon) oyi kirdi. Kuz o‘rtalab, pishiqchilik avjiga keldi.


    Xayyom o‘zgacha huzur ila bomdod namozini o‘qigach, tashqariga chiqdi. Bir kun burun shovullab yoqqan yomg‘ir va tong tarovati bois olam bag‘oyat chiroyli hamda tiniq, havo esa musaffo va xushbo‘y edi. Bu xushbo‘ylikni rasadxona ortidagi tog‘dan yelayotgan mayin shaboda olib kelardi. Bundayin huzurbaxshlikdan yoqimli ta’sirlangan shoir oromla entikib, butun vujudini xush kayfiyat qamrab oldi. Ammo qalbining bir burjiga g‘ashlik soya tashlab turardi. Bu g‘ashlik tunda ko‘rgan tushini eslagach paydo bo‘lgandi. Oradan shuncha yillar o‘tib, turk-o‘g‘iz sangtarosh Mahmud tushiga kiribdi: keng sahnli rasadxona bittagina hujradan iborat emish. Sahnning hammayog‘ini oppoq qor qoplaganmish. Xayyom ana o‘sha qorni bosib, yolg‘iz hujraning eshigi sari boribdi. Eshikni ochib qarasaki, hujra ichidagi ulkan xumda Mahmud o‘ltirgan ekan. Xum ichi to‘la qip-qizil qon emish. Mahmud unga qarab qah-qah otib kular va ko‘kragi qadar qalqib turgan qonni tinmay shopirarmish... Shoir bomdoddan so‘ng shu tush haqqi uchun ham ikki rakat namoz o‘qidi. Shundan keyin bu mudhish tush vahmi biroz chekinganday bo‘ldi, lekin ko‘p o‘tmay, taqi ko‘z oldiga keldi. Keyin o‘zicha bu bor-yo‘g‘i bir tush-da, deb ham qo‘ydi. Shunda ham orom topmadi. Yanaki Adam Shayx ila yo‘liquvidan so‘ng va ruhoniyatidagi evrilishlar bois ko‘rgan tushlariga e’tibor qiladigan, ularni o‘zicha ta’birlaydigan bo‘lib qolgandi. Mantiqiy ta’birlari goho istiqboldan bashoratli mujdalar berardi. Shuning uchun bu kecha ko‘rgan tushini ham ta’bir etishga urinardi. Har tugul qonli hujraga qorli sahnni bosib o‘tib borgani uni o‘yga toldirardi. Ko‘ngli bir falokatni sezayotgandek bo‘laverardi. Ustiga-ustak vaziri a’zamning kechagi chorloviga binoan u bilan uchrashib qaytganidan keyin bu tushni ko‘rgani uni battarroq xavotirga solmoqda edi. Chunki shoir ila ancha vaqt hamsuhbat bo‘lgan keksa vaziri a’zam bu gal uning ko‘ziga o‘zgacharoq ko‘rindi. U Xayyomdan ayrilmoqni hecham istamayotgandek tuyuldi...


    Xayyom kirib borganida vaziri a’zam katta miz ortida o‘yga botib o‘ltirardi. Oldida bir talay qog‘oz. Yo biron nimarsa bitmoqqa hozirlanardi, yoki davlat ishlariga taalluqli qog‘ozlarni titkilab, nelar xususidadir bosh qotirardi. U shoirning salomidan so‘ng o‘rnidan qo‘pib, unga peshvoz yurdi va quchoq ochib ko‘rishdi. Bu Nizom ul Mulkdek mashhur hamda qat’iyatli vazir uchun noyob hol edi.


    O’ltirdilar.


    -Chorlagan ekansiz?-dedi Xayyom unga zimdan sinovchan tikilib.


    Vaziri a’zamning soch-soqoli va hatto qoshlari ham butkul oqarib ketgandi. Bu esa uning azali nurli yuziga yanada nuroniylik baxsh etardi.


    -Seni ko‘rgim keldi-da, bolam.-dedi vazir bag‘oyat haliym va ta’sirli tovushda. -Tunda yomg‘ir rosa quydimi?-deb qo‘ydi keyin gapni boshqa yoqqa burmoqchi bo‘libmi, go‘yo o‘ziga o‘zi gapirayotganday.


    Xayyomning mehri iydi. Bir lahza vaziri a’zamning safari qariyotganligini his etganday bo‘ldi-yu darhol bu mudhish fikrni boshidan quvmoqqa urindi. Shunday odam-a?!..


    -Ikkimizni zindonband etganlari yodingdami?-deya so‘radi birdan Nizom ul Mulk bilinar-bilinmas jilmayib.


    -Takash isyoni kunimi? -dedi Xayyom hayrtini yashirolmay.


    Vaziri a’zam tasdiq ishorasini qilgach, u ham «ha» dedi.


    -O’shanda ikkimizni alohida xonalarga hibs etdilar. Agar ikkimizni bir xonada tutganlarida bul xiyonatga albatta biron chora topur edik, shunday emasmi?


    Xayyom ustozining xotiralar og‘ushida suzayotganligini va bu unga huzur bag‘ishlayotganligini sezib, xayrixohona jilmaydi. Uning so‘zlariga qo‘shimcha qilib, dedi:


    -Sizdayin buyuk tafakkur sohibi ila, albatta, hazratim.


    Vazir uni keskin rad etdi:


    -Yo‘q! Yanglish aytursen, yo Umar. Sening tafakkuring va quvvai hofizang qoshida meniki hechdir.


    Xayyom suhbatdoshining gapini bo‘lmoqlikdan saqlanib, biron so‘z demadi.


    -Sen bag‘oyat tiniq oinasen.-so‘zida davom etdi vaziri a’zam. -Men unda o‘z suvratimni ko‘rurmen. Illo oina o‘zida olamni aks ettirar ekan, oinaning olam, ya’ni aks etuvchi sari bormog‘i joiz emas, bilaks, aks etuvchi oina sari borur. Men esa senda o‘zimni ko‘rdim va sen tomon bordim.


    -Ustoz mubolag‘a eturlar.-dedi xijolatga tushgan Xayyom.


    -Aslo! -Vaziri a’zam shoirga mehrli boqarkan, nadomatli ohangda dedi: -Men esa xato qildim. Olamni mukammal ko‘rmoqchi bo‘ldim, mukammal davlat barpo etmoqqa urindim. Vale odamning nomukammal ekanligini unutdim. Barcha sa’y-harakatlarim birgina ziddi tadbir va picha xiyonat bois parokandalikka yuz tutdi... Men yosh hukmdorimizga, sultonimizga ulkan umidlar ila nazar qilgandim va bu umidlar ijrosi yo‘lidagi o‘z tadbiru rejalarimga qattiq ishonardim. Biroq bundayin tuyqus evrilishlarni kutmagan edim!..-Nizom ul Mulkning qaddi tobora bukilib borardi.


    -Hazratim!..-dedi shoir unga dalda berishga urinib.


    Lekin vaziri a’zamning ahvolida o‘zgarish bo‘lmadi.


    -Isfahon parokandalikka yuz tutmoqda. Sultonning ayni kunlardagi holidan boxabar bo‘lgan g‘animlar fursatdan na’f topmoqdalar. Avomning ko‘zlarida umid uchqunlari so‘nmoqda. -Vaziri a’zam jim qoldi.


    Xayyom ham uning diliga ozor yetkazmog‘idan hayqib, indamay o‘ltiraverdi. Anchadan so‘ng keksa vazir yana tilga kirib, unga boqdi.


    -Ertaga shahar aylanmoqchimen. Yurtdan ko‘tarilayotgan fayz va barokotni qaytarmoq, avom ko‘zlariga taqi umid uchqunlarini jolamoq niyatida shunday qilmoqchimen. Elning adolatpesha va avompesha bo‘lgan saljuqiylar qudratiga bo‘lgan avvalgi ishonchini taqi tiklamoqqa urinib, ularning orzu nolalariga quloq tutmoqchimen...


    Vaziri a’zam Xayyom ila juda g‘amgin xo‘shlashdi. Uni bu kecha ko‘rgan tushi kabi valine’matining ahvoli ham xavotirga solmoqda edi. Yo Olloh, deya o‘ylardi u, nahotki shundayin ulug‘vor saltanatdan putur ketgan bo‘lsa?!..


    Subhi sodiq sayridan qaytarkan, shoir rasadxona darvozasi oldida Maryam ila to‘qnash keldi. Ayol ojiz bir ovozda salom berdi. Uning ko‘zlari qizargan, qaroqlari so‘lg‘in edi. Yig‘lagani shundoqqina sezilib turardi.


    -Nechuksen, Bibi?-deya so‘radi Xayyom mehribon ohangda.


    -Qulluq, ustoz. -Maryam nigohini yerdan uzmasdi va ovozidagi arazlanish yaqqol balqib turardi.


    Shoir uning arazi boisini bilardi: qachonlardan beri Maryamdan uzilib, o‘zini olib qochadigan bo‘lib qolgandi. Ne qilsin, ko‘ngil-da. Uning yuragidagi evrilishlarni bu ayol qayoqdanam bilsin. Undan hech yomonlik ko‘rmadi va unga ham yomonlikni ravo bilmaydi. Faqat bag‘rida unga bo‘lgan avvalgidek talpinish endi yo‘q.


    Maryam mudom go‘zal edi. Biroq burungi durkunligi yo‘qolib, chehrasida ulg‘ayish paydo bo‘lgandi.


    Xayyom ne deyishini bilmay, so‘zsiz qoldi.


    -Otamning mozorini ziyorat qildim. -dedi Maryam shoirni noqulaylikdan qutqarib. -Padarimning xokidan ham Vatanning bo‘yi keladir. To‘yib-to‘yib hidladim...


    -Va to‘yib-to‘yib yig‘lading.-deya qo‘shib qo‘ydi Xayyom.


    Maryam yerga qarab, erkalanganday bosh silkidi.


    -O’zingni qiynamagin-da, Bibi!.. Yolg‘iz emassen, axir men bor...


    -Yo‘q, siz bizni allaqachon tark etgansiz, ustoz!- Maryam ko‘zlarida yosh ila shoirga iltijoli boqdi.


    Shoir esa taqi ko‘zlarini yashirdi.


    -Ana shundoq!.. -deya afsus ila og‘ir xo‘rsingan Maryam o‘z oshyonasi tomon ketdi.


    Dilxiralik bir kelsa, basma-bas keladi-ya, degan fikr o‘tdi Xayyomning xayolidan. Ne kun bo‘ladir o‘zi bu kun, yo Rabbim?!


    U nonushtadan so‘ng bozorga tushmoqni ixtiyor etdi. Azali bozorni xush ko‘rsama-da, yangi kitoblarni sotib olmoq, shul bahona ko‘nglidagi xijillikni unutmoq niyatida shunday qilmoqchi bo‘ldi. Axir Isfahon ayni zamonda qariyb dunyoning poytaxtiga aylanib qolgan edi. Shunday bo‘lgach, uning bozorlarida turfa ellarning tafakkur mahsullari bo‘lmish turfa nodir kitoblar uchramog‘i oddiy hol. Xayyom ko‘p bor bunga guvoh bo‘lgan. Bu kun ham kitob rastalarini bir aylansa, ajabmas yangi kitoblarga ro‘baro‘ kelsa. Ayniqsa, Qashqardan chiqqan turkiy olimlarning olam, zamin va koinotning tuzilishi haqidagi kitoblarini ko‘rmoqni anchadan buyon orzulaydi. Ular haqida ko‘p bor eshitgan. Ehtimol shu bugun o‘sha nodir risolalarni topmoqqa musharraf bo‘lar. Balki serkalom Shokir Talxga ro‘baro‘ kelib, biroz ko‘ngli yozilar... U na Rindoniy, na Isfazariyga ham bir so‘z demay, yolg‘iz o‘zi shaharga yo‘l oldi.


    Endi shoirni shahri azim Isfahonda qariyb hamma tanirdi. Shuning uchun shahar ichra borayotgan Xayyomning yo‘li unmasdi: ba’zilar salomlashibgina o‘tib ketsalar, boshqalar u ila astoydil ko‘rishmoq va hatto quchoqlashmoq niyatida beixtiyor yo‘lini to‘sib olardilar. Goho gapga ham tutib qolardilar. Aslida ham umrining o‘n sakkiz yilini boshkentda o‘tkazgan shoir bu yerda ko‘plab do‘stlar, muxlislar orttirgan edi. Ahli Isfahon uni bag‘oyat qadrlardi, sevardi. Buni bilganligi bois Xayyom o‘zini o‘sha ehtiromu hurmatga loyiq tutmoqlikka sa’y etardi.


    Mudom ohista odimlar ila borarkan, quloqlariga ketma-ket shundayin so‘zlar eshitilardi:


    -Assalomu alaykum, hazrat!


    -Omonmisiz, yo shoiri zamon?!


    -Yulduzlar shohining suhbatiga mushtoqmiz.


    -Kulbamizga qadam ranjida qilsinlar!..


    U mazkur mulozamatlarning barchasiga munosib javob qilmoqqa urinardi va bu anchayin mushkul yumush ediki, dangalu hur fe’lli shoirni tez toliqtirardi. Shundanmi, qadamini tezlatdi va tezroq katta bozorga kirib olmoqchi bo‘ldi. Chunki olag‘ovur bozorda barcha o‘zi ila ovora bo‘ladi va u ortiqcha e’tibordan qutiladi.


    Kitobdorlar rastasi bozorning narigi chetida edi, ungacha bozor ichra xiylagina yurmoqqa to‘g‘ri keladi. Mayli-da, ozgina aylanib, so‘ng qaytadi. Shokir talxni ham qaytishda ko‘rib o‘tmoqni niyat qildi.


    Bozor chindan ham shovqin-suron og‘ushida edi. Hamma o‘za molini maqtaydi. Ana, bir qop-qora ajnabiy maymun o‘ynatmoqda. Darvoqe, mardikorlar, saqqo (meshkobchi)lar ham shu yerda turardilar chog‘i. Maymunni ko‘rib, rahmatli Mikoilni, uning Polvonini esladi. Rindoniy ikkovini ilk bor shu yerda uchratgan edi. Endi esa sodiq nadimi Mikoil bu foniy dunyoni tark etgan. Mikoilni va Laylini eslab, taqi uning yuragi siqildi-da, bu yerni tezroq tark etmoqqa oshiqdi. Turfa matofurushlar rastasidan o‘tib, meva-cheva rastasidan chiqdi. Ana, qatorasiga hurmofurushlar turibdilar. Va ular ham tinmay xaridor chorlaydilar.


    -Hurmodan oling, og‘oyi, bag‘oyat shiraga to‘lganidan bu. -dedi ro‘baro‘sidagi aftidan o‘g‘izga o‘xshagan hurmofurushlardan biri.


    «Og‘oyi» degan so‘z Xayyomning qulog‘iga juda tanish eshitildi va xotirotining allaqaysi burchaklariga urilib, kimningdir olis suvratini ko‘z oldiga elas-elas olib keldi. Ana o‘sha ixtiyorsiz tarzda kechgan olis o‘tmishga xayolan qaytishi asnosida yog‘och rastaning bir chetida ezilib yotgan qip-qizil hurmoga ko‘zi tushdi. Qonga o‘xshaydi-ya, degan gap o‘tdi o‘yidan. Qon!.. Darvoqe... Kechqurungi tushini esladi. Shu on sog‘idan ko‘z chetiga bir tanish chehra «lip» etib urildi va u keskin o‘sha yoqqa burildi. Haligi tanish chehra ham u bilan bab-barobar ters o‘girilib, nari keta boshladi. U qandaydir darvesh edi. Kim bo‘ldi u? Yuzi nihoyatda tanish. Axir!.. Ha-ha, bu axir Mahmud-ku. U bu yerda nima qilib yuribdi va nega undan o‘zini olib qochadi? Balki tanimagandir, deya o‘zini ovutmoqchi bo‘ldi shoir. Balki...


    Bozorning katta darvozasi tomonda jarchining jarangdor ovozi eshitildi:


    -Vaziri a’zam Nizom ul Mulk hazratlariga yo‘l bering!.. -Bu ovoz basma-bas bir maromda takrorlanardi.


    Xayyom o‘sha tomonga bo‘ylagancha qoldi...


    Mahmud Xayyomni tanidi va o‘zini tanitmaslik uchun keskin o‘grilib, ikki darvesh hamrohi ila olomon ichiga singib ketdi. Lekin uning na xiralashgan xotirasida, na his-tuyg‘ulardan mosuvo bo‘lgan qalbida biron bir sog‘inch yoxud iztirob sezilmadi. Uning boshi birgina o‘y ila band edi. Ya’ni u vaziri a’zamni kutardi. Ha, ismoiliylar bugun sohibi devonning shaharga chiqmog‘idan, avom holidan xabardor bo‘lmoqlikni ixtiyor etganligidan voqif edilar. Shul bois ham ulug‘ qasos uchun qulay fursatni boy bermaslik tadbirini tuzgan edilar. Bu tadbirni ijro etuvchilarning boshida Mahmud-Kaltakesak turardi.


    -Vaziri a’zam Nizom ul Mulk hazrati oliylariga yo‘l bering! -Ot ustida o‘ltirgan jarchi tinmay hayqirar va bozor ichidagi xaloyiq uning amriga hamohang tarzda ikki tomon surilib, ikki cheti jonli devor bo‘lgan yo‘lni vujudga keltirardi. Jarchining ortidan yarog‘li soqchilar kelardilar. Qo‘riqchi sarbozlarning bir qismi yarim yalang‘och habash qullar ko‘targan taxtiravonning ikki yonidan ham joy olgandilar. Usti soyabonli taxtiravonda keksa vaziri a’zam o‘ltirardi va har nechuk sezgir nigoh uning bag‘oyat mahzun qiyofada borayotganligini payqashi mumkin edi.


    Xayyom vaziri a’zamga ayni paytda ko‘rinib, noqulay ahvolda qolmaslik uchun o‘zini chetga olib, olomon ichra singdi. Biroq yuragi notinch urar, tushuniksiz bir mudhish xavotir vujudini qamrab, titroqqa sola boshlagandi.


    -Vaziri a’zam janoblariga yo‘l bering!..


    Xaloyiq endi taxtiravon uzra borayotgan vaziri a’zamga e’tibor qila boshlagandi. Filhaqiqat, donishmand vazir hozir o‘z muddaosiga erishib, turli mish-mishlar og‘ushida kuchsizlanib borayotgan boshkent-shahri azim Isfahon ahlining saljuqiylarga bo‘lgan ishonchi taqi tiklanayotganligini ularning nigohlarida ko‘rmoqda edi. Xalq qudratli davlat idora usulining asoschisi, yetti iqlimga dong‘i ketgan, turfa ilmlar sohibi bo‘lmish ulug‘ vazirga umid va hurmat ila boqib turardi. Odamlar tilidan ketma-ket,


    -Xayriyat, hali bardam ekanlar!..


    -Osoyishtaligimiz omonat deguvchilarga xayf!..


    -Saljuqlar piri hali omon!..


    -Isfahon hali omon turgay!.. -kabi umidbaxsh so‘zlar uchardi.


    Uch darvesh bir-birlariga pinhona quloq tutishib, visir-visir ila nelarnidir maslahatlashishdi va uchovi uch yoqqa ayrilishdi. Biri vaziri a’zamga ochilgan yo‘l chetida tizilgan olomonning avvalgi qatoriga o‘tib, nechukdir qaddini g‘oz tutib oldi. Ikkinchisi esa undan ikki qadamcha orqaroqda betartib g‘imirlayotgan odamlar orasida go‘yo yerdan nimarsanidir olmoqchi bo‘lganday engashdi. Mahmud bo‘lsa undan ham uch-to‘rt qadam orqaroqqa o‘tib ketdi.


    Vaziri a’zam o‘ltirgan taxtiravon saf avvalida turgan darveshning ro‘baro‘siga kelib qolgandi. Bir zamon olomon ichra «Ollohu akbar! Yo Ali!» degan hayqiriq eshitildi. Hali odamlar ne bo‘lganligini anglab ulgurmay, Mahmudning gavdasi xaloyiq boshi uzra ko‘rindi. U bir sakrab engashib turgan darveshning ustiga chiqdi, undan esa oldingi safdagi darveshning yelkasiga oyoq qo‘ydi. Ko‘z ochib yumguncha vaqt o‘tmay Mahmud qullar yelkasidagi taxtiravon ustida-vaziri a’zamning ro‘baro‘sida paydo bo‘ldi. Keksa vazir hech bir ortiqcha harakat qilmay, Mahmud- Kaltakesakning ko‘ziga xotirjam boqib turardi. Mahmud bag‘oyat tezlikda qo‘ynidan Hasan Sabboh bergan hilol mengiz xanjarni chiqardi-da, vaziri a’zamning ko‘ksiga urdi va sho‘rlik cholning oh urishiga qaramay, xanjarni bir necha bor burab yubordi. Bu payt Mahmudning beliga ham yonboshdagi soqchilardan birining uzun nayzasi sanchildi va u qattiq ingranib, ortiga quladi. Ana shundan so‘ng soqchilar uni tepkilab, tanini nayza-yu shamshirlari ila ilma-teshik qilib tashladilar. Hammayoq qip-qizil qon bo‘ldi.


    Bo‘ronday guvillayotgan xalq ichra qolgan Xayyom tezroq vaziri a’zamning yoniga o‘tmoqqa intildi. Allaqachon yerga qo‘yilgan taxtiravonda boshi bir tomonga qiyshayib, ko‘zlari yumilgan ko‘yi o‘ltirgan buyuk vazir go‘yo pinakka ketganday tuyulardi.


    Mahmudning jasadi esa oyoqlar ostida qoldi. Qon tegmagan bir ko‘zi ochiq bo‘lib, unda mamnunlik aks etib turardi. U bu ayanchli dunyodan ketayotganligidan mamnunmidi yoki xayolidagi behishtga yetmoq umididan xushnudmidi-noma’lum...


    Xayyom vaziri a’zamning bilagidan tutdi...


    

  


  
    To‘qqizinchi bob

    Vaziri a’zamning qazosi butun mamlakatni larzaga soldi. Uning bardamligidan bir qadar umidlangan xaloyiq taqi xavotir va sarosima ichra qoldi. Ahli Isfahonning yuragi, ayniqsa, asta-asta qimirlay boshlagan fitnachilar, ya’ni toju taxt talabida yurganlar vujudga keltirmog‘i mumkin bo‘lgan notinchliklardan yuragi bezillardi. Birgina najot Ollohdan, umid esa sulton Malikshohdan. Biroq sulton...


    Nizom ul Mulk raiyatning mehrini va ishonchini qozonib ulgurgan edi. Shul bois ham butun xalq-hunarmandu savdogar, olimu shoir, sohibkoru mardikor-hamma-hammasi vaziri a’zam uchun aza tutdi. Boshkent motam og‘ushida qoldi. Bu judolikdan qattiq mutaassir bo‘lgan sultonning o‘zi el ichra kam ko‘rinsa-da, vaziri a’zam hurmati har kuni qurbonliklar so‘ydirib, xudoyilar bermoqlikni amr etdi. Bundan Isfahonda u qadar ham ko‘p bo‘lmagan beva-bechoralar, gado va kambag‘allarning kuni tug‘di-tishlari et, ichaklari moy ko‘rdi. Ammo taxt vorisining tarafdorlari esa bu ulug‘ musibatdan ham bir manfaat topmoq ilinjida harakatga tushib qoldilar.


    Avvalo Nizom ul Mulkning vafotiga hali o‘n kun bo‘lmayoq malika Turkon Xotunning zo‘ri ila uning vaziri Toj al Mulk vaziri a’zam etib tayinlandi Bu farmoni oliyni sulton ne xayolda tasdiqlaganligini birov tushunolmadi. Biroq ahli raso kishilar, jumladan, Xayyom ham, bu qoraxoniy malikaning navbatdagi mudhish qadami ekanligini fahmlab turardilar. Endi qudratli saljuqlar saltanatining taqdiri hal etilganligi va chindan ham uning avvalgi ulug‘vorligiga putur yetganligi ma’lum edi. Endi taxt vorisi bo‘lmish shahzoda Mahmud, aniqrog‘i, uning volidasi Turkon Xotun hal qiluvchi qadamini qo‘ysa bas, xurshidi olamning g‘arbdan chiqmoqligi aniq.


    Hali donishmand Nizom ul Mulk tirikligida, shahzoda Mahmud toju taxt vorisi deya ovoza qilinganidayoq sultonning saljuqiy xotini Zubayda Xotun va uning o‘g‘li Berkyoruq hamda kanizakdan tug‘ilgan Muhammad ila Sanjar ham jazavaga tushib qolgan edilar. Buning ustiga, shahzodalarning yoshlari qariyb bir xil ediki, ayni shu nimarsa ham Mahmuddan o‘zga sultonzodalarning orini qo‘zg‘ardi. Shuning uchun ham malikalar va shahzodalar goho oshkora, ko‘pincha esa pinhona o‘zaro kurash boshladilar. Buni sezgan kishilar shuncha yillar mobaynida buyuk mamlakatni vaziri a’zam Nizom ul Mulkning aqlu farosati, beqiyos tafakkuri omonda saqlab kelganligiga amin bo‘lardilar. Hatto sulton Malikshohga dildan ixlos qo‘ygan Xayyom ham mazkur haqiqatni tushunib yetgach, hayratdan yoqa tutdi. Siyosatu davlat yuritish yumushlarining maqtovlarga loyiq bilimdoni bo‘lgan jannatmakon vaziri a’zamning hukmdorlarning xotinlari haqida aytgan, bitgan gaplari ham bag‘oyat adolatli chiqdi va uning ixtiyorsiz tarzda qilgan bashoratlari Isfahonning hozirgi kunlaridan xabar bergan edi. Shoir ayriliq iztirobiga botgan qalbi ila bu nimarsani ham his qilib turardi. Faqat u toju taxt, boylik ilinjida na padarini va na tug‘ishgan og‘a-inisini ayamaydigan, ularni bo‘g‘izlab tashlamoqqa hozir shahzodalarning tutumlarini, muddaolarini tushunolmasdi. Tushunishni istagani sari butun borlig‘ini dahshatu nafrat qamrab olardi.


    Barcha shahzodalar va ularning onalari sulton Malikshoh huzuriga hamda uning ko‘ngliga yo‘l izlardilar. Fursat g‘animat edi, chunki sulton merosxo‘r nomini oshkor qilgan va o‘shal shahzodaning taxtni egallamog‘iga faqatgina Malikshohning o‘zi halaqit berardi. Demak, imkon borida sultonning fikrini o‘zgartirmoq uchun sa’y etmoq lozim. Chunki hademay kech bo‘ladi. Ana unda sultonzodalar aro qatliom boshlanur va ularning ko‘plari jon qayg‘usida har tarafga tirqiragaylar. Lekin hozircha Turkon Xotundan o‘zga malikalarning yoxud shahzodalarning birontasi sulton tomon yo‘l topolmasdilar. Turkon Xotun esa hal qiluvchi odimni qo‘ymoqqa, to‘g‘rirog‘i, so‘nggi zarbani bermoqqa shaylanardi chog‘i, chunki u sulton atrofida ko‘p parvona bo‘lmoqda edi.


    Bu kun Isfahon osmoni ham, ahli Isfahonning dillari ham rutubatli edi. Bu huddiki ko‘klamning charog‘on quyoshini tuyqus bulut qoplagan misoli edi...


    


    2


    


    Vaziri a’zamning vafot etganiga roppa-rosa bir oy bo‘lgan kuni Xayyomni tuyqusdan Malikshoh o‘z huzuriga chorlab qoldi. Buyuk qalb va muruvvat sohibi bo‘lmish Nizom ul Mulkning bevaqt mudhish qazosidan so‘ng nechukdir huvillab, o‘z fayzini yo‘qotib borayotgan yanglig‘ tuyulgan rasadxonada sulton choparining ovozi yangragach, tosh devorlar orasiga jon kirganday bo‘ldi. Zero bu ulug‘ ayriliq rasadxona ahli uchun bag‘oyat katta yo‘qotish bo‘lgan edi. Undagi kishilarning har birlari o‘zicha aza tutardilar, nafaqat marhum hurmati uchun, balki rasadxona va ilmlar istiqboli, qolaversa, o‘zlarining bundan keyingi taqdirlari uchun ham qayg‘urardilar. Shoirning ayni kunlardagi kechmishlari ham bundan mustasno emasdi. U ham ustozi, valine’mati bo‘lmish vaziri a’zamdan judolik olovida bir kuysa, rasadxona yumushlarining, ilmlar rivoji xususidagi ulkan rejalarning barbod bo‘lmog‘i mumkinligini o‘ylab o‘n kuyardi. Ha, shoir bu iztiroblar iskanjasida jizg‘anak ediki, hatto ilki yumush tutmoqni ixtiyor etmasdi. Rasadxonadagi sokin, biroq bir qadar zimistonlik og‘ushiga tushgan hayot shu zayl davom etayotgan ayni damda sulton hazratlarining Umar Xayyomni yo‘qlab qolmog‘i rasadxona ahlini xavotirga solgandan ham ko‘ra mo‘lroq umidlantirardi. Ammo shoir qalbining bir chetida uning o‘zigagina ayon bo‘lgan shubha-yu hadik o‘ylariga soya tashlab turardi. U ko‘nglidagi bu xavotirni do‘stu yorlariga sezdirmaslikka urindi, shundoq ham ertangi kunga bo‘lgan ishonchini tobora yo‘qotib borayotgan qismatdoshlarini ayadi.


    Xayyom kun choshgohga yetganda sulton saroyi sari yo‘l oldi. Uning fe’lida azaldan mavjud bo‘lgan xiyol badgumonlik hozir fikru o‘ylariga xuruj qilib borayotgan esa-da, keyingi yillar mobaynida ruhiyatida qaror topgan sokinlik hamma-hammasida Ollohga tavakkul qilmoqlikka undardi. Qadamlarini ohista bosar, shuurida esa saroyga yovuqlashib borgani sari, najot menga yoxud ahli rasadxona-yu ilmu irfonga emas, avvalo sulton hazratlariga lozimdir balki, degan o‘y tobora yolqinlanaverardi. Uning bedor qalbi hukmdorning og‘ir ahvolini, ayni kunlardagi kechmishini juda yaxshi his qilmoqda edi...


    Sulton shoirni o‘z bog‘ida qarshi oldi. U bag‘oyat yengil va odmi kiyingandi- boshida taqya, egnida yupqa gullik chakmon, ammo oyog‘idagi etikgina shohona edi. Shoirni eng avvalo mana shu hol, ya’ni fasli xazonning sarg‘imtir ojiz oftobi borliqni ilitolmay qolgan, tunu saharlarda tanni junjuktirguvchi izg‘irinlar esa boshlagan bir paytda olampanohning bu qadar yengil kiyinib olgani hayron qoldirdi. Biroq sulton mutlaqo sovuqni sezmayotganday qaddini tik va mardona tutib turardi. U bog‘ning liboslarini yechmoqqa oshiqayotgan mahzun og‘ochlariga tikilgancha xayol og‘ushida g‘arq edi. Vale ushbu damda bog‘ni bog‘ degulik angori yo‘q edi. Avvali kuz o‘z yumushini bajargan bo‘lsa, qolaversa, bu oshyonda mehribon va zavqli bir nazarning fayzi sezilmasdi. Yaqinlarda ham qiyg‘os ochilib turgan gullarning quruq shoxlarigina qolgan, mevali va mevasiz og‘ochlar esa haligi ahvolda edi. Bog‘da na biron bir chechakning rang-tusi ko‘rinmas, na biron bir sayraguvchi qushning tovushi eshitilmasdi. Hozir chor atrof, ya’niki gulzoru bog‘ning ko‘rinishi sultonning ahvol ruhiyasiga, dil kechinmalariga uyqash edi. Hattoki bir zamonlar Xayyom sulton ila shirin suhbatlar qurib, nazmiy lutflardan zavqlangan shiypon ham butkul zabun ko‘rinar, uning tegrasidagi gullardan-da nishona yo‘q va tomidan ipakday jildirab oqib turguvchi suvlar ham ko‘zga tashlanmasdi. Korizlardan kelguvchi tip-tiniq suvlar oqib turganida ham bu maskanga hozir oldingiday fayz bag‘ishlamasligi ayon edi. Chunki, bir tomoni, kun sovuq bo‘lganidan suvning muzdek tarovati kishiga xush yoqmasa, yana bir yog‘i, har ikkisining ham, ayniqsa, sulton Malikshohning bunga ehtiyoji yo‘q edi...


    Hozir butun olam zabun, bog‘ zabun, o‘ylar mahzun, ko‘ngillar iztirobli, xotiralar azobli edi.


    Sulton Xayyomning kelganligi haqidagi xabarni mulozimdan eshitganidan so‘ngra ham taqi beixtiyor o‘yga cho‘mgan edi. Shoirning salomini eshitgach, xayollaridan ayro tushdi va sodiq nadimiga o‘grilib, unga peshvoz yurdi.


    -Omonda bormisiz, yo yulduzlar oshig‘i?!-dedi sulton va negadir hozir ilk bora Xayyom ila quchoqlashib ko‘rishdi.


    Yo alhazar! Sulton ancha qarigan va bu yovqur turkiy tojdorning sahroyi yuzida burungi shiddat hamda ancha-muncha kishining irodasini sindirguvchi sirli ulug‘vorlik ko‘rinmasdi. Mana, o‘sha xotunlar makrining ulug‘ donishmand vaziri a’zam necha bor ogoh etgan mudhish oqibati, deya o‘ylardi Xayyom sultonga dil-dilidan achinib. Olamni titratgan va uning yarmini fath etgan sohibi qudratni ham shu ahvolga solibdi-ya bu ayol zoti.


    -Bir zamonlar chamanzor bo‘lgan bu makon ko‘p fayzsiz ko‘rinadur, shoir. Ma’quli, mening sayisxonamu ajoyibxonamni tomosha qila qolaylik.-dedi sulton va o‘sha yoqqa boshladi.


    Lekin Xayyom hukmdorning muddaosi ne ekanligini anglayolmasdi. Shunday bo‘lsa-da, so‘zsiz itoat ila sultonga ergashdi.


    -Chorlovimning boisini tushunolmay hayronsiz, bilamen.-dedi sulton borarkan. -Ammo men ham oddiy banda ekanligimni va goho kimlarnidir sog‘inmog‘im mumkinligini unutmag‘aysiz. -U to‘xtab, shoirga yuzlandi, -Ha, Abulfath Umar, men sizni va sizning suhbatingizni sog‘indim. -Sulton taqi yo‘lga yuzlandi.


    -Qulluq, olampanoh.-dedi Xayyom hukmdorning ortidan bo‘lsa-da, xiyol ta’zim qilib. -Sizning bu qutlug‘ so‘zlaringiz mening zabun boshimni arsh qadar yuksaltirdi.


    Sayisxona darvozasidan kirishlari hamono miroxur (otboqarlar boshlig‘i) sultonga ta’zim ila peshvoz chiqdi. Ammo dimog‘i so‘lg‘in bir ko‘yda bo‘lgan hukmdor bu mulozamatga e’tibor ham, mayl ham bildirmadi-da, o‘zining suyukli otlari tomon yurdi.


    Bu joyda kishi ko‘p edi. Biri otlarni yuvgan, biri yemish bergan, taqi boshqasi esa xos qo‘ralarda otlarning mashqi ila band. Otxonaning bostirmasida bo‘lsa bir necha sinchilar bir-biridan go‘zal arg‘umoqlarni ko‘zdan kechiradilar. Xullas, barcha xizmatchilar o‘z yumushlari ila band.


    Sulton to‘ppa-to‘g‘ri sog‘ yoqdagi bostirma tomon yurdi. U yerda bo‘ydor, yollari o‘siq oppoq ikki ot turardi. Ularning adl qomati, yerdan ko‘pchiyotgan yanglig‘ ko‘rinishi yoz osmonida yaxlit-yaxlit bo‘lib, turfa xil shakllar paydo qilib suzib yurgan ulkan bulutlarni yodga soladi. Sulton o‘shal bulutmengiz otlar yoniga bordi. Odmi va yengil kiyinganligi hamda o‘zgaga noayon bo‘lgan zil-zambil kechmishlar tufayli haligina jussasi kichrayib qolganday tuyulgan sulton endi birdaniga o‘sib ketdi, qomati alplarga qiyos qilgulik darajada ulkanlashdi. Ot azal-azaldan er kishining, ayniqsa, tojdorlarning shavkati hisoblanganki, u tag‘in har erga ulug‘vorlik ham baxsh etadi. Bu olam ne-ne shohlaru sohibi davlatlarni ko‘rmagan va ular orasida shundaylari ham bo‘lganki, otga bo‘lgan muhabbatlari qoshida o‘zga ko‘ngil mayllari hech edi.


    Sulton barmoqlari ila ot yolini tararkan, beixtiyor pichirladi:


    -Ha, jonivor, meni sog‘ingdingmu? Ulug‘ yurishlarni, biyobonda yeldek uchishlarni qo‘msadingmu?.. -So‘ng bir pas jim qolib, yuzini ot yuziga bosdi. -Men ham ul yovqur damlarni sog‘indim, do‘stim!. Uning ko‘zlari munglig‘-munglig‘ bo‘lib ketdi. Negadir ushbu dam ot ham bag‘oyat g‘amgin boqmoqda edi. Hukmdor sog‘ ilki ila otni quchoqlab, yuzini yuziga bosib ancha turdi va so‘ng Xayyomga o‘grildi.


    -Bir gap aytsam inonurmisiz, shoir?-dedi-yu hamrohining xijolatli nigohiga boqib, javobni ham kutmay, tilida tuyqus paydo bo‘lgan turk-o‘g‘iz lahjasida davom etdi. -Mening‘ eng‘ baxtiyor onlarim ot ustida kechgan kunlarimda qolmish!.. -Ha, u hukmdor, bo‘lib hamki, qudratli hukmdor edi. Biroq uning tomirlarida yovqur va hur sahroyi pahlavonlarning qoni oqardiki, mana bu saroylaru qo‘rg‘onli shaharlar uning erkka tashna qalbiga torlik qilardi. Faqat uning o‘zi buni to‘la anglay olmasdi.


    -Olampanoh Ollohning bu go‘zal mahluqiga bag‘oyat muhabbat qo‘ymishlar, shul bois... -Xayyom ayni payt uchun munosib so‘z topolmasdi.


    Malikshoh shoirning so‘zini go‘yo eshitmaganday, so‘zsiz burilib, otlardan yiroqlashdi. Yiroqlasharkan, qadam bosgani sari jussasi yana kichrayib boraverdi. Endi u turfa jonivorlar saqlanguvchi ajoyibxonasi tomon yo‘l tutgandi.


    Bu yerda xizmatkorlar ozchilik edilar. Ajoyibxonaning tosh yotqizilgan uzun yo‘lagining har ikki tarafiga katta-kichik qafaslar qurilgandi. Ularda har turli darranda-yu parrandalar saqlanardi va bu jonivorlarning qorishiq ovozlari past-baland bo‘lib olamni tutgandi. Ana yo‘lakning o‘ng tomonidagi qafaslarda makon topgan bo‘ri, shoqol, qoplon, yo‘lbars, tulki, sher va yana o‘zga mahluqlar ketma-ket irillaydilar, xirillaydilar. So‘l yoqdagi qafaslar esa ixchamroq bo‘lib, ikki qavatli edi. Ularda turli parrandalar-sayroqi-yu sayramaydigan qushlar saqlanardi. Qushlar orasida to‘tidan tortib qumrigacha, ko‘zlari chaqchaygan boyo‘g‘lidan tortib lochingacha bor edi. Darvoqe, lochinlar!.. Sulton ularni bag‘oyat sevardi va u har safar bu yovqur sohibi qanotlarga boqarkan, o‘zida ham mislsiz kuch-qudratni his etardi. Axir ular qushlarning shohi emasmi? Bu esa bashar hukmdori. Bu uyqashlik bejiz emaski, lochinlardagi ulug‘vorlik, g‘urur va shiddat sultonlarga yarashiqli edi. Lochinlardan biri-eng ulkani qafas ichidagi qo‘noqda boshini tik tutgancha tek qotgan. U sultonni tanidimi yoxud ro‘baro‘sida turgan inson ham hukmdor ekanligini bilganidanmi, dumaloq ko‘zlarini unga qadadi. Sulton ham tizginsiz ichki bir xohish ila lochinga tikildi. Qattiq tikildi. Shu qadar tikildiki, uning ko‘z oldida qushning yaxlitlashgan bir juft ko‘zi qoldi. Vo darig‘! Yo‘q, endi u ulug‘likka timsol bo‘lmish bu qushdan kuch olmadi, aksincha, yelkalari battar osilib, jismi butkul shalvirab qoldi va lochinning o‘tkir nigohiga ortiq dosh berolmay, ko‘zlarini yashirdi. Ichdan xo‘rligi keldi va sovuqqotganidan tani titrayotganini sezdi. Yaxshiki, nariroqda ilkida qalin to‘n tutgancha turgan, Xayyom shu mahalgacha sezmagan mulozim, sultonning ahvolini payqab, unga yaqinlashdi. Hukmdor so‘zsiz itoatkorlik ila qayrilib, mulozim hozirlagan libosni kiydi va hatto unga bir muddat burkanib ham oldi.


    -Tojdorlik senga yarashur, yo sohibi qanotlar sultoni! -dedi Malikshoh va Xayyomga o‘grilib, ayanchli jilmaydi.-To‘g‘ri emasmi, ey, nazm sultoni?


    Xayyom hozir har ne so‘z o‘rinsiz ekanligini tushundi va sultonning alpoziga boqarkan, buyuk saljuqiylar hukmronligi ham intiho topayotganligini fahmladi. Chunki, sulton Malikshohning zabun ahvoli shunga ishorat edi. Bu shoirni ham bag‘oyat mutaassir etdi va uning bo‘g‘ziga nimarsadir tiqilganday bo‘lib, entikib ketdi. Bag‘rida bir ulug‘ na’ra junbushga keldi. Qachonlardan beri sokinlik kasb etgan vujudida taqi ikkiga ayrilish paydo bo‘lib, ichidan yana bir Xayyom sidrilib chiqa boshladi. Ammo u buni istamasdi, o‘zidagi ko‘p sa’ylar ila topgan buyuk halovatni boy bermoqlikka ixtiyorsiz edi. Uning bo‘g‘zidagi otilmoqqa hozir na’raga va ikkinchi Xayyomning zohir bo‘lmog‘iga esa ilmu ma’rifat ulug‘ vaziri a’zam vafoti tufayli ko‘p aziyatlarga ro‘baro‘ kelayotganligini, endi butun ahli ziyoning homiysi, panohi bo‘lmish sulton Malikshohning inqirozi esa fuzaloyu shuaroning butkul halokati muqarrarligini isbot etayotganligini anglab yetganligi bois edi. Bu chin ma’noda halokat edi va oqibat shoir bag‘rida ulug‘ na’raga singgan isyon bino bo‘lgandi. Biroq u har ne og‘ir bo‘lmasin shaytonga xayr berib, alamini ichiga yutdi va Sultonga dalda bermoqqa urindi.


    -Men bu jonivorlarni bir umr jam etdim. Ollohning hur mahluqlarini tutib, bandilikka mahkum etdim. -derdi sulton oldga qarab yurarkan. -Men bu mahkumlikdan quvondim, uni o‘zimga ermak qildim! Endi esa... -U nechukdir so‘zdan to‘xtadi.


    Odam tabiati azaldan shunday-bir tushkunlik chohiga ro‘baro‘ keldimi, tamom, o‘zini o‘nglab olmog‘i mushkul. Bu ham bo‘lsa balki shaytoni la’inning nayrangi chiqar. Sulton ham o‘shal choh og‘zida bir oyog‘i muallaq, bir yog‘i esa titragan holda qolgan edi. Bir zamonlar, hatto kecha yaqinda ham unga zavqu shavq, bilaklariga kuch, yuragiga mador baxsh etgan manovi turfa jonivorlar endi o‘z qismatlari bois uning bag‘rini ezib, jonini o‘rtay boshlagandi.


    Sulton taqi oldga yurdi. Anchagacha biron so‘z demadi. So‘ng to‘xtadi va Xayyom sari o‘grildi.


    -She’r ayting, shoir, o‘tinamen.-dedi bag‘oyat muloyim ovozda.


    Xayyom chindan-da she’r xayoli ila bandmidi yoxud bul ruboiyni avval bitib, hozir shuurida aylanayotganmidi, sultonni uzoq kuttirmay, darhol uning o‘tinchini ijobat etmoqqa tushdi:


    


    Jahon ishin alvon-alvon ko‘ramen,


    Olamni tez o‘tar bir on ko‘ramen.


    Xudo haqqi, qayga nazar tashlamay,


    Shunda baxtsizligim ayon ko‘ramen.


    


    Sulton olis-olislarga tikilib turarkan, she’rning oxirgi ikki bandini pichirlab takrorladi:


    -«Xudo haqqi, qayga nazar tashlamay, shunda baxtsizligim ayon ko‘ramen». siz, shoir, valiysiz. Baayni topib aytdingiz!.. -dedi va yana yo‘lida davom etdi.


    Ana, yonma-yon ikki qavasda ikki bahaybat sher turibdi. Malikshoh ularga yaqin keldi va qattiq tikilarkan, Xayyomdan so‘radi:


    -Bularni tanidingizmu, shoir?


    Xayyom shoshib Sultonga baqamti kelarkan, dedi:


    -Afu etgaysiz, olampanoh, tanimadim.


    -So‘nggi shikori kabirni eslang. -Sulton biroz sukutda turdi. -Bular o‘sha onasiz qolgan ikki shervachchalardur.


    -Ha-ha, esladim, olampanoh. Yo Olloh! Ular shu qadar ulg‘aydilurmu?-deb yubordi Xayyom hayratini yashirolmay.


    -Ha, ular ulg‘aydilar.-dedi sulton mudom o‘ychan va tili yana turk-o‘g‘iz la0_jasiga ko‘chaverdi. -Onasi esa bolalari uchun o‘zini qurbon qildi. Bu darrandalar shohi bo‘lmish sher modasining‘ tutimi. U manov shervachchalar uchun o‘z jonidan kechdi. Odamiyzot onasi esa o‘z farzandining‘ omonlig‘i yo‘lida meni qurbon etmoqchi. -Sulton bu gaplarni go‘yo o‘ziga o‘zi aytayotgandek so‘zlardi.


    Xayyom avvaliga uning bu gaplaridan lol qoldi. Tushunmadi. So‘ng Sultonning bu kungi ahvolini o‘ylab, gap ne xususda borayotganligini tushungandek bo‘ldi. Asli uning xavfi ham shundan edi.


    Sulton yetovida ortga qa ytdilar. Hukmdor endi o‘ktam bir ovozda so‘zlamoqqa kirishdi:


    -Odam o‘zidan ortiq yasholmas ekan, yo Abul Fath Umar, yasholmas ekan. Qancha kuyib- yonmasin yozuq haq va u o‘zgarmasdir. Bu hukm shohu gadoga barobar ekanligini angladim, yo do‘st! Olloh taboraka taolo shu qadar rahim va shafqat sohibi ekanki, u har banda boshiga kelguvchi baloni, qazosi sababini uning o‘ziga avvaldan ayon qilib qo‘yur ekan. Ammo g‘ofil odamiyzot buni hamisha ham anglayvermas ekan. Bilaks, ming bir ishoratga qaramay, o‘sha balo yog‘dirguvchi kimarsa yoxud nimarsaga mehr qo‘yib, unga intilib yashayverarkan... -Sulton bir pas o‘ychan bordi, so‘ng, -Xudo menga ham ishoratlar bergan edi.-dedi ojiz tovushda.


    Unga oshno borayotgan shoir esa ushbuni xayollab borardi: inson vujudidagi ixtiyorsiz qo‘rquv ko‘p hollarda uni aldamas ekan. Axir odam hamisha qo‘rquv va umid pinjida yashaydi-ku. Bashar farzandini sohibi qudrat qilgan ham shu ikki tuyg‘u emasmi? Hukmdor esa endi na qo‘rquv va na umidga oshnodir...


    Saroyga yetishgach, sulton Xayyomni birga tanavvul etmoqlikka taklif qildi. Bu ham amr, ham istak edi va u hukmdorga dohil edi. Uni rad etmoqqa shoir imkonsiz va ham ixtiyorsiz edi. Chunki u sultonga dalda bermoqni, ko‘nglini ko‘tarmoqni va ayni damda tanazzulga yuz tutayotgan islomparvar buyuk bir saltanatni omonda saqlamoqni istardi. Buning uchun so‘nib borayotgan sultonning yuragida taqi olov yoqmoq lozim edi.


    Sultonning hordiqxonasiga kirdilar. Hukmdor anchagina sovuq yegandi. Shuning uchun u o‘tirgani hamono ikki qul kelib, poyabzalini yechdilar. Biri idishda suv keltirib, unga qandaydir giyohning tolqonini aralashtirib, sultonning oyog‘iga tutdi. Oyog‘ini issiq suvga solgach, u huzurlanib ko‘zlarini yumdi. Qul sultonning suv ichida turgan oyoqlarini barmoqlariga qo‘shib uqaladi. Ma’lum fursat o‘tgach, uning oyoqlarini suvdan oldilar va ikkinchi qul yumshoq sochiq ila ularni obdon artdi. Nihoyat jun mato ila oyoqlari o‘rab qo‘yilgan sulton o‘ng yoniga yonboshladi. Ayoqlarga quyilgan iliq mayning birini o‘zi olib, ikkinchisini Xayyomga ishorat etdi. Ichdilar. Birozdan so‘ng ikkalovlari tanavvulga kirishdilar. Biroq sulton may ichganiga qaramay, ishtahasiz edi. Shoirning nazdida, nomigagina totinib o‘tirganday tuyuldi. Uning may otashi ta’sir etgan yuzida battarroq zabunlik zohir bo‘ldi. Bundan shoirning yurak-bag‘ri ezilib ketdi. Sultonim, sizga ne bo‘ldi? Qaddingizni ko‘taring, olam eli sizning shijoat va himmatingizga muhtoj tururki, bu holingiz nechun?! Siz sherzodasiz, olampanoh, illo sherlik qiling, deya hayqirgisi kelardi uning. Biroq ro‘baro‘sidagi zotning tojdorlik maqomi bunga izn bermasdi.


    -Yaxshiki siz borsiz, shoir.-deya nihoyat tilga kirdi Sulton, -Ancha yengil tortdim. Ollohimning nazargohida (qalbimda) bir kom (umid, orzu) ko‘ringanday bo‘ldi. -So‘ng suzilgan ko‘zlarida va lablarida bilinar-bilinmas tabassum jilva qildi-da, dedi. -Endi shatranjga qalaysiz, do‘stim?


    Xayyom taraddudlandi.


    -Olampanohnig sher panjasida sayd yanglig‘ ojiz qolmoqlikdan qo‘rqadurmen.-dedi lutf qilib.


    -Bundayin mubolag‘aga hojat yo‘q, illo sizning panjangiz zahrini ham unutmaganmiz.


    Kulishdilar.


    Shu asno boshqa xonaga ko‘chib, shatranj surmoqqa kirishdilar. Sultonning xayoli parishonligidanmi yoxud chindan ham shatranj maydonidauning omad tulpori chopmay qolganmidi, Xayyom uni harchand tang ahvolga solmaslikka urinmasin baribir imkonini boy berib qo‘yaverardi. Aslida shoir hozir sultonning g‘alaba qozonib, shodlanmog‘ini dil-dildan istardi, biroq bu istagi sira-sira amalga oshmasdi. Sulton esa buni ham o‘zicha tushundi, ya’ni o‘z taqdiriga ishorat deb bildi. Ehtimol shul boisdanmi yoki boshqa sababi bormidi, nechukdir u Xayyomni qo‘yib yubormoqlikni aslo istamasdi.


    Ro‘baro‘da mulozim paydo bo‘lib, malika Turkon Xotun sulton hazratlarining huzuriga kirmoqqa izn so‘rayotganligini ma’lum qildi. Malikshoh tuyqus shoirga o‘girildi. Shoir esa fursat yetganligini anglab, o‘rnidan qo‘pdi va ta’zim ila ketishga ijozat so‘radi. Sulton noiloj ijozat berishga berdi-yu ammo xonani tark etayotgan suyukli nadimiga shundayin nigoh ila boqdiki... Uning ko‘zlari go‘yo qassob ilkidagi jonliqning ko‘zlariga o‘xshardi. Sulton Malikshohning ko‘zlari-ya! Bu nigohni Xayyom bir umr eslab o‘tadi hali.


    U bo‘sag‘ada malika Turkon Xotun ila to‘qnash keldi. Malika unga mag‘rur va ta’nali boqdi, hatto salomlashmadi ham. Nigohi uning ko‘zlarini tark etayotgan so‘nggi lahzalarda esa yuzida kinoyali, shuningdek, tantanavor bir tabassum paydo bo‘ldi.


    

  


  
    O’ninchi bob

    Sultonning ko‘nglini ovlab, unga betakror bir kechani va’da qilib qaytgan Turkon Xotun o‘zining ishonchli kishisi bo‘lmish, ayni damda uning inon-ixtiyori ila vaziri a’zamlik maqomida butun saltanatni so‘rab turgan Toj al Mulkni huzuriga chorladi. Bag‘rida buyuk bir qasos olovi yonayotganligini endi uning o‘zi ham tan olardi. Bu olov butun saljuqiylar sulolasini, birinchi galda, sulton Malikshoh kuydirmoqqa tayyor edi. Axir shu sahroyi qavm emasmi, qoraxoniylardek oliy nasab hukmdorlar sulolasining ildiziga bolta urib, ularning sarhadlariga dahl qilib, ojizlashuviga sabab bo‘lgan? Albatta shular. Zero Buxorodek azim va shavkatli shahar ularga tobe bo‘ldi, qoraxoniylar yaratgan ilmu ma’rifat hamda go‘zal me’moriy inshootlar o‘shal yovvoyilarning soyasida qolib ketdi. Oqibatda Qoraxoniylar sulolasining qudratiga putur yetdi. Hademay ulardan nom-nishon qolmasligi ham mumkinki, illo bu ko‘rguliklarning barchasiga mana shu saljuqiylar sababchidir. Uning cheksiz orzu-umidlariga, go‘zal yoshligiga rahna solganlar ham ana shular. Uni fayzli oshyoni bo‘lmish Buxorodan ayru etib, Isfahon zindonida bandi qilganlar ham o‘shalar. Buxoroning asir olinib, Isfahon sari jo‘natilgan hukmdori, Turkon Xotunning jiyani Ahmadxonning qismati ham mudom noayon. Agar tirik bo‘lsa, qaerlarda xoru zor yuribdi ekan ul manglayi sho‘r?.. Mana endi qasos oni keldi. Mana endi qudratli Malikshoh ibn Alp Arslonning ahvoli tang bo‘lg‘ay. Endi uning rahnamosi, uni hamisha raiyat ila yaqin tutib kelgan ustozi, boringki, himoyachisi Nizom ul Mulk yo‘q. Ehtimol u ham sultonini kutib yotgandir. Anovi shoirvachcha esa najotga muhtoj, zero ertaga malika qo‘ptirguvchi to‘fon ulkan tevani, ya’ni sultonni osmonga uchirmoqqa qodir ekan, bir kichkina taka-Xayyomni yerdan uzolmasmi? Ha, uzadi, uchiradi. Uchirganda ham chirpirak qilib uchiradi. Uning rasadxonasi-yu fuzalosiga, nazmu ilmiga va hatto yulduzlariga g‘orat soladi. Har kuni sulton Malikshohga hamdu sano o‘qigan arkoni davlatlaru amirlarning bir tahdidli holi borki, ertaga taxt vorisi shahzoda Mahmudga-uning o‘g‘liga tiz bukadilar. Agar bundan bosh tortsalar jallod shamshiri bu keraksiz boshlarni chopib tashlaguvsidir. Endi u qasos shamshirini yalang‘ochlab, bularning barchasini uhdalaydi. Isfahon taxtiga o‘g‘lini o‘tqazib, butun olamga dahl qilguvchi malikaga aylanadi.


    Vaziri a’zam Toj al Mulk huzuriga kirib kelganida malika Turkon Xotun chuqur o‘yga botib o‘ltirar edi. U vazirni ko‘rib, o‘rnidan turdi va


    -Fursat yetdi, yo vaziri a’zam!-dedi ko‘zlari yovuz chaqnab.


    -Ollohga shukur!-deya Toj al Mulk xushomadgo‘ylarcha ta’zim qildi. -Mana endi shavkatli shahzodamizning qutlug‘ manglayida muzaffariyat quyoshi balqgay, inshoolloh!


    Malika sodiq kishisining bu yoqimli gaplariga muloyim tabassum ila javob berdi-da, muddaoga ko‘chdi:


    -Bu kech boshkentimiz Isfahon sizning inon-ixtiyoringizda bo‘lg‘ay. Shom kirishi ila barcha darvozalarni berkitib, soqchilarni ko‘paytirgaysiz. Bironta tirik jon shaharga na kirmasin va na undan chiqmasin.-Malika nelarningdir mulohazasida biroz jim qoldi va so‘ng dedi: -Jamiki shahzodalarni, malika otlig‘ nasl-nasabsiz ojizalarni o‘z qarorgohlarida hibsda tutg‘aysiz, toki mendan bir farmon bo‘lmaguncha. Bizlarga g‘anim bo‘lmish amirlarni esa o‘zingiz yaxshi bilursiz. Ularni ham bandi zindon etursiz, itoatsizlarini esa qatl etmog‘ingizga ijozat berurmen.


    -Arslon Toshni hammi?-betoqatlarcha malikaning so‘zini bo‘ldi vaziri a’zam. Chunki u sulton Malikshohning sadoqatli lashkarboshisi bo‘lmish amir Asrlon Toshdan ham qo‘rqardi, ham ana o‘sha qo‘rquv ortidan tug‘ilgan o‘ch alangasida yonardi. Shuning uchun ham imkon tug‘ildi deguncha amirlar amiri Arslon Toshni bo‘g‘izlab tashlamoqqa hozir edi.


    -Eng avvalo ana o‘sha to‘ng‘iz mijozni daf qilg‘aysiz.-dedi malika ta’kidlab. -Lashkarning asosiy qismini ham o‘z itoatingizga olmoqqa sa’y eting. Ammo barcha urinishlaringiz avomga aslo ziyon-zahmat yetkazmasin.


    -Rasadxonani, uning ahlini ne qilurmiz, malikam?


    -Ul nujumparastu kitobparastlarning ilkidan ne ham kelardi, vaziri a’zam.-dedi Turkon Xotun va Xayyomning suyakdor yuzi hamda jussasi ko‘z oldiga keldi. -Ammo ularni ham nazaringizdan qochirmag‘aysiz. Qani, omin! -Malika kaftlarini ochdi,-Ollohning o‘zi bizlarga madadkor bo‘lsin, Ollohu akbar!


    Toj al Mulk xonani tark etdi. Malika u chiqib ketgani hamono saroybekani huzuriga chorladi. Unga bu kech sulton hazratlari tashrif buyurishini aytib, xobxonani eng qimmatbaho matolar ila bezatmoqni, eng tanqis mushku anbarlar ila bo‘ylatmoqni buyurdi. Toki hukmdor bugungidek huzur-halovatni, oromu lazzatni hech qachon boshidan kechirmagan bo‘lsin, deya uqdirdi.


    -Eng haliym va lazzatli maylardan, taomlardan hozirlagaysen. Illo sultonimizning qalbida hech qandayin shubha-yu gumonlarga o‘rin qolmay, bizning og‘ushimizga singib ketsin.-dedi Turkon Xotun so‘zlarini tugatarkan.


    Filhaqiqat, shunday ham bo‘ldi-malika sulton Malikshohga betakror bir kechani, visol lazzatini hadya etdi. Nihoyat sulton barcha shubha-yu gumonlardan mosuvo bo‘lib, huzur og‘ushida qoldi. So‘nggi lahzalarda hamma-hammasini unutdi...

    Xayyom tun bo‘yi Isfahonda mudhish bir bezovtalik hukm surganligini sezib yotdi. Sultonning xayrlashuv onidagi nigohi, undagi ma’no sira-sira ko‘z o‘ngidan ketmadi.


    Chindan ham Isfahon bu tunni g‘oyat bedor o‘tkazdi. Eng oldin shahzodalaru malikalarning va saroy a’yonlarining, amirlarning tovonlariga cho‘g‘ tushdi. Son-sanoqsiz, buning ustiga, tez-tez xojasini o‘zgartirib turguvchi hufiyalarning, ayg‘oqchilarning oyoqlari-yu tillari tinim bilmaydi. Bir pasda uni bunga, oqni qoraga yoxud qorani oqqa sotib tashlashadi. Kechagina oyoqlarini o‘pib, ilkidan yemish yegani xojasining non-tuzi hurmatini ham unutib, uni najasga qorib yuboradilar. Bu kech bunda har tilda chaquv, malomat, har dilda nonko‘rligu xiyonat sohiblik qiladi, sadoqat, fidolik otlig‘ bashariy tuyg‘ular bo‘zlab-bo‘zlab qoladilar.


    Sultonning saljuqiy malika Zubayda Xotundan bo‘lgan o‘g‘li Berkyoruq bir necha sodiq kishilarini, volidasini olib, birinchilar qatori Isfahonni tark etdi. U omonlik istab va hammaslaklarini izlab ko‘hna Balx sari yuz tutdi. Amirlarning bir qismi u bilan ketgan bo‘lsalar, bir qismi sultonning kanizak xotinidan tug‘ilgan o‘g‘illari bo‘lmish shahzodalar-Muhammad va Sanjar ila qoldilar. Biroq bu ikki shahzodani bir fursat g‘aflat bosdi. Ular yo padari buzrukvorlarining qoraxoniy xotinidan bo‘lgan o‘g‘lini valiahd qilib ko‘targanligidan arazlashib, sultonning o‘limini kutdilar va yo saljuqiy bo‘lganliklari bois har qanday holatda ham Mahmudga bas kelib, uni yanchib tashlamoqliklariga ishondilar. Ne bo‘lganda ham ular o‘z qasrlarida bandi etildilar. Amir Arslon Tosh va taqi bir qancha amirlar, saroy hamda devonning nufuzli mansabdorlari zindonband etildilar. Xalq esa ne qilarini bilmay va bu fitnalarning ko‘pidan g‘ofil holda o‘z kulbasida o‘z qora qozoniga arzi hol aytardi. Hatto ayni damda ehtiros og‘ushida g‘arq bo‘lgan sulton ham bu voqeotlardan bexabar edi.


    Umar Xayyom o‘z oshyonasida notinch tunga quloq tutib, o‘y surib yotarkan, beixtiyor rahmatli padari buzrukvori so‘zlab bergan savdogar va qul haqidagi rivoyatni esladi. Ha, bu olamda hamma narsa foniy, mana shu foniylikni anglab yetgan odamgina ulug‘likka yetishgay, maqomi yuksalgay. Shohlik, kuchu qudrat, boyligu shon-shuhrat ham bu ilohiy yoziq qoshida hech ekan. Huddiki Uqlidusning ikki yondosh chizig‘i hech qachon bir-biri ila tutashmasligi kabi olamning mangu va o‘zgarmas aqoidi bu ham. Aks holda podshohlikka erishgan hov o‘sha qul va yoki dunyoning yarmiga sohiblik qilgan sulton Malikshoh biron nimarsaga sazovor bo‘lardilar. Ammo ularning bor-yo‘q topganlari adamlik bo‘lmadimi? Darig‘okim, ayni shunday. Magaram sulton Malikshoh cheksiz-chegarasiz saltanatiga va yoki beadad boyliklariga inonganmidi? Endi ular kimlarning ilkida qolur va yoxud o‘shal nimarsalar uning bir bora tortgan nadomatli ohiga malham bo‘la oladilarmi? Balki u o‘z pushti kamaridan tug‘ilgan farzandlariga umid bog‘laganmidi? Axir ular bu kun bir-birining bo‘g‘zini poylagan darrandalar misoli emasmi?! Ular hatto padari buzrukvori bo‘lmish sultonni ham g‘ajib tashlamoqqa hozir tururlar-ku! Bu ne ko‘rgulik?! Bu ne sho‘rish?! Axir u otasi sulton Alp Arslonga xiyonat qilmoq tugul ko‘ziga tik boqmagandi-ku? Buni Xayyom Nizom ul Mulkning tilidan necha bor eshitgan. Unda Malikshohning boshiga tushayotgan bu kungi xorliklarga bois ne? Qaysi gunohlari uchun bundayin zabunlikka yuz tutdi?.. Xayyom buning sababini tushunganday bo‘ladi. Ya’ni sulton Malikshoh ham o‘sha sirli oraliqni unutib qo‘ydi, chog‘i. O’z mamlakati-yu xalqi va olam o‘rtasidagi oraliqni. Chunki harki hukmdor agar xalqidan og‘cha, uni unutadi va havolanib, shon-shuhratga beriladi. Mabodo bu yorug‘ olamdan og‘sa, uning fikri torayadi va mayda tashvishlar ila o‘ralashib qoladi. Ha, sulton muqarrar oraliqni unutdi yoxud uni payqay olmay qoldi...


    Nihoyat tong otdi. Biroq u qaro-qaro bo‘lib otdi. Ne-ne davru davronlarni boshidan o‘tkazgan ko‘hna Isfahon osmonini sim-siyo bulutlar qoplab olganday bo‘ldi. Endi boshkentni osoyishta hayot butunlay tark aylagani ayon edi.


    Bomdod namozidan bir soatcha fursat o‘tib, ya’ni ishrok mahali rasadxonaga ham o‘sha sovuq xabar yetib keldi. Uni bu yerga kim olib kelganligini ham birov payqamay qoldi. Ahli rasadxona bu xabarni vahima ichra oh-voh ila kutib olgan bo‘lsa-da, Xayyomning holatida hech qanday o‘zgarish ro‘y bermadi. U go‘yo bu voqea sodir bo‘lishini bilgandek edi...


    Sulton Muhammad Jaloliddin Malikshoh ibn Alp Arslon olamdan o‘tibdi...


    Xayyom o‘ychan va xomush o‘ltirarkan, sultonning xayrlashuv onidagi nigohi ko‘z o‘ngidan nari ketmasdi. Shunchalar tengsiz qudrat sohibi bo‘lmish bir hukmdorning bu qadar ojizu notavon ahvolda qolganligidan nadomat chekardi. Shu bilan birga endi Isfahonda ilmu ma’rifat va tinchlikning ham kuni bitganligini sezib turardi. Endi uning ham Isfahondan rizq-nasibasi uziladi chog‘i.


    Hali sultonning janozasi o‘qilmayoq shaharda mish-mish tarqaldi: hukmdorni kimdir zaharlabdi. Barcha ul kimsaning kim ekanligini yaxshi bilsa-da, ismini ovoz chiqarib aytolmasdi... Janozada sultonning o‘g‘illaridan valiahd Mahmud qatnashdi xolos. Oradan bir necha kun o‘tib, hali sultonning tuprog‘i sovumay poytaxtda taloto‘p va hatto qatliom boshlandi. Aka-uka shahzodalar o‘z tarafdorlarini yig‘moqqa tushdilar va shu tariqa o‘zlariga g‘anim bilganlarini qilichdan o‘tkazardilar. Shahzoda Mahmud Isfahon taxtini egallagan bo‘lsa, Muhammad va Sanjar ham lashkarning bir qismini olib, boshkentni tark etdilar. Endi sultonzoda og‘a-inilarning hammalari o‘zaro jangga hozirlik ko‘rardilar. Bir tomonda goho-goho ismoiliylarning fitnalari ham sezilib qolardi. Rasadxona yumushlari, madrasalar, xususan, Nizomiyadagi saboqlar ham asta-sekin to‘xtatildi. Isfahonga qish sovug‘i kirib kelishi bilan birga uni mudhish bir rutubat ham egallab borardi.


    Bu orada shahar bo‘ylab Turkon Xotun og‘ir dardga chalinib, to‘shakka mixlanib qolganligi haqidagi gaplar tarqaldi. U bir necha bora Xayyomni o‘z huzuriga chorladi, biroq shoir uni ko‘rmoqni istamadi. Barcha yovuzliklari uchun taqdir malikadan beshafqat qasos olmog‘ini Xayyom yaxshi bilardi...


    Xayyom buyuk saltanatdagi bu kungi evrilishlar haqida va odam bolasining gunohga naqadar o‘chligini o‘ylarkan, taqi beixtiyor G’azzoliyni esladi. Illo alkimyogarlar kibratul ahmarni kashf etib, misni oltinga aylantirmoqning hadisini olganliklari ayon. Ammo Xayyom chinakam kibratul ahmar avliyolar, ahli donish suhbati deb biladi. Axir har odamning go‘zal suhbatlar tufayli topgan ko‘ngil durlari qaysi oltinu javohirlardan kam? Zero bechora sulton Malikshoh uchun donishmand Nizom ul Mulkning suhbatlari chinakam kibratul ahmar edi. (Ehtimol Xayyomning suhbatlari ham sulton uchun ayni shundayin ma’noga ega bo‘lgandir.) Xayyom esa hali shu vaqtgacha Abu Homid kabi hamsuhbatni uchratmadi. Endi esa u tufayli qalbi nechog‘li ziynatlanganligini anglab turibdi. U ahli zamona haqida ham xo‘p gaplarni aytguvchi edi. Ehtimol uning o‘shal gaplari malika Turkon Xotunga ham taalluqli chiqar...


    Gunohlarning oqibati qalbning o‘limi ila natijalanadi, derdi G’azzoliy suhbatlar asnosida, lekin bu o‘limni bu dunyoda bu ko‘zlar ila ko‘rib bo‘lmaydi. Qilmishlarining gunoh ekanini bilsalar-da, kamdan-kam inson gunohdan tiyiladi. Shuning uchun ularning qalb xastaligini Ollohga havola etib, o‘zlari faqat badaniy hastaliklar muolajasi ila band bo‘lib qolayotganini ko‘rasan. Zero qalb xastaligining muolajasi og‘irdir. Bu hastalikni tabibsiz davolab bo‘lmaydi. Tabiblar kim? Albatta, olimlardir. Afsuski, asrimiz olimlarining o‘zlari xastalikka chalinib, o‘zlari davoga muhtoj bo‘ldilar. Olimlarning bu nuqsoni umum tus olgan qalb xastaligi orasida ko‘rinmay qoldi. Hatto bu ularga tasalli bo‘ldi. Natijada olimlar xalqni chalg‘itdilar, ularga dardni ziyoda qiladigan dorilarni buyurdilar. Chunki o‘ta halokatli bo‘lgan « hubbud-dunyo» (dunyoni yaxshi ko‘rish) deb atalgan o‘lat chor tarafni egallagan edi. Bu dard tabiblarni ham to‘la mag‘lub qildi. Endi ular xalqni bu kasallikdan ogoh etmoqqa qodir emas edilar. Nega? Chunki o‘zlariga nisbatan haqli ravishda shunday gaplar aytilmog‘idan cho‘chirdilar: «Sizga ne bo‘ldi?* O’zingiz bu darddan qutulolmay turib, yana bizga undan qanday xalos bo‘lmoq yo‘lini o‘rgatmoqchimisiz?» Qachonki tabib nodon va xoin bo‘lsa, bemorni halokatga sudraydi. Chunki uning dorisi zahar, davolash yo‘li undan ham battar... Naqadar topib aytardi bu Abu Homid. Uning bu gaplarida o‘z aksimiz xuddi ko‘zgudagi kabi aniq-ravshan namoyon emasmi, axir?!..


    O’sha kech shoirning xomasidan ushbu satrlar to‘kildi:


    


    Jahon siri bo‘lsin dil daftarida,


    Ochsang, boshga balo el nazarida.


    Dildagi har gapni aytib bo‘lmaydi,


    Sen bu nodonlardan turg‘il, narida.


    


    Koshki tinch joy topib, ketib bo‘lsaydi,


    Yo bu uzoq yo‘lni o‘tib bo‘lsaydi.


    Yuz ming yildan keyin orzu-umidlar


    Tuproqdan ko‘katdek unib, kulsaydi.


    


    Nihoyat Abul Fath Umar ibn Ibrohim Isfahonni tark etmoqq ahd qildi.


    

  


  
    O’n birinchi bob


    


    Xayyom Nishopurga borguvchi karvonning yo‘lga chiqmog‘ini kutardi. Jamiki anjomlarini yig‘ishtirib, safarga taxt qilib qo‘ydi. Aslida uning yuk bo‘lgulik nimasi ham bor edi: bir necha sandiqqa jo bo‘lgan kitoblari-yu qo‘lyozmalari bor xolos. Hammasi yig‘ilib ikki tuya va bir otga yuk bo‘lar. Buyog‘i endi Nishopur karvoni yo‘lga tushsa bas.


    Bu kun ham bomdod namozini o‘qib bo‘lgandan beri vaqti kutmoq ila o‘tayotgan Xayyom choshgohga borib zerikdi. Havo sovuqligiga qaramay, bir pas sayr qilib, rasadxona atrofini so‘nggi bor aylangisi keldi. Yana qayta bu yerlarni ko‘rmoq nasib etadimi-yo‘qmi, noma’lum. Har tugul bu go‘zal ma’voda, tog‘ning so‘lim bag‘ridagi bu jannatiy oshyonda umrining salkam yigirma yilini o‘tkazdi. Bu aytishgagina oson. Ehtimol taqdiridagi eng barakotli yillar ham ana o‘sha yigirma yil ichra qolgandir. Axir bu yillar davomida ne-ne yaxshi-yu yomon kunlarni boshidan o‘tkazmadi, ne-ne odamlar ila yo‘liqmadi. Ayniqsa, bu yerda topganidek aziz do‘stlarni ehtimolki umr bo‘yi qidirib ham qaytib topolmas: vaziri a’zam Nizom ul Mulk hazratlari o‘z padari yanglig‘ qadrdon va mehribon emasmidi. Bundayin donishmand zotni olam qayta ko‘radimi-yo‘qmi, Yaratganga ayon xolos. Ul mo‘‘tabar inson endi bu dunyoning armoniga aylandi...


    Xayyom rasadxona darvozasidan chiqib, o‘ngga qayrildi. Devor bo‘ylab to rasadxona qal’asining adog‘igacha yurdi. Muyulishda to‘xtab, nariroqdagi qir poyida bir hovuch bo‘lib ko‘ringan Bo‘yra qishlog‘iga tikildi. Qish bo‘lganligi bois qishloq o‘z ko‘rkini ancha yo‘qotgan edi. U bahorda, ayniqsa, bag‘oyat go‘zal bo‘lib ketardi. Bo‘yraning soddadil va saxiy odamlari Abu Homidga ham ko‘p manzur bo‘lgan edi. Darvoqe, G’azzoliy!.. Shoir Isfahonga kelib topgan aziz kishilaridan yana biri edi u. Naqadar dilbar va parhezkor zot! G’azzoliy dini Islomning istiqboli ekanligini Xayyom juda yaxshi anglab turardi. Musulmon olami hali undan faxru iftixor qilmog‘i shubhasiz. Abu Homidni taqi ko‘rmoq unga nasib etarmikin?!..


    Ha, Olloh taboraka taolo G’azzoliyga beqiyos aqlu tafakkur in’om etgan edi. Uni avvaliga uncha xushlamagan va hatto turfa fikrlaridan ko‘nglida g‘ashlik ham sezgan Xayyom buni keyinchalik fahmladi. G’azzoliyning favqulodda aql va iste’dod sohibi ekanligini tushundi, tushundi-yu uning suhbatlariga mahliyo bo‘ldi. Uning dil sezgisi nihoyatda teran edi. Xayyom, ayniqsa, Abu Homidning uch olam haqidagi fikrlaridan mutaassir bo‘lgan edi. U ilohyotga xos barcha talqinlarini ham ishonarli qilib asoslay olardi. Qarang, uch olam mavjud, derdi u, quyi-jismoniy olam, o‘rta-nimarsalar ma’no kasb etuvchi ruhiy olam va yuqori olam-Ilohning makoni. Olamni aniq-ravshan qilib bundan ortiq tarkiblab bo‘lmas. Unda Abu Homidning o‘zi qaysi olamga mansub edi? Albatta Iloh olamiga-da. Chunki uning o‘zi, toza ruhli kishilar Iloh olamiga mansubdirlar, deguvchi edi. Zero ular Ilohdan yaralganlar va unga qaytadilar. Xayyomning bag‘ri hapqirdi, sog‘inch ila ho‘rsinib qo‘ydi.


    U o‘ng yoqqa qayrilib, rasadxonaning orqa tomoniga yurdi. U yer tog‘ning poyi, ayni damda liboslarini butkul yechgan qip-yalang‘och og‘ochzor. Og‘ochzor ichra Maryam ikkisi yaxshi ko‘rgan va bo‘yida nechalab visol onlarini o‘tkazgan buloq ham bor. Maryamni eslab, Xayyomning qalbida uyat hissi paydo bo‘lib, o‘zini aybdorday tuydi. Men uni baxtsiz qildim, deya o‘yladi u yuragi o‘rtanib. Axir u go‘zal bir taqdirga loyiq edi va uni, ya’ni shoirni jonu jahonu ila yaxshi ko‘rardi, ehtimol hozir ham sevar. Ammo buning devona ko‘ngliga er-xotinlik mojarosi deymizmi, kishanlarimi, aslo sig‘masdi. Shuning uchun ham Maryamni ikki hissa baxtsiz qilmoqni istamadi. Hozir Maryamning yoshi ulg‘aygan, padaridan ayrilmoq iztirobi, Vatan sog‘inchi va yillar solgan izlar tufayli yuzi salqigan, hattoki sochlariga bir-ikkita oq ham oralagan edi. Mana, o‘sha qadrdon buloq, qishda ham to‘xtamay, iliqqina bo‘lib oqib yotibdi. Ammo bu yer ancha sovuq, izg‘irin yelib turguvchi edi. Shunday bo‘lsa-da, shoir toshga o‘tirdi... Ha, go‘zal Maryam ancha ulg‘aydi. Uning ko‘ziga ko‘zi tushganda har safar Xayyomning yurak-bag‘ri ezilib ketadi. Shul boismi, Nishopurni ixtiyor etganidayoq Maryamni o‘zi bilan birga olib ketmoqchi bo‘ldi. Biroq fursat yetib, bu niyatini Maryamga aytganida, u rad etdi. Ko‘zlari jiqqa yoshga to‘lib, padarining qabri shu yerdaligini, uni yolg‘iz tashlab ketolmasligini bildirdi. Shundan so‘ng shoir shahardagi hovlisini Maryam ila hozirda o‘sha yerda yashayotgan kanizagi Parmudaga in’om qildi.


    Filhaqiqat, u Isfahonda kechgan yillarida ko‘plab yaxshi odamlarga oshno bo‘ldi. Suyukli Maryamning otasi donishmand Artur, sohibi g‘ayb pir Adam Shayx, sadoqatli xizmatchisi Mikoil, uning sho‘rlik suyuklisi Layli, zaboni talx, vale yoqimli bo‘lgan Shokir Talx, Vositiy hamda Isfazariy va ayniqsa, devona dil qariya Yusuf Rindoniy, ehhe-e, bularning har birlari o‘zi bir olam insonlardir. Agar ular bo‘lmaganlarida Umar Xayyom otlig‘ shuhratli shoir va olim ham bo‘lmasligi ayon edi. Maan endi bu aziz do‘stlari ila vidolashuv onlari ham yaqinlashmoqda. Endi u Isfahonni butunlay tark etadi.


    Xayyom xayolchan nigohini rasadxona devorlariga tikdi. Ana, rasadxonaning baland va haybatli minorasi, ulug‘vor gumbazlari ham endi munglig‘day ko‘rinadilar. Balki ular ham shoirning ketayotganligini sezganliklari bois shundayin turarlar. Dong‘i uzoqlarga ketgan «Faxriy sudsi»ning toqi ham gumbazlar ila bo‘ylashgudek. Ehhe-e, bu inshootni qanchalar zavqu shavq ila bunyod etgandilar va bu atrofda unga qiyosli suds ham qurilmaganidan faxru iftixorga to‘lgandilar. Bularning bariga Xayyom bosh-qosh bo‘lgandi. Hatto sulton Malikshoh ham bu sudsni ko‘rib, o‘z hayratu iftixorini yashirolmagandi va ahli rasadxonaga ko‘plab in’omlar bergandi. Ul baxtiyor damlar shamolday o‘tdi-ketdi. Vaziri a’zamu sulton Malikshoh ham qaro yerga ketdilar, buyuk mamlakat esa torojga mahkum bo‘ldi. Azim boshkentu rasadxona ham bag‘rida qancha odam bo‘lmasin butkul huvillab qolganday. Ulug‘ insonlarning qazosidan so‘ng ilmu ma’rifat ham yetim qoldi, tanazzulga yuz tutdi. Endi ul davru davronlar qaytadimi-yo‘qmi, yolg‘iz Yaratguvchiga ayon.


    Xayyom bu odamlar ichra yashab, ilm izlab, taqi bir mangu haqiqatni anglab yetdi. Ya’ni avvaliga nasroniy bo‘lgan o‘shal rohib Artur ham, hov sahrodagi vayrona aro hayot kechirgan zardushtiy mubod ham, Islomga baxshida G’azzoliy ham yolg‘iz Xudo deb, Haq deya yongan edilar. Ularning hammalari ezgulik, yaxshilik deya yashaydilar va bani odamga ham shuni sog‘inadilar. Ular yaxshi odam degan nomga sazovor edilar. Lekin dinlari turfa, ellari turfa edi, har yoqdan kelardilar va har yoqqa tortardilar. Bir-birlarini tushunmoqni istaganlari hamono go‘yo bir tilda so‘zlay boshlardilar, murodlari ham bir ekanligi ayon bo‘lardi. Demakki, Haq odamlar bir-birlariga insof qilgan, bir-birlarini ayagan joyda ekan, ya’ni oraliqda ekan. Shoir shuuriga urilgan bu fikrdan huzurlanib, o‘rnidan turdi va yo‘lda davom etarkan, dilidan shu so‘zlar o‘tdi:


    -Xayr endi, qadrdon makon! Shahri azim Isfahon, alvido! Dong‘i olamga doston rasadxonam, xush endi! Sening har bir g‘ishtingda, har qarich yeringda mening qalb qo‘rim, ko‘zlarim nuri va aziz xotiralarim bor. Xayr endi, xayr!..


    U rasadxonaning hali bitib ulgurmagan binosini aylanib o‘tarkan, ko‘ngli battar iztirobga to‘ldi. Qancha orzular, tuzilgan rejalar, ilmga oid yumushlar armon bo‘ldilar endi...


    Xayyom darvozadan kirib, sovuqni ham pisand etmay, rasadxona hovlisida jam turgan o‘z kishilariga ro‘baro‘ bo‘ldi. Shokir Talx va uning hov o‘sha hamrohi ham shu yerda edilar. Ular birin-ketin shoir ila salomlashdilar.


    -Karvon erta tongda yo‘lga chiqarkan, ustoz. dedi Isfazariy xomush.


    Barcha ayriliq onining yaqinlashayotganligidan alamda edi.


    -Kim aytdi buni?-deya so‘radi shoir beixtiyor.


    Ahli rasadxona birvarakay o‘rtada turgan yigitga ishora qildi. Filhaqiqat, orada bir begona odam bor edi. U Xayyomga yovuq kelib, tavoze ila bag‘oyat samimiy ko‘rishdi. Shoir unga bir muddat tikilib qoldi. Uning bu holatini ko‘rib, yigit yoqimli jilmaydi.


    -Hazratim kimgadir o‘xshatdilar, chog‘i?


    -Ha-ha, chehrangiz tanishdek ko‘rinadur.-dedi Xayyom hamon undan ko‘zlarini olmay.


    -Yanglishmadingiz, hazrat. Kamina sizni Isfahonga olib kelgan va siz o‘limdan saqlab qolgan karvon xojasining o‘g‘lidurmen.


    -Yo falak!-deb yubordi shoir ehtiros ila,-Ko‘zlaringiz bag‘oyat tanish ko‘rindi. Otangizga juda-juda o‘xshar ekansiz, inim. Qalay, padaringiz omonmi?


    Yigit g‘amgin tortdi.


    -Otam qazo qilganlar.-dedi so‘ng xazin ovozda.


    -Olloh rahmat qilsin. -Xayyom yuziga fotiha tortdi. -Qachon?


    -Uch yil bo‘ldi. Sahroda sherlar hamlasiga ro‘baro‘ kelib...


    -He, attang!.. -Shoir ne deyishini bilmay, jim qoldi.


    -Otam siz haqingizda juda ko‘p gapirardilar. Shul bois sizning Nishopurga ketayotganingizni eshitib, bu tomon yeldim. Xizmatingizda bo‘lib, duoingizni olsam deya orzulaymen, hazrat.


    -Olloh rozi bo‘lsin, inim.-Xayyom qirq to‘rt yoshda edi, ammo ayni damda uning yuzi, so‘zlari nihoyatda ulug‘vorlik kasb etgandi.


    Endi u o‘ziga o‘kinchli termulayotgan do‘stlari tomon qayrildi. Hademay kech kiradi va juda tez fursatda tong otadi. Shu bilan shoirning Isfahondagi safari qariydi. U Isfahonda topgan barcha do‘stlarini qattiq quchib, xayrlashadi. Ehtimol ko‘z yoshlar ham bo‘lar, Xayyom shunisiga chidolmaydi. Keyin uni karvon ila Nishopurga uzatib qolishadi. Yaxshiki, Rind uning ila ketmoqqa ahd qildi, har tugul do‘stlarning tafti unga hamroh bo‘ladi-ku. Ammo Rind ancha keksayib qolgan, safar riyozatlariga bardosh qila olarmikin?


    Bir zamon indamaygina turgan Shokir Talx tilga kirib qoldi:


    -Hazrat, uzoq yo‘lda oyoqlaringiz malollantirmaguvchi etik hozirlab qo‘ygan edim... - U etikni Xayyomga uzatdi.-Oyoqlaringiz mudom yelkamda qolsin, dedim-da.- U hazil ila xazinli jilmaydi.


    Shoir mutaassir bo‘ldi.


    -Mendayin vafosiz bir do‘st uchun bunchalar zahmat ne darkor, ayo Talx?!-dedi ko‘zlari yoshlanguday boqib.


    -Agar Isfahonda qolsangiz har kuni bir etik tikib bermoqqa tayyormen!-deya lutf qildi so‘zamol kosib o‘rtanib.


    Ular quchoqlashdilar.


    Karvonboshining xizmatchilariga korfarmo bosh bo‘lib, Xayyomning hozirlab qo‘ygan yuklarini ikki tuya va bir otga yuklashib, olib ketishdi. Huvillagan, ship-shiydon oshyonada shoirning tanho o‘zi qoldi. Tashqaridan nay ovozi eshitildi-Rind munglig‘ bir kuy chalardi. Shoir sarxush yanglig‘ kuy ohangiga hamohang tarzda tebranib, ko‘zlarini yumdi. Xayolan Isfahonda kechgan kunlarini o‘zicha sarhisob qila boshladi: bu makonda anchayin barakotli yumushlarni ado etdi. Eng avvalo dunyoda qiyosi bo‘lmagan, bag‘oyat aniq hisob-kitobli taqvimni yaratdi. U inshoolloh, asrlar osha odamlarga xizmat qilg‘ay. «Sudsi faxriy»ni barpo etdi, rasadxonani kengaytirdi. Eng asosiysi, ikkita falsafiy risolasini yozdi. Ilmi hisobga oid va handasaviy bir necha kashfiyotlar qildi. Ular ham hali ilm olamida ko‘p e’tirofu sharaflarga sazovor bo‘lg‘ay. Ustoz Uqlidusning murakkab asarlariga sharhlar yozdi va hakozo... Vanihoyat ko‘ngil mulki bo‘lmish nazm azmida ham ko‘p va xo‘p sa’ylar qildi. Ammo nechukkim hali hanuz shoirlik da’vosi yo‘q... Uning yuragi batarroq iztirobga to‘lib, xazinlashdi. Bu xazinlik ortidan bir ta’rifsiz isyonmi va yo jo‘shqinlikmi paydo bo‘ldi. U o‘zining hasratli ahvolidan junbushga keldi. Axir men ne ko‘rgiliklarga ro‘baro‘ro‘ bo‘libmanki, bu yanglig‘ hasratga botsam. Meni qay tojdor quvg‘in qildi, zindonband etdi va yo jonimni so‘rab turibdi axir? G’aznali Mahmud Beruniyni zindonga bandi etib, qay ahvolda tutmish, Ibn Sino ne quvg‘inlarni ko‘rmish? Ammo ularning ilm bobidagi zahmatlari mislsiz-ku! Men ne ko‘ribmen?! Bor-yo‘g‘i bir qadrdon makonni-yu do‘stlarimni tark etmoqdamen xolos. Bundayin ojizu notavon ko‘yda qolmoq er kishiga yarashiqlimi axir?!..


    Xayyom kechqurun ham allamahalgacha turfa o‘ylar girdobida o‘ltirdi. Endi u o‘zida ruhiy bir yaxlitlik kasb etgan edi, ya’ni vaqti kelganda ikki yoxud uch odamga aylanib qolmasdi. Shundanmi, butun borlig‘idan ruhiy halovat, tavakkul ufurib turardi. Hozirga kelib, shuuri shu qadar tiniqlashdiki, jumla nimarsalar xuddi ko‘zgudagidek unda aks etardi. U doimgidek dunyo va odam haqida fikr etarkan, taqi bir muhim haqiqatni kaщf etdi: odam hayvon va farishta o‘rtasidagi mahluqdir, ya’ni oraliqdadir. U hayvonga ham, farishtaga ham aylanishi mumkin, biroq uning joyi o‘sha oraliqda, odamlikda. Odamning yozig‘i odamlik ekan, shu maqomda sobit qolmog‘i Azal va Abad hukmiga munosibdir... Xayyomning miyig‘ida kinoyali tabassum jilva qildi. O’zini donishmand sanab, falsafa so‘qiy boshlagani uning kulgisini qistatdi. Bu dunyoning sirini kim ham oxirigacha anglabdiki, sen oshkor etolsang yo Abul Fath Umar! So‘ng shuurida satrlar aylandi:


    


    Masjidu butxona, Ka’bada yohu,


    Jannatdan umidu, do‘zaxdan qo‘rquv.


    Faqat dunyo sirin anglagan qalbdan


    Abadiy quvilmish bu tashvish, qayg‘u.


    


    Xayyom xonada dimiqdi, tashqariga chiqgisi keldi. Tog‘dan esguvchi tungi izg‘irin badanni junjiktirardi. Ammo havo nihoyatda musaffo ediki, chuqurroq nafas olinsa, bo‘g‘izlar achishib ketardi. Shoir so‘lga qayrilib, minora tomon yurdi. Qishning tiniq va yulduzli osmoni uni o‘ziga chorladi, chog‘i. Minora tarafga burilarkan, xontaxta ustidagi qog‘ozlar va usturlob atrofida uymalashayotgan Abulmuzaffarga ko‘zi tushdi. Uning harakatlaridan zavqlana-zavqlana minoraga ko‘tarildi. Minora darichasiga yetganda avvaliga osmonga boshi tegib qolayotgandek tuyuldi go‘yo. Bag‘rini to‘latib nafas oldi. Izg‘irin burni-yu ko‘zlarini achishtirdi. U esa bunga parvo qilmay osmonga intiq tikildi. Bunchalar charaqlamasa bu yulduzlar. Ana «Banat an-na’sh» (Katta Ayiq yulduzlar turkumi), ya’ni «Tobut qizlari» shu’la tushgan ko‘z yoshi tomchisi singari yoqimli jimirlaydi. Eng yorqin yulduzlar bular. Yana shoirning ko‘nglida evrilish paydo bo‘ldi. Ayo, yulduzlar, yulduzlar! Siz hamisha oshkorasiz. Dilingizu tilingiz bir, dilingizdagi tilingizda aks etadi. Sizda munofiqlik, riyo yo‘q. Ehtimol shuning uchun ham sizni sevarlar va o‘z taqdirlarini sizga bog‘larlar!.. Ammo odamlar esa!.. Ular Rahmondan so‘zlab, Shaytonning yumushini qiladilar, mehr-shafqatlar urib, qon ichadilar, ko‘zlaringni turfa ziyolar haqida hikoyatlar to‘qiydilar. Men odamizotning fe’lini aslo tushunolmadim va balki tushunolmasman ham. O’, Odam! Odam-a! Yovuzligu ezgulik, yaxshiligu yomonlik, savobu gunoh xususida senchalik mo‘l ahkomlar to‘qigan mavjudot bo‘lmasa kerak. Ammo hali hanuz ularni o‘zing ham farqlay olmay halaksen. Ezgulik quyoshi balqib, uning taftida bir muddat olamni ilmu urfonga to‘ldirasen. Keyin esa uzoq bir fursat jaholat tulporiga minasan-da, barcha tuzganlaringga g‘orat solasen. Bu ne yoziq, bu ne fe’l?! O’zing ham bilmassen? Men ham bilmasmen!..


    Shoirning tilida yana she’r aylandi:


    


    Ko‘plar donishmand deb bildilar o‘zni,


    Xudoning zotidan ochdilar so‘zni.


    Hech biri bilolmay azal sirlarin,


    Aljirab-valjirab yumdilar ko‘zni.


    


    Men ham o‘shalarning birimen, deya xayolidan o‘tkazdi Xayyom. So‘ng tobora pastlab borayotgan osmonga tikilarkan, eski bir fikri taqi miyasiga urildi: axir odam tushida ucha oladi. Baland-baland uchib, koinotni qucha oladi. Nahotki bu baxt uning o‘ngida imkonli emas? Nahotki?!..


    Shu payt quyidan Isfazariyning xitobi eshitildi:


    -Ustoz!.. Ustoz, qanisiz? Ko‘rdim!.. Ko‘rdim yana o‘shal nurni!..


    Xayyom bilinar-bilinmas jilmaydi. Odam ucha oladi, degan gap o‘tdi yana xayolidan va oldidagi daricha kengaygandek bo‘ldi. U o‘ng oyog‘ini oldinga bosdi, keyin so‘l oyog‘ini... Xayyom go‘yo zinadan ko‘tarilayotgan yanglig‘ muallaq holda yuksalib, koinot bag‘riga singib borardi. Hademay u ham falak toqida miltiray boshlaydi. Ishtiboh shulki-unga bani basharning nigohi yetadimi-yo‘qmi, shuuri uni anglay oladimi-yo‘qmi, noma’lum. Yanaki bu yulduz-sayyora ichra nihon bo‘lgan borliq vujudiyat Rahmoniymi yoxud Shaytoniy-bunga ajr berguvchi ham yolg‘iz Olloh taboraka taolodur...


    


    

  


  
    I N T I H O


    


    -Men bularning barchasi ila birgaman, - deya so‘zini tugatdi nuroniy zot va g‘oyib bo‘ldi.


    U esa mudom yo‘l boshida turar va nigohi har tomonda tentirardi. Yo‘llar juda ko‘p edi. Birining avvalida masjid, birida cherkov, boshqasida kaliso qad rostlagandi. Yo‘llar bag‘oyat uzun edi, adog‘i ko‘rinmasdi. Lekin barchalarining nurli bir manzilda tutashganligini ilg‘ash mumkin edi. Ha, ul manzilning shamshirdek tig‘li ziyolari koinotning har burji tomon taralardi.


    -Nahotki ul manzilga yetmoq uchun bu yo‘llarning hammasini bosib o‘tmoq lozim bo‘lsa?!-derdi u ko‘zlari chaqnab. -Nahotki?!..


    


    TAMOM


    


    IX. 2001-VIII. 2004 y/y.

  


  
    M U A L L I F D A N


    


    Umar Xayyom haqida dunyo miqyosida juda ko‘plab ilmiy va badiiy asarlar yaratilgan. Ularning mualliflari shoirni turlicha talqin qilishgan va ko‘pchiligi uni dahriy, osiy inson sifatida tasvirlashgan. Buning isboti uchun esa uning ruboiylarini asos qilib olishgan. Ayniqsa, «Hujjatul Islom» nomini olgan buyuk ilohiyotchi olim Abu Homid G’azzoliy, Umar Xayyomdek betakror shoir va olimga qarama-qarshi qo‘yganliklari meni ko‘p iztirobga solardi. Bu ikki zotning adovatga borib, mayda-chuyda narsalarga o‘ralashib qolganliklariga mutlaqo ishongim kelmasdi.


    Ushbu mashqimdagi mening asosiy «yangiligim»-Xayyom ila G’azzoliyni do‘stlashtirdim, shoirning she’rlarini yangicha talqin etishga urindim. Chunki bu mening Xayyomim, mening tasavvurimdagi Xayyom! Uni qanday qabul qilish esa o‘zingizga havola.


    Shunisi aniqki, dunyoda buyuk bir sirli oraliq mavjud. Bu oraliqni hamma ham payqayvermaydi. Umar Xayyom ana o‘sha oraliqni topa olgan. U osmon va zamin oralig‘ida edi. Asr va ming yillik oralig‘ida edi. U xalqlar-millatlarning, dinlar va nihoyat olamlarning oralig‘ida edi. Aql va Qalb oralig‘ida edi.


    Ammo ishonamanki, Xayyom xudobexabar dahriy va mayparast bo‘lmagan (ma’lum muddat ichganligi esa haqiqatga yaqin). U Xudoga yetishgan valiyulloh edi. Qolaversa, u ham sizu biz kabi oddiygina inson bo‘lgan va shunday yashagan. Aks holda, yoshi saksonga yetib, Xufton namozini o‘qiyotib, sajda ustida omonatini topshirmasdi. Bu unga Ollohning siylovi va bizlarga esa ulug‘ ishorati edi.

